
UTANGULIZI

  Ingawa kitabu hiki kitajihusisha na mafundisho muhimu
mbalimbali (kama vile Uungu, Ubatizo wa Maji, nk.)
yanayopatikana katika Ufunuo, sura ya Kwanza mpaka ya
Tatu, shabaha yake muhimu ni kufafanua kindani zile Nyakati
Saba za Kanisa. Jambo hili ni muhimu kwa kusoma na
kufahamu sehemu iliyosalia ya Ufunuo, kwa maana kutoka
katika zile Nyakati kunakuja ile Mihuri, na kutoka kwenye
Mihuri hiyo zinakuja zile Baragumu, na kutoka kwenye zile
Baragumu yanakuja yale Mapigo. Kama vile mwangaza wa
kwanza wa mshumaa wa Kirumi, Nyakati za Kanisa zilitokea
zikiwa na mwangaza mkuu sana wa kwanza, ambapo bila huo
kusingekuweko na nuru zaidi. Lakini mara mwangaza wa
Nyakati Saba za Kanisa unapotolewa kwa ufunuo wa Kiungu,
nuru juu ya nuru inafuata, mpaka Ufunuo wote unafunguka
wazi mbele ya macho yetu yenye mshangao: nasi, huku
tumejengwa na kufanywa wasafi kwa Roho yake, tunafanywa
tayari kwa ajili ya kule kuonekana Kwake kwenye utukufu,
yaani ni Bwana na Mwokozi wetu, Mungu Mmoja wa kweli,
Yesu Kristo.

  Kitabu hiki kimeandikwa kibinafsi kwa kuwa ni ujumbe
kutoka moyoni mwangu kwenda kwenye mioyo ya watu.

  Juhudi kubwa zimetolewa katika kuweka herufi kubwa
kwenye majina yote na sifa, majina na vijina, nk., ambayo
yanahusu Uungu, na pia maneno kama Biblia, Maandiko, na
Neno, kwa maana tunaamini jambo hili linafaa katika
kuzungumza juu ya ukuu na Utu wa Mungu na Neno Lake
Takatifu.

  Naomba baraka za Mungu juu ya kila msomaji; na mwangaza
wa Roho wa Mungu na uwe fungu maalum kwa kila mmoja.

William Marrion Branham





UFUNUO WA YESU KRISTO 1
SURA YA KWANZA

UFUNUO

WA

YESU ALIYE KRISTO

1. Ufunuo wa Yesu Kristo, aliopewa na Mungu,
awaonyeshe watumwa Wake mambo ambayo kwamba hayana
budi kuwako upesi; Naye akatuma kwa mkono wa malaika
Wake akamwonyesha mtumwa Wake Yohana:

2. Aliyelishuhudia Neno la Mungu, na ushuhuda wa Yesu
Kristo, yaani, mambo yote aliyoyaona.

3. Heri asomaye, na wao wayasikiao maneno ya unabii
huu, na kuyashika yaliyoandikwa humo: kwa maana wakati u
karibu.

4. Yohana, kwa yale makanisa saba yaliyoko Asia: Neema
na iwe kwenu, na amani, zitokazo Kwake Yeye Aliyeko, na
Aliyekuwako, na Atakayekuja; na zitokazo kwa Roho saba
Walioko mbele ya kiti Chake cha enzi;

5. Tena zitokazo kwa Yesu Kristo, Shahidi Aliye
Mwaminifu, Mzaliwa Wa Kwanza wa Waliokufa, na Mkuu wa
Wafalme wa Dunia. Yeye atupendaye, na kutuosha dhambi
zetu katika damu Yake,

6. Na kutufanya kuwa ufalme, na makuhani kwa Mungu,
Naye ni Baba Yake; utukufu na ukuu una Yeye hata milele na
milele. Amina.

7. Tazama, yuaja na mawingu; na kila jicho litamwona, na
hao waliomchoma: na kabila zote za dunia wataomboleza kwa
ajili Yake. Naam. Amina.

8. Mimi ni Alfa na Omega, Mwanzo na Mwisho, asema
Bwana Mungu, Aliyeko, na Aliyekuwako, na Atakayekuja,
Mwenyezi.

9. Mimi Yohana, ndugu yenu, na mwenye kushiriki pamoja
nanyi katika mateso, na ufalme na subira ya Yesu Kristo,
nalikuwa katika kisiwa kiitwacho Patmo, kwa ajili ya Neno la
Mungu, na ushuhuda wa Yesu Kristo.

10. Nalikuwa katika Roho siku ya Bwana, nikasikia sauti
kuu nyuma yangu, kama sauti ya baragumu,

11. Ikisema, Mimi ni Alfa na Omega, Mwanzo na Mwisho:
na, Haya uyaonayo, uyaandike katika chuo, ukayapeleke kwa
hayo makanisa saba yaliyoko Asia; kwa Efeso, na Smirna, na
Pergamo, na Thiatira, na Sardi, na Filadelfia, na Laodikia.

12. Nikageuka niione ile sauti iliyosema nami. Na
nilipogeuka, niliona vinara vya taa saba vya dhahabu;

13. Na katikati ya vile vinara vya taa saba nikaona mtu
mfano wa Mwana wa Adamu, amevaa vazi lililofika miguuni,
na kufungwa mshipi wa dhahabu matitini.

14. Kichwa Chake na nywele Zake zilikuwa nyeupe kama
sufu nyeupe, kama theluji; na macho Yake kama mwali wa
moto;

15. Na miguu Yake kama shaba iliyosuguliwa sana, kana
kwamba imesafishwa katika tanuru; na sauti Yake kama sauti
ya maji mengi.

16. Naye alikuwa na nyota saba katika mkono Wake wa
kuume: na upanga mkali wenye makali kuwili ukitoka katika
kinywa Chake: na uso Wake kama jua liking’aa kwa nguvu
zake.

17. Nami nilipomwona, nalianguka miguuni Pake kama mtu
aliyekufa. Akaweka mkono Wake wa kuume juu yangu,
akisema, Usiogope; Mimi ni wa Kwanza na wa Mwisho:

18. Na Aliye hai, Nami nalikuwa nimekufa; na, tazama, ni
hai hata milele na milele, Amina; Nami ninazo funguo za
mauti, na za kuzimu.

19. Basi, uyaandike mambo hayo uliyoyaona, nayo yaliyopo,
na yale yatakayokuwa baada ya hayo.

20. Siri ya zile nyota saba ulizoziona katika mkono Wangu
wa kuume, na ya vile vinara vya taa saba vya dhahabu. Zile
nyota saba ni malaika wa yale makanisa saba: na vile vinara
saba ulivyoviona ni makanisa saba.

UTANGULIZI WA SURA YA KWANZA

Ufu: 1:1-3. “Ufunuo wa Yesu Kristo, aliopewa na Mungu
awaonyeshe watumwa Wake mambo ambayo kwamba hayana
budi kuwako upesi; Naye akatuma kwa mkono wa malaika
Wake akamwonyesha mtumwa Wake Yohana; aliyelishuhudia
Neno la Mungu, na ushuhuda wa Yesu Kristo, yaani mambo
yote aliyoyaona. Heri asomaye, na wao wayasikiao maneno ya
unabii huu, na kuyashika mambo yote yaliyoandikwa humo:
kwa maana wakati u karibu.”

Mwandishi (si mwanzilishi) wa kitabu hiki ni mtauwa
Yohana Mt. Wanahistoria wanakubaliana ya kwamba yeye
aliishi sehemu ya mwisho ya maisha yake huko Efeso, ingawa
katika wakati wa kuandika kitabu hiki yeye alikuwa katika
Kisiwa cha Patmo. Si hadithi ya maisha ya Yohana, bali ni
Ufunuo wa Yesu Kristo katika nyakati zijazo za kanisa. Katika
aya ya tatu unaitwa ni unabii na hivyo ndivyo ulivyo hasa.

Kitabu hiki kwa kawaida huitwa Ufunuo wa Yohana
Mtakatifu, lakini hilo si sahihi. Ni Ufunuo wa Yesu Kristo
aliopewa Yohana kwa ajili ya Wakristo wa nyakati zote.
Ndicho kitabu pekee katika Biblia nzima ambacho
kimeandikwa na Yesu Mwenyewe, kwa kumtokea mwandishi
Yeye Mwenyewe.

Ndicho kitabu cha mwisho cha Biblia, hata hivyo
kinasimulia habari za mwanzo na mwisho wa kipindi cha
Injili.

Sasa neno la Kiyunani la ufunuo ni “apocalypse” ambalo
maana yake ni “kufunuliwa”. Kufunuliwa huku kumeelezewa
kikamilifu katika mfano wa msanii anavyofunua kazi yake ya
sanamu ya kuchonga, akiionyesha kwa mtazamaji. Ni kufunua,
kuonyesha kile kilichokuwa kimefichwa hapo awali. Sasa kule
kufunua si tu ufunuo wa Utu wa Kristo, bali ni UFUNUO WA
KAZI ZAKE ZIJAZO KATIKA ZILE NYAKATI SABA
ZIJAZO.

Umuhimu wa ufunuo wa Roho kwa mwamini wa kweli
hauwezi kamwe kutiliwa mkazo sana. Ufunuo unamaanisha
mengi zaidi kwako labda kuliko unavyotambua. Sasa
sizungumzii juu ya Kitabu hiki cha Ufunuo na kukuhusu wewe.
Ninazungumza juu ya mafunuo YOTE. Ni muhimu sana kwa
kanisa. Je! unakumbuka katika Mathayo 16 ambapo Yesu
aliwauliza wanafunzi swali hili, “Watu hunena kwamba Mimi
Mwana wa Adamu kuwa ni nani?” Nao wakasema, “Wengine
hunena u Yohana Mbatizaji: wengine, Eliya; na wengine,
Yeremia, ama mmojawapo wa manabii.” Akawaambia, “Lakini
ninyi mwaninena Mimi kuwa ni nani?” Ndipo Simoni Petro
akajibu akamwambia, “Wewe Ndiwe Kristo, Mwana wa
Mungu aliye hai.” Naye Yesu akajibu akamwambia, “Heri
wewe, Simoni Bar-yona; kwa kuwa mwili na damu
havikukufunulia hili, bali Baba Yangu aliye mbinguni. Nami
nakuambia, Wewe ndiwe Petro, na juu ya mwamba huu
nitalijenga kanisa Langu; wala milango ya kuzimu
haitalishinda.” Wakatoliki wa Kiroma wanasema ya kwamba
kanisa limejengwa juu ya Petro. Sasa hicho ni kimwili kweli.
Mungu angewezaje kulijenga kanisa juu ya mtu anaeyumba
hivi kwamba hata alimkana Bwana Yesu na akalaani
alipokuwa anafanya hivyo? Mungu hawezi kulijenga kanisa
Lake juu ya mtu aliyezaliwa katika dhambi. Wala haikuwa ni
mwamba fulani uliokuwa umelala pale kana kwamba Mungu
alikuwa ameitakasa ardhi ya mahali pale. Wala si kama vile
Waprotestanti wanavyosema, ya kwamba kanisa limejengwa
juu ya Yesu. Ilikuwa ni UFUNUO. Lisome jinsi lilivyoandikwa:
“Mwili na damu HAVIKUKUFUNULIA hili, BALI BABA
YANGU NDIYE ALIYEKUFUNULIA, na JUU YA MWAMBA
HUU (UFUNUO) NITALIJENGA KANISA LANGU:” Kanisa
limejengwa juu ya Ufunuo, juu ya “Bwana Asema Hivi”.

Habili alijuaje la kufanya kusudi amtolee Mungu dhabihu
inayokubalika? Kwa imani yeye alipokea ufunuo wa damu.
Kaini hakupata ufunuo wa namna hiyo (hata ingawa alikuwa
na agizo) kwa hiyo hangeweza kutoa dhabihu iliyo sahihi.
Ilikuwa ni ufunuo kutoka kwa Mungu ulioleta tofauti na
ukampa Habili uzima wa milele. Sasa ungeweza kuchukua
yale mchungaji anayosema, ama yale yanayofundishwa na
seminari, na ingawa yanaweza kufundishwa kwako kwa
ufasaha wa maneno, mpaka Mungu atakapokufunulia ya
kwamba Yesu ndiye Kristo, na ya kwamba damu ndiyo
inayokusafisha, na ya kwamba Mungu ndiye Mwokozi wako,
hutapata uzima wa milele kamwe. Ni Ufunuo wa Roho ndio
unaotenda jambo hilo.

Sasa nilisema ya kwamba Kitabu hiki cha Ufunuo ni
ufunuo wa Yesu na yale anayofanya katika makanisa katika
hizo nyakati saba. Ni ufunuo kwa sababu wale wanafunzi,
wenyewe, hawakujua kweli hizi zilizoandikwa. Haikuwa
kwanza imefunuliwa kwao. Mnakumbuka ya kwamba
walimjia Yesu katika Kitabu cha Matendo na kumwuliza, “Je!
wakati huu ndipo unapowarudishia Israeli ufalme?” Naye
akasema, “Si kazi yenu kujua nyakati wala majira.” Watu hao
walikuwa wangali wanamfikiria Yesu kuwa na ufalme wa
duniani. Lakini ilikuwa ufalme wa kiroho ambao Yeye alikuwa
anaenda kujenga. Hata Yeye hakuweza kuwaambia kuhusu
mahali Pake katika huo, kwa maana Baba hakuwa
amemfunulia. Lakini sasa baada ya kufa na kufufuka Kwake,
na kwa wakati huu maalum katika huduma Yake ya
upatanisho, Yeye anaweza kumwonyesha Yohana hapa katika
ufunuo huu wa nafsi Yake Mwenyewe mambo yale ambayo
utukufu na uwepo Wake kanisani yatamaanisha na kufanya.

Katika ufunuo huu Yeye anatwambia mwisho wa ibilisi ni
nini. Anatwambia jinsi atakavyomtenda ibilisi na kumtupa
katika ziwa la moto. Anafunua mwisho wa watu waovu
wanaomfuata Shetani. Na Shetani anachukia jambo hilo.

Je! umeshaona jinsi Shetani anavyochukia vitabu viwili
vya Biblia zaidi kuliko vingine vyote? Kwa kuwatumia
wanathelojia wa kimapinduzi na wanasayansi bandia yeye
daima hushambulia Kitabu cha Mwanzo na Kitabu cha
Ufunuo. Katika vitabu hivi vyote viwili tunaona mwanzo wa
Shetani, njia zake mbaya sana na kuangamizwa kwake. Hiyo
ndiyo sababu yeye anavishambulia. Anachukia kufichuliwa, na
katika vitabu hivyo anafichuliwa vile yeye alivyo hasa. Yesu
alisema juu ya Shetani, “Yeye hana sehemu ndani Yangu na
Mimi sina sehemu ndani yake.” Shetani angetaka kuthibitisha
jambo hilo vinginevyo; lakini hawezi, kwa hiyo yeye hufanya
yote awezayo kuondoa imani katika Neno. Lakini wakati
kanisa litakapokataa kumwamini Shetani na liamini ufunuo
wa Roho wa Neno, milango ya kuzimu haiwezi kulishinda.

Hebu tu niingize neno hapa kutoka katika huduma yangu
mwenyewe, kama hamtajali. Nyote mnajua ya kwamba
karama hii maishani mwangu ni ya kiroho. Ni karama ambapo
Roho Mtakatifu anaweza kutambua magonjwa, na mawazo ya
mioyo ya wanadamu, na mambo mengine yaliyojificha ambayo
ni Mungu tu angeweza kujua na halafu anifunulie mimi. Laiti
mngaliweza kusimama pamoja nami na muone nyuso za watu
wakati Shetani anapojua atafichuliwa. Sasa, mimi sineni
habari za watu. Ni kwamba Shetani ameyashikilia maisha yao
kwa dhambi, kutojali, na maradhi. Lakini laiti ungaliziona
nyuso zao. Shetani anajua atafichuliwa, na mabadiliko ya
ajabu sana huja kwenye nyuso za watu. Shetani anaogopa.
Anajua ya kwamba Roho wa Mungu anataka kuwajulihsa
watu kuhusu kazi zake. Hiyo ndiyo sababu yeye anaichukia
mikutano hii sana. Wakati majina yanapoitwa na magonjwa
kufichuliwa, Shetani anachukia jambo hilo. Sasa hiki ni kitu
gani? Si kusoma mawazo, si kuwasiliana mawazo, wala si
uchawi. Ni UFUNUO kwa Roho Mtakatifu. Hivyo ndivyo tu
ninavyoweza kujua jambo hilo. Bila shaka nia ya mtu wa
kimwili italiita cho chote kile ila Roho Mtakatifu.

Hebu niwaonyeshe sababu nyingine kwa nini Shetani
anachukia Kitabu hiki cha Ufunuo wa Yesu Kristo kanisani.
Yeye anajua kuwa Yesu Kristo ni yeye yule jana, na leo, na
hata milele, Naye habadiliki. Yeye anayajua hayo mno zaidi
kuliko wanavyojua asilimia tisini ya wanatheolojia. Yeye
anajua ya kwamba kwa kuwa Mungu habadiliki katika asili
Yake, basi vivyo hivyo Yeye habadiliki katika njia Zake. Hivyo
basi Shetani anajua kwa hakika ya kwamba lile kanisa la asili
pale Pentekoste lenye nguvu za Mungu (Marko kumi na Sita
katika matendo) ndilo Kanisa Halisi ambalo Yesu anadai kama
Lake. Mengine yote ni ya uongo. Haina budi kuwa hivyo.

Sasa kumbukeni jambo hili. Kristo katika Kanisa la Kweli
ni kuendelezwa kwa Kitabu cha Matendo. Lakini Kitabu cha
Ufunuo kinaonyesha vile roho ya mpinga Kristo ingeingia
kwenye kanisa na kulichafua, kulifanya vuguvugu, la kawaida
na lisilo na nguvu. Kinamfichua Shetani, kikizifunua kazi zake
(za kujaribu kuwaangamiza watu wa Mungu na kulipuuza
Neno la Mungu) moja kwa moja mpaka wakati atakapotupwa
katika ziwa la moto. Yeye anapinga jambo hilo. Hawezi
kulivumilia. Anajua ya kwamba kama watu wakipata
UFUNUO WA KWELI wa KANISA LA KWELI na kile lilicho,
msimamo wake ni nini na ya kwamba LINAWEZA KUTENDA
ZILE KAZI KUBWA ZAIDI, hilo litakuwa jeshi lisiloweza
kushindwa. Kama wao wakipata ufunuo wa kweli wa zile roho
mbili katika kanisa la Kikristo, na kwa Roho wa Mungu
waitambue na kuipinga roho ya mpinga-Kristo, Shetani
hatakuwa na nguvu mbele zake. Yeye kwa dhahiri atashindwa
leo hii kama vile wakati ambapo Kristo alimpinga kwa kila

jitihada yake ya kumshinda Yeye huko nyikani. Naam, Shetani
anachukia ufunuo. Lakini sisi tunaupenda. Tukiwa na ufunuo
wa kweli maishani mwetu, milango ya kuzimu haiwezi
kutushinda, bali tutaishinda.

Mtakumbuka ya kwamba nilitamka hapo mwanzoni mwa
ujumbe huu ya kwamba Kitabu hiki tunachosoma ni ufunuo
halisi wa Yesu, Mwenyewe, katika kanisa na kazi Yake katika
nyakati zijazo. Halafu nikasema ya kwamba inahitaji Roho
Mtakatifu kutupa ufunuo la sivyo tutashindwa kuupata.
Tukiyaunganisha mawazo haya mawili pamoja mtaona ya
kwamba haitachukua tu masomo tu ya kawaida na akili
kukifanya Kitabu hiki halisi. Itahitaji nguvu za Roho
Mtakatifu. Hiyo inamaanisha Kitabu hiki hakiwezi
kufunuliwa kwa mtu ye yote isipokuwa kwa kundi maalum la
watu. Itahitaji mtu aliye na ono la kinabii. Itahitaji uwezo wa
kusikia kutoka kwa Mungu. Itahitaji mafundisho ya
kimbinguni, si eti tu mwanafunzi alinganishaye aya na aya,
ingawa jambo hilo ni zuri. Lakini fumbo linahitaji mafundisho
ya Roho la sivyo halitakuwa dhahiri hata kidogo. Jinsi gani
tunavyohitaji kusikia kutoka kwa Mungu na kujiweka wazi na
kujisalimisha kwa Roho ili tusikie na tujue.

Kama vile nilivyokwisha kusema, Kitabu hiki (Ufunuo)
ndicho ukamilifu wa Maandiko. Hata kimewekwa panapofaa
kabisa katika vitabu vya Maandiko; mwisho. Sasa unaweza
kujua kwa nini hasa kinasema ya kwamba mtu ye yote
anayekisoma ama hata kukisikia amebarikiwa. Ufunuo wa
Mungu ndio ambao utakupa mamlaka juu ya ibilisi. Nawe
unaweza kuona ni kwa nini wao ambao wangeongeza ama
kuondoa kutoka kwake wangelaaniwa. Haina budi kuwa
hivyo, kwa sababu ni nani anayeweza kuongeza ama kuondoa
kutoka katika ufunuo mkamilifu wa Mungu na amshinde
adui? Ni rahisi namna hiyo. Hakuna kitu kilicho na nguvu za
ushindi namna hiyo kama ufunuo wa Neno. Unaona, katika
aya ya tatu baraka imetangazwa juu ya wale watakaokitegea
sikio maalum Kitabu hiki. Nafikiri jambo hili linazungumzia
desturi ya Agano la Kale kuhusu makuhani kuwasomea
kusanyiko Neno asubuhi. Unaona, wengi hawakuweza kusoma
kwa hiyo ilibidi kuhani awasomee. Almuradi tu lilikuwa ni
Neno, baraka zilikuwepo. Haidhuru kama lilisomwa ama
lilisikilizwa.

“Wakati u karibu.” Wakati haukuwa umekaribia hapo siku
za nyuma. Katika hekima na utaratibu wa Mungu ufunuo huu
mkuu (ingawa ulijulikana kikamilifu na Mungu) usingeweza
kuja kabla ya wakati huu. Kwa hiyo tunajifunza kanuni fulani
mara moja_ufunuo wa Mungu kwa ajili ya kila wakati
unaweza kuja katika wakati huo peke yake, na katika wakati
maalum. Angalia historia ya Israeli. Ufunuo wa Mungu kwa
Musa ulikuja tu katika wakati maalum wa historia, na hata na

zaidi sana ulikuja wakati watu walipomlilia Mungu. Yesu,
Mwenyewe, alikuja katika utimilifu wa wakati, Yeye akiwa
ndiye Ufunuo mkamilifu wa Mungu. Na katika wakati huu (wa
Laodikia) ufunuo wa Mungu utakuja katika wakati wake
ufaao. Hautakawia, wala hautakuwa kabla ya wakati wake.
Wazia jambo hili na kuliangalia vizuri, kwa maana tuko katika
wakati wa mwisho leo.

SALAMU

Ufu. 1:4-6, “Yohana, kwa yale makanisa saba yaliyoko
Asia; Neema na iwe kwenu, na amani, zitokazo Kwake Yeye
Aliyeko, na Aliyekuwako, na Atakayekuja; na zitokazo kwa
Roho saba walioko mbele ya kiti Chake cha enzi; tena zitokazo
kwa Yesu Kristo, Shahidi aliye Mwaminifu, Mzaliwa wa
Kwanza wa Waliokufa, na Mkuu wa Wafalme wa Dunia. Yeye
atupendaye, na kutuosha dhambi zetu katika damu Yake
Mwenyewe, na kutufanya kuwa ufalme, na makuhani kwa
Mungu, na Baba Yake; utukufu na ukuu una Yeye hata milele
na milele. Amina.”

Neno, Asia, hasa ni Asia Ndogo. Ni kipande kidogo cha
ardhi cha ukubwa kama wa Indiana kwa ukubwa. Hayo
makanisa saba kule yalichaguliwa maalum miongoni mwa
makanisa mengine yote kwa ajili ya tabia zao, tabia zile zile
ambazo zingeonekana katika nyakati zilizofuata na karne
nyingi baadaye.

Zile Roho saba mbele ya kile kiti cha enzi ni Roho
aliyekuwa ndani ya kila mmoja wa wale wajumbe saba,
akiwapa huduma zao kwa wakati ule ambao kila mmoja wao
aliishi.

Sasa maneno yote haya, ‘Yeye Aliyeko’, na ‘Aliyekuwako’,
na ‘Atakayekuja’, na ‘Shahidi Mwaminifu’, na ‘Mzaliwa wa
Kwanza wa Waliokufa’, na ‘Mkuu wa Wafalme wa Dunia’, na
‘Alfa na Omega’, na ‘Mwenyezi’, ni sifa na maelezo ya MTU
YULE YULE MMOJA, Ambaye ni Bwana Yesu Kristo, Ambaye
alituosha dhambi zetu katika damu Yake Mwenyewe.

Roho wa Mungu ndani ya Yohana ananena namna hii
kusudi aonyeshe Uungu Mkuu wa Yesu Kristo na kumfunua
Mungu kama ni Mungu MMOJA. Leo kuna kosa kubwa sana.
Ni kwamba ati kuna Miungu watatu badala ya mmoja. Ufunuo
huu kama ulivyopewa Yohana na Yesu Mwenyewe,
unasahihisha kosa hilo. Si kwamba kuna Miungu watatu,
lakini Mungu mmoja mwenye afisi tatu. Kuna Mungu MMOJA
mwenye sifa tatu, Baba, Mwana, na Roho Mtakatifu. Ufunuo
huu mkuu ndio kanisa la mwanzoni liliokuwa nao, na hauna
budi kurudishwa katika siku hii ya mwisho pamoja na kanuni
sahihi ya ubatizo wa maji.

Sasa wanatheolojia wa kisasa hawawezi kukubaliana nami
kwa kuwa hapa kuna yale yaliyoandikwa katika gazeti
maarufu la Kikristo. “Fundisho hilo (kuhusu Utatu) ndilo asili
na kiini hasa cha Agano la Kale. Ndilo asili na kiini kabisa cha
Agano Jipya. Agano Jipya linapinga tu kama Agano la Kale
wazo kwamba kuna zaidi ya Mungu mmoja. Hata hivyo Agano
Jipya kwa udhahiri ule ule linafundisha ya kwamba Baba ni
Mungu, na Mwana ni Mungu, na Roho Mtakatifu ni Mungu, na
ya kwamba hawa watatu SI sifa tatu za Mtu yule yule, bali ni
watu watatu wakisimama kwa kweli katika uhusiano wa
kibinafsi mmoja kwa mwingine. Hapo tuna lile fundisho kuu la
Nafsi Tatu lakini ni Mungu mmoja.”

Wao pia husema, “Mungu, kulingana na Biblia, si mtu
mmoja tu, lakini Yeye ni nafsi tatu katika Mungu mmoja. Hilo
ndilo lile fumbo kuu la Utatu.”

Hakika ni kuu. Watu watatu wanawezaje kuwa katika
Mungu mmoja? Si kwamba tu hakuna Biblia kwa ajili ya
jambo hilo, lakini hata inaonyesha ukosefu wa kutumia akili.
Watu watatu mbalimbali, ingawa wao wana maumbile sawa,
wanafanya miungu watatu, la sivyo lugha imepoteza maana
yake kabisa.

Hebu sikiliza maneno haya tena, “Mimi ni Alfa na Omega,
Mwanzo na Mwisho, asema Bwana, Aliyeko, na Aliyekuwako,
na Atakayekuja, Mwenyezi”. Huyu ni Mungu. Huyu si nabii tu,
mwanadamu. Huyu ni Mungu. Na si ufunuo wa Miungu
watatu, bali wa Mungu MMOJA, Mwenyezi.

Hawakuamini katika Miungu watatu hapo mwanzoni mwa
kanisa. Huwezi kupata imani ya namna hiyo miongoni mwa
mitume. Nadharia hii ilikuja baada ya wakati wa mitume na
ikawa kweli ndilo jambo la kubishaniwa na likawa fundisho
muhimu sana kwenye Baraza la Nikea. Fundisho la Uungu
lilisababisha migawanyiko miwili hapo Nikea. Na kutokana na
mgawanyiko huo kukatokea pande mbili zilizopita mpaka.
Upande mmoja kweli uliingia katika imani ya miungu mingi,
ukiamini katika Miungu watatu, na hao wengine wakaingia
katika imani ya umoja. Bila shaka hilo lilichukua muda
kutukia, bali lilitukia, na tunalo leo ii hii. Lakini Ufunuo
kupitia kwa Yohana kwa Roho kwa makanisa ulikuwa, “Mimi
ni Bwana Yesu Kristo, nami ndimi YOTE hayo. Hakuna Mungu
mwingine”. Naye akatia muhuri Wake katika Ufunuo huu.

Wazia jambo hili: Baba wa Yesu alikuwa ni nani? Mat. 1:18
inasema, “Alionekana ana mimba kwa uwezo wa Roho
Mtakatifu”. Lakini Yesu, Mwenyewe, alidai ya kwamba
Mungu alikuwa ndiye Baba Yake. Mungu Baba na Mungu
Roho Mtakatifu, kama tunavyotumia maneno haya mara
nyingi, yanamfanya Baba na Roho kuwa MMOJA. Kweli
ndivyo walivyo, la sivyo Yesu alikuwa na Baba wawili. Lakini

angalia ya kwamba Yesu alisema ya kwamba Yeye na Baba
Yake walikuwa ni Mmoja_si wawili. Hilo hufanya Mungu
MMOJA.

Kwa kuwa jambo hili ni kweli kihistoria na Kimaandiko,
watu wanashangaa hao watatu walitoka wapi. Lilikuja kuwa
fundisho la msingi kwenye Baraza la Nikea katika 325 B.K.
Utatu huu (neno lisilo la kimaandiko kabisa) lilichimbuka
kwenye miungu mingi ya Rumi. Warumi waliitolea dua
miungu mingi waliyokuwa nayo. Wao pia walitolea dua
mizimu kama wapatanishi. Ilikuwa ni hatua tu ya kuipa
miungu ya kale majina mapya, kwa hiyo tuna watakatifu ili
kulifanya la Kibiblia zaidi. Hivyo basi, badala ya Zeu, Venisi,
Marsi, nk., tuna Paulo, Petro, Fatima, Kristofa, nk., nk.
Hawakuweza kuifanya dini yao ya kipagani kufanya kazi na
Mungu mmoja tu, kwa hiyo walimgawa sehemu tatu, nao
wakawafanya watakatifu kuwa wapatanishi kama
walivyokuwa wamefanya na mizimu yao.

Tangu basi wakati huo watu wameshindwa kutambua ya
kwamba kuna Mungu mmoja tu mwenye afisi tatu ama
madhihirisho. Wanajua kuna Mungu mmoja kulingana na
Maandiko, bali wao wanajaribu kulifanya kuwa nadharia ya
mazingaombwe kwamba Mungu ni kama kichala cha zabibu;
nafsi tatu zote zikishiriki Uungu ule ule sawasawa. Lakini
inasema dhahiri hapa katika Ufunuo ya kwamba Yesu ni “Yeye
Aliyeko”, “Yeye Aliyekuweko”, na “Yeye Atakayekuja”. Yeye
ni Alfa na Omega”, ambalo linamaanisha Yeye ni “A mpaka Z”
ama YOTE HAYO. Yeye ni kila kitu_Mwenyezi. Yeye ni Ua la
Uwandani, Nyinyoro ya Bondeni, Nyota Yenye Kung’aa ya
Asubuhi, Chipukizi la Haki, Baba, Mwana, na Roho Mtakatifu.
Yeye ni Mungu, Mwenyezi Mungu. MUNGU MMOJA.

I Tim. 3:16 inasema, “Na bila shaka siri ya utauwa ni kuu:
Mungu alidhihirishwa katika mwili, akajulikana kuwa na haki
katika Roho, akaonekana na malaika, akahubiriwa katika
Mataifa, akaaminiwa katika ulimwengu, akachukuliwa juu
katika Utukufu”. Hivi ndivyo Biblia inavyosema. Haisemi kitu
juu ya nafsi ya kwanza ama ya pili ama ya tatu hapa. Inasema
Mungu alidhihirishwa katika mwili. Mungu mmoja. Huyo
MUNGU MMOJA alidhihirishwa katika mwili. Hilo linapaswa
kutosheleza. Mungu alikuja katika mfano wa binadamu. Hilo
halikumfanya Yeye MUNGU MWINGINE. YEYE ALIKUWA
MUNGU, MUNGU YEYE YULE. Ulikuwa ni ufunuo wakati
ule, na ni ufunuo sasa. Mungu mmoja.

Hebu na turudi katika Biblia tuone Yeye alikuwa ni nani
hapo mwanzo kulingana na ufunuo aliotoa wa Yeye
Mwenyewe. Yehova aliye mkuu aliwatokea Israeli katika
nguzo ya moto. Kama Malaika wa Agano Yeye aliishi katika ile
nguzo ya moto na kuwaongoza Israeli kila siku. Hekaluni Yeye
alitangaza kuja Kwake kwa wingu kuu. Ndipo siku moja

akadhihirishwa katika mwili uliozaliwa na bikira ambao
ulitayarishwa kwa ajili Yake. Mungu yule aliyefanya maskani
Yake juu ya hema za Israeli sasa alijitwalia Mwenyewe hema
ya mwili na akafanya maskani Yake kama mwanadamu kati ya
wanadamu. Lakini Yeye alikuwa ni MUNGU YEYE YULE.

Biblia inafundisha ya kwamba MUNGU ALIKUWA
NDANI YA KRISTO. Ule MWILI ulikuwa ni Yesu. Katika
Yeye ulikaa utimilifu wote wa Uungu, KWA JINSI YA MWILI.
Hakuna jambo linaloweza kuwa dhahiri kuliko hilo. Siri,
naam. Lakini ni kweli halisi_haiwezi kuwa dhahiri zaidi ya
hapo. Kwa hiyo kama Yeye hakuwa ni watu watatu wakati
huo, hawezi kuwa watatu sasa. MUNGU MMOJA: Na Mungu
yuyu huyu alifanyika mwili.

Yesu alisema, “Nalitoka kwa Mungu Nami naenda (narudi)
kwa Mungu”. Yohana 16:27-28. Hilo ndilo lililotukia hasa. Yeye
alitoweka duniani kwa njia ya kufa Kwake, kuzikwa,
kufufuka, na kupaa. Ndipo Paulo akakutana Naye akienda
zake Dameski na akanena na Paulo akisema, “Sauli, Sauli,
mbona unaniudhi?” Paulo akasema, “U Nani Wewe, Bwana?”
Yeye akasema, “Mimi ni Yesu.” Yeye alikuwa mwali wa moto,
nuru inayopofusha. Yeye alikuwa amerudi tena kuwa,
sawasawa tu na vile alivyosema angekuwa. Akarudi katika
namna ile ile aliyokuwa kabla hajachukua maskani ya mwili.
Hivyo ndivyo hasa Yohana alivyoliona jambo hilo. Yohana 1:18
“Hakuna mtu aliyemwona Mungu wakati wo wote; Mwana
pekee, Aliye katika kifua cha Baba, Huyu ndiye aliyemfunua”.
Angalia mahali ambapo Yohana anasema Yesu YUKO. Yeye
yuko NDANI ya kifua cha Baba.

Luka 2:11 inasema, “Maana leo katika mji wa Daudi
amezaliwa kwa ajili yenu Mwokozi, Ndiye Kristo Bwana”.
Yeye alizaliwa Kristo, na siku nane baadaye wakati
alipotahiriwa akaitwa Yesu, kama tu vile malaika alivyokuwa
amewaambia. Nilizaliwa Branham. Nilipozaliwa wao walinipa
jina la William. Yeye alikuwa KRISTO lakini akapewa jina
hapa chini kati ya wanadamu. Hiyo maskani ya nje ambayo
watu waliweza kuona iliitwa Yesu. Yeye alikuwa Bwana wa
Utukufu, Mwenyezi aliyedhihirishwa katika mwili. Yeye ni
Mungu Baba, Mwana, na Roho Mtakatifu. Yeye ni hayo yote.

Baba, Mwana, na Roho Mtakatifu ni sifa tu. Hayo si
majina. Hiyo ndiyo sababu tunabatiza katika Jina la Bwana
Yesu Kristo, kwa maana hilo ni jina, si sifa. Ni jina la sifa hizo,
kama tu vile unavyomchukua mtoto mchanga ambaye ndiyo tu
azaliwe ambaye ni mwana na unampa jina. Mtoto mchanga ni
jinsi yeye alivyo, mwana ni sifa, ndipo unampa jina, John
Henry Brown. Hubatizi tu katika ‘Jina la Yesu’. Kuna maelfu
ya akina Yesu duniani na hata walikuwako kabla ya Yesu,
Mwokozi wetu. Lakini kuna mmoja wao tu aliyezaliwa Kristo,
“Bwana Yesu Kristo”.

Watu wananena juu ya Yesu kuwa Mwana wa Milele wa
Mungu. Sasa mbona jambo hilo ni kitu chenye kujipinga? Ni
nani aliyepata kusikia juu ya “Mwana” kuwa ni wa milele?
Wana wana mianzo, lakini kile kilicho cha milele hakina
mwanzo kamwe. Yeye ni Mungu wa Milele (Yehova)
aliyedhihirishwa katika mwili.

Katika Injili ya Yohana Mtakatifu inasema, “Hapo
mwanzo kulikuwako Neno, Naye Neno alikuwako kwa Mungu,
Naye Neno alikuwa Mungu. Naye Neno alifanyika mwili,
akakaa kwetu.” Yeye alikuwa Shahidi wa Kweli na
Mwaminifu kwa Neno la milele la Baba. Yeye alikuwa Nabii
na aliweza kuyasema yale Baba aliyomwagiza kusema.
Alisema, “Baba Yangu yumo ndani Yangu”. Hivyo ndivyo
maskani Yesu alivyosema, “Baba Yangu yumo ndani Yangu”.

Mungu ana sifa nyingi: ‘Haki yetu’, na ‘Amani yetu’, na
‘Aliyeko Daima’, na ‘Baba’, na ‘Mwana’, na ‘Roho Mtakatifu’;
lakini ana jina moja tu la kibinadamu na jina hilo ni Yesu.

Usichanganyikiwe kwa sababu ana afisi tatu ama kwamba
ana madhihirisho ya aina tatu. Duniani alikuwa ni Nabii;
mbinguni Yeye ni Kuhani; na akirudi kuja duniani, Yeye ni
Mfalme wa Wafalme. “Aliyekuwako”_Huyo ni Yesu, yule
Nabii. “Aliyeko”_Huyo ni Yeye, Kuhani Mkuu, akifanya
upatanisho_Yeye anayeweza kuchukuana nasi katika mambo
yetu ya udhaifu. “Atakayekuja”_Huyo Ndiye Mfalme yule
ajaye. Duniani Yeye alikuwa Neno_yule Nabii. Musa alinena
juu Yake, “Bwana Mungu wenu atawaondokeshea Nabii kama
nilivyo mimi, hata itakuwa kama hawatasikia maneno ya
Nabii huyo watakatiliwa mbali na watu”.

Tazama kweli hizi kumhusu Yesu. Duniani Yeye alikuwa
Nabii, Mwana-Kondoo, na Mwana. Hii haikumfanya watatu.
Haya yalikuwa ni madhihirisho ama kazi za Mtu Mmoja, Yesu.

Sasa kuna sehemu inayopendwa sana ya Maandiko ambayo
wa utatu wanafikiri huthibitisha hoja yao ya zaidi ya Nafsi
moja halisi katika Uungu. Ni Ufu. 5:6-8, “Nikaona, na, tazama,
katikati ya kile kiti cha enzi na wale wenye uhai wanne, na
katikati ya wale wazee, Mwana-Kondoo amesimama alikuwa
kana kwamba amechinjwa, mwenye pembe saba na macho
saba, ambazo ni Roho saba za Mungu zilizotumwa katika
dunia yote. Akaja akakitwaa kile kitabu katika mkono wa
kuume Wake Yeye aliyeketi juu ya kile kiti cha enzi. Hata
alipokitwaa kile kitabu, hao wenye uhai wanne na wale wazee
ishirini na wanne wakaanguka mbele za Mwana-Kondoo, kila
mmoja wao ana kinubi, na vitasa vya dhahabu vilivyojaa
manukato, ambayo ni maombi ya watakatifu.” Kweli aya hizi,
kama zikitengwa, zingeonekana kana kwamba zinathibitisha
hoja yao. Angalia, nilisema, aya hizi ZILIZOTENGWA. Hata
hivyo, soma Ufu. 4:2-3 na 9-11, “Na mara nalikuwa katika

Roho: na tazama, kiti cha enzi kimewekwa mbinguni, na
MMOJA ameketi juu ya kile kiti. Na Yeye aliyeketi alionekana
mithili ya jiwe la yaspi na akiki: na upinde wa mvua
ulikizunguka kile kiti cha enzi, ukionekana mithili ya
zumaridi. Na hao wenye uhai wanapompa Yeye aketiye juu ya
kiti cha enzi utukufu na heshima na shukrani, Yeye aliye hai
hata milele na milele, ndipo hao wazee ishirini na wanne
huanguka mbele Zake Yeye aketiye juu ya kile kiti cha enzi,
nao humsujudia Yeye aliye hai hata milele na milele, nao
huzitupa taji zao mbele ya kile kiti cha enzi, wakisema,
Umestahili Wewe, Ee Bwana, kuupokea utukufu na heshima
na uweza: kwa kuwa Wewe ndiwe uliyeviumba vitu vyote, na
kwa sababu ya mapenzi Yako vilikuwako, navyo vikaumbwa.”
Angalia kwa uangalifu katika aya ya pili inasema, “MMOJA”
(si wawili ama watatu lakini MMOJA) aliketi kwenye kiti cha
enzi. Katika aya ya tatu inasema, “YEYE” (SI wao) alionekana
mithili ya jiwe la yaspi na akiki. Katika aya ya tisa inasema ya
kwamba wale wanyama walimpa “YEYE” heshima (si wao).
Katika aya ya kumi inasema ya kwamba wale wazee
walianguka mbele “ZAKE” (si yao). Katika aya ya kumi na
moja inasema ya kwamba wakisema kwa sauti kuu,
“Umestahili, EE BWANA” (si Mabwana). Na pia katika aya ya
kumi na moja inasema huyu MMOJA kwenye kiti cha enzi
alikuwa ndiye “Muumba”, Ambaye ni Yesu (Yohana 1:3),
Ambaye ni Yehova-Roho-Mungu wa Agano la Kale (Mwa. 1:1).

Lakini hebu na tusikome hapo. Someni sasa katika Ufu.
3:21, “Yeye ashindaye, nitampa kuketi pamoja Nami katika kiti
Changu cha enzi, kama Mimi nilivyoshinda, nikaketi pamoja
na Baba Yangu katika kiti Chake cha enzi.” Pia someni Ebr.
12:2, “Tukimtazama Yesu Mwenye Kuanzisha na Mwenye
Kutimiza imani yetu; Ambaye kwa ajili ya furaha iliyowekwa
mbele Yake aliustahimili msalaba, na kuidharau aibu, Naye
ameketi mkono wa kuume wa kiti cha enzi cha Mungu.”
Tazama ya kwamba kulingana na Yesu, Mwenyewe, Ambaye
aliandika Ufunuo, Yeye ameketi PAMOJA na Baba. Roho
ndani ya Paulo (Roho Ambaye ni Roho wa Kristo, kwa maana
huyo ni Roho wa Unabii Ambaye huleta Neno) anasema Yeye
ameketi MKONO WA KUUME wa Mungu. Lakini wakati
Yohana alipoangalia aliona “MMOJA” tu juu ya kile kiti cha
enzi. Na haikuwa hadi mpaka kufikia Ufu. 5:6-8 (ambayo
inafuata Ufu. 4:2-3 katika mlolongo wa wakati) ambapo
tunamwona “Mwana-Kondoo” akikitwaa kile kitabu kutoka
kwa “YEYE” Ambaye ameketi juu ya kiti cha enzi, kama
inavyoonyeshwa katika Ufu. 4:2-3 na 9-10. Ni nini? Ni ile siri ya
“MUNGU MMOJA.” Yeye (Yesu), alitoka kwa Mungu,
akadhihirishwa katika mwili, akafa na kufufuka tena, na
akarudi kwenye “Kifua cha Baba.” Kama alivyosema Yohana,
“Mwana pekee Aliye NDANI ya kifua cha Baba, Huyu NDIYE
aliyemfunua.” Yohana 1:18. Ulikuwa sasa ni wakati wa Mungu

(Masihi) kurudi apate kudai bibi-arusi Wake halafu
ajitambulishe Mwenyewe (ajijulishe) kwa Israeli. Hivyo basi
tunamwona Mungu tena akijitokeza apate kuchukua uhusiano
wa kimwili na mwanadamu kama “Mwana wa Daudi, Mfalme
wa Wafalme na Bwana wa Mabwana, na Bwana Arusi wa
Bibi-arusi wa Mataifa.” SI Miungu “Wawili,” bali tu ni
MUNGU MMOJA akidhihirisha afisi Zake kuu pamoja na sifa
Zake.

Watu walijua Yeye alikuwa ni Nabii. Walijua ishara ya
Masihi ambayo ingekuja tu kwa kupitia kwa nabii. Yohana
1:44-51, “Naye Filipo alikuwa mtu wa Bethsaida, mwenyeji wa
mji wa Andrea na Petro. Filipo akamwona Nathanaeli,
akamwambia, Tumemwona Yeye, aliyeandikiwa na Musa
katika torati, na manabii, Yesu mwana wa Yusufu, mtu wa
Nazareti. Nathanaeli akamwambia, Laweza neno jema kutoka
Nazareti? Filipo akamwambia, Njoo uone. Basi Yesu
akamwona Nathanaeli anakuja Kwake, akanena habari zake,
Tazama Mwisraeli kweli kweli, hamna hila ndani yake!
Nathanaeli akamwambia, Umepataje kunitambua? Yesu
akajibu, akamwambia, Kabla Filipo hajakuita, ulipokuwapo
chini ya mtini, nilikuona. Nathanaeli akajibu akamwambia,
Rabi, Wewe u Mwana wa Mungu; Ndiwe Mfalme wa Israeli.
Yesu akajibu, akamwambia, Kwa sababu nilikuambia,
Nilikuona chini ya mtini, waamini? utaona mambo makubwa
kuliko haya. Akamwambia, Amin, amin, nawaambia, Mtaziona
mbingu zimefunguka na malaika wa Mungu wakikwea na
kushuka juu ya Mwana wa Adamu.” Ule uwezo wa kutambua
mawazo ya moyo ndani ya watu uliwafanya wateule wa
Mungu kufahamu ya kwamba huyu ndiye Masihi, Neno la
Mungu lililotiwa mafuta. Ebr. 4:12, “Maana Neno la Mungu li
hai, tena lina nguvu, tena lina ukali kuliko upanga uwao wote
ukatao kuwili, tena lachoma hata kuzigawanya nafsi na roho,
na viungo na mafuta yaliyomo ndani yake, tena li jepesi
kuyatambua mawazo na makusudi ya moyo.”

Wakati yule mwanamke kisimani alipomsikia Yeye
akiyatambua mawazo ya moyo wake huyo mwanamke alimkiri
Yeye kama nabii, akitangaza ya kwamba Masihi atajulikana
kwa uwezo huo mkuu. Yohana 4:7-26, “Akaja mwanamke
Msamaria kuteka maji: Yesu akamwambia, Nipe maji ninywe.
(Kwa maana wanafunzi wake wamekwenda mjini kununua
chakula). Basi yule mwanamke Msamaria akamwambia,
Imekuwaje Wewe, Myahudi, kutaka maji kwangu, nami ni
mwanamke Msamaria? maana Wayahudi hawachangamani na
Wasamaria. Yesu akajibu akamwambia, Kama ungaliijua
karama ya Mungu, naye ni Nani akuambiaye, Nipe maji
ninywe, ungalimwomba Yeye, Naye angalikupa maji yaliyo
hai. Yule mwanamke akamwambia, Bwana, huna kitu cha
kutekea, na kisima ni kirefu: basi umeyapata wapi hayo maji

yaliyo hai? Je! Wewe u mkubwa kuliko baba yetu Yakobo,
aliyetupa kisima hiki, naye mwenyewe akanywa maji yake, na
wanawe pia, na wanyama wake? Yesu akajibu, akamwambia,
Kila anywaye maji haya ataona kiu tena: Walakini ye yote
atakayekunywa maji yale nitakayompa Mimi hataona kiu
milele; bali yale maji nitakayompa yatakuwa ndani yake
chemchemi ya maji yakibubujikia uzima wa milele. Yule
mwanamke akamwambia, Bwana, unipe maji hayo, nisione
kiu, wala nisije hapa kuteka. Yesu akamwambia, Nenda,
kamwite mumeo, uje naye hapa. Yule mwanamke akajibu
akasema, Sina mume. Yesu akamwambia, Umesema vema,
Sina mume, kwa maana umekuwa na waume watano; naye
uliye naye sasa siye mume wako: hapo umesema kweli. Yule
mwanamke akamwambia, Bwana, naona ya kuwa U nabii.
Baba zetu waliabudu katika mlima huu; nanyi husema ya
kwamba huko Yerusalemu ni mahali patupasapo kuabudia.
Yesu akamwambia, Mama, unisadiki, saa inakuja, ambayo
hamtamwabudu Baba katika mlima huu, wala kule
Yerusalemu. Ninyi mnaabudu msichokijua: sisi tunaabudu
tukijuacho: kwa kuwa wokovu watoka kwa Wayahudi. Lakini
saa inakuja, nayo sasa ipo, ambayo waabuduo halisi
watamwabudu Baba katika Roho na kweli: kwa maana Baba
awatafuta watu kama hao wamwabudu. Mungu ni Roho: nao
wamwambuduo Yeye imewapasa kumwabudu katika Roho na
kweli. Yule mwanamke akamwambia, Najua ya kuwa yuaja
Masihi, aitwaye Kristo: Naye atakapokuja, Yeye atatufunulia
mambo yote. Yesu akamwambia, Mimi ninayesema nawe,
Ndiye.”

Katika Ufu. 15:3 inasema, “Nao wauimba wimbo wa Musa
mtumwa wa Mungu, na wimbo wa MWANA-KONDOO,
wakisema, Ni makuu na ya ajabu matendo Yako, Ee Bwana
Mungu Mwenyezi; ni za haki na za kweli njia Zako, Ee Mfalme
wa Watakatifu.” Unaona jambo hilo? Yule MWANA-
KONDOO, Kuhani Mkuu anayeshikilia damu Yake kama
upatanisho kwenye kiti cha rehema kwa ajili ya dhambi zetu
ni Bwana Mungu Mwenyezi. Hiyo ndiyo kazi Yake ya sasa.
Hicho ndicho anachofanya sasa, akishikilia damu Yake kwa
ajili ya dhambi zetu. Lakini siku moja huyo Mwana-Kondoo
atakuwa Simba wa Kabila la Yuda. Yeye atatokea katika
nguvu na utukufu na kuchukua mamlaka Yake kutawala kama
Mfalme. Yeye ndiye Mfalme ajaye wa dunia hii. Bila shaka,
hilo halisemi Yeye si Mfalme sasa. Kwa kuwa Yeye ni Mfalme
wetu, Mfalme wa Watakatifu. Sasa hivi ni ufalme wa kiroho.
Si wa utaratibu wa ulimwengu huu kama vile sisi tusivyo wa
ulimwengu huu. Hiyo ndiyo sababu tunaenenda tofauti na
ulimwengu. Uraia wetu uko mbinguni. Tunarudisha nuru ya
Roho ya ulimwengu wa kuzaliwa kwetu upya ambapo Yesu
ndiye Mfalme. Hiyo ndiyo sababu wanawake wetu hawavai
mavazi ya wanaume ama kukata nywele zao ama kutumia

vipodozi hivyo vyote na vitu vingine ambavyo ulimwengu
unavipenda sana. Hiyo ndiyo sababu wanaume wetu
hawanywi pombe wala kuvuta sigara wala kudumu katika
dhambi. Utawala wetu ni utawala juu ya dhambi na unafanya
kazi kupitia nguvu zilizo katika Roho wa Kristo anayekaa
ndani yetu. Kila ufalme duniani utararuliwa, lakini wetu
utabaki.

Sasa tumekuwa tukizunguza juu ya afisi na madhihirisho
ya Mungu mmoja wa kweli na kuutazama utukufu Wake
katika somo la Maandiko. Lakini Yeye hapaswi kujulikana
kiakili. Yeye hujulikana Kiroho; kwa ufunuo wa Roho. Mtu
yuyu huyu aliyejulikana kama Yesu kwa jinsi ya mwili alirudi
kwenye nguzo ya moto. Lakini Yeye aliahidi angerudi tena na
kukaa kati ya watu Wake kwa Roho. Na kwenye siku ya
Pentekoste ile nguzo ya moto ilishuka na kujigawa yenyewe
katika ndimi za moto juu ya kila mmoja wao. Mungu alikuwa
akifanya nini? Yeye alikuwa akijigawa katika kanisa, akiwapa
wanaume hao wote na wanawake sehemu Yake Mwenyewe.
Yeye alijigawanya kati ya kanisa Lake kama tu vile alivyosema
angefanya. Yohana 14:16-23, “Nami nitamwomba Baba, Naye
atawapa Msaidizi mwingine, ili akae nanyi hata milele; Ndiye
Roho wa Kweli: Ambaye ulimwengu hauwezi kumpokea, kwa
kuwa haumwoni, wala haumtambui: bali ninyi mnamtambua:
maana anakaa kwenu, Naye atakuwa ndani yenu. Sitawaacha
ninyi yatima: naja kwenu. Bado kitambo kidogo, na
ulimwengu haunioni tena; bali ninyi mnaniona: na kwa sababu
Mimi ni hai, ninyi nanyi mtakuwa hai. Siku ile ninyi
mtatambua ya kuwa mimi ni ndani ya Baba Yangu, nanyi
ndani Yangu, Nami ndani yenu. Yeye aliye na amri Zangu, na
kuzishika, yeye ndiye anipendaye: naye anipendaye atapendwa
na Baba Yangu, Nami nitampenda, na kujidhihirisha kwake.
Yuda (siye Iskariote,) akamwambia, Bwana, imekuwaje ya
kwamba wataka kujidhihirisha kwetu, wala si kwa
ulimwengu? Yesu akajibu akamwambia, Mtu akinipenda,
atayashika maneno Yangu: na Baba Yangu atampenda, Nasi
tutakuja kwake, na kufanya makao Yetu kwake.” Yeye alisema
ya kwamba angemwomba Baba Ambaye angemtuma Msaidizi
mwingine Ambaye alikuwa PAMOJA nao (hao wanafunzi)
tayari lakini SI NDANI yao. Huyo alikuwa ni Kristo. Halafu
katika aya ya ishirini na tatu, akinena habari Zake Mwenyewe
na za Baba, Yeye alisema NASI tutakuja. Hilo hapo: “Roho
anakuja, Roho Yule Yule wa Mungu aliyejidhihirisha kama
Baba, na kama Mwana, na angali atajidhihirisha katika
wengi”_MUNGU MMOJA Ambaye ni Roho.

Hiyo ndiyo sababu hakuna mtu anayeweza kuja na kusema
mtu mtakatifu ni papa fulani ama mtu mtakatifu ni askofu
fulani ama kasisi. MTU MTAKATIFU ni Kristo, Roho
Mtakatifu, ndani yetu. Serikali ya kanisa inathubutuje



16  NYAKATI SABA ZA KANISA

kutamka kwamba wafuasi hawana neno la kusema? Kila
mmoja ana kitu cha kusema. Kila mmoja ana kazi, kila mmoja
ana huduma. Roho Mtakatifu alikuja wakati ule wa Pentekoste
na kujigawanya Mwenyewe kwa kila mmoja, ili kwamba
yatimie ambayo Kristo alisema, “Siku ile ninyi mtatambua ya
kuwa Mimi ni ndani ya Baba Yangu, nanyi ndani Yangu, Nami
ndani yenu.” Yohana 14:20.

Yule Mimi Niko aliye Mkuu, Mwenyezi Mungu, amekuja
kama Roho kulijaza kanisa Lake la kweli. Yeye ana haki ya
kwenda mahali po pote anapotaka, na juu ya mtu ye yote
anayetaka. Sisi hatufanyi “watu watakatifu” wo wote kati
yetu, lakini kusanyiko lote la kweli la Mungu ni takatifu, kwa
sababu ya uwepo wa Roho Mtakatifu. Yeye, Roho Mtakatifu,
Ndiye aliye mtakatifu, si kusanyiko lenyewe lilivyo.

Sasa huo ndio ufunuo: Yesu Kristo ni Mungu. Yehova wa
Agano la Kale ndiye Yesu wa Agano Jipya. Hata ujaribu
kujitahidi namna gani, huwezi kuthibitisha kuna Miungu
WATATU. Lakini pia inahitaji ufunuo wa Roho Mtakatifu
kukufanya ufahamu ukweli kwamba Yeye ni Mmoja. Inahitaji
ufunuo kuona ya kwamba Yehova wa Agano la Kale ndiye
Yesu wa lile Jipya. Shetani alipenyeza kanisani na
kuwapofusha watu kwenye kweli hii. Na wakati
walipopofushwa kwenye jambo hilo, haikuchukua muda mrefu
kufikia wakati Kanisa la Kirumi lilipoacha kubatiza katika
Jina la Bwana Yesu Kristo.

Ninakiri ya kwamba inatakiwa ufunuo wa kweli kutoka
kwa Roho Mtakatifu kuona ukweli juu ya Uungu siku hizi
wakati tuko katikati ya kupotoshwa kwa Maandiko mengi
sana. Lakini kanisa lenye nguvu, lenye kushinda limejengwa
juu ya ufunuo kwa hiyo tunaweza kumtarajia Mungu kufunua
kweli Yake kwetu. Hata hivyo, hakika huhitaji ufunuo juu ya
ubatizo wa maji. Uko papo hapo ukikukodolea macho usoni.
Je! ingewezekana katika muda mfupi sana kwa mitume
kuongozwa vibaya kutoka kwenye amri ya moja kwa moja ya
Bwana kubatiza katika Jina la Baba na Mwana na Roho
Mtakatifu na halafu uwakute katika kutotii makusudi? Wao
walijua hilo Jina lilikuwa ni lipi, na hakuna hata mahali
pamoja katika Maandiko ambapo wao walibatiza katika njia
nyingine yo yote nje ya Jina la Bwana Yesu Kristo. Akili ya
kawaida ingekwambia ya kwamba Kitabu cha Matendo ni
kanisa katika matendo, na kama wao walibatiza namna hiyo,
basi hivyo ndivyo inavyopasa kubatiza. Sasa kama ukifikiria
hilo ni zito, unafikiri nini juu ya jambo hili? Mtu ye yote
ambaye hakuwa amebatizwa katika Jina la Bwana Yesu
alipaswa arudie kubatizwa tena.

Matendo 19:1-6: “Ikawa, Apolo alipokuwa Korintho, Paulo
akiisha kupita kati ya nchi za juu, akafika Efeso: akakutana na
wanafunzi kadha wa kadha huko, akawauliza, Je! mlipokea

Roho Mtakatifu tangu mlipoamini? Wakamjibu, La, hata
kusikia kwamba kuna Roho Mtakatifu hatukusikia.
Akawauliza, Basi mlibatizwa kwa ubatizo gani? Wakasema,
Kwa ubatizo wa Yohana. Paulo akasema, Yohana kweli
alibatiza kwa ubatizo wa toba, akiwaambia watu wamwamini
Yeye atayekuja nyuma yake, yaani, Kristo Yesu. Waliposikia
haya wakabatizwa kwa Jina la Bwana Yesu. Na Paulo
alipokwisha kuweka mikono yake juu yao, Roho Mtakatifu
akaja juu yao; wakaanza kunena kwa lugha na kutabiri.”
Hivyo ndivyo ilivyo. Watu hawa wazuri huko Efeso walikuwa
wamesikia juu ya Masihi ajaye. Yohana alikuwa amemhubiri.
Wao walikuwa wamebatizwa wapate ondoleo la dhambi zao,
wakitazamia MBELE wapate kuja kumwamini Yesu. Lakini
sasa ilikuwa ni wakati wa kuangalia NYUMA kwa Yesu na
kubatizwa ili kupata ONDOLEO la dhambi. Ilikuwa ni wakati
wa kumpokea Roho Mtakatifu. Nao walipobatizwa katika Jina
la Bwana Yesu Kristo, Paulo aliweka mikono yake juu yao na
Roho Mtakatifu akaja juu yao.

Loo! hao watu wapendwa huko Efeso walikuwa ni watu
wazuri; na kama mtu ye yote alikuwa na haki ya kujisikia
salama, wao walijisikia. Angalia umbali waliokuwa wamekuja.
Walikuwa wamesafiri wakafikia umbali wa kumkubali Masihi
ajaye. Walikuwa tayari kumpokea Yeye. Lakini huoni ya
kwamba ingawa walifanya hivyo walikuwa wamemkosa?
Alikuwa amekuja na akaondoka. Walihitaji kubatizwa katika
Jina la Bwana Yesu Kristo. Walihitaji kujazwa Roho
Mtakatifu.

Kama umebatizwa katika Jina la Yesu Kristo, Mungu
atakujaza na Roho Wake. Hilo ni Neno. Matendo 19:6 ambapo
tulisoma ilikuwa ni kutimizwa kwa Matendo 2:38, “Tubuni,
mkabatizwe kila mmoja wenu katika Jina la Yesu Kristo
mpate ondoleo la dhambi zenu, nanyi mtapokea kipawa cha
Roho Mtakatifu.”Mnaona, Paulo, kwa Roho Mtakatifu, alisema
yale yale Petro aliyosema kwa Roho Mtakatifu. Na lililosemwa
HALIWEZI kubadilishwa. Halina budi kuwa vile vile tangu
Pentekoste mpaka yule wa mwisho kabisa aliyeteuliwa
amebatizwa. Gal. 1:8, “Lakini ijapokuwa sisi, au malaika wa
mbinguni, atawahubiri ninyi injili yo yote isipokuwa hiyo
tuliyowahubiri, na alaaniwe.”

Sasa baadhi yenu ninyi watu wa Umoja mnabatiza
makosa. Mnabatiza kwa ajili ya kuzaliwa upya kama kwamba
kuzamishwa majini huwaokoa. Kuzaliwa upya hakuji kwa njia
ya maji; ni kazi ya Roho. Yule mtu ambaye kwa Roho
Mtakatifu alitoa ile amri, “Tubuni mkabatizwe kila mmoja
wenu katika Jina la Bwana Yesu,” hakusema ya kwamba maji
yalileta kuzaliwa upya. Yeye alisema ilikuwa tu ni ushuhuda
wa “dhamiri safi mbele za Mungu.” Ilikuwa ni hayo tu. I Petro
3:21, “Mfano wa mambo hayo ni ubatizo unaotuokoa sisi pia

siku hizi (siyo kuwekea mbali uchafu wa mwili, bali jibu la
dhamiri safi mbele za Mungu,) kwa kufufuka Kwake Yesu
Kristo.” Ninaamini jambo hilo.

Kama mtu ye yote analo wazo lo lote la uongo ya kwamba
historia inaweza kuthibitisha ubatizo wa maji katika njia
nyingine yo yote mbali na Jina la Bwana Yesu Kristo,
ningekushauri usome historia na ujionee mwenyewe. Ifuatayo
ni kumbukumbu ya kweli ya Ubatizo uliofanyika huko Rumi
100 B.K. na ukatolewa tena katika Gazeti la TIME la tarehe 5
Disemba, 1955. “Shemasi akainua mkono wake, naye Publius
Decius akaingilia kwenye mlango wa mahali pa kubatizia.
Marcus Vasca muuza kuni alikuwa amesimama katika kile
kidimbwi maji yamemfikia kiunoni. Alikuwa anatabasamu
wakati Publius alipokuwa akipita katika kidimbwi akaja
akasimama karibu naye. ‘Credis?’ akauliza. ‘Credo,’ akajibu
Publius. ‘Ninaamini ya kwamba wokovu wangu unatoka kwa
Yesu aliye Kristo, Ambaye alisulubishwa chini ya Pontio
Pilato. Nikafa pamoja Naye kusudi nipate Uzima wa Milele.’
Ndipo akasikia mikono yenye nguvu ikimshikilia huku yeye
akijiachilia kuanguka kinyumenyume katika kile kidimbwi,
ndipo akasikia sauti ya Marcus kwenye sikio lake_
‘Nakubatiza katika Jina la Bwana Yesu’_huku maji baridi
yakimfunika.”

Hadi mpaka ile kweli ilipopotea (na haikurudi mpaka
wakati huu wa mwisho_hii ni kutoka Nikea mpaka mwisho
wa karne hii) walibatiza katika Jina la Bwana Yesu Kristo.
Lakini umerudi. Shetani hawezi kuuzuia ufunuo wakati Roho
anataka kuutoa.

Naam, kama kungalikuweko na Miungu watatu,
ungaliweza kubatiza kweli kwa Baba fulani, na Mwana fulani,
na Roho Mtakatifu fulani. Lakini ule UFUNUO ALIOPEWA
YOHANA ulikuwa kwamba KUNA MUNGU MMOJA na Jina
Lake ni BWANA YESU KRISTO, nawe unabatiza kwa Mungu
MMOJA na mmoja tu. Hiyo ndiyo sababu Petro alibatiza jinsi
alivyobatiza pale Pentekoste. Ilimbidi awe mwaminifu kwa
ufunuo ambao ulikuwa, “Basi nyumba yote ya Israeli na wajue
yakini, ya kwamba Mungu amemfanya YESU HUYO,
mliyemsulibisha, kuwa BWANA NA KRISTO PIA.” Huyo
hapo, “BWANA YESU KRISTO.”

Kama Yesu ni Bwana na Kristo ‘PIA,’ basi Yeye (Yesu) ni,
na hawezi kuwa mwingine ila “Baba, Mwana, na Roho
Mtakatifu” katika Nafsi MOJA aliyedhihirishwa katika mwili.
SI “Mungu katika nafsi tatu, utatu uliobarikiwa,” bali ni
MUNGU MMOJA, NAFSI MOJA yenye sifa tatu kuu, yenye
afisi tatu zinazodhihirisha sifa hizo. Sikilizeni jambo hilo tena.
Yesu yuyu huyu ni Bwana na Kristo “PIA.” Bwana (Baba) na
Kristo (Roho Mtakatifu) ni Yesu, kwa sababu Yeye (Yesu) ni
wote WAWILI (Bwana na Kristo).

Kama hilo halituonyeshi ufunuo wa kweli wa Uungu,
hakuna kitakachotuonyesha. Bwana SI mwingine; Kristo SI
mwingine. Huyu Yesu ndiye Bwana Yesu Kristo_MUNGU
MMOJA.

Filipo siku moja alimwambia Yesu, “Bwana, utuonyeshe
Baba na itatutosha.” Yesu akamwambia, “Mimi nimekuwapo
pamoja nanyi siku hizi zote wewe usinijue? Aliyeniona Mimi
amemwona Baba, basi wewe wasemaje, Utuonyeshe Baba?
Mimi na Baba Yangu ni Mmoja.” Nilinukuu hilo siku moja na
bibi fulani akasema, “Hebu kidogo, Bw. Branham, wewe na
mke wako ni mtu mmoja.”

Nikasema, “Si kwa namna hiyo.”
Akasema, “Ati nini?”
Kwa hiyo nikamwambia, “Je! unaniona?”
Akasema, “Naam.”
Nikasema, “Unamwona mke wangu?”
Akasema, “La.”
Nikasema, “Basi umoja huo ni wa aina tofauti, kwa kuwa

Yeye alisema, Ukiniona Mimi, unamwona Baba.”
Nabii alisema ya kwamba ingekuwako nuru wakati wa

jioni. Katika wimbo imeandikwa:
“Kutakuwako nuru wakati wa jioni,
Njia ya kwenda utukufuni hakika mtaiona,
Katika njia ya maji, hiyo ndiyo nuru leo,
Ukizikwa katika Jina la thamani la Yesu.
Vijana kwa wazee, tubieni dhambi zenu zote,
Roho Mtakatifu hakika ataingia ndani.
Nuru ya jioni imekuja_
Ni kweli kwamba Mungu na Kristo ni

mmoja.”
Si muda mrefu sana uliopita nilikuwa ninazungumza na

Rabi Myahudi. Akaniambia, “Ninyi Mataifa hamwezi kumkata
Mungu katika vipande vitatu na kumpa Myahudi. Tunajua
vizuri zaidi kuliko hivyo.”

Nikamwambia, “Hivyo ndivyo ilivyo hasa Rabi, hatumkati
Mungu katika vipande vitatu. Unaamini manabii, sivyo?”

Akasema, “Bila shaka ninawaamini.”
“Je! unaamini Isaya 9:6?”
“Naam.”
“Huyo nabii alikuwa akinena habari za nani?”
“Masihi.”
Nikasema, “Masihi atakuwa na uhusiano gani na Mungu?”
Akasema, “Atakuwa Mungu.”

Nikasema, “Hiyo ni kweli.” Amina.
Huwezi kumweka Mungu katika nafsi tatu ama sehemu

tatu. Huwezi kumwambia Myahudi ya kwamba kuna Baba
fulani, na Mwana fulani, na Roho Mtakatifu fulani. Yeye
atakwambia upesi sana mahali wazo hilo lilipotoka. Wayahudi
wanajua kanuni hii ya imani ilianzishwa kwenye Baraza la
Nikea.
Si ajabu wao wanatudhihaki kama makafiri.

Tunanena juu ya Mungu asiyebadilika. Wayahudi
wanaamini jambo hilo pia. Lakini kanisa lilimbadilisha Mungu
wake asiyebadilika kutoka MMOJA kuwa WATATU. Lakini
nuru inarudi katika wakati wa jioni. Ni ajabu jinsi gani ya
kwamba ukweli huu umekuja katika wakati ambapo Wayahudi
wanarudi Palestina. Mungu na Kristo ni MMOJA. Yesu huyu
ni BWANA NA KRISTO PIA.

Yohana alikuwa na ufunuo, na YESU ndiye aliyekuwa
Ufunuo huo, Naye amejionyesha Mwenyewe papa hapa katika
Maandiko_MIMI Ndiye Aliyekuwako, Aliyeko na
Atakayekuja, Mwenyezi. Amina.

Kama ufunuo umekupita, angalia juu na umtafute Mungu
uupate. Hivyo ndivyo tu utakavyoupata. Ufunuo hauna budi
kutoka kwa Mungu. Hauji kwa karama ya maarifa ya kawaida,
ya kibinadamu, bali ni kwa karama ya Roho. Unaweza hata
kuyakariri Maandiko, na ingawa jambo hilo ni jambo zuri
sana, hilo halitafaa kitu. Haina budi kuwa ni ufunuo kutoka
kwa Mungu. Inanenwa katika Neno ya kwamba hakuna mtu
anayeweza kusema ya kwamba Yesu ndiye Kristo ila kwa Roho
Mtakatifu. Huna budi kumpokea Roho Mtakatifu na ndipo, na
ndipo tu, Roho anapoweza kukupa ufunuo ya kwamba Yesu
ndiye Kristo: Mungu, Yule Mtiwa Mafuta.

Hakuna mtu anayejua mambo ya Mungu ila Roho wa
Mungu na yeye ambaye Roho wa Mungu anamfunulia hayo.
Tunahitaji kumsihi Mungu kwa ajili ya ufunuo zaidi kuliko
kitu kingine cho chote ulimwenguni. Tumeikubali Biblia,
tumekubali zile kweli zake kuu, lakini ingali si halisi kwa
watu walio wengi kwa sababu ufunuo wa Roho haupo. Neno
halijahuishwa. Biblia inasema katika 2 Kor. 5:21 ya kwamba
tumekuwa haki ya Mungu kwa muungano wetu na Yesu
Kristo. Ulilipata? Inasema ya kwamba SISI NI HAKI
YENYEWE YA MUNGU MWENYEWE kwa kuwa KATIKA
KRISTO. Inasema ya kwamba Yeye (Yesu) alifanyika DHAMBI
kwa ajili yetu. Haisemi Yeye Mwenyewe akawa mwenye
dhambi, lakini alifanyika DHAMBI kwa ajili yetu ili kwamba
kwa kuungana kwetu na Yeye tuweze kufanyika HAKI ya
Mungu. Kama tukikubali kweli hiyo (na hatuna budi
kuikubali) kwamba Yeye alifanyika DHAMBI kweli kabisa
kwa ajili yetu kwa kupachukua mahali petu, basi hatuna budi

kukubali ukweli kwamba sisi kwa kuungana kwetu Naye
tumekuwa HAKI YENYEWE ya Mungu. Kukataa hilo moja ni
kukataa hilo lingine. Kukubali hilo moja ni kukubali hilo
lingine. Sasa tunajua Biblia inasema jambo hilo. Haliwezi
kukanushwa. Lakini ufunuo wake haupo. Si halisi kwa idadi
kubwa ya watoto wa Mungu. Ni aya nzuri tu katika Biblia.
Lakini tunahitaji ifanywe HAI kwetu. Hilo litahitaji ufunuo.

Hebu niingize jambo fulani hapa litakalowashangaza na
kuwasaidia. Ni vigumu kumpata mwanafunzi ambaye haamini
Agano Jipya kwanza kabisa lilikuwa katika lugha ya
Kiyunani. Wanafunzi wetu wote maarufu wa Biblia wamesema
ya kwamba Mungu aliupa ulimwengu mataifa makuu matatu
waliotoa michango mikuu mitatu kwa ajili ya Injili. Alitupa
Wayunani waliotupa lugha ya ulimwengu mzima. Alitupa
Wayahudi waliotupa dini ya kweli na maarifa ya kweli kuhusu
Mungu kwa njia ya Mwokozi. Alitupa Warumi waliotupa dola
iliyo imara pamoja na sheria na utaratibu wa barabara kuu.
Hivyo basi tuna dini ya kweli, lugha ya kuitangazia kwa watu
wengi, na serikali na barabara za kuisambazia kwa njia za
kawaida. Na tukinena kihistoria jambo hili linaonekana kuwa
ni la kweli kabisa. Na siku hizi wasomi wetu wa Kiyunani
wanasema ya kwamba lugha ya Kiyunani ya siku za Biblia ni
kamilifu sana na sahihi sana hivi kwamba kama mwanafunzi
wa Kiyunani ni mwanasarufi hodari sana na asiyekosea
anaweza kujua kwa kweli sawasawa kabisa kile hasa Neno la
Agano Jipya linachofundisha. Lakini je! hii si ni nadharia tu?
Jambo hili ni kweli? Je! sio kweli kwamba kila msomi wa
lugha ya Kiyunani mwenye kutukuka kutoka kwenye
madhehebu fulani hushindana na mwanafunzi mwingine wa
madhehebu mengine, na je! sio kweli ya kwamba mabishano
yao msingi wake ni juu ya maneno yale yale ya Kiyunani na
kanuni zile zile za sarufi? Kwa kweli hivyo ndivyo ilivyo. Hata
huko nyuma katika Wakati wa Pergamo, kabla tu ya lile
Baraza la Nikea la 325 kulikuwa na wanafunzi wawili
mashuhuri sana, Ariusi na Athanasio waliokabana katika vita
vya mafundisho juu ya neno moja la Kiyunani. Hoja yao
ilikuwa kali sana na ikaenea ulimwenguni mwote hivi kwamba
wanahistoria walisema ulimwengu ulikuwa umegawanyika
katika vokali moja (sauti ya herufi mbili katika silabi moja.)
Sasa, kama Kiyunani ni kikamilifu namna hiyo, na
kimechaguliwa kabisa na Mungu, mbona kumekuwa na ubishi
kama huo? Hakika Mungu hakutarajia sisi sote tujue
Kiyunani? Leo hii tuna ubishi juu ya Kiyunani. Chukua kwa
mfano kile kitabu, “Kanisa la Kristo Lililolemaa Likipigwa
Eksirei” kilichoandikwa na Dk. McCrossan. Humo yeye
ameweka nukuu nyingi kutoka kwa wanasarufi wengi
mashuhuri wa Kiyunani, na anathibitisha kwa kujiridhisha
yeye mwenyewe ya kwamba kanuni zisizobadilika za sarufi ya
Kiyunani zinathibitisha bila mjadala ya kwamba Biblia

inafundisha ya kwamba mtu hubatizwa na Roho Mtakatifu
baada ya kuzaliwa mara ya pili. Pia yeye anasema yakini ya
kwamba wanawake wanaweza kuchukua mimbara kwa
sababu neno kutabiri linamaanisha kuhubiri. Lakini je! yeye
amewashawishi wasomi wengine wa Kiyunani ambao ni
hodari tu kama alivyo yeye? Hata kidogo. Jambo tu
unalopaswa kufanya ni kuwasoma wale wasomi wanaoshikilia
wazo linalotofautiana na usikilize nukuu zao za kitaalamu.

Sasa si kwamba tu yale niliyokwisha kusema sasa hivi
kwamba ni kweli, bali hebu tupige hatua moja mbele. Leo tuna
wanafunzi ambao wanadai ya kwamba yale maandiko ya
kwanza yaliandikwa katika Kiaramu ambayo ilikuwa ndiyo
lugha ya Yesu na ya watu wa siku Zake. Wao wanadai ya
kwamba hao watu hawakuzungumza na kuandika katika
Kiyunani kama inavyodhaniwa na watu wengi. Na ukweli ni
kwamba wanahistoria wetu wamegawanyika katika jambo hilo.
Kwa mfano, Dk. Schonfield, msomi hodari sana amejiridhisha
kwa kuthibitisha kutokana na utafiti kwamba Agano Jipya
liliandikwa katika lugha ya kienyeji ya watu wanaozungumza
Kiyunani wa siku hizo. Yeye anajenga hoja safi kwa imani zake,
kutokana na hati mbalimbali alizopata. Lakini kwa upande
mwingine tuna mwanafunzi mwingine mashuhuri, Dk. Lamsa,
ambaye ameshawishika ya kwamba Agano Jipya liliandikwa
katika Kiaramu na hana mwingine ila mwanahistoria maarufu
sana, Toynbee, kuunga mkono mjadala wake kwamba Kiaramu,
wala SI KIYUNANI ndiyo iliyokuwa lugha ya watu hao, kwa
hiyo inaonekana ya kwamba inawezekana Agano Jipya
liliandikwa kwanza katika Kiaramu.

Hata hivyo, kabla hatujashughulikia jambo hili sana, hebu
na tusome tafsiri ya King James na tafsiri ya Dk. Lamsa pia.
Tunafurahi kuona ya kwamba maneno katika hizo zote mbili
ni yale yale kabisa hivi kwamba kwa kweli hakuna tofauti kati
ya yaliyomo wala katika mafundisho. Hata tunaweza
kumalizia kwamba Mungu ameruhusu maandiko haya
yaliyovumbuliwa hivi karibuni na vitabu vilivyoandikwa hivi
karibuni vya maandiko ambayo tayari yamejulikana kuja
mbele zetu kuthibitisha ukweli wa kile tulicho nacho tayari.
Nasi tunaona ya kwamba ingawa watafsiri wanaweza
kupingana, maandiko hayapingani.

Sasa unaweza kuona ya kwamba huwezi kuweka msingi
wa tafsiri juu ya maarifa ya kina sana ya msomi juu ya lugha
ambayo Biblia imeandikwa. Lakini kama wewe bado huwezi
kuona hilo kwa sababu umetiwa utaji katika moyo wako na
mapokeo hapa pana mfano mmoja wa mwisho. Hakuna mtu
anayeweza kutilia shaka kwamba Waandishi na Mafarisayo na
wanachuoni mashuhuri wa mwaka wa 33 B.K. walijua kanuni
sahihi za sarufi na maana sahihi ya maneno ambayo kwayo
Agano la Kale liliandikwa; lakini pamoja na maarifa yao ya

hali ya juu sana walikosa ufunuo wa Neno la Mungu
lililoahidiwa lililodhihirishwa katika Mwana. Alikuwa yuko
hapo na ameelezewa kutoka Mwanzo hadi Malaki, kukiweko
na sura zote nzima zilizotengwa kwa ajili Yake na huduma
Yake, na hata hivyo kuacha wachache walioangaziwa na Roho,
walimkosa kabisa.

Sasa tunafikia neno la uamuzi wa mwisho, uamuzi wa
mwisho ule ambao tuliupata tayari katika Neno. Hata ingawa
tunaamini katika kujaribu kupata maandiko ya kale sana na
yaliyo bora sana ili kupata kumbukumbu nzuri sana
iwezekanayo ya Neno, hatutaweza kupata maana yake halisi
kwa kusoma na kulinganisha Maandiko, hata tuwe waaminifu
tuwezavyo kuwa. ITAHITAJI UFUNUO KUTOKA KWA
MUNGU KULIELEZA. HIVYO NDIVYO HASA PAULO
ALIVYOSEMA, “NAYO TWAYANENA; SI KWA MANENO
YANAYOFUNDISHWA KWA HEKIMA YA KIBINADAMU,
BALI YANAYOFUNDISHWA NA ROHO MTAKATIFU.” I
Kor. 2:15. Ufunuo wa kweli ni Mungu akifasiri Neno Lake
Mwenyewe kwa kuthibitisha yale yaliyoahidiwa.

Sasa mtu asielewe vibaya na yale niliyosema na kufikiria
ya kwamba mimi siamini katika usahihi wa Neno jinsi tulivyo
nalo sasa. Ninaamini Biblia hii ni sahihi. Yesu alishuhudia
kabisa ukweli wa Agano la Kale alipokuwa hapa duniani nalo
liliandikwa vile vile kama Agano letu Jipya. Usije ukakosea,
tuna Neno lisilokosea la Mungu leo na mtu ye yote asithubutu
kuondoa kwake ama kuongeza kwake. Lakini tunahitaji Roho
yule yule aliyetupa hilo, kutufundisha.

Loo! jinsi tunavyohitaji ufunuo kwa Roho. Hatuhitaji
Biblia mpya, hatuhitaji tafsiri mpya, ingawa baadhi ni nzuri
sana, wala sizipingi, LAKINI TUNAHITAJI UFUNUO WA
ROHO. Na Mungu na ashukuriwe, tunaweza kupata
tunachohitaji, kwa kuwa Mungu anataka kutufunulia Neno
Lake kwa Roho Wake.

Mungu na aanze kwa Roho Wake kutupa ufunuo unaotoa
uzima na wenye ushindi daima. Loo! laiti kanisa lingalipata tu
ufunuo mpya na liwe kwa ufunuo huo Neno linaloishi
lililodhihirishwa, tungeweza kufanya kazi kuu zaidi na
kumtukuza Mungu Baba yetu wa mbinguni.

KUFUNGULIWA KUTOKA DHAMBINI

Ufu. 1:5, Yeye atupendaye, na kutuosha dhambi zetu katika
damu Yake.” Neno “kutuosha” kwa kweli ni
“kutufungua”_“Kutufungua kutoka katika dhambi zetu kwa
damu Yake Mwenyewe.” Je si ni jambo lililo zuri sana hilo?
Lakini je! wewe una ni wa kiroho? Ulilipata? Damu Yake
MWENYEWE ndiyo iliyotufungua kabisa kutoka katika
dhambi zetu. Haikuwa ni damu ya kibinadamu. Ilikuwa ni

damu ya Mungu. Petro aliiita damu ya Kristo. Paulo aliiita
damu ya Bwana, na damu ya Yesu. Si nafsi tatu, bali nafsi
MOJA. Huo hapo ule ufunuo tena, Mungu MMOJA. Huyo
Yehova Mungu mwenye nguvu zote alishuka na kujifanyia
Mwenyewe mwili kwa njia ya kuzaliwa kibikira na kukaa
ndani ya mwili huo, ili iwe ni damu ya Mungu ambayo
ingetufungua (kutufungua kabisa) kutoka katika dhambi zetu
na kutuweka mbele Yake Mwenyewe bila waa kwa furaha kuu.

Ungetaka mfano wa Agano la Kale? Hebu turudi katika
Bustani ya Edeni. Wakati habari za kwanza zilipofika
utukufuni ya kwamba yule mwana, Adamu, alikuwa amepotea,
je! Mungu alimtuma malaika? Je! Yeye alimtuma mwana
fulani? Je! Yeye alimtuma mtu mwingine anayefanana nasi?
La, Yeye alikuja MWENYEWE kumkomboa huyo mwana
aliyepotea. Haleluya! Mungu hakukabidhi mpango Wake wa
wokovu kwa mtu mwingine. Yeye alijiamini Mwenyewe tu.
Mungu alifanyika mwili na akakaa kwetu na akatukomboa
Kwake Mwenyewe. Tunaokolewa na “Damu ya Mungu”.
Mungu wa Milele aliishi katika mwili upatikanao na mauti
kusudi aziondoe dhambi. Yeye alifanyika Mwana-Kondoo
kusudi amwage damu Yake na kuingia kwenye pazia nayo.

Wazia jambo hili. Kwa kuwa ni damu ya Mungu, ni damu
iliyo kamilifu; na kama damu iliyo kamilifu inatufungua kutoka
kwenye nguvu na kifungo na kuchafuliwa na dhambi, basi kule
kufunguliwa ni kukamilifu na kamili. Basi sasa hakuna
hukumu. “Ni nani atakayewashtaki wateule wa Mungu? Mungu
ndiye Mwenye kuwahesabia haki (anayetutangaza kwamba
tuna haki). Ni nani atakayewahukumia adhabu? Kristo ndiye
aliyekufa^” Rum. 8:33-34. Hilo hapo, mauti Yake ilitupa ile
damu. Damu hiyo imetufungua. Sasa hakuna hukumu.
Inawezaje kuweko? Hakuna kitu cha kuhukumiwa, kwa sababu
ile damu imetufungua kutoka katika dhambi. Tuko huru,
hatuna hatia. Usimsikilize mwanadamu, sikiliza Neno.
Umefunguliwa na damu.

Sasa usifungwe tena na mapokeo na kanuni za imani na
madhehebu. Usipotezwe kwa kuwasikiliza hao wanaokana
nguvu za Neno na kukana ya kwamba Yesu anaokoa,
anaponya, anajaza na Roho Mtakatifu na nguvu. Ninyi ni watu
wa Mungu walio hai, waliofunguliwa na damu Yake
Mwenyewe. Kama ungali unashikilia imani yako kwenye
kanuni za imani na madhehebu, ni dhahiri kwa huo ushuhuda
ya kwamba umepoteza imani yako katika Neno.

WAFALME NA MAKUHANI
Ufu. 1:6, “Na kutufanya kuwa wafalme na makuhani kwa

Mungu, na Baba Yake; Utukufu na ukuu una Yeye hata milele
na milele. Amina.”

“Ametufanya!” Loo! kuna kweli fulani tunazopaswa
kutilia mkazo. Hii ni mojawapo. YEYE! AMETUFANYA!
Wokovu ni kazi Yake. Wokovu ni wa Bwana. Wote ni wa
neema. Yeye alitukomboa kwa kusudi fulani. Alitununua kwa
kusudi fulani. Sisi ni wafalme, wafalme wa kiroho. Loo!
tutakuwa wafalme juu ya dunia pamoja Naye wakati
atakapoketi kwenye kiti Chake cha enzi. Lakini hivi sasa sisi
ni wafalme wa kiroho na tunatawala juu ya ufalme wa kiroho.
Inasema katika Warumi 5:17, “Kwa maana ikiwa kwa kukosa
mtu mmoja mauti ilitawala kwa sababu ya yule mmoja; zaidi
sana wao wapokeao wingi wa neema na kile kipawa cha haki,
watatawala katika uzima kwa yule mmoja, Yesu Kristo.” Na
katika Kol. 1:13, “Naye alituokoa katika nguvu za giza,
akatuhamisha na kutuingiza katika ufalme (utawala) wa
Mwana wa pendo Lake.” Sasa hivi tunatawala pamoja na
Kristo, tukiwa na utawala juu ya dhambi, ulimwengu, mwili,
na ibilisi. Akionyesha sifa na utukufu Wake; akijionyesha
MWENYEWE, kwa maana ni Kristo ndani yetu, akitaka na
kutenda mapenzi Yake mema. Naam, kweli, hata sasa tumeketi
katika ulimwengu wa roho katika Kristo Yesu.

“Na kutufanya makuhani.” Naam, makuhani Kwake,
tukitoa sifa za kiroho kwa midomo iliyotakaswa. Tukitumia
maisha yetu kama dhabihu safi Kwake. Tukimwabudu Yeye
katika Roho na katika kweli. Tukipatanisha na kuombeana
dua. Makuhani na wafalme kwa Mungu wetu. Si ajabu
ulimwengu hautuvutii nasi ni watu wa ajabu wenye bidii mno
katika kutenda mema. Tumeumbwa upya katika Yeye tupate
kuwa watoto tufananao na Baba yetu.

MUNGU AJAYE

Ufu. 1:7, “Tazama, yuaja na mawingu; na kila jicho
litamwona, na hao pia waliomchoma: na kabila zote za dunia
wataomboleza kwa ajili Yake. Naam. Amina.”

Yuaja. Yesu anakuja. Mungu anakuja. Nabii anakuja.
Kuhani na Mfalme anakuja. Aliye YOTE katika YOTE
anakuja. Naam, Bwana Yesu, njoo upesi. Amina.

Yuaja. Yeye anakuja katika mawingu, mawingu ya utukufu
kama wakati alipoonekana juu ya Mlima wa Kugeuka Sura, na
nguo Zake zilikuwa zinang’aa wakati nguvu za Mungu
zilipomfunika. Na KILA jicho litamwona. Hiyo inamaanisha
hii si kule Kunyakuliwa. Hii ni wakati atakapokuja
kupachukua mahali Pake panapomstahili kama Mtawala wa
Ulimwengu. Huu ni wakati ambapo hao waliomchoma kwa
kanuni zao za imani na mafundisho ya madhehebu yao
watakapoomboleza, na watu wote watalia kwa hofu kwa
sababu ya Yeye Ambaye ni Neno.

Haya ndiyo maneno ya ufunuo wa Zekaria 12:9-14.
Zekaria alitabiri jambo hili kama miaka 2,500 iliyopita. Liko
karibu sana kutukia. Sikilizeni. “Hata itakuwa siku hiyo, ya
kwamba nitatafuta kuwaangamiza mataifa yote watakaokuja
kupigana na Yerusalemu. Nami nitawamwagia watu wa
nyumba ya Daudi, na wenyeji wa Yerusalemu, Roho ya neema
na kuomba: nao watanitazama Mimi Ambaye
walinichoma^” Sasa, Injili inarudi lini kwa Wayahudi?
Wakati siku ya Mataifa imekwisha. Injili iko tayari
kuwarudia Wayahudi. Loo, laiti ningaliweza tu kuwaambia
jambo fulani linalokaribia kutukia katika siku hii yetu.
Jambo hili kuu lililo karibu kutukia litaendelea mpaka
Ufunuo 11 na kuwachukua wale mashahidi wawili, wale
manabii wawili, Musa na Eliya, wakiirudisha Injili kwa
Wayahudi. Tuko tayari kwa ajili ya jambo hilo. Kila kitu kiko
sawasawa. Kama vile Wayahudi walivyouleta ujumbe kwa
Mataifa, vivyo hivyo Mataifa wataurudisha moja kwa moja
kwa Wayahudi, ndipo Kunyakuliwa kutakuja.

Sasa, kumbukeni yale tuliyosoma katika Ufunuo na
Zekaria. Yote yanatukia mara baada ya ile dhiki. Kanisa la
Mzaliwa wa Kwanza halipitii katika ile dhiki. Tunajua jambo
hilo. Biblia inafundisha jambo hilo.

Katika wakati huo inasema ya kwamba Mungu atamwaga
Roho Wake juu ya nyumba ya Israeli. Ni Roho yeye yule
aliyemwagwa juu ya Mataifa katika siku zao. “Nao
watanitazama Mimi Ambaye walimchoma, nao
watamwombolezea, kama vile mtu amwombolezeavyo
mwanawe wa pekee, nao wataona uchungu kwa ajili Yake,
kama vile mtu aonavyo uchungu kwa ajili ya mzaliwa wake wa
kwanza. Siku hiyo kutakuwa na maombolezo makuu huko
Yerusalemu, kama maombolezo ya Hadadrimoni katika bonde
la Megido. Nayo nchi itaomboleza, kila jamaa peke yake;
jamaa ya nyumba ya Daudi peke yao, na wake zao peke yao;
jamaa ya nyumba ya Nathani peke yao, na wake zao peke
yao^” na kila moja ya hizo nyumba peke yao wakati Yeye
atakapokuja katika mawingu ya utukufu katika Kuja Kwake
Mara ya Pili. Wale Wayahudi waliomchoma watamwona kama
isemwavyo katika Maandiko mengine, “Ulipata wapi jeraha
hizo?” Naye atasema, “Katika nyumba ya rafiki Zangu.”
Hautakuwa tu ni wakati wa maombolezo kwa Wayahudi
waliomkataa kama Masihi, bali utakuwa ni wakati wa
maombolezo kwa wale waliosalia wa Mataifa ambao
wamemkataa kama Mwokozi wa siku hii.

Kutakuwa na kulia na kuomboleza. Wale wanawali
waliolala watakuwa wakilia. Wao wanawakilisha kanisa
lililokataa kupata mafuta (ishara ya Roho Mtakatifu) katika
taa zao (alama ya mwili ama chombo cha mafuta) mpaka
ikawa wamechelewa. Si kwamba wao hawakuwa ni watu

wazuri. Wao walikuwa wanawali na hilo linaonyesha hali ya
juu ya uadilifu. Lakini wao hawakuwa na mafuta katika taa
zao kwa hiyo wakatupwa nje ambako kulikuwa na kulia na
kusaga meno.

Hebu tufananishe haya yote kutoka katika Mwanzo, sura
ya 45, ambapo Yusufu anakutana na ndugu zake huko Misri na
anajifunua kwao. Mwanzo 45:1-7, “Hapo Yusufu hakuweza
kujizuia mbele yao wote waliosimama karibu naye; akapiga
kelele, na kusema, Mwondoeni kila mtu mbele yangu. Wala
hakusimama mtu pamoja naye, Yusufu alipojitambulisha kwa
nduguze. Akapaza sauti yake akalia: nao Wamisri na watu wa
nyumba ya Farao nao wakasikia. Yusufu akawaambia ndugu
zake, Mimi ndimi Yusufu; baba yangu angali hai bado? Wala
ndugu zake hawakuweza kumjibu; maana waliingiwa na hofu
mbele yake. Yusufu akawaambia ndugu zake, Karibieni
kwangu, nawaomba. Basi wakakaribia. Akasema, Mimi ni
Yusufu, ndugu yenu, ambaye mliniuza kwenda Misri. Basi sasa
msihuzunike, wala msiudhike nafsi zenu, kwa kuniuza huku:
maana Mungu alinipeleka mbele yenu kuhifadhi maisha ya
watu. Maana miaka hii miwili njaa imekuwa katika nchi: na
iko tena miaka mitano, isiyo na kulima wala kuvuna. Mungu
alinipeleka mbele yenu kuwahifadhia masazo katika nchi, na
kuwaokoa ninyi kwa wokovu mkuu.”

Je! hilo halilingani na Zek. 12 vizuri sana tu? Tukiweka
yote mawili pamoja hatuna budi kulipata sawasawa kabisa.

Wakati Yusufu alipokuwa mdogo sana alichukiwa na
ndugu zake. Kwa nini yeye alichukiwa na ndugu zake?
Ilikuwa ni kwa sababu alikuwa wa Kiroho. Yeye hakuweza
kujizuia kuona maono hayo, wala hakuweza kujizuia kuota
ndoto na kufasiri. Hilo lilikuwa ndani yake. Yeye hakuweza
kuonyesha jambo lingine lo lote ila lile lililokuwa ndani yake.
Kwa hiyo, wakati nduguze walipomchukia ilikuwa hakuna
sababu. Lakini yeye alikuwa kipenzi cha baba yake. Baba
yake alikuwa nabii na alielewa. Hilo linafanya mfano
mkamilifu wa Kristo. Mungu Baba alimpenda Mwana,
lakini wale ndugu (Waandishi na Mafarisayo) walimchukia
kwa sababu Yeye aliweza kuwaponya wagonjwa, kufanya
miujiza na kutabiri mambo yajayo, kuona maono na
kuyafasiri. Hiyo haikuwa sababu ya kumchukia bali wao
walimchukia, na kama vile ndugu za Yusufu, wao
walimchukia bila sababu.

Sasa kumbukeni jinsi hao wana wa Yakobo
walivyomtendea Yusufu. Walimtupa shimoni. Wakachukua
koti lake la rangi nyingi ambalo baba yake alikuwa amempa
na kulichovya katika damu kumfanya baba yake afikirie
kwamba huyo mvulana aliuawa na mnyama fulani. Walimuuza
kwa wafanyi biashara ya watumwa ambao walimchukua
mpaka Misri na huko akauzwa tena kwa jemadari. Mke wa



28  NYAKATI SABA ZA KANISA

huyo jemadari alimfanya afungwe gerezani kwa kumsingizia,
lakini baada ya kitambo kidogo uwezo wake kama nabii
ulimfanya Farao asikie habari zake naye akainuliwa hadi
mkono wa kuume wa Farao akiwa na mamlaka makubwa hivi
kwamba hakuna mtu angaliweza kumkaribia Farao isipokuwa
aje kwanza kwa kupitia kwa Yusufu.

Sasa hebu na tuyachunguze maisha ya Yusufu wakati
alipokuwa Misri, kwa sababu hapa ndipo tunapomwona kama
mfano mkamilifu wa Kristo. Wakati alipokuwa katika nyumba
ya yule jemadari yeye alishtakiwa kwa kusingiziwa,
akaadhibiwa na kufungwa gerezani bila sababu, kama tu
walivyomfanyia Yesu. Huko gerezani alifasiri ndoto ya mkuu
wa wanyweshaji na ya mwokaji waliokuwa pia wafungwa
pamoja naye. Mnyweshaji aliachiliwa hai, bali huyo mwingine
alihukumiwa adhabu ya kifo. Kristo alifungwa msalabani,
akaachwa na Mungu na wanadamu. Katika pande zote mbili
Zake kulikuwa na mwizi_mmoja alikufa, kiroho, lakini huyo
mwingine alipewa uzima. Basi angalia, wakati Yesu
alipotolewa msalabani, Yeye aliinuliwa hadi mbinguni na sasa
anaketi mkono wa kuume wa ile Roho kuu ya Yehova; wala
hakuna mtu awezaye kuja kwa Mungu ila kwa Yeye. Kuna
mpatanishi MMOJA kati ya Mungu na wanadamu, Naye ndiye
yote unayohitaji. Hakuna akina Mariamu wala watakatifu, ni
Yesu tu.

Tukiendelea na mfano huu tunaouona katika Yusufu,
angalia jinsi ambavyo kila kitu alichokifanya huko Misri
kilifanikiwa. Kazi yake ya kwanza kwa yule jemadari
ilifanikiwa. Hata gereza lilifanikiwa. Wakati Yesu
atakaporudi, jangwa litachanua kama waridi. Yeye ndiye
“Mwana wa Usitawi.” Kwa kuwa hakuna wakati uliopata
kusitawi kama ule uliokuwa chini ya Yusufu, vivyo hivyo kuna
wakati wa baraka kama hizo unaokuja duniani ambao
ulimwengu haujapata kuujua. Kila mmoja wetu anaweza
kuketi chini ya mtini wake mwenyewe na kucheka na kufurahi
na kuishi milele katika uwepo Wake. Katika uwepo Wake
kuna utimilifu wa furaha na katika mkono Wake wa kuume
kuna raha za milele na milele. Mungu asifiwe.

Sasa angalia, ya kwamba kila mahali Yusufu alipoenda
walipiga baragumu kutangaza kuwasili kwake. Watu
wangepiga kelele, “Mpigieni goti Yusufu!” Haidhuru mtu
alikuwa anafanya nini, wakati baragumu hiyo ilipolia yeye
alipiga goti. Angeweza kuwa anauza bidhaa fulani mitaani,
akikaribia kuchukua pesa zake, lakini ilimbidi kuacha na
kupiga goti wakati baragumu hiyo ilipolia. Kama yeye
alikuwa mchezaji ama mwigizaji wa mchezo, ingembidi
kukomesha mchezo wake na kumpigia Yusufu magoti wakati
uwepo wake ulipotangazwa kwa wito wa hiyo baragumu. Na
moja ya siku hizi kila kitu katika wakati kitasimama kimya

hapo baragumu ya Mungu itakapolia, na waliokufa katika
Kristo watafufuka na itapambazuka asubuhi ya milele
inayong’aa na iliyo nzuri. Kila kitu kitapiga magoti wakati
huo, kwa maana imeandikwa, “Kwa hiyo tena Mungu
alimwadhimisha mno, akamkirimia Jina lile lipitalo kila jina;
ili kwa Jina la Yesu kila goti lipigwe, la vitu vya mbinguni,
na vya duniani, na vya chini ya nchi; na kwamba kila ulimi
ukiri ya kuwa Yesu Kristo Ni Bwana, kwa utukufu wa
Mungu Baba.” Fil. 2:9-11.

Lakini angalia ufunuo mwingine wa utukufu katika huku
kumfananisha Yusufu. Yusufu, alipokuwa Misri, alipewa bibi-
arusi wa Mataifa na kwake akapata jamaa ya wana wawili,
Efraimu na Manase. Yusufu akamwomba baba yake
kuwabariki wavulana hao wawili. Akawaweka mbele ya
Yakobo ili kwamba Manase, mzaliwa wa kwanza angekuwa
kwenye mkono wa kuume wa Yakobo na Efraimu mkono wa
kushoto. Yakobo alipokuwa tayari kuwabariki akapitanisha
mikono yake hivi kwamba mkono wa kuume ulimwangukia
aliye mdogo. Yusufu akapaza sauti, akasema, “Sivyo, baba
yangu, huyu aliye mkono wako wa kulia ndiye mzaliwa wa
kwanza.” Lakini Yakobo akasema, “Mungu aliipitanisha
mikono yangu.” Hapa katika mfano tunaona ya kwamba
baraka ambazo zilikuwa ni za mzaliwa wa kwanza (Myahudi)
zilipewa aliye mdogo (Mmataifa) kupitia msalaba (mikono
iliyopitanishwa) wa Bwana Yesu Kristo. Baraka huja kwa
kupitia msalabani. Gal.3:13-14, “Kristo alitukomboa katika
laana ya torati, kwa kuwa alifanywa laana kwa ajili yetu:
maana imeandikwa, Amelaaniwa kila mtu aangikwaye juu ya
mti; ili kwamba baraka ya Ibrahimu iwafikilie Mataifa katika
Yesu Kristo; tupate kupokea ahadi ya Roho kwa njia ya
imani.” Baraka ya Ibrahimu ilikuja kupitia msalaba
ikawafikia Mataifa. Wayahudi waliukataa msalaba; kwa hiyo,
Yesu akamchukua bibi-arusi wa Mataifa.

Sasa tukirudi kwenye hadithi ya Yusufu akikutana na
ndugu zake. Unakumbuka ya kwamba si ndugu wote
waliokuja. Yusufu alijua jambo hilo na akasisitiza ya kwamba
ndugu wote wasimame mbele zake, la sivyo hangeweza
kujitambulisha kwao. Hatimaye wakamleta yule aliyekuwa
amekosekana, Benyamini mdogo. Ilikuwa ni Benyamini
mdogo, ndugu wa tumbo moja wa Yusufu, aliyeiwasha moto
nafsi yake. Na hapo Yusufu wetu, ambaye ni Yesu,
atakapowajia watu ambao wameshika amri za Mungu na
ambao wamerudi Palestina, nafsi Yake itawaka moto.
Benyamini mdogo anawakilisha wale Israeli 144,000 wanaotoka
duniani kote ambao wamerudi Palestina kwa ajili ya ukombozi
wao. Wao watakuwa wamesimama kule wakiwa tayari
kumpokea Yeye, Ambaye kumjua vizuri ni Uzima wa milele.
Watasema, “Huyu ndiye Mungu wetu Ambaye tumemngojea.”

Ndipo watakapomwona Yeye Ambaye walimchoma. Nao
watalia kwa hofu, “Haya makovu mabaya sana yalitoka wapi?
Ilikuwaje?” Nao watalia na kuomboleza, kila jamaa peke yao,
kila mmoja peke yake katika uchungu wa huzuni.

Basi Kanisa la Mataifa litakuwa wapi wakati Yesu
anajitambulisha kwa ndugu Zake? Kumbuka ya kwamba bibi-
arusi wa Yusufu pamoja na wale watoto wawili walikuwa
katika jumba la kifalme, kwa kuwa Yusufu alikuwa
ameamuru, “Kila mtu na aniache; waondoe wote mbele
yangu.” Kwa hiyo bibi-arusi wa Mataifa alifichwa katika
jumba la kifalme la Yusufu. Kanisa la Mataifa litaenda wapi
katika Kunyakuliwa? Katika jumba la kifalme. Bibi-arusi
ataondolewa duniani. Atanyakuliwa kabla ya ile dhiki kuu
kumlaki Bwana wake hewani. Kwa miaka mitatu na nusu
wakati hasira ya kupatiliza ya Mungu inamiminwa, atakuwa
katika ile Karamu Kuu ya Arusi ya Mwana-Kondoo. Ndipo
Yeye atakaporudi, akimwacha bibi-arusi Wake katika
“nyumba ya Baba Yake,” wakati anapojitambulisha kwa
ndugu Zake. Katika wakati uu huu, lile agano la mpinga-
Kristo ambalo Wayahudi wamefanya na Rumi litavunjwa.
Rumi na marafiki zake basi wanatuma majeshi yao
kuwaangamiza Wayahudi wote wanaomcha Mungu, na kulitii
Neno. Lakini wakati wanapokuja kuuvamia ule mji wapate
kuuangamiza, kutatokea mbinguni ishara ya kuja Kwake
Mwana wa Adamu akiwa na majeshi Yake yenye nguvu nyingi
kuwaangamiza hao ambao wamekuwa wakiiharibu dunia.
Huku adui amefukuzwa, Yesu basi anakuja na kujionyesha
kwa wale 144,000. Baada ya kuona matendo Yake makuu ya
wokovu, wamekuja kujua uweza Wake. Lakini pia kwa
kuyaona majeraha Yake na wakijua ya kwamba walikuwa
wamemkataa hata mpaka wakati huo, kunawafanya walie
sana katika uchungu wa hofu kuu na woga, kama
walivyofanya ndugu zao wa kale waliposimama mbele ya
Yusufu, wakiogopa sana kwamba wangeuawa. Lakini kama
Yusufu alivyosema, “Msijikasirikie. Yote ni sawa na salama.
Mungu alihusika na hayo yote. Alifanya hivyo kusudi
ayahifadhi maisha.” Vivyo hivyo Yesu atanena amani na
upendo kwao.

Kwa nini Wayahudi walimkataa Yesu? Mungu alihuskika
na hayo yote. Ilikuwa ndiyo njia pekee angaliweza kumleta
bibi-arusi wa Mataifa. Yeye alikufa msalabani apate
kuyahifadhi maisha ya Kanisa la Mataifa.

Sasa hawa 144,000 hawako katika bibi-arusi. Katika
Ufunuo 14:4 wanaitwa bikira nao wanamfuata Mwana-Kondoo
po pote aendapo. Ukweli kwamba wao hawajatiwa unajisi na
wanawake inaonyesha ya kwamba wao ni matowashi (Mat.
19:12). Matowashi walikuwa wasimamizi wa chumba cha bibi-
arusi. Walikuwa watumishi. Angalia ya kwamba wao hawaketi

kwenye kiti cha enzi lakini wako mbele ya kiti cha enzi. La,
wao hawako katika bibi-arusi, bali watakuwa katika ule
utawala wa fahari wa miaka elfu moja.

Tunaona basi ya kwamba wakati hawa wa mwisho wa
Israeli watakapounganishwa kwa Bwana katika upendo, na
yule adui amekwisha kuangamizwa, Mungu atautayarisha ule
mlima Wake mtakatifu, ile Bustani Yake mpya ya Edeni kwa
ajili ya bibi-arusi Wake na watumishi Wake kwa ajili ya
fungate ya miaka elfu moja duniani. Kwa kuwa Adamu na
Hawa walikuwa katika ile bustani na hawakuimaliza ile
miaka elfu moja, sasa Yesu, Adamu wetu wa mwisho, na Hawa
Wake (Kanisa la Kweli) atatimiza mpango wote wa Mungu.

Loo! jinsi Biblia inavyojirudia. Tamasha la Yusufu na
ndugu zake liko karibu na kurudiwa, kwa maana Yesu yuaja
karibuni.

Na tunapoacha mfano wa Yusufu, kuna jambo moja zaidi
ninalotaka kulileta mlione kuhusu wakati huu wa mwisho.
Mnakumbuka ya kwamba Yusufu aliposimama mbele ya
ndugu zake wakati Benyamini alipokuwa hayuko pamoja nao
alizungumza kwa mkalimani ingawa yeye alijua Kiebrania
vizuri. Alizungumza na ndugu zake katika lugha ya kigeni.
Hivi mlijua ya kwamba ule Wakati wa Kwanza wa Mataifa
(kichwa cha dhahabu, Kipindi cha enzi ya Babeli) kilimalizikia
kwa ujumbe katika lugha zilizoandikwa kwenye ukuta?
Wakati huu unaisha namna ile ile. Wingi wa lugha katika siku
hii ni thibitisho zaidi ya kwamba Majira ya Mataifa
yamekwisha na Mungu anawarudia Waisraeli.

Yuaja upesi. Yule Alfa na Omega, Nabii, Kuhani na
Mfalme, Yote katika Yote, Bwana Mungu wa Majeshi, yuaja
upesi. Naam Bwana Yesu, Mungu Mmoja na Aliye wa Kweli,
njoo upesi!

Ufunuo 1:9-20

Yohana Katika Patmo
Ufu. 1:9, “Mimi Yohana, ndugu yenu na mwenye kushiriki

pamoja nanyi katika mateso na ufalme na subira ya Yesu
Kristo, nalikuwa katika kisiwa kiitwacho Patmo, kwa ajili ya
Neno la Mungu, na ushuhuda wa Yesu Kristo.”

Huu mfululizo wa maono ya Ufunuo wa Utu wa Yesu
Kristo ulipewa Yohana alipokuwa amehamishwa kwenye
Kisiwa cha Patmo. Kisiwa hiki kidogo kiko maili thelathini
kutoka pwani ya Asia Ndogo katika Bahari ya Aegean. Kikiwa
chenye miamba miamba na kimejaa nyoka, mijusi na nge,
hakikuwa kilikuwa na dhamani ndogo kibiashara, kwa hiyo
kilitumiwa na Dola ya Kirumi kama koloni la adhabu ambapo
waliwekwa majambazi sugu, wafungwa wa kisiasa, nk.

Utaona ya kwamba Yohana amejitambulisha mwenyewe
kwa Wakristo kama ndugu katika mateso. Ilikuwa kwenye
wakati huu ambapo kanisa la mwanzoni lilikuwa likipitia
katika mateso makuu. Dini yao haikuwa tu “ikinenwa vibaya
kila mahali” bali hao watu wenyewe waliwekwa gerezani na
kuuawa. Yohana, kama wengine wengi, alikuwa sasa akiteseka
kifungoni kwa ajili ya Neno la Mungu na ushuhuda wa Yesu
Kristo. Wakati alipokamatwa, wao walijaribu kumuwua kwa
kumchemsha katika mafuta kwa masaa ishirini na manne bila
kufanikiwa. Maafisa waliokasirika sana na wasiokuwa na la
kufanya basi wakamhukumu kwenda Patmo kama mchawi.
Lakini Mungu alikuwa pamoja naye, na aliachiliwa na
kuondoka kule kisiwani na kurudi Efeso ambako aliendelea
tena kuwa mchungaji mpaka wakati wa kifo chake.

Maono aliyopokea Yohana yalidumu muda wa miaka
miwili, 95-96 B.K. Hayo ndiyo maono yaliyo makubwa sana
katika Neno lote. Kitabu kizima kimeandikwa katika
mafumbo, na kwa hiyo ndicho lengo la ukosoaji karibu wote
pamoja na ubishi. Hata hivyo, kina muhuri ya Mungu juu
Yake. Hilo linakifanya cha kweli na cha thamani kubwa mno
kwa wote wanaokisoma ama kusikiliza kurasa zake takatifu.

KATIKA ROHO SIKU YA BWANA

Ufu. 1:10, “Nalikuwa katika Roho siku ya Bwana; na
nikasikia sauti kuu nyuma yangu, kama sauti ya baragumu.”

“Nalikuwa katika Roho.” Hivi kweli hilo halipendezi?
Jamani, napenda hilo. Ungeweza tu kuyaita tu maneno hayo,

“Maisha yote ya Mkristo.” Kama tutaishi kama Wakristo,
inatubidi kuwa katika Roho WAKE. Yohana hakuwa akinena
juu ya kuwa katika roho yake mwenyewe. Hilo halingalileta
maono haya. Ilipaswa kuwa ni Roho wa Mungu. Inabidi iwe ni
Roho wa Mungu akiwa yu pamoja nasi, pia, la sivyo jitihada
zetu zote ni bure. Paulo alisema, “Nitaomba katika Roho,
nitaimba katika Roho, nitaishi katika Roho.” Kama kuna
jambo lo lote zuri litakalokuja kwangu halina budi kufunuliwa
na Roho, lithibitishwe na Neno, na kudhihirishwa kwa
matokeo linayoleta. Kwa hakika tu kama vile Yohana
alivyopaswa kuwa katika Roho kupokea huo mafunuo haya
muhimu mno ulikua upya kutoka kwa Yesu, tunahitaji kuwa
katika Roho kufahamu mafunuo ambayo Mungu ametupa
kuishi kwayo katika kwa Neno Lake, kwa kuwa ni Roho yule
yule.

Liangalieni jinsi hii. Wengi mno husoma Biblia ambapo
inasema katika Matendo 2:38, “Tubuni mkabatizwe kila mmoja
wenu katika Jina la Yesu Kristo mpate ondoleo la dhambi
zenu, nanyi mtapokea kipawa cha Roho Mtakatifu,” nao
wanapitiliza tu moja kwa moja. Hawalioni. Kama
wangeliliona, kwa kuingia katika Roho, wangejua ya kwamba
kama wanataka kupokea Roho Mtakatifu, wanapaswa kutubu
na kubatizwa katika Jina la Bwana Yesu halafu Mungu
angewajibika kulitimiza Neno Lake kwa kuwajaza na Roho
Mtakatifu. Wao hawaiingii katika Roho Wake la sivyo jambo
hilo lingetukia kwao sawasawa kabisa na Neno lisemavyo.
Mwombe Mungu upate ufunuo kwa Roho Wake. Hiyo ndiyo
hatua ya kwanza. Ingia katika Roho.

Hebu nitumie tu mfano mwingine. Tuseme unahitaji
kuponywa. Neno linasema nini? Vema, sote tumelisoma mara
nyingi zisizohesabika, lakini hatukuingia katika Roho
tulipokuwa tunalisoma. Je! tulimwomba Mungu Roho Wake
kutufundisha ukweli halisi wa jambo hilo? Kama tungelifanya
hivyo, tungewaita wazee, tutubu dhambi zetu, tutiwe mafuta
na kuombewa, na hilo lingetosha. Huenda lisije mara moja,
lakini katika Roho Wake, imekwisha. Hakuna mahakama
nyingine ya rufani. Mungu atatimiza Neno Lake. Loo!
tunahitaji kuingia katika Roho, na ndipo mambo hayo
yatatendeka. USIANZE NA MATENDO. INGIA KATIKA
ROHO HALAFU UINGIE KATIKA HAYO MATENDO NDIPO
UONE YALE MUNGU TAKAYOKUFANYIA.

Je! umepata kuona jinsi ulimwengu unavyoingia katika
roho ya mambo yaliyo katika ulimwengu? Wao wanaenda
kwenye michezo yao ya mpira, mashindano yao ya riadha, na
adansi zao. Wanaingia katika roho wake. Hawaketi pale kama
maua ya ukutani, vijiti vya kale vilivyokauka. Wao huingia
katika shamrashamra ya mambo na wanakuwa sehemu ya
mambo hayo. Lakini, loo! jinsi wao wanavyowadharau

Wakristo kwa ajili ya kuingia katika Roho wa Neno la Mungu.
Wao wanatuita sisi washupavu wa dini na watakatifu
wanaojifingirisha. Hakuna jambo ambalo hawatafanya
kuonyesha chuki yao na lawama zao. Lakini usijali jambo hilo.
Unaweza kulitarajia, ukijua mahali linakotoka. Endelea tu na
uingie katika Roho ya kuabudu.

Roho yetu ni safi. Ni mpya. Ni halisi. Ina kiasi na haina
mzaha lakini hata hivyo, imejaa furaha ya Bwana. Mkristo
anapaswa kuwa mchangamfu na aliyejaa furaha yake
mwenyewe katika Bwana tu kama watu wa dunia walivyo
wakati wanaposikia utamu na furaha za dunia. Wakristo na
walimwengu wote wawili ni wanadamu; wote wawili huvutiwa
kwa urahisi. Tofauti ni mioyo ya Wakristo na mivuto yao huwa
tu ni juu ya Bwana wa Utukufu pekee na upendo Wake,
ambapo ulimwengu unaridhisha mwili.

Sasa inasema ya kwamba Yohana alikuwa katika Roho
katika Siku ya Bwana.

Loo! jamani, hapa pana aya inayosababisha mafarakano
fulani. Si kwamba ni lazima isababishe, ama inapaswa
kusababisha mafarakano, lakini wengine hawaoni tu vile Neno
linavyosema hasa.

Kwanza kabisa tunaona watu fulani wazuri ambao
wanaita Siku ya Bwana, Siku ya Sabato, ambayo kwao ni
Jumamosi. Kisha kuna wengine wanaoiita Siku ya Bwana,
Jumapili, siku ya kwanza ya juma. Lakini ingewezaje kuwa
mojawapo ya siku hizi, ama hata hizo mbili zikiunganishwa
pamoja, kwa kuwa Yohana alikuwa katika Roho akipokea
maono hayo kwa muda wa miaka miwili. Kwa kweli jambo
lililokuwa limetukia lilikuwa kwamba Yohana alinyakuliwa
katika Roho na akapelekwa katika ile Siku ya Bwana, ambayo
bado ilikuwa haijaja. Biblia inanena juu ya Siku ya Bwana
ambayo itakuwa katika wakati ujao, na Yohana sasa anaona
mambo ya siku hiyo ijayo. Lakini kwa sasa, kwa ajili ya
kutuliza tu mawazo yetu, hebu na tupate kujua Sabato ni nini
hasa leo.

Sabato, kama tunavyoijua kutokana na Agano Jipya, SI
kushika siku fulani. Hatuna amri hata kidogo ya kushika
Jumamosi kuwa Sabato, wala hatuna amri yo yote ya kushika
siku ya kwanza ya juma, ambayo ni Jumapili. Ukweli wa
Sabato ni huu hapa, ambayo maana yake ni “raha.” Ebr. 4:8,
“Maana kama Yesu angaliwapa raha (ama siku ya raha),
asingaliinena siku nyingine baadaye. Basi imesalia raha (ya
kushika Sabato) kwa watu wa Mungu. Kwa maana yeye
aliyeingia katika raha Yake, amestarehe mwenyewe katika
kazi yake, kama vile Mungu alivyostarehe katika kazi Zake.”
Je! umelisikia fungu hilo muhimu sana katika sehemu ya
mwisho ya aya hiyo? “Mungu alistarehe Mwenyewe katika kazi

Zake.” Mungu aliwapa Israeli siku ya saba kwa ajili ya Sabato
yao, kwa ukumbusho wa kazi Yake ambapo Yeye aliuumba
ulimwengu na yote yaliyomo, na kisha akaacha kufanya kazi
Zake. Akastarehe. Sasa lilikuwa ni jambo zuri kuwapa raha ya
Sabato watu ambao wote walikuwa wanakaa mahali pamoja
kwa wakati mmoja, ili kwamba wote wapate kuadhimisha siku
fulani. Leo sehemu moja ya ulimwengu iko katika nuru wakati
sehemu hiyo nyingine iko katika giza, kwa hiyo
haingewezekana kamwe. Lakini hiyo ni hoja tu kutokana na
mambo ya kimaumbile.

Hebu na tuone yale Biblia inayondisha nini juu ya raha hii
ya Sabato. “Kwa maana yeye aliyeingia katika raha yake.”
Huku kuingia ndani si kuingia tu ndani, bali kudumu ndani
yake, ya ile raha. Ni ‘raha ya milele’ ambayo siku ya saba si
cho chote bali ni mfano tu. ‘Saba’ ni kukamilizia. ‘Nane’ ni
siku ‘ya kwanza’ tena. Kufufuka kwa Yesu kulitokea katika
siku ya kwanza ya juma, ukitupa uzima wa milele na raha ya
Sabato ya milele. Kwa hiyo tunaona ni kwa nini Mungu
hangeweza kutupa siku fulani moja ya juma kama Sabato
(raha). Sisi ‘tumeingia ndani’ na ‘tunadumu ndani’ ya raha
yetu, jambo ambalo Israeli hawangeweza kufanya, wakiwa tu
na kivuli cha mambo halisi ambayo tunayafurahia. Kwa nini
kurudia kivuli wakati tuna mambo halisi sasa?

Jinsi tunavyopokea raha hii, ama Sabato ya daima, ni
kwenye mwaliko wa Yesu. Yeye alisema katika Mat. 11:28,29,
“Njoni Kwangu, ninyi nyote msumbukao na wenye kulemewa
na mizigo, Nami nitawapumzisha. Jitieni nira Yangu, mjifunze
Kwangu;^nanyi mtapata raha (ama kushika Sabato, si siku,
lakini uzima wa milele, Sabato) nafsini mwenu.” Haidhuru
umekuwa ukitenda kazi muda mrefu kiasi gani chini ya mzigo
wako wa dhambi, kama ni miaka kumi, miaka thelathini ama
miaka hamsini, ama zaidi, njoo na maisha yako machovu na ya
taabu nawe utapata raha Yake (Sabato ya kweli). Yesu
atakupa raha.

Sasa ni raha gani hasa ambayo Yesu atakupa? Isa. 28:8-12,
“Maana meza zote zimejaa matapiko na uchafu, hapana
mahali palipo safi. Atamfundisha nani maarifa?
atamfahamisha nani habari hii? Je! ni wale walioachishwa
maziwa, walioondolewa matitini? Kwa maana ni amri juu ya
amri, amri juu ya amri; kanuni juu ya kanuni, kanuni juu ya
kanuni; huku kidogo na huku kidogo: La, bali kwa midomo ya
kusitasita na kwa lugha ngeni atasema na watu hawa; ambao
aliwaambia, Hii ndiyo raha yenu (Sabato), mpeni raha yeye
aliyechoka (ama kushika Sabato Yake); na huku ndiko
kuburudika; lakini hawakutaka kusikia.” Hapa imetabiriwa,
papa hapa katika Isaya. Na ilitukia kama miaka 700 baadaye
wakati wa Pentekoste wakati wao walipojazwa na Roho
Mtakatifu sawasawa kabisa na vile ilivyosemwa ingetukia. Hii



ONO LA PATMO 37

ndiyo Sabato ya kweli iliyoahidiwa. Basi walipojazwa na Roho
Mtakatifu waliachana na anasa za ulimwengu, matendo yao ya
kilimwengu, njia zao chafu. Roho Mtakatifu akachukua
mamlaka juu ya maisha yao. Wakaingia katika raha. Hiyo
hapo raha yako. Hiyo ndiyo Sabato yako. Si siku fulani, wala
mwaka fulani, bali umilele wa kujazwa na kubarikiwa katika
Roho Mtakatifu. Ni wewe kukoma, na Mungu akishughulika.
Ni Mungu ndani yako akitaka na kutenda kusudi Lake jema.

Hebu niseme jambo moja zaidi kuhusu Washikajumamosi
wanaodai ya kwamba tunakutana siku isiyo sashihi ya juma
wakati tunapokutana Jumapili, siku ya kwanza. Haya ndiyo
Justin aliyosema katika karne ya pili. “Jumapili kunafanywa
mkutano wa wale wote wanaoishi katika miji na vijiji, na
sehemu fulani husomwa kutoka kwenye kumbukumbu za
mitume na maandiko yao mradi tu wakati unaruhusu. Wakati
kusoma kunapomalizika, askofu huonya na kushauri kwa
mahubiri kwamba waige mambo hayo mazuri. Baada ya haya
sisi sote tunasimama na kuomba maombi ya pamoja. Katika
kufunga maombi, kama vile tulivyokwisha eleza, mkate na
divai vinawekwa mbele zetu, na shukrani inatolewa na
kusanyiko linaitikia, “Amina.” Ndipo vitu hivyo hugawanywa
kwa kila mtu nao wanavishiriki na vinachukuliwa na
mashemasi na kupelekwa nyumbani kwa asiyekuwapo.
Matajiri basi na wanaotaka wanatoa sadaka kwa hiari yao na
sadaka hii inapewa askofu ambaye hivyo basi anawapa
yatima, wajane, wafungwa, wageni wenye kuhitaji.” Kwa hiyo
tunaona ya kwamba wale wanaodai ya kwamba kanisa la
mwanzoni liliendeleza mapokeo ya Kiyahudi ya kukutana
katika siku ya mwisho ya juma hawajui kabisa vile historia
inavyosema hasa, na kwa hiyo hawastahili kuaminiwa.

Loo! laiti watu wangalikuja Kwake wapate hiyo raha.
Kuna kilio katika mioyo yote kwa ajili ya raha hiyo, lakini
walio wengi hawajui jibu lake. Kwa hiyo wanajaribu kutuliza
kilio hicho kwa utaratibu wa kidini wa kuadhimisha siku
fulani ama kukubali kanuni za imani na mafundisho ya sharti
ya kimadhehebu. Bali wakilikosa jambo hilo, wengi hujaribu
kunywa pombe, kulewa, na kila upotovu wa mwili, wakidhani
ya kwamba kwa kushiriki anasa za dunia wanaweza
kuridhika. Lakini katika hayo hakuna raha. Wao huvuta
sigara na kutumia madawa ya kulevya ili kutuliza neva zao.
Lakini hakuna raha katika madawa ya duniani. Wao
wanamhitaji Yesu. Wanahitaji dawa ya mbinguni, raha ya
Roho.

Halafu wengi wao wanaenda kanisani Jumapili. Hilo ni
jambo zuri lakini hata huko hawajui jinsi ya kumwendea
Mungu na jinsi ya kumwabudu. Yesu alisema ya kwamba
ibada ya kweli ilikuwa katika Roho na kweli, Yohana 4:24.
Lakini unaweza kupata ibada ya namna gani katika kanisa

linalomjua Mungu kidogo sana hata linamtembeza Baba
Krismasi katika Krismasi na keki katika wakati wa Pasaka?
Walipata mambo hayo wapi? Waliyapata kutoka kwa
wapagani na kuyafanya sehemu ya fundisho la kanisa. Lakini
wakati mtu anapomgeukia Bwana na kujazwa na Roho
Mtakatifu yeye huacha mambo yote kama hayo. Yeye ana raha
katika nafsi yake. Yeye kweli anaanza kuishi kweli, na
kumpenda Mungu na kumwabudu.

Sasa hebu na turudi kwenye Maandiko yetu. Tunajua kile
Siku ya Bwana isicho. Kama si Jumamosi au Jumapili, ni ipi?
Vema, hebu na tuliweke hivi. Leo bila shaka si Siku ya Bwana.
Hii ni siku ya mwanadamu. Ni harakati za mwanadamu, kazi
ya mwanadamu, kanisa la mwanadamu, wazo la mwanadamu
la ibada, kila kitu ni cha mwanadamu, kwa kuwa ni
ulimwengu (cosmos) wa mwanadamu. LAKINI SIKU YA
BWANA INAKUJA. Naam, inakuja. Ni kwamba tu wakati huu
wa Ufunuo wa Yesu Kristo Yohana alichukuliwa juu na Roho
na kupelekwa na Roho mpaka kwenye Siku ile Kuu inayokuja.
Siku ya Bwana ni wakati ambapo siku za mwanadamu
zimekwisha. Milki za ulimwengu huu wakati huo zitakuwa
falme za Mungu wetu. Siku ya Bwana ni wakati hukumu
zitakaposhuka, na baada ya hayo unakuja ule utawala wa
miaka elfu. Sasa hivi ulimwengu unafanya unalotaka
kumfanyia Mkristo. Wanamwita kila aina ya majina mabaya,
wakimdhihaki. Lakini inakuja ile siku iliyo kuu na ya ajabu
wakati watakapolia sana kwa huzuni na kuomboleza, kwa
sababu Mwana-Kondoo yuaja kwa hasira kuuhukumu
ulimwengu. Hapo ndipo wenye haki watakapokuwa na wakati
wao wa raha pamoja na Bwana, kwa kuwa walio waovu
watachomwa moto na wenye haki watatembea juu ya majivu
yao waingie kwenye ule utawala wa miaka elfu. Malaki 4:3,
“Nanyi mtawakanyaga waovu; maana watakuwa majivu chini
ya nyayo za miguu yenu katika siku ile nilifanyapo, asema
Bwana wa majeshi.”

SAUTI KAMA YA BARAGUMU

Ufu. 1:10, “^Nikasikia sauti kuu nyuma yangu, kama
sauti ya baragumu.” Yohana alikuwa katika Roho, na
alipokuwa katika Roho, aliiona ile siku iliyo kuu na nzuri sana
ya Bwana Yesu na uweza Wake wote mtakatifu. Wakati ujao
ulikuwa karibu kufunuliwa kwa kuwa Mungu alikuwa
anataka sasa kumfundisha. Yohana hakusema ilikuwa ni
baragumu. Ilikuwa ni kama baragumu. Sasa wakati baragumu
inapopigwa ina jambo la dharura. Ni kama mpiga mbiu,
mjumbe wa mfalme, akija kwa watu. Yeye hupiga baragumu.
Ni wito wa dharura. Watu wanakusanyika kusikiliza. (Israeli
daima walikusanywa kwa mlio wa baragumu.) Jambo fulani

muhimu liko karibu kutukia. “Lisikilize.” Kwa hiyo sauti hii
ilikuwa na wito ule ule wa dharura kama ilivyokuwa nao ile
baragumu. Ilikuwa dhahiri na yenye nguvu, ya kushtusha na
ya kuamsha. Loo! laiti tungaliisikia sauti ya Mungu kama
baragumu siku hii, kwa kuwa ni ‘Baragumu ya Injili’
ikitangaza ‘Neno la Unabii’ kutufanya tuwe macho, na kuwa
tayari, kwa ajili ya yale yanayoujia ulimwengu.

AMRI YA KUANDIKA

Ufu. 1:11, “Ikisema, Mimi ni Alfa na Omega, wa Kwanza na
wa Mwisho: na, Haya uyaonayo, uyaandike katika chuo,
ukayapeleke kwa hayo makanisa saba yaliyoko Asia: Efeso, na
Smirna, na Pergamo, na Thiatira, na Sardi, na Filadelfia, na
Laodikia.” Angalia hapa. Wa Kwanza na wa Mwisho, Alfa na
Omega: yaani ni KILA kitu. Mungu mmoja na wa kweli. Sauti
na Neno la Mungu. Kitu halisi na cha kweli vimekaribia. Ni
jambo la fahari namna gani kuwa katika Roho. Jamani, kuwa
katika uwepo wa Mungu na kusikia kutoka Kwake^“Haya
uyaonayo, uyaandike katika chuo, ukayapeleke kwa hayo
makanisa saba.” Ile sauti iliyotangaza Neno Lake katika
Bustani ya Edeni na juu ya Mlima Sinai, sauti ambayo ilisikika
pia katika utukufu mkuu wa Mlima wa Kugeuzwa Sura,
ilikuwa inatangaza mara nyingine tena, na wakati huu kwa
yale makanisa saba pamoja na ufunuo mkamilifu na wa
mwisho wa Yesu Kristo.

“Andika hayo maono, ewe Yohana. Andika kumbukumbu
zake kwa ajili ya nyakati zijazo, kwa sababu ni nabii za kweli
ambazo HAZINA BUDI kuja kutimia. Yaandike kisha
uyapeleke, yapate kujulikana.”

Yohana aliitambua hiyo sauti. Loo! utaitambua hiyo sauti
wakati Yeye atakapoita kama wewe ni mmoja wa walio
Wake.

VINARA VYA TAA VYA DHAHABU

Ufu. 1:12, “Nikageuka niione ile sauti iliyosema nami. Na
nilipogeuka, niliona vinara vya taa saba vya dhahabu.”
Yohana hasemi ya kwamba aligeuka amwone yule ambaye
sauti yake aliisikia, lakini aligeuka aione ile sauti. Loo!
napenda jambo hilo. Yeye aligeuka aione ile sauti. Sauti na
huyo mtu mmoja na ni kitu kile kile. Yesu ni lile NENO.
Yohana 1:1-3, “Hapo mwanzo kulikuwako Neno, Naye Neno
alikuwako kwa Mungu, naye Neno alikuwa Mungu. Huyo
mwanzo alikuwako kwa Mungu. Vyote vilifanyika kwa Huyo;
wala pasipo Yeye hakikufanyika cho chote kilichofanyika.”
Kama kweli unaweza kuliona Neno utakuwa unamwona
Yesu.

Wakati Yohana alipogeuka aliviona vile vinara vya taa
saba vya dhahabu. Kwa kweli vilikuwa vinara vya taa. Na
kulingana na aya ya 20, hivyo ni yale makanisa saba: “vile
vinara saba ulivyoona ni yale makanisa saba.” Kuwakilisha
makanisa ingekuwa vigumu iwe ni mishumaa. Mshumaa
huwaka kwa muda kidogo tu na kisha unakwisha. Unakufa.
Haungekuwako tena. Lakini vinara vya taa vina sifa ya
kudumu isiyopatikana katika mishumaa.

Kama ungetaka kuona picha nzuri ya hiyo taa, soma
habari zake katika Zekaria 4:1-6, “Na yule malaika aliyesema
nami akanijia mara ya pili, akaniamsha, kama mtu
aamshwavyo katika usingizi wake. Akaniuliza, Unaona nini?
Nikasema, Nimeona, na tazama, kinara cha taa cha dhahabu
tupu, nacho kina bakuli juu yake, na taa zake saba juu yake,
tena iko mirija saba ya kuleta mafuta, kwa taa zote zilizo juu
yake. Na mizeituni miwili karibu yake, mmoja upande wa
kuume wa lile bakuli, na mmoja upande wake wa kushoto.
Nami nikajibu, nikamwambia yule malaika aliyesema nami,
nikasema, Ee Bwana wangu, vitu hivi ni nini? Ndipo malaika
aliyesema nami akajibu, akaniambia, Hujui vitu hivi ni nini?
Nikasema, La, Bwana wangu. Akajibu akaniambia, akisema,
Hili ndilo Neno la BWANA kwa Zerubabeli, kusema, Si kwa
uwezo, wala si kwa nguvu, bali ni kwa ‘Roho’ Yangu, asema
Bwana wa Majeshi.” Hii hapa taa nyingine ya dhahabu tupu.
Inawaka sana kwa sababu ina mafuta mengi ambayo
inayapata kutoka kwa mizeituni miwili, ambayo inasimama
pande zote mbili. Hiyo miti miwili inawakilisha Agano la Kale
na Agano Jipya, na bila shaka yale mafuta ni mfano wa Roho
Mtakatifu, Ambaye peke Yake ndiye anayeweza kuwaletea
watu Nuru ya Mungu. Yule malaika aliyesema na Zekaria
alikuwa ni kama anasema “haya uyaonayo yanamaanisha ya
kwamba kanisa haliwezi kufanikiwa kwa jambo lo lote kwa
uwezo na nguvu zake lenyewe, bali kwa Roho Mtakatifu.”

Sasa chunguza kinara hiki cha taa. Utaona ya kwamba
kina bakuli kubwa, ama birika, ambalo liko katikati ya ile
mirija saba iliyotoka kwake. Bakuli hili limejazwa mafuta ya
zeituni ambayo yanatiririka kupitia kwenye tambi saba
ambazo zimewekwa kwenye ile mirija saba. Ni mafuta yale
yale yanayowaka na kutoa nuru kwenye ncha ya ile mirija
saba. Nuru hii haikuzimika kamwe. Makuhani waliendelea tu
kumimina mafuta kwenye lile bakuli.

Hiyo taa iliwashwa kwa njia maalum. Kwanza, kuhani
alichukua moto kutoka kwenye madhabahu takatifu ambayo
hapo awali iliangazwa kwa Moto wa Mungu. Aliwasha,
kwanza kabisa, ile taa iliyokuwa imekaa juu ya lile bakuli.
Kisha akawasha taa ya pili kutoka kwenye mwali wa taa ya
kwanza. Taa ya tatu ilipata moto wake kutoka kwenye taa ya
pili, kama vivyo hivyo na ya nne ilivyopokea kutoka kwa ya

tatu, na kuendelea, mpaka taa zote saba zikawa zinawaka.
Moto huu mtakatifu kutoka katika madhabahu, ukipitishwa
toka taa hadi taa, ni mfano mzuri sana wa Roho Mtakatifu
katika zile Nyakati saba za Kanisa. Kule kumwagwa kwa
kwanza kwa Pentekoste (ambapo kumwagwa huko kulitoka
moja kwa moja kwa Yesu aliyeketi kwenye Kiti cha Rehema)
kunalipa Kanisa Lake nguvu katika nyakati zote saba, na
kuonyesha kikamilifu ya kwamba Yesu Kristo ni yeye yule
jana, na leo, na hata milele, Mungu yule asiyebadilika katika
tabia Yake na njia Zake.

Katika Yohana 15, Yesu alisema, “Mimi ni Mzabibu, ninyi
ni matawi.” Yeye ndiye Shina la Mzabibu, ule unaotoka
kwenye mzizi wa asili kutoka katika mbegu ya asili iliyo na
uhai ndani yake. Sasa mzabibu hauzai matunda; matawi ndiyo
yanayozaa. Sasa angalia jambo hili: Unaweza kuchukua mti
wa jamii ya mbalungi kama vile mchungwa, na kuupandikiza
kwenye tawi la mzabibu, tawi la mlimao, tawi la mchenza, na
aina nyingine za jamii hiyo, na matawi hayo yote yataota.
Lakini matawi hayo yaliyopandikizwa hayatazaa machungwa.
La bwana. Tawi la mlimao litazaa malimau, na tawi la
mzabibu litazaa zabibu na kadhalika. Hata hivyo matawi hayo
yatakuwa yakiishi kwa uhai wa huo mti. Lakini kama mti huo
ukipata kutoa tawi lingine lake lenyewe litakuwa tawi la
mchungwa na litazaa machungwa. Kwa nini? Kwa sababu uhai
uliomo kwenye hilo tawi na uhai uliomo kwenye shina ni sawa
lakini sivyo ilivyokuwa kwa matawi yaliyopandikizwa. Hayo
matawi yaliyopandikizwa yalikuwa yakitoa uhai wao kutoka
uhai wa aina nyingine, kutoka kwenye mizizi mingine, kutoka
kwenye mbegu zingine. Loo! yatazaa matunda kweli, lakini
hayatazaa machungwa. Hayawezi kwa sababu si ya asili.

Hivyo ndivyo kanisa lilivyo. Mzabibu umepasuliwa na
matawi yamepandikizwa. Wamepandikiza matawi ya
Kibatisti, matawi ya Kimethodisti, matawi ya Kipresbiteri, na
matawi ya Kipentekoste. Na matawi hayo yanazaa tunda la
Kibatisti, Kimethodisti, Kipentekoste, na tunda la
Kipresbiteri. (Mbegu za Kimadhehebu ambao kutokana na
hizo huzaa matunda yao.) Lakini kama mzabibu huo ukiwahi
kutoa tawi lingine lake wenyewe, tawi hilo litafanana kabisa
na huo mzabibu wenyewe. Litakuwa tawi kama lile
lililozaliwa huko Pentekoste. Litanena kwa lugha, litatabiri,
na kuwa na nguvu na ishara za Yesu Kristo aliyefufuka ndani
yake. Kwa nini? Kwa sababu linasitawi kwa chakula cha asili
cha mzabibu wenyewe. Unaona, halikupandikizwa kwenye
mzabibu; LILIZALIWA katika ule mzabibu. Wakati matawi
hayo mengine yalipopandikizwa, yote yaliyoweza kufanya ni
kuzaa matunda yao wenyewe kwa maana hayakuzaliwa na
mzabibu huo. Hayajui juu ya yale maisha ya asili na tunda la
asili. Hayawezi kujua kwa kuwa hayakuzaliwa nao. Lakini

kama yangalizaliwa nao, uhai ule ule uliokuwa kwenye shina
la asili (Yesu) ungepitia kwao na kudhihirishwa kupitia
kwayo. Yohana 14: 12, “Amin, amin, nawaambieni, Yeye
aniaminiye Mimi, kazi nizifanyazo Mimi, yeye naye atazifanya;
naam, na kubwa kuliko hizo atafanya; kwa kuwa mimi naenda
kwa Baba Yangu.”

Madhehebu ambayo yanaongozwa na mwanadamu
hayawezi kuzaliwa na Mungu; kwa sababu ni Roho, SI
MWANADAMU, anayetoa uzima.

Ni jambo la kusisimua jinsi gani kufikiria juu ya taa hizo
saba zikifyonza uhai na nuru kutoka kwenye hazina ya hilo
bakuli kuu kwa sababu tambi zao zilikuwa zimetumbukizwa
mle. Kila mjumbe wa wakati wa kanisa anaonyeshwa hapa.
Maisha yake yamewashwa moto na Roho Mtakatifu. Utambi
wake (maisha) umetumbukizwa katika Kristo. Kwa kupitia
utambi huo yeye anafyonza uzima halisi wa Kristo, na kwa
huo anatoa nuru kwa ajili ya kanisa. Yeye anatoa nuru ya aina
gani? Nuru ile ile iliyokuwa kwenye taa ya kwanza
iliyowashwa. Na moja kwa moja katika zile nyakati mpaka
wakati huu wa sasa wa mjumbe wa siku ya mwisho maisha
yale yale na nuru ile ile inadhihirishwa na maisha
yaliyofichwa pamoja na Kristo katika Mungu.

Si kwamba tu tunaweza kunena hivyo juu ya wale
wajumbe, bali kila mwamini wa kweli anaonyeshwa waziwazi
hapa. Wote wanafyonza kwenye chemchemi ile ile. Wote
wametumbukizwa kwenye bakuli lile lile. Wamekufa kwa
nafsi zao na maisha yao yamefichwa pamoja na Kristo katika
Mungu. Wametiwa muhuri na Roho Mtakatifu. Efe. 4:30, “Wala
msimhuzunishe yule Roho Mtakatifu wa Mungu, ambaye kwa
Yeye mlitiwa muhuri hata siku ya ukombozi.” Hakuna mtu
anayeweza kuwatoa kutoka katika mkono Wake. Maisha yao
hayawezi kuchezewa. Maisha yanayoonekana yanawaka moto
na kuangaza, yakitoa nuru na madhihirisho ya Roho
Mtakatifu. Maisha ya ndani, yasiyoonekana, yamefichwa
katika Mungu na kulishwa kwa Neno la Bwana. Shetani
hawezi kuwagusa. Hata mauti haiwezi kuwagusa, kwa kuwa
mauti imepoteza uchungu wake; kaburi limepoteza ushindi
wake. Mungu na ashukuriwe, wao wana ushindi huu katika
Bwana Yesu Kristo na kwa kupitia Kwake. Amina na amina.

SI KUHANI TENA

Ufu. 1:13, “Na katikati ya vile vinara nikaona mtu mfano
wa Mwanadamu, amevaa vazi lililofika miguuni, na kufungwa
mshipi wa dhahabu matitini.”

Huyo hapo amesimama, Mmoja mfano wa Mwana wa
Adamu. Kama vile lulu ilivyo nzuri kwa kutengenezea pete,

vivyo hivyo Yeye anatukuzwa katikati ya makanisa. Ni ile
Siku ya Bwana; kwa maana Yohana anamwona amesimama, si
kama kuhani, bali kama Hakimu ajaye. Ule mshipi wa
dhahabu haufungwi tena kiunoni ambapo kuhani hana budi
kuuvaa anapomtumikia Mungu katika Mahali Patakatifu
Sana, lakini sasa uko mabegani Mwake, kwa kuwa Yeye sasa si
kuhani bali ni HAKIMU. Sasa ndipo Yohana 5:22 imetimia,
“Tena Baba hamhukumu mtu ye yote, bali amempa Mwana
hukumu yote.” Huduma Yake imekwisha tolewa. Ukuhani
umekwisha. Siku za unabii zimekwisha. Yeye anasimama
amefungwa mshipi kama HAKIMU.

UTUKUFU WENYE SIFA SABA WA UTU WAKE

Ufu. 1:14-16, “Kichwa Chake na nywele Zake zilikuwa
nyeupe kama sufu nyeupe, kama theluji; na macho Yake kama
mwali wa moto. Na miguu Yake kama shaba iliyosuguliwa
sana, kana kwamba imesafishwa katika tanuru; na sauti Yake
kama sauti ya maji mengi. Naye alikuwa na nyota saba katika
mkono Wake wa kuume; na upanga mkali wenye makali
kuwili, ukitoka katika kinywa Chake; na uso Wake kama jua
liking’aa kwa nguvu zake.”

Jinsi kuonekana kwa Yesu kulivyomvutia na kumtia moyo
Yohana, ambaye alikuwa uhamishoni kwa ajili ya Neno, na
tazama, NENO Lililo Hai sasa linasimama mbele zake. Ni ono
linalotia nuru namna gani, kwa maana kila wasifa wa sifa
Zake una maana. Ni ufunuo mzuri jinsi gani wa Utu Wake
mtukufu.
1. Nywele Zake Nyeupe Kama Sufu

Yohana kwanza anaona na kutaja weupe wa nywele Zake.
Zilikuwa nyeupe, na zenye kung’aa kama theluji. Hii haikuwa
ni kwa sababu ya umri Wake. Loo! la. Zile nywele nyeupe na
zenye kung’aa sana hazionyeshi uzee bali ujuzi, kukomaa, na
hekima. Yule wa Milele hazeeki. Wakati ni nini kwa Mungu?
Wakati haumaanishi mengi kwa Mungu, lakini hekima
inamaanisha mengi. Ni kama wakati ambapo Sulemani
alipomwomba Mungu apewe hekima kuwahukumu watu wa
Israeli. Sasa Yeye anakuja, Hakimu wa dunia nzima. Yeye
atavishwa taji ya hekima. Hicho ndicho zile nywele nyeupe
zinazong’aa sana zinachomaanisha. Angalia jambo hili katika
Dan. 7:9-14, “Nikatazama hata viti vya enzi vikawekwa, na
mmoja aliye Mzee wa siku ameketi, Ambaye mavazi Yake
yalikuwa meupe kama theluji, na nywele za kichwa Chake
kama sufu safi: kiti Chake cha enzi kilikuwa kama miali ya
moto, na gurudumu Zake moto uwakao. Mto kama wa moto
ukatoka ukapita mbele Zake: maelfu kumi mara elfu
wakamtumikia, na elfu kumi mara elfu kumi wakasimama
mbele Zake: Hukumu ikawekwa, na vitabu vikafunuliwa.

Nikatazama wakati huo; kwa sababu ya sauti ya yale maneno
makubwa iliyoyasema ile pembe; nalitazama hata mnyama
yule akauawa, mwili wake ukaharibiwa, akatolewa ateketezwe
kwa moto. Na kwa habari za wale wanyama wengine,
walinyang’anywa mamlaka yao: walakini maisha yao
yalidumishwa kwa wakati na majira. Nikaona katika njozi za
usiku, na, tazama, Mmoja aliye mfano wa Mwanadamu akaja
pamoja na mawingu ya mbingu, akamkaribia Huyo Mzee wa
Siku, wakamleta karibu Naye. Naye akapewa mamlaka, na
utukufu, na ufalme, ili watu wa kabila zote, na taifa zote, na
lugha zote, wamtumikie: mamlaka Yake ni mamlaka ya milele,
ambayo haitapita kamwe, na ufalme Wake ni ufalme usioweza
kuangamizwa.” Hilo hapo. Danieli alimwona na nywele hizo
nyeupe. Yeye alikuwa ni Hakimu akivifungua vitabu na
kuhukumu kwavyo. Danieli alimwona akija kwa mawingu.
Hivyo ndivyo Yohana alivyoona hasa. Wote walimwona vile
vile kabaisa. Walimwona Hakimu akiwa na mshipi Wake wa
hukumu juu ya mabega Yake, akisimama msafi na mtakatifu,
amejaa hekima, amestahili kabisa kuuhukumu ulimwengu
katika haki. Haleluya.

Hata ulimwengu unafahamu mfano huu, kwa maana
katika nyakati za kale hakimu angetokea na kuanzisha
mahakama, amevaa wigi nyeupe na nguo ndefu iliyomaanisha
mamlaka kamili (vazi refu lililotoka kichwani hadi miguuni)
kutoa haki.
2. Macho Yake Kama Moto

Wazia jambo hilo. Hayo macho ambayo wakati mmoja
yalififia kwa majonzi ya huzuni na huruma. Macho hayo
yaliyolia kwa masikitiko kwenye kaburi la Lazaro. Macho
hayo ambayo hayakuona uovu wa wale wauaji
waliomsulibisha Yeye msalabani lakini akalia kwa huzuni,
“Baba wasamehe.” Sasa macho hayo ni mwali wa moto, macho
ya Hakimu Ambaye atawapatiliza wale ambao walimkataa.

Katika hisia zote za kibinadamu alizodhihirisha sana
kuliko zote wakati alipotokea kama Mwana wa Adamu
lilikuwa hili, Yeye alilia mara nyingi. Hata hivyo nyuma ya
kulia huko na huzuni hiyo kulikuwa kungali kuna Mungu.

Macho yayo hayo yaliona maono. Yaliangalia ndani katika
mioyo ya wanadamu na kujua mawazo yao na njia zao zote
mbalimbali. Mungu alikuwa akiangalia kwa macho yawakayo
ya kibinadamu, Ambaye aliwaambia wale wasiojua vile
alivyokuwa Yeye, “^Msiposadiki ya kuwa Mimi Ndiye,
mtakufa katika dhambi zenu.” Yohana 8:24. “Kama sizitendi
kazi za Baba Yangu, msiniamini; lakini nikizitenda, (kazi za
Baba Yangu), ijapokuwa hamniamini Mimi, ziaminini zile
kazi;^” Yohana 10:37, 38. Kama Yeremia wa zamani, Yeye
alikuwa nabii aliaye, kwa maana watu hawakulipokea Neno la
Mungu nao waliuwekea kando ufunuo.

Hayo macho yanayowaka moto ya Hakimu yanayowaka
kama moto hata sasa yanarekodi maisha ya wanadamu wote.
Yakienda mbio huko na huko duniani kote, hakuna kitu
asichojua. Yeye anajua shauku za moyo na yale kila mmoja
anayotaka kufanya. Hakuna jambo lililofichwa ambalo
halitafunuliwa, kwa maana vitu vyote viko tupu machoni Pake
Yeye aliye na mambo yetu. Wazia jambo hilo, Yeye anajua hata
sasa yale unayowazia.

Naam, Huyo hapo anasimama kama Hakimu mwenye
macho makali kama miali ya moto kutoa hukumu. Siku ya
rehema imekwisha. Loo! laiti watu wangalitubu na kuutafuta
uso Wake katika haki wakati kungali bado kuna wakati. Laiti
wangalikifanya kifua Chake mto wa kulalia kabla ulimwengu
haujateketea katika moto.
3. Miguu Ya Shaba

“Na miguu Yake kama shaba iliyosuguliwa sana, kana
kwamba imesafishwa katika tanuru.” Shaba inajulikana kwa
ugumu wake wa ajabu. Hakuna kitu kinachojulikana ambacho
unaweza kuitia matiko kwake. Lakini shaba hii inayoeleza
miguu Yake ingali ni ya ajabu zaidi kwa kuwa imestahimili
moto wa tanuru, jaribio ambalo hakuna kitu kingine
kimelipitia. Na hilo ni kweli kabisa. Kwa kuwa shaba
inaonyesha Hukumu ya Kiungu: hukumu ambayo Mungu
ametangaza na kutimiza. Yohana 3:14-19, “Na kama vile Musa
alivyomwinua yule nyoka jangwani, vivyo hivyo Mwana wa
Adamu hana budi kuinuliwa: Ili kila mtu amwaminiye
asipotee, bali awe na uzima wa milele. Kwa maana jinsi hii
Mungu aliupenda ulimwengu, hata akamtoa Mwanawe pekee,
ili kila mtu amwaminiye asipotee, bali awe na uzima wa
milele. Maana Mungu hakumtuma Mwana ulimwenguni ili
auhukumu ulimwengu; bali ulimwengu uokolewe katika Yeye.
Amwaminiye Yeye hahukumiwi: lakini yeye asiyeamini
amekwisha kuhukumiwa, kwa sababu hakuliamini Jina la
Mwana pekee wa Mungu. Na hii ndiyo hukumu, ya kuwa nuru
imekuja ulimwenguni, na watu wakapenda giza kuliko nuru,
kwa maana matendo yao yalikuwa maovu.” Hes. 21:8,9 “Bwana
akamwambia Musa, Jifanyie nyoka ya shaba, ukaiweke juu ya
mti: na itakuwa, kila mtu aliyeumwa, aitazamapo, ataishi.
Musa akafanya nyoka ya shaba, akaiweka juu ya mti, hata
ikawa, nyoka amemwuma mtu, alipoitazama ile nyoka ya
shaba, akaishi.” Israeli walikuwa wamefanya dhambi. Dhambi
ilipaswa kuhukumiwa. Kwa hiyo Mungu akamwamuru Musa
kuweka nyoka ya shaba juu ya mti, naye aliyeiangalia
aliokolewa kutoka katika adhabu ya dhambi yake.

Ile nyoka ya shaba mtini ilikuwa mfano wa dhambi kutoka
Bustani ya Edeni, ambako yule nyoka alimdanganya Hawa,
akamfanya kutenda dhambi. Shaba inanena juu ya hukumu,
kama inavyoonekana katika ile madhabahu ya shaba ambapo

hukumu ya dhambi ilitimizwa katika dhabihu juu ya
madhabahu. Wakati Mungu alipowahukumu Israeli kwa ajili
ya dhambi zao katika siku za Eliya, alizuilia mvua na mbingu
zilizowaka kama moto zikawa kama shaba. Sasa katika mfano
huu tunaona ya kwamba yule nyoka mtini anawakilisha
dhambi iliyohukumiwa tayari, kwa maana imefanywa kwa
shaba, ikionyesha hukumu ya Kiungu ilikuwa tayari
imeiangukia dhambi. Ndipo ye yote aliyemtazama yule nyoka
mtini, akikubali maana yake, alifanywa mzima, kwa maana hii
ilikuwa ni kazi ama wokovu wa Bwana.

Yule nyoka mtini ni mfano wa yale Yesu aliyokuja duniani
kutimiza. Yeye alifanyika mwili kusudi azichukue hukumu za
Mungu kwa ajili ya dhambi. Msingi wa ile madhabahu ya
dhabihu ulikuwa ni shaba tupu, ikionyesha Mwana-Kondoo
aliyechinjwa kabla ya kuwekwa misingi ya dunia. Hukumu
ilikuwa tayari imewekwa juu Yake wakati hakukuweko na
wenye dhambi bado. Wokovu ukiwa ni wa Bwana kabisa, Yeye
alikanyaga shinikizo la ghadhabu ya hasira ya Mungu peke
yake. Mavazi Yake yalitiwa rangi nyekundu kwa damu Yake
Mwenyewe. Tanuru la moto uwakao la hukumu ya haki na
ghadhabu ya Mungu vilikuwa fungu Lake. Aliteseka, Mwenye
haki kwa wasio na haki. “Umestahili, Ee Mwana-Kondoo wa
Mungu, kwa maana umetukomboa kwa damu Yako
Mwenyewe.” Alijeruhiwa kwa makosa yetu, alichubuliwa kwa
uovu wetu, adhabu ya amani yetu ilikuwa juu Yake, na kwa
kupigwa Kwake sisi tumepona. Bwana ameweka juu Yake
maovu yetu sisi sote. Aliteseka kuliko vile mtu ye yote
amewahi kuteseka. Hata kabla ya msalaba Yeye alikuwa
ametoa matone makubwa ya jasho kama damu kutoka mwilini
Mwake kama vile katika kipeo cha maumivu ya mateso yajayo
damu yenyewe ikatengana katika mishipa Yake. Luka 22:44,
“Naye kwa vile alivyokuwa katika dhiki akazidi sana kuomba
na hari Yake ikawa kama matone ya damu yakidondoka
nchini.”

Lakini siku moja hiyo miguu ya shaba itasimama juu ya
nchi. Naye atakuwa Hakimu wa dunia nzima, na
atawahukumu wanadamu katika haki na ukamilifu. Wala
hakutakuwako na kuepa hukumu hiyo. Hakuna kugeuza haki
hiyo. Hakutakuwa na kuigeuza. Mwenye kudhulumu atazidi
kudhulumu; mwenye uchafu atazidi kuwa mchafu. Yeye
asiyebadilika hatabadilika wakati huo, kwa maana Yeye
kamwe hajabadilika wala hatabadilika. Miguu hiyo ya shaba
itamsagasaga adui. Itamwangamiza mpinga-Kristo, yule
mnyama na ile sanamu na yote yale yaliyo maovu usoni Pake.
Ataziangamiza taratibu za makanisa ambayo yamechukua Jina
Lake ili tu kupotosha uzuri wake na kuwasagasaga pamoja na
mpinga-Kristo. Waovu wote, makafiri, wasiosadiki kuna
Mungu, watu wa kisasa, wana mapinduzi, wote watakuwa

pale. Mauti, kuzimu, na kaburi vitakuwa pale. Naam, vitaKwa
maana Yeye atakapokuja, vitabu vitafunguliwa. Hapo ndipo
hata kanisa lenye uvuguvugu na wale wanawali watano
wapumbavu watakapotokea. Yeye atawabagua kondoo na
mbuzi. Wakati atakapokuja Yeye atautwaa ufalme, kwa maana
ni Wake, na pamoja Naye watakuwepo maelfu mara melfu
kumi, Bibi-arusi Wake, anakayekuja kumtumikia. Utukufu!
Loo! ni sasa hivi. Tubu kabla hujachelewa sana. Amka kutoka
katika wafu na ukamtafute Mungu ujazwe na Roho Wake la
sivyo utakosa uzima wa milele. Fanya hivyo sasa wakati
kungali kuna wakati.
4. Sauti Yake Kama Sauti Ya Maji Mengi

Sasa maji yanawakilisha nini? Sikiliza hilo katika Ufu.
17:15, “^yale maji uliyoyaona,^ni jamaa, na makutano, na
mataifa, na lugha.” Sauti Yake ilikuwa kama sauti ya
makutano yakinena. Ni nini? Ni ile hukumu. Kwa maana hizi
ni sauti za makutano ya mashahidi, ambao kwa Roho
Mtakatifu katika nyakati zote wamemshuhudia Kristo na
kuihubiri Injili Yake. Itakuwa ni sauti ya kila mtu ikisimama
katika hukumu dhidi ya mwenye dhambi ambaye hangekubali
kuonywa. Sauti za wale wajumbe saba zitasikika kwa nguvu
na kwa udhahiri. Hao wahubiri waaminifu waliohubiri nguvu
za wokovu wa Yesu, waliohubiri ubatizo wa maji katika Jina
la Yesu, waliohubiri kujazwa na nguvu za Roho Mtakatifu,
waliosimama na Neno kuliko walivyosimama na maisha yao
wenyewe; wote walikuwa ni sauti ya Yesu Kristo kwa Roho
Mtakatifu katika zile nyakati zote. Yohana 17:20, “Wala si hao
tu ninaowaombea, lakini na wale watakaoniamini kwa sababu
ya Neno lao.”

Umewahi kuwazia jinsi lilivyo jambo la kutisha sana kwa
mtu anayechukuliwa na mkondo wa maji bila msaada
kuelekea kwenye maporomoko ya maji? Wazia sasa juu ya
mngurumo huo anapokaribia maangamizi yake ya hakika na
ya kweli. Vivyo hivyo ndivyo hasa ndivyo siku ya hukumu
inavyokuja wakati mngurumo wa makutano ya sauti
yatakapokuhukumu kwa kutojali kabla haijachelewa. Yatilie
maanani saa ii hii. Kwa maana wakati huu mawazo yako
yanarekodiwa mbinguni. Huko mawazo yako hunena kwa
sauti kuu kuliko maneno yako. Kama yule Mfarisayo aliyedai
mengi sana kwa mdomo wake, lakini hamsikilizi Bwana, moyo
wake ukapotoka na ukawa mchafu hata ikawa amechelewa
sana, hata sasa huenda huu ukawa ndio wito wako wa mwisho
kulisikia Neno na kulipokea upate uzima wa milele. Utakuwa
umechelewa sana utakapokaribia mngurumo wa zile sauti
nyingi za hukumu na maangamizi.

Lakini umewahi kuona jinsi sauti ya maji inavyoweza
kuwa tamu na ya kutuliza? Ninapenda kuvua samaki, na
napenda kupata mahali ambapo maji yananong’ona katika

viwimbi. Ninaweza kulala chali tu na kuyasikia yakinena
amani na furaha na uradhaa moyoni mwangu. Jinsi nilivyo na
furaha kutia nanga katika kimbilio la pumziko ambapo sauti
ya Bwana inanena amani, kama vile Neno la maji ya utengano
yalivyothibitisha. Jinsi tunavyopaswa kushukuru kuisikia
sauti Yake ya upendo na uchungaji na uongozi na ulinzi. Na
siku moja tutaisikia hiyo sauti tamu ikinena, si katika
hukumu, bali katika kutukaribisha sisi ambao dhambi zetu
zimeondolewa kwa damu Yake, ambao maisha yetu yamejazwa
na Roho, na ambao mwenendo wetu ulikuwa katika Neno. Ni
kitu gani kingalikuwa cha thamani zaidi kuliko kusikia sauti
nyingi za kukaribisha na kuzungukwa na makutano hao
ambao wameamini hadi uzima wa milele? Loo! hakuna kitu
kizuri kama hicho. Ninaomba ya kwamba utaisikia sauti Yake
wala usiufanye mgumu moyo wako, bali umpokee kama
Mfalme wako.

Loo! laiti tu ungaliliona jambo hilo. Maji ndiyo
yaliyouangamiza ulimwengu, lakini yalikuwa ni maji yale yale
ambayo yaliyomwokoa Nuhu na pia yakaiokoa dunia yote kwa
ajili ya Nuhu. Sikiliza sauti Yake, sauti ya watumishi Wake,
ikikuitia toba na uzima.
5. Katika Mkono Wake Wa Kuume Kulikuwako Na Nyota
Saba

“Naye alikuwa na nyota saba katika mkono Wake wa
kuume.” Sasa bila shaka tayari tunajua kutokana na aya ya 20
zile nyota saba ni nini hasa. “Na siri ya zile nyota saba ni
malaika (wajumbe) wa yale makanisa saba.” Sasa
hatungeweza kufanya kosa lo lote hapa kwa vyo vyote vile,
kwa kuwa Yeye anatufasiria jambo hilo. Hizi nyota saba ni
wale wajumbe kwa zile nyakati saba za kanisa zinazofuatana.
Hawatajwi kwa majina yao. Wao wameandikwa tu kama saba,
mmoja kwa kila wakati. Tangu Wakati wa Efeso na kuendelea
mpaka kwenye Wakati huu wa Laodikia kila mjumbe alileta
ujumbe wa kweli kwa watu, bila kukosea kuliweka hilo Neno
la Mungu katika wakati huo huo tu wa kanisa. Kila mmoja
alishikilia. Wao walikuwa thabiti katika uaminifu wao kwa ile
nuru ya kwanza. Kwa kuwa kila wakati wa kanisa ulikuwa
unawacha Mungu, mjumbe wake mwaminifu aliurudisha
wakati huo kwenye Neno. Nguvu yao ilikuwa inatoka kwa
Bwana la sivyo hawangeweza kamwe kuyastahimili mawimbi.
Walikuwa salama wakiwa katika ulinzi Wake, kwa kuwa
hakuna kitu kingaliweza kuwapokonya kutoka katika mkono
Wake, na wala hakuna kitu kingaliweza kuwatenganisha na
upendo wa Mungu, iwe ni maradhi, hatari, uchi, njaa, upanga,
uzima au mauti. Walikuwa wamejisalimisha kwa dhati na
kulindwa na nguvu Zake zote. Wao hawakuyajali mateso
yaliyowakabili. Uchungu ama dhihaka hazikuwa ni kitu cho
chote bali sababu ya kumpa Mungu utukufu ya kwamba

walihesabiwa kwamba wanastahili kuteswa kwa ajili Yake. Na
katika shukrani kwa ajili ya wokovu Wake waliangaza kwa
nuru ya uhai Wake na wakadhihirisha mng’ao wa upendo
Wake, subira, upole, kiasi, unyenyekevu, uaminifu. Na Mungu
aliwaunga mkono kwa maajabu, ishara, na miujiza. Watu
waliwasema kwamba wao ni washupavu wa dini, na
watakatifu wanaojifingirisha. Walishutumiwa na madhehebu
na kudhihakiwa, bali walilishikilia Neno kwa uaminifu.

Sasa si vigumu kusimama na kuwa mwaminifu kwa kanuni
ya imani. Ni rahisi, kwa maana ibilisi yuko nyuma ya hayo
yote. Lakini ni jambo lingine kuwa mwaminifu kwa Neno la
Mungu na kurudi kwenye yale ambayo Neno lilizaa hapo awali
baada ya Pentekoste ni jambo lingine.

Si muda mrefu uliopita mtu fulani aliniambia ya kwamba
kanisa Katoliki la Kirumi halina budi kuwa ndilo kanisa la
kweli kwa kuwa limeshikilia kwa uaminifu yale linayoamini
kwa miaka hii yote, na likaendelea kukua bila kubadilika.
Hivyo sivyo ilivyo kabisa. Kanisa lo lote linaloungwa mkono
na serikali, na kanuni zake za imani ambazo si Neno kamwe,
na bila ya ya kuwa na huduma iliyodhihirishwa ya kumwasha
ibilisi, hakika lingeweza kuendelea. Hicho sicho kilichokuwa
kipimo. Lakini unapowazia juu ya kundi lile dogo ambalo
washiriki wake walikatwa kwa misumeno, wakalishwa simba,
wakateswa na kufukuzwa toka mahali hadi mahali na hata
hivyo wakadumu waaminifu kwa Neno_sasa bila shaka huyo
hana budi kuwa ni Mungu. Jinsi vile walivyopona katika vita
vyao vya imani na wakazidi kusonga mbele: HUO ndio
muujiza.

Na faraja hii si kwa ajili ya wale wajumbe wa nyakati saba
za kanisa peke yao. Kila mwamini wa kweli yumo katika
mkono wa Mungu na anaweza kunywa katika upendo Wake na
nguvu Zake, na kupata fadhili zote za yale yote Mungu aliyo
kwa mwamini. Yale Mungu anayompa mjumbe huyo, na jinsi
anavyombariki na kumtumia hayo mjumbe, ni mfano kwa
waamini wote juu ya wema Wake na malezi Yake kwa
washiriki WOTE wa mwili Wake. Amina.

6. Upanga Wenye Makali Kuwili
“Na upanga mkali wenye makali kuwili ukitoka katika

kinywa Chake.” Katika Waebrania 4:12, “Maana Neno la
Mungu li hai, tena lina nguvu tena lina ukali kuliko upanga
uwao wote ukatao kuwili, tena lachoma hata kuzigawanya
nafsi na roho, na viungo na mafuta yaliyomo ndani yake tena li
jepesi kuyatambua mawazo na makusudi ya moyo.” Katika
kinywa Chake kulitoka upanga mkali wenye makali kuwili
ambao ni NENO LA MUNGU. Ufu. 19:11-16, “Kisha nikaona
mbingu zimefunuka, na tazama, farasi mweupe; na Yeye
aliyempanda linaitwa Mwaminifu na Wa-Kweli, Naye kwa

haki ahukumu na kufanya vita. Na macho Yake yalikuwa
kama mwali wa moto, na juu ya kichwa Chake vilemba vingi;
naye ana jina lililoandikwa, asilolijua mtu, ila Yeye
Mwenyewe. Naye amevikwa vazi lililochovywa katika damu:
na Jina Lake aitwa Neno la Mungu. Na majeshi yaliyo
mbinguni yakamfuata wamepanda farasi weupe, na kuvikwa
kitani nzuri, nyeupe, na safi. Na upanga mkali hutoka
kinywani Mwake, ili awapige mataifa kwa huo: Naye
atawachunga kwa fimbo ya chuma: Naye anakanyaga
shinikizo la mvinyo ya ghadhabu ya hasira ya Mungu
Mwenyezi. Naye ana jina limeandikwa katika vazi Lake na
paja Lake, MFALME WA WAFALME, NA BWANA WA
MABWANA.”

Yohana 1:48, “Nathanaeli akamwambia, Umepataje
kunitambua? Yesu akajibu akamwambia, Kabla Filipo
hajakuita, ulipokuwapo chini ya mtini, nilikuona.” Hilo hapo.
Hapo atakapokuja, Neno hilo litakuja kinyume cha mataifa
yote na watu wote. Wala hakuna atakayeweza kulipinga.
Litafunua kilichokuwa katika kila moyo kama alivyofanya na
Nathanaeli. Neno la Mungu litaonyesha ni nani aliyetenda
mapenzi ya Mungu na ni nani hakutenda. Litafunua kazi za
siri za kila mtu na ni kwa nini alizitenda. Litagawanya
vipande-vipande. Hivyo ndivyo linavyosema katika Rum. 2:3,
“Wewe binadamu, uwahukumuye wale wafanyao hayo, na
kutenda yayo hayo mwenyewe, je! wadhani ya kwamba
utajiepusha na hukumu ya Mungu?” Halafu inaendelea kusema
jinsi Mungu atakavyowahukumu wanadamu. Hili hapa katika
aya ya 5 hadi ya 17. Moyo mgumu usiotubu utahukumiwa. Kazi
zitahukumiwa. Makusudi yatahukumiwa. Hakutakuwako na
upendeleo wo wote mbele za Mungu; lakini wote
watahukumiwa kwa Neno hilo, hakuna atakayelieupuka. Wale
ambao walisikia na hawangesikiliza watahukumiwa kwa yale
waliyosikia. Wale waliolitumainia wakisema wanaliamini, bali
hawakulitimiza, watahukumiwa. Kila siri itatoka hadharani
na kutangazwa kutoka juu ya nyumba. Loo! kweli tutafahamu
historia wakati huo. Hakutakuweko na siri itakayosalia
kutoka katika nyakati zote.

Lakini je! unajua ya kwamba Yeye anazifunua siri za
mioyo ya wanaume na wanawake katika kizazi hiki
tunachoishi? Ni nani mwingine anayeweza kuzifunua siri za
moyo ila Neno, Mwenyewe? Ebr. 4:12, “Maana Neno la Mungu
li hai, tena lina nguvu, tena lina ukali kuliko upanga uwao
wote ukatao kuwili, tena lachoma hata kuzigawanya nafsi na
roho, na viungo na mafuta yaliyomo ndani yake, tena li jepesi
kuyatambua mawazo na makusudi ya moyo.” Ni Neno.
Linatenda yale liliyotumwa kutenda, kwa kuwa Hilo (Neno)
limejaa nguvu. Ni Roho yule yule aliyekuwa katika Yesu
(Neno) ambaye yuko tena katika kanisa katika wakati huu wa

mwisho kama ishara ya mwisho akijaribu kuwaondoa watu
watoke kwenye hukumu, kwa maana wale wanaomkataa Yeye
(Neno) sasa tayari wamekuja hukumuni, wakimsulibisha upya.
Ebr. 6:6, “Wakaanguka baada ya hayo, haiwezekani
kuwafanya upya tena hata wakatubu; kwa kuwa wamsulibisha
Mwana wa Mungu mara ya pili kwa nafsi zao, na kumfedhehi
kwa dhahiri.”

Sasa Paulo alisema ya kwamba Neno lilikuja katika
nguvu na katika sauti. Neno lililohubiriwa kweli
lilijidhihirisha lenyewe. Kama upanga uwakao na kukata
liliingia katika dhamira za watu, na kama kisu cha mpasuaji
lilikata likaondoa magonjwa na kuwafungulia wafungwa.
Kila mahali waamini hawa wa mwanzoni walipoenda,
“Walienda wakihubiri Injili (Neno) na Mungu alithibitisha
Neno hilo kwa ishara zilizofuata.” Wagonjwa waliponywa,
pepo walitolewa, na walinena kwa lugha mpya. Hilo lilikuwa
Neno katika matendo. Neno hilo halijashindwa katika vinywa
vya Wakristo wanaoamini. Na katika wakati huu wa mwisho
liko hapa likiwa na nguvu zaidi na likiwa kuu zaidi kuliko
lilivyowahi kuwa katika bibi-arusi Neno wa kweli. Loo! enyi
kundi dogo, enyi kusanyiko dogo, shikilieni Neno, jaza
kinywa chako na moyo kwalo, na siku moja Mungu atakupa
ule ufalme.

7. Uso Wake Kama Jua

“Na uso Wake kama jua liking’aa kwa nguvu zake.”

Mathayo 17:1-13, “Na baada ya siku sita Yesu akawatwaa
Petro, na Yakobo, na Yohana nduguye, akawaleta juu ya
mlima mrefu faraghani. Akageuka sura Yake mbele yao: uso
Wake ukang’aa kama jua, mavazi Yake yakawa meupe kama
nuru. Na, tazama, wakatokewa na Musa na Eliya
wakizungumza Naye. Petro akajibu, akamwambia Yesu,
Bwana, ni vizuri sisi kuwapo hapa: ukitaka, na tufanye hapa
vibanda vitatu; kimoja Chako Wewe, na kimoja cha Musa na
kimoja cha Eliya. Alipokuwa katika kusema, tazama, wingu
jeupe likawatia uvuli: na tazama sauti ikatoka katika lile
wingu, ikasema, Huyu ni Mwanangu mpendwa Wangu,
ninayependezwa Naye; msikieni Yeye. Na wale wanafunzi
waliposikia, walianguka kifulifuli, wakaogopa sana. Yesu
akaja akawagusa, akasema, Inukeni, wala msiogope. Wakainua
macho yao, wasione mtu, ila Yesu peke Yake. Na walipokuwa
wakishuka mlimani, Yesu aliwaagiza, akasema, Msimwambie
mtu ye yote habari ya ono hilo, hata Mwana wa Adamu
atakapofufuka katika wafu. Wanafunzi Wake wakamwuliza,
wakisema, Basi kwa nini waandishi hunena ya kwamba
imempasa Eliya kuja kwanza? Naye Yesu akajibu
akawaambia, Kweli Eliya yuaja kwanza, naye atatengeneza
yote. Ila nawaambia, ya kwamba Eliya amekwisha kuja,

wasimtambue, lakini wakamtenda yote waliyotaka. Vivyo
hivyo, Mwana wa Adamu Naye yuaenda kuteswa kwao. Ndipo
wale wanafunzi walipofahamu ya kuwa amesema nao habari
za Yohana Mbatizaji.”

Sasa katika Mathayo 16:28, ikitangulia Mathayo 17:1-13,
Yesu alikuwa amesema, “^Pana watu katika hawa,
wasimamao hapa, ambao hawataonja mauti kabisa, hata
watakapomwona Mwana wa Adamu akija katika ufalme
Wake.” Na wale mitume watatu kweli waliona jambo
hilo_utaratibu wa kuja Kwake mara ya pili. Walimwona
amegeuka sura pale juu ya mlima. Mavazi Yake yakawa meupe
sana na uso Wake uling’aa kama jua katika nguvu Zake. Na
pale alipotokea, walisimama Musa na Eliya upande huu na
upande huu. Hivyo ndivyo hasa anavyokuja tena. Hakika Eliya
atakuja kwanza na kuigeuza mioyo ya watoto (bibi-arusi)
kurudi kwa baba zao wa Fundisho la Neno la baba zao
Mitume. Malaki 4:5,6, “Angalieni, nitawapelekea Eliya nabii
kabla haijaja siku ile ya Bwana iliyo kuu na kuogofya: naye
ataigeuza mioyo ya baba iwaelekee watoto wao, na mioyo ya
watoto iwaelekee baba zao, ili nisije nikaipiga dunia kwa
laana.”

Israeli tayari ni taifa. Yuko imara akiwa na majeshi yake,
jeshi la majini, idara yake ya posta, bendera yake, na yote yale
yanayohusu mambo ya taifa. Lakini bado hakuna budi
kutimizwa kwa Maandiko yanayosema, “^ama nchi yaweza
kuzaliwa mara moja?^” Isa. 66:8. Siku hiyo inakuja hivi
karibuni. Mtini umechipua majani yake. Waisraeli
wanamngojea Masihi. Wao wanamtarajia na matarajio yao
yako tayari kutimizwa. Israeli itazaliwa mara ya pili Kiroho,
kwa maana Nuru yake na Uhai wake viko karibu kufunuliwa
kwake.

Katika Ufu. 21:23, “Na mji ule hauhitaji jua, wala mwezi,
kuuangaza: kwa maana utukufu wa Mungu huutia nuru, na taa
yake ni Mwana-Kondoo.” Huu ni ule Yerusalemu Mpya.
Mwana-Kondoo atakuwa katika mji huo, na kwa sababu ya
uwepo Wake, hakutahitajika nuru: Jua halitachomoza na
kuwaka kwake, kwa kuwa Yeye ndiye Jua na Nuru yake, Yeye
Mwenyewe. Mataifa yatakayoingia mle watatembea katika
nuru Yake. Je! wewe hufurahi ya kwamba siku hiyo
imetufikia? Yohana aliiona siku hiyo ikija. Naam, Bwana Yesu,
njoo upesi!

Malaki 4:1-3, “Kwa maana, angalieni, siku ile inakuja,
inawaka kama tanuru: na watu wote wenye kiburi, naam, nao
wote watendao uovu, watakuwa makapi: na siku ile inayokuja
itawateketeza, asema Bwana wa Majeshi, hata haitawaachia
shina wala tawi. Lakini kwenu ninyi mnaolicha Jina Langu
Jua la Haki litawazukia, lenye kuponya katika mbawa Zake;
nanyi mtatoka nje, na kucheza-cheza kama ndama wa

mazizini. Nanyi mtawakanyaga waovu; maana watakuwa
majivu chini ya nyayo za miguu yenu katika siku ile
niifanyayo, asema Bwana wa Majeshi.” Hilo hapo tena. JUA
liking’aa katika nguvu zake zote. Loo! uweza wa Mwana wa
Mungu uking’aa katikati ya vile vinara vya taa saba vya
dhahabu. Huyo hapo amesimama, yule Hakimu, Yeye
aliyeteseka na kutufia. Yeye alistahimili hasira ya hukumu ya
Kiungu juu Yake Mwenyewe. Yeye anakanyaga shinikizo la
mvinyo ya ghadhabu ya hasira ya Mungu peke Yake. Kama
tulivyokwisha kusema, kwa mwenye dhambi sauti Yake ni
kama sauti ya maporomoko ya maji ama mawimbi meupe
yakitwanga katika mawimbi ya mauti kwenye ufuko wenye
miamba. Lakini kwa mtakatifu, sauti Yake ni kama sauti ya
kijito kinachoimba kwa utamu unapolala starehe, umeridhika
katika Kristo. Akiangaza juu yetu kwa miali Yake ya upendo
ya joto, Yeye anasema, “Usiogope, Mimi ndimi Niliyekuwako,
Niliyeko, Ninayekuja; Mimi ni Mwenyezi. Hakuna mwingine
ila Mimi. Mimi ni Alfa na Omega, ni YOTE.” Yeye ndiye Ua la
Uwandani, Nyota Yenye Kung’aa ya Asubuhi. Yeye ndiye
mzuri sana kuliko elfu kumi nafsini mwangu. Naam, siku hiyo
kuu iko karibu kupambazuka na Jua la Haki litazuka lenye
kuponya katika mbawa Zake.

KRISTO ALIYE MSHINDI

Ufu. 1:17,18, “Nami nilipomwona, nalianguka miguuni
Pake kama mtu aliyekufa. Akaweka mkono Wake wa kuume
juu yangu, akisema, Usiogope, Mimi ni wa Kwanza na wa
Mwisho, na aliye hai; nami nilikuwa nimekufa, na tazama, ni
hai hata milele na milele, Amina; Nami ninazo funguo za
mauti, na za kuzimu.”

Hakuna mwanadamu angaliweza kustahimili nguvu zote
za ono lile. Nguvu Zake zikiwa zimekwisha kabisa, Yohana
alianguka miguuni Pake kama aliyekufa. Lakini mkono wa
Bwana katika upendo ukamgusa, na sauti ya baraka ikasema,
“Usiwe na hofu. Usiogope. Mimi ni wa Kwanza na wa Mwisho.
Mimi Ndimi Aliye hai, Nami nalikuwa nimekufa; na, tazama ni
hai hata milele hata na milele.” Kuna kitu gani cha kuogopa?
Ile hukumu iliyomshukia pale msalabani, kaburini, na wakati
aliposhuka, ilikuwa ni kwa ajili yetu. Yeye alichukua uchungu
wote wa jeraha la dhambi na kwa hiyo sasa hakuna hukumu
ya adhabu kwa hao walio katika Kristo Yesu. Unaona kwa
hakika “Wakili” wetu ndiye “Hakimu”. Yeye ni “Wakili” na
“Hakimu” pia. Kama Hakimu “kesi imetatuliwa”_imekwisha.
Kwa hiyo sasa basi hakuna hukumu ya dhambi. Kwa nini
kanisa liogope? Ni ahadi gani Yeye amepata kushindwa
kuidhihirisha mbele zetu? Kwa nini liogope adhabu au mauti?
Yote yameshindwa. Huyu hapa mshindi mwenye nguvu. Yupo

hapa Mmoja Ambaye ameshinda ulimwengu wa mambo
yanayoonekana na yasiyoonekana. Si kama Alekizada,
aliyeushinda ulimwengu akiwa na umri wa miaka thelathini
na mitatu na hakujua njia nyingine yo yote ya kwenda
akashinde zaidi, kwa hiyo akafa akiwa mateka wa dhambi na
maisha ya uasherati. Si kama Napolioni, aliyeshinda Ulaya
nzima lakini mwishowe akashindwa hapo Waterloo na
kuhamishwa akapelekwa Elba, akajikuta tu ameshindwa.
Lakini hakuna kitu kiliweza kumshinda Kristo. Yeye
aliyeshuka sasa amepaa juu ya yote, na amepewa Jina lipitalo
kila jina. Naam, Yeye alishinda kifo, kuzimu, na kaburi, naye
ana funguo zake. Kile anachofungulia kimefunguliwa, na kile
anachofunga kimefungwa. Hakuna kubadilishwa kwa jambo
hilo. Hakukuwa na mshindi kabla Yake wala hakuna
mwingine zaidi ya Yeye. Yeye peke Yake ndiye Mwokozi,
Mkombozi. Yeye ndiye Mungu PEKE Yake: na “Bwana Yesu
Kristo” ndilo Jina Lake.

“Usiogope, Yohana. Msiogope, enyi kundi dogo. Yote niliyo
Mimi, ninyi ni warithi wake. Nguvu Zangu zote ni zenu.
Uwezo Wangu ni wenu ninaposimama katikati yenu. Sikuja
kuleta hofu na kushindwa, bali upendo na ujasiri na uwezo.
Nimepewa mamlaka yote nanyi mnaweza kuitumia. Ninyi
neneni Neno Nami nitalitimiza. Hilo ni agano Langu wala
haliwezi kushindwa kamwe.”

ZILE NYOTA SABA NA VINARA VYA TAA

Ufu. 1:20, “Siri ya zile nyota saba ulizoziona katika mkono
Wangu wa kuume, na ya vile vinara saba vya dhahabu. Zile
nyota sba ni malaika (wajumbe) wa yale makanisa saba: na
vile vinara saba unavyoviona ni makanisa saba.”

Tayari tumegundua ukweli wa siri hizi mbili. Loo!
hatujafunua hawa wajumbe saba walikuwa ni akina nani,
lakini kwa msaada wa Mungu tutafunua na siri hiyo
itatimizwa. Zile nyakati saba tunazijua. Zimeorodheshwa
katika Neno, na tutashughulikia kila mmoja kusudi tufikie
wakati huu wa mwisho tunaoishi.

Lakini katika kutupia jicho la kufunga sura hii,
tunamwona Yeye anaposimama pale katikati ya vinara vya taa
saba vya dhahabu ameshika nyota saba katika mkono Wake
wa kuume. Loo! ni jambo la kusisimua moyo sana kumwona
Yeye amesimama pale katika Uungu Wake Mkuu. Yeye ndiye
Hakimu, Kuhani, Mfalme, Tai, Mwana-Kondoo, Simba, Alfa,
Omega, Mwanzo na Mwisho, Baba, Mwana, Roho Mtakatifu,
Yeye Aliyekuwako, Aliyeko, Anayekuja, Mwenyezi, YOTE
KATIKA YOTE. Huyo hapo, Mwanzilishi na Mwenye
Kumaliza. Mwana-Kondoo Aliyestahiliye! Yeye alithibitish
ustahilifu Wake kati Yeye Mwenyewe alipoununua wokovu

wetu. Sasa Yeye anasimama katika nguvu Zake zote na
utukufu Wake wote na vitu vyote vimewekwa Kwake kama
Hakimu.

Naam, Huyo hapo amesimama katikati ya vinara vya taa,
akiwa na zile nyota mkononi Mwake. Ni usiku, kwa sababu
huo ndio wakati tunapotumia taa kwa ajili ya nuru, na hapo
ndipo nyota zinapoonekana zikiwaka na kurudisha nuru ya
jua. Na ni usiku. Kanisa linatembea kwa imani gizani. Bwana
Wake aliondoka hapa duniani lakini Roho Mtakatifu angali
anaangaza kanisani, akitoa nuru kwa ulimwengu huu
uliolaaniwa kwa dhambi. Na nyota hizo zinarudisha nuru
Yake pia. Nuru pekee zilizo nayo ni nuru Yake. Ni giza jinsi
gani_ni baridi kiroho jinsi gani. Hata hivyo wakati anapoingia
kati kuna nuru na kuna joto, nalo kanisa limepewa nguvu na
kupitia Kwake linatenda kazi alizotenda.

Loo! laiti tungemwona kidogo tu kama vile Yohana
alivyofanya. Tunapaswa kuwa ni watu wa aina gani,
tukisimama mbele Yake kwenye siku hiyo!

Kama tayari hujamtolea Yeye maisha yako, nakuomba
umpe Mungu moyo wako wakati huu, na upige magoti papo
hapo ulipo, na uombe msamaha wa dhambi zako, na uyatoe
maisha yako Kwake. Ndipo tutajaribu kuzikaribia zile Nyakati
Saba za Kanisa pamoja; na tunapofanya hivyo ninaomba ya
kwamba Mungu atamsaidia mtumishi huyu asiyestahili
kulifunua Neno Lake kwako.

SURA YA TATU

WAKATI WA KANISA LA EFESO

Utangulizi Wa Nyakati Za Kanisa
Kusudi upate kufahamu kikamilifu ujumbe wa Nyakati za

Kanisa ningetaka kuelezea kanuni fulani mbalimbali
zilizoniwezesha kuyapata majina ya wale wajumbe, muda
zilizodumu zile nyakati, na mambo mengine yanayohusika
nazo.

Kwa kuwa somo hili lilipaswa kuwa zito kuliko yote
niliyopata kuchukua hadi wakati huu, nilimwomba Mungu
kwa siku nyingi anipe upako wa Roho Mtakatifu. Na hapo tu
ndipo niliposoma Maandiko juu ya Nyakati za Kanisa na
kuchunguza kwa makini sana historia kadha wa kadha za
kanisa zilizoandikwa na wanahistoria nilioweza kupata
wasiopendelea kabisa upande wo wote. Mungu hakuacha
kuyajibu maombi yangu, kwa maana wakati nilipokuwa
nikisoma Neno na historia kadha wa kadha, niliwezeshwa na
Roho Mtakatifu kuona utaratibu ukijifunua ambao ulidumu
katika zile karne na hata kufikia moja kwa moja katika siku
hii ya leo, ya mwisho.

Ufunguo alionipa Bwana ambapo niliweza kuamua
mjumbe wa kila wakati ni wa Kimaandiko kabisa. Kwa kweli
unaweza kuitwa Kipengele Muhimu Sana cha Biblia. Ni ule
ufunuo ya kwamba Mungu habadiliki hata kidogo, na ya
kwamba njia Zake hazibadiliki kama jinsi tu Yeye
asivyobadilika. Katika Ebr. 13:8 inasema, “Yesu Kristo yeye
yule jana, na leo, na hata milele”. Mhu. 3:14,15, “Najua ya
kwamba, kila kazi aifanyayo Mungu, itadumu milele:
haiwezekani kuizidisha kitu, wala kuipunguza kitu: nayo
Mungu ameifanya, ili watu wamche Yeye. Yale yaliyoko
yamekuwako; na hayo yatakayokuwako yamekwisha kuwako;
na Mungu huyatafuta tena mambo yale yaliyopita.” Hili hapa:
Mungu asiyebadilika akiwa na njia zisizobadilika. Yale
aliyofanya mara ya KWANZA Yeye hana budi kuendelea
kuyafanya mpaka yatakapofanywa kwa mara ya MWISHO.
Hakutakuweko na badiliko. Litumie jambo hilo kwenye
Nyakati za Kanisa. Aina ya mtu ambaye Mungu alimchagua
kwa wakati wa kwanza, na jinsi ambavyo Mungu
alijidhihirisha katika huduma ya mtu huyo, itakuwa ndio
mfano kwa ajili ya nyakati nyingine zote. Yale Mungu
aliyofanya katika wakati wa kwanza wa kanisa ndiyo
anayotaka kufanya katika nyakati nyingine zote.

Sasa tunajua kabisa kutokana na Neno ambalo liliandikwa
na Roho Mtakatifu jinsi kanisa la kwanza, la asili,

lilivyoanzishwa na jinsi Mungu alivyojidhihirisha Mwenyewe
ndani Yake. Neno haliwezi kubadilika wala kubadilishwa kwa
sababu Neno ni Mungu. Yohana 1:1, “Hapo mwanzo
kulikuwako Neno, Naye Neno alikuwako kwa Mungu, Naye
Neno alikuwa Mungu.” Kubadilisha Neno lake moja, kama
alivyofanya Hawa, kunaleta dhambi na mauti, kama vile pia
inenwavyo katika Ufu. 22: 18-19, “^Mtu ye yote akiyaongeza,
Mungu atamwongezea hayo mapigo yaliyoandikwa katika
kitabu hiki: Na mtu ye yote akiondoa lo lote katika maneno ya
unabii wa kitabu hiki, Mungu atamwondolea sehemu yake
katika kile Kitabu cha Uzima, na katika ule mji mtakatifu, na
kutoka katika mambo yaliyoandikwa katika kitabu hiki.”
Hivyo basi, vile kanisa lilivyokuwa wakati wa Pentekoste
ndicho kipimo. Hicho ndicho kielelezo. Hakuna kielelezo
kingine. Haidhuru wasomi wanasema nini, Mungu
HAJABADILISHA kielelezo hicho. Yale Mungu aliyofanya
wakati wa Pentekoste hana budi kuendelea kuyafanya mpaka
nyakati za kanisa zitakapoisha.

Ingawa wasomi wanaweza kukwambia wakati wa mitume
umekwisha, usiamini jambo hilo. Tamshi hilo ni kosa kwa
sababu mbili. Kwanza kabisa, ni makosa kudhania ya kwamba
hakuna mitume tena, ati kwa sababu tu wale wa kwanza kumi
na wawili wamekufa. Mtume maana yake ni ‘yeye aliyetumwa’;
na kuna wengi waliotumwa leo, lakini wanaitwa wamishenari.
Mradi tu watu wanaitwa na kutumwa wakiwa na Neno la
Uzima wakati wa mitume upo unaendelea. Pili, wao
wanazungumzia siku za ‘nguvu za Roho Mtakatifu
zilizodhihirishwa’ kuwa kwamba zimekwisha kwa kuwa Biblia
imekamilishwa. Huo ni uongo. Hakuna hata Andiko moja
linalodokeza jambo hilo, lakini mengi bila shaka kabisa
yanasema vinginevyo. Hili hapa thibitisho letu ya kwamba
mashtaka hayo mawili ni ya uongo. Matendo 2:38,39. “Basi
Petro akawaambia, Tubuni, mkabatizwe kila mmoja wenu kwa
Jina Lake Yesu Kristo mpate ondoleo la dhambi zenu, nanyi
mtapokea kipawa cha Roho Mtakatifu. Kwa kuwa ahadi hii ni
kwa ajili yenu, na kwa watoto wenu, na kwa watu wote walio
mbali, na kwa wote watakaoitwa na Bwana Mungu wetu
wamjie.” Ahadi za nguvu ambazo mitume walipewa wakati wa
Pentekoste ni “kwa ajili yenu (Wayahudi), na kwa watoto
wenu (Wayahudi), na kwa watu wote walio mbali (Mataifa), na
kwa wote watakaoitwa na Bwana Mungu wetu wamjie
(Wayahudi na Mataifa pia)”. Mpaka atakapoacha kuita,
ujumbe wa Pentekoste na nguvu zake HAVITAKOMA.

Yale kanisa liliyokuwa nayo wakati wa Pentekoste ni haki
yake isiyoweza kuondolewa. Mwanzoni, lilikuwa na Neno safi
la Mungu. Lilikuwa na nguvu za Roho zilizodhihirishwa katika
ishara mbalimbali na maajabu na karama za Roho Mtakatifu.
Ebr. 2:1-4, “Kwa hiyo imetupasa kuyaangalia zaidi hayo

yaliyosikiwa, tusije wakati wo wote tukayakosa. Kwa maana
ikiwa lile Neno lililonenwa na malaika lilikuwa imara, na kila
kosa na uasi (kwa Neno) ulipata ujira wa haki; Sisi je!
tutapataje kupona, tusipojali waokovu mkuu namna hii;
ambao kwanza ulinenwa na Bwana, kisha ukathibitika kwetu
na wale waliomsikia Yeye; Mungu naye akishuhudia pamoja
nao, kwa ishara na maajabu, na nguvu za namna nyingi, na
vipawa vya Roho Mtakatifu, kama alivyopenda Mwenyewe?”
Kanisa lile la mwanzoni halikuongozwa na wanadamu.
Liliongozwa na Roho Mtakatifu. Halikuwa kubwa sana.
Lilichukiwa na kudharauliwa. Lilikandamizwa. Liliteswa hata
kufa. Lakini lilikuwa aminifu kwa Mungu. Lilidumu na kile
kielelezo cha asili cha Neno.

Sasa usikosee hapa. Wakati niliposema ya kwamba Mungu
habadiliki kamwe wala njia Zake hazibadiliki, sikusema ya
kwamba kanisa na wajumbe wake hawangeweza kubadilika.
Kanisa si Mungu. Kwa hiyo linaweza kubadilika. Lakini
nililosema ni kwamba kwa sababu ya Mungu asiyebadilika na
njia zisizobadilika tunaweza tukarudi nyuma huko mwanzo na
kuona tendo la kwanza na lililo kamilifu la Mungu halafu
tuamue kwa kipimo hicho. Hivyo ndivyo inavyofanyika.
Kanisa la Kweli daima litajaribu kuwa kama lile la asili la
wakati wa Pentekoste. Kanisa la Kweli la siku hizi litajaribu
kulingana na lile la kwanza la mwanzoni. Na wajumbe wa
makanisa, wakiwa na Roho yule yule wa Mungu ndani yao,
watajaribu kulingana na mtume Paulo. Hawatakuwa kama
yeye kabisa; lakini wajumbe wa kweli watakuwa ni wale
wanaomkaribia kabisa Paulo, aliyekuwa hakufungwa na mtu
ye yote, aliyejitolea kabisa kwa Mungu, na kuhubiri Neno la
Mungu peke yake tu, na kumdhihirisha Roho Mtakatifu katika
nguvu. Hakuna mwingine angalifaa. Huna budi kuanzia na lile
la mwanzoni. Kama vile mbegu izaavyo kwa jinsi yake, Kanisa
la Kweli daima litakuwa ni lile linalojaribu kufuata nyayo za
waanzilishi wake wa Pentekoste na wajumbe wake
watamfuata mtume Paulo, yule mjumbe wa kwanza wa wakati
wa kwanza wa kanisa. Ni rahisi jinsi hiyo, na ni zuri namna
hiyo.

Nikiwa na ufunguo huu, ulio rahisi sana, hata hivyo ulio
mzuri sana, niliweza, kwa msaada wa Roho Mtakatifu,
kukisoma Kitabu cha Ufunuo na historia kadha wa kadha na
kupata humo kila wakati, kumpata kila mjumbe, kupata muda
uliodumu kila wakati, na kazi kila mmoja aliyotenda katika
kusudi la Mungu tangu Pentekoste hata ukamilifu wa nyakati
hizo.

Kwa sababu sasa unafahamu jinsi tunavyoamua Kanisa la
Kweli lilivyokuwa (jinsi lilivyokuwa wakati wa Pentekoste na
jinsi lilivyokuwa katika nyakati za mitume kama
ilivyoandikwa katika Neno katika Kitabu cha Matendo)

tunaweza kutumia kanuni ile ile kutuonyesha jinsi kanisa
lilivyoshindwa. Kosa la msingi, ama makosa, yaliyopenyeza
katika kanisa la kwanza na yakafunuliwa katika Kitabu cha
Matendo na Ufunuo na pia katika zile Nyaraka yatazidi
kudhihirishwa dhahiri zaidi na zaidi katika kila wakati
unaofuata, mpaka tutakapofikia kuondolewa kabisa kwa ile
kweli katika wakati wa mwisho, au Wakati wa Laodikia.

Sasa kutokana na ufunguo huu wa kwanza tuliopokea
kutoka kwa Bwana, inakuja kweli nyingine nzuri sana ambayo
inakaribia kabisa hiyo. Nilisema ya kwamba Kanisa la Kweli
daima lingejaribu kuwa kama kanisa lilivyokuwa katika
Kitabu cha Matendo. Hiyo ni kweli kabisa. Lakini tumegundua
ya kwamba Neno pia linafundisha kupenyeza kwa kosa mpaka
kweli imeondolewa kabisa katika siku ya mwisho wakati
Bwana yuko karibu kuonekana. Swali sasa linazuka mioyoni
mwetu; je! Mungu huwaacha walio Wake na kuwaacha
waingie katika hali ya udanganyifu kabisa? La hasha, kwa
maana Maandiko yanasema dhahiri kabisa katika Mat. 24:24,
ya kwamba ‘Walio Wateule HAWAWEZI’ kupotezwa. “Kwa
maana watatokea Makristo wa uongo, na manabii wa uongo,
nao watatoa ishara kubwa na maajabu; kiasi kwamba wapate
kuwapoteza KAMA YAMKINI, hata walio wateule.” Ni nini
basi? Jibu ni dhahiri mbele yetu. Kuna Kanisa la Kweli na
kanisa la uongo. Kuna Mzabibu wa Kweli na mzabibu wa
uongo. Lakini bila shaka kanisa hilo la uongo, kundi hilo la
mzabibu wa uongo, daima litajaribu kunyakua mahali pa
Kanisa la Kweli na kudai ya kwamba lenyewe, wala si walio
Wateule, ndio walio halisi na wa kweli. La uongo litajaribu
kuliua la Kweli. Hivyo ndivyo ilivyokuwa katika Kitabu cha
Matendo, hivyo ndivyo ilivyofafanuliwa katika zile nyakati
saba, na hivyo ndivyo ilivyonenwa kwa udhabiti katika
Nyaraka mbalimbali. Hivyo ndivyo ilivyokuwa. Hivyo ndivyo
ilivyo sasa. Hivyo ndivyo itakavyokuwa. Haiwezi kubadilika.

Sasa hebu na tuwe waangalifu sana ya kwamba
hatuchanganyikiwi hapa. Hivyo basi tutatafuta Neno la
kulithibitisha dai hili. Hebu na turudi kwenye Kitabu cha
mwanzo, Mwanzo. Katika Bustani ya Edeni kulikuwa na miti
MIWILI. Mmoja ulikuwa ni mzuri; mmoja ulikuwa ni mbaya.
Mmoja ulizaa UZIMA, huo mwingine ulizaa Mauti. Kulikuwa
na watoto wawili ambao ndio kwa mara ya kwanza kabisa
walimtolea Mungu dhabihu. Hebu nirudie jambo hilo, WOTE
WAWILI walimtolea Mungu dhabihu. Mwa. 4:3-5, “Ikawa
hatimaye, Kaini akaleta mazao ya ardhi sadaka kwa Bwana.
Habili naye, akaleta wazao wa kwanza wa wanyama wake na
sehemu zilizonona za wanyama. Bwana akamtakabali Habili
na sadaka yake: bali Kaini hakumtakabali wala sadaka
yake^Lakini mmoja (Kaini) alikuwa mwovu, akiwa wa baba
yake (yule Mwovu), wakati Habili alikuwa mwenye haki mbele

za Bwana. Tena, kulikuwako na watoto wawili kutoka katika
mwili wa wazazi wale wale. Walikuwa mapacha wa Isaka na
Rebeka. Mmoja alikuwa ni mteule wa Mungu na huyo
mwingine alikuwa ni mpotovu. Wote wawili walimwabudu
Mungu. Katika kila kisa kimojawapo kulikuweko na
kumwabudu Mungu. Katika kila kisa yule mwovu alimchukia
mwenye haki na kumtesa mwenye haki. Wakati mwingine yule
mwovu alimwangamiza mwenye haki. Lakini angalia. Wote
walipandwa pamoja. Waliishi pamoja. Wote wawili
walimwomba Mungu na kumwabudu Mungu.

Mifano hii inaonyesha kikamilifu mfano wa Bwana Yesu
Kristo hapo aliposema ya kwamba ufalme wa mbinguni
unafananishwa na mtu aliyepanda mbegu njema, lakini adui
akaja akapanda magugu miongoni mwa mbegu hizo njema.
Mungu hakupanda magugu hayo. Shetani alipanda hayo
magugu moja kwa moja miongoni mwa mbegu hizo njema za
Mungu. Hizo aina mbili za mimea (watu), kutoka kwenye
mbegu mbili mbalimbali, zilikua pamoja. Zilikula chakula
katika udongo ule ule, zilishiriki jua lile lile, mvua, na baraka
nyingine zote, na zote mbili zilivunwa kwa wakati wao.
Unaona jambo hilo? Usisahau kamwe kweli hizi tunapojifunza
nyakati za kanisa na baadaye zile muhuri. Na zaidi ya yote,
usisahau ya kwamba ni katika wakati huu wa mwisho wakati
magugu yanapofungwa matita-matita yapate kuteketezwa,
ambapo wataisonga ngano ambayo itawekwa ghalani na
Bwana.

Ninataka kufuatilia jambo hili mpaka nilimalizie, kwa
hiyo hebu na twende hatua moja mbele zaidi. Je! ulipata
kusoma historia ya ufufuo? Sasa ufufuo unamaanisha tendo la
Mungu katika nguvu. Na kila wakati Mungu anapotenda kazi,
Shetani naye yuko hapo kutenda kazi pia. Haikosekani. Katika
siku za ule ufufuo mkuu wa Kiwelshi (na karibu watu wote
hawajui jambo hili), hospitali za wenda wazimu zilijaa upesi,
na kulikuweko na onyesho kubwa la nguvu za ibilisi kuwazuia
watu wasimsikilize Mungu. Imeandikwa ya kwamba katika
wakati wa Wesley watu wangefanya vitu vya ajabu ajabu sana
ambavyo dhahiri vilikuwa ni vya Shetani akijaribu kudhihaki
wema na nguvu za Mungu. Katika siku za Luther inasemwa ya
kwamba muujiza wa huduma yake haukuwa katika ukweli
kwamba yeye alifaulu kulipinga Kanisa Katoliki la Kiroma,
lakini muujiza ulikuwa katika ukweli wa yeye kuweza, na
aliweza, kusimama imara na mwenye akili timamu kati ya
washupavu wa dini ambao mara nyingi walijazwa, na
kuongozwa, na pepo wachafu. Na kama una habari na huduma
hii ya siku ya mwisho, utakuwa umeona uvamizi ule ule wa
roho wabaya na wa waovu. Haina budi kuwa hivyo. Sasa
ninatumaini na kuamini wewe ni wa kiroho vya kutosha
kupata jambo hilo, na kulitilia maanani.

Ili kutia tu muhuri jambo hili juu ya mizabibu ya Kweli na
ya uongo ikichanganyikana na kuonyesha zile roho mbili
ambazo zinatenda kazi sasa, hebu na tuangalie katika I
Yohana 4:1-4, na Yuda 3,4,12. “Wapenzi, msiiamini kila roho,
bali zijaribuni hizo roho kwamba zimetokana na Mungu: kwa
sababu manabii wengi wa uongo wametokea duniani. Katika
hili mwamjua Roho wa Mungu: Kila roho ikiriyo kwamba Yesu
Kristo amekuja katika mwili yatokana na Mungu: na kila roho
isiyokiri ya kwamba Yesu Kristo amekuja katika mwili
haitokani na Mungu: Na hii ndiyo roho ya mpinga-Kristo,
ambayo mmesikia kwamba ilipaswa kuja; na SASA
IMEKWISHA KUWAKO duniani. Ninyi watoto wadogo,
mwatokana na Mungu; nanyi mmewashinda: (roho ya mpinga-
Kristo) kwa sababu Yeye aliye ndani yenu ni mkuu, (Roho wa
Mungu) kuliko yeye aliye katika dunia.” Yuda 3, 4, 12.
“Wapenzi, nilipokuwa nikifanya bidii sana kuwaandikia
habari ya wokovu ambao ni wetu sisi sote, naliona
imenilazimu kuwaandikia, ili niwaonye kwamba
mwishindanie imani waliyokabidhiwa WATAKATIFU mara
moja tu. Kwa maana kuna WATU (si Watakatifu) waliojiingiza
kwa siri (hawa hawakuingia katika kundi kwa kupitia
MLANGONI na kwa hiyo wao ni wanyang’anyi), watu
walioandikiwa tangu zamani hukumu hii, MAKAFIRI,
wabadilio neema ya Mungu wetu kuwa ufisadi, nao humkana
Yeye Aliye peke Yake Mola, na Bwana wetu Yesu Kristo. Watu
hawa ni miamba yenye hatari katika karamu zenu za upendo,
walapo karamu PAMOJA nanyi, wakijilisha pasipo hofu^”
Haliwezi kukanushwa mbele ya Maandiko haya ya kwamba
Kanisa la Kweli na kanisa la uongo yameshikamana, yakiwa
yamepandwa pamoja lakini ni ya mbegu tofauti.

Sasa basi, nafikiri kuna jambo lingine unalopaswa kujua.
Haya makanisa saba yanayoandikiwa na Yohana yako katika
Asia Ndogo na yote ni makanisa ya Mataifa. Yeye hazungumzii
kanisa la Yerusalemu ambalo wengi wao walikuwa ni
Wayahudi likiwa labda na watu wachache tu wa Mataifa.
Sababu yake ni kwamba Mungu alikuwa amewaacha
Wayahudi akawageukia Mataifa. Kwa hiyo nyakati zote za
kanisa ni Mungu akiwashughulikia Mataifa, na kumwita Bibi-
arusi wa Mataifa amjie Yeye. Hilo linazifanya ‘Nyakati za
Kanisa’ na ‘Utimilifu wa Mataifa’ jambo lile lile tu. Matendo
13:44-48, “Hata sabato ya pili watu wengi, karibu mji wote,
wakakusanyika walisikie Neno la Mungu. Bali Wayahudi
walipowaona makutano, wakajaa wivu, wakayakanusha
maneno yaliyonenwa na Paulo, wakibisha na kutukana. Ndipo
Paulo na Barnaba wakanena kwa ushujaa, wakasema, Ilikuwa
lazima Neno la Mungu linenwe kwenu kwanza: lakini kwa
kuwa mnalisukumia mbali, na kujiona nafsi zenu kuwa
hamkustahili uzima wa milele, angalieni, twawageukia
Mataifa. Kwa sababu ndivyo tulivyoamriwa na Bwana,

akisema, Nimekuweka uwe nuru ya Mataifa, upate kuwa
wokovu hata mwisho wa dunia. Mataifa waliposikia hayo,
wakafurahi, wakalitukuza Neno la Bwana: Nao waliokuwa
wamekusudiwa uzima wa milele wakaamini.” Rum. 11:1-8,
“Basi, nauliza, Je! Mungu aliwasukumia mbali watu Wake?
Hasha! Kwa kuwa mimi nami ni Mwisraeli, mmoja wa wazao
wa Ibrahimu, mtu wa kabila ya Benyamini. Mungu
hakuwasukumia mbali watu Wake aliowajua tokea awali. Au
hamjui yale yaliyonenwa na Maandiko juu ya Eliya? jinsi
anavyowashitaki Waisraeli mbele za Mungu, akisema, Bwana,
wamewaua manabii Wako, wamezibomoa madhabahu Zako;
nami nimesalia peke yangu, nao wananitafuta roho yangu.
Lakini ile jawabu ya Mungu yamwambiaje? Nimejisazia watu
elfu saba, wasiopiga goti mbele ya sanamu ya Baali. Basi ni
vivi hivi wakati huu wa sasa yako mabaki waliochaguliwa kwa
neema. Lakini ikiwa ni kwa neema, haiwi kwa matendo tena;
au hapo neema isingekuwa neema. Lakini ikiwa ni kwa
matendo, basi isingekuwa tena neema: au hapo matendo
yasingekuwa matendo. Imekuwaje basi? Kitu kile ambacho
Israeli alikuwa akikitafuta hakukipata; lakini wale
waliochaguliwa walikipata, na wengine walitiwa uzito (kama
ilivyoandikwa, Mungu aliwapa roho ya usingizi, macho hata
wasione, na masikio hata wasisikie;) hata siku hii ya leo.”

Rum. 11:25-29, “Kwa maana, ndugu zangu, sipendi msijue
siri hii, ili msijione kuwa wenye akili, ya kwamba kwa sehemu
ugumu umewapata Israeli, mpaka Utimilifu wa Mataifa
uwasili. Hivyo Israeli wote wataokoka: kama ilivyoandikwa,
Mwokozi atakuja kutoka Sayuni, atamtenga Yakobo na maasia
yake; Na hili ndilo agano Langu nao, nitakapowaondolea
dhambi zao. Basi kwa habari ya Injili, wamekuwa adui kwa
ajili yenu: bali kwa habari ya kule kuchaguliwa, wamekuwa
wapenzi kwa ajili ya baba zetu. Kwa sababu karama za Mungu
hazina majuto, wala mwito Wake.”

Haya makanisa saba yaliyokuwa katika Asia Ndogo
yalikuwa na sifa fulani ndani yao, katika zama hizo za kale,
ambazo zilikuja zikawa matunda yaliyoiva ya nyakati
zilizofuata. Zile Mbegu zilizopandwa kule nyuma zilitokea
baadaye katika mavuno yaliyokomaa, kama vile Yesu
alivyosema, “Kwa kuwa kama wakitenda mambo haya katika
mti mbichi, itakuwaje katika mkavu”? Luka 23:31.

UJUMBE KWA WAKATI WA KANISA LA EFESO

Ufunuo 2:1-7
Kwa malaika wa kanisa lililoko Efeso andika; Haya ndiyo

anenayo Yeye azishikaye hizo nyota saba katika mkono Wake
wa kuume, Yeye aendaye katikati ya vile vinara saba vya
dhahabu;

Nayajua matendo yako, na taabu yako, na subira yako, na
ya kuwa huwezi kuchukuliana na watu wabaya: tena
umewajaribu wale wajiitao mitume, na sio, ukawaona kuwa
waongo:

Tena ulikuwa na subira, na kuvumilia, na umetaabika kwa
ajili ya Jina Langu, wala hukuchoka.

Lakini nina neno juu yako, ya kwamba umeuacha upendo
wako wa kwanza.

Basi kumbuka ni wapi ulikoanguka, ukatubu, ukayafanye
matendo ya kwanza; lakini usipofanya hivyo naja kwako upesi,
nami nitakiondoa kinara chako katika mahali pake, usipotubu.

Lakini unalo neno hili, kwamba wayachukia matendo ya
Wanikolai, ambayo na mimi nayachukia.

Yeye aliye na sikio, na alisikie neno hili ambalo Roho
ayaambia makanisa; Yeye ashindaye nitampa kula matunda ya
Mti wa Uzima, ulio katika bustani ya Mungu.

MJUMBE

Mjumbe (malaika) wa kanisa la Efeso alikuwa ni mtume
Paulo. Kwamba yeye alikuwa mjumbe wa wakati wa kwanza
wa kipindi cha Mataifa haliwezi kukanushwa. Ingawa Petro
alipewa mamlaka ya kuwafungulia Mataifa milango, Paulo
ndiye aliyepewa kuwa mtume wao na nabii. Yeye alikuwa
Nabii-Mjumbe kwa Mataifa. Huduma yake ya kinabii, ambayo
kwayo alipokea ufunuo mkamilifu wa Neno kwa ajili ya
Mataifa, ilimthibitisha yeye kama mjumbe wao wa kimitume.
Jambo hili walilikubali wale mitume wengine kule
Yerusalemu. Gal. 1:12-19, “Kwa kuwa sikuipokea kwa
mwanadamu, wala sikufundishwa na mwanadamu, bali kwa
ufunuo wa Yesu Kristo. Maana mmesikia habari za mwenendo
wangu zamani katika dini ya Kiyahudi, kwamba naliliudhi
kanisa la Mungu kupita kiasi, nikaliharibu: Nami naliendelea
katika dini ya Kiyahudi kuliko wengi walio hirimu zangu
katika taifa langu, nikajitahidi sana katika kuyashika
mapokeo ya baba zangu. Lakini ilipompendeza Mungu,
aliyenitenga tangu tumboni mwa mama yangu, na akaniita
kwa neema Yake, alipoona vema kumdhihirisha Mwanawe
ndani yangu, ili niwahubiri Mataifa habari Zake; mara
sikufanya shauri na watu wenye mwili na damu: wala
sikupanda kwenda Yerusalemu kwa hao waliokuwa mitume
kabla yangu; bali nalikwenda zangu Arabuni, kisha nikarudi
tena Dameski. Kisha, baada ya miaka mitatu, nalipanda
kwenda Yerusalemu ili nionane na Petro, nikakaa kwake siku
kumi na tano. Lakini sikumwona mtume mwingine, ila Yakobo
ndugu yake Bwana.” Gal. 2:2, “Nami nalikwenda kwa kuwa
nalifunuliwa, nikawaeleza Injili ile niihubiriyo katika Mataifa,

lakini kwa faragha kwa hao walio wenye sifa, isiwe labda
napiga mbio bure, au nalipiga mbio bure.” Gal. 2:6-9, “Lakini
wale wenye sifa ya kuwa wana cheo, (walivyokuwa vyo vyote,
ni mamoja kwangu: Mungu hapokei uso wa mwanadamu:)
nasema, hao wenye sifa hawakuniongezea kitu: Bali kinyume
cha hayo, walipoona ya kuwa nimekabidhiwa Injili ya
wasiotahiriwa, kama vile Petro ya waliotahiriwa: (Maana Yeye
aliyemwezesha Petro kuwa mtume wa waliotahiriwa, Ndiye
aliyeniwezesha mimi kwenda kwa Mataifa:) tena walipokwisha
kuijua ile neema niliyopewa, Yakobo, na Kefa, na Yohana,
wenye sifa kuwa ni nguzo, walinipa mimi na Barnaba mkono
wa kuume wa shirika; ili sisi tuende kwa Mataifa, na wao
waende kwa watu wa tohara.” Rum. 11:13, “Lakini nasema na
ninyi, mlio watu wa Mataifa. Basi, kwa kadiri nilivyo mtume
wa watu wa Mataifa, naitukuza huduma iliyo yangu.”

Paulo alianzisha kanisa la Efeso mnamo katikati ya karne
ya kwanza. Jambo hili linatuwezesha kuweka tarehe ya
mwanzo wa Wakati wa Kanisa la Efeso; kama B.K. 53.

Mtindo wake wa kuhudumu uliweka kielelezo ambacho
wajumbe wote wa baadaye watajaribu sana kuiga, na kwa
kweli inaweka kielelezo cha kila mhudumu wa kweli wa
Mungu, ingawa hatafikia kiwango hicho katika milki ya
kinabii kama alivyofanya Paulo. Huduma ya Paulo ilikuwa na
sifa za namna tatu na ilikuwa kama ifuatavyo:

Kwanza, Paulo alikuwa mwaminifu kabisa kwa Neno.
Hakuliacha kamwe, hata imgharimu nini. Gal. 1:8-9, “Lakini
ijapokuwa sisi au malaika wa mbinguni atawahubiri ninyi
injili yo yote isipokuwa hiyo tuliyowahubiri, na alaaniwe.
Kama tulivyotangulia kusema, na sasa, nasema tena, mtu
awaye yote akiwahubiri ninyi injili yo yote isipokuwa hiyo
mliyoipokea, na alaaniwe.” Gal. 2:11,14, “Lakini Petro
alipokuja Antiokia, nalishindana naye uso kwa uso, kwa
sababu alistahili hukumu.” “Walakini, nilipoona ya kuwa njia
yao haiendi sawasawa na ile kweli ya Injili, nalimwambia
Petro mbele ya wote, Ikiwa wewe uliye Myahudi wafuata
desturi za Mataifa, wala si za Wayahudi, kwa nini
unawashurutisha Mataifa kufauata desturi za Wayahudi?”

I Kor. 14:36-37, “Au je! Neno la Mungu lilitoka kwenu? au
kuwafikia ninyi peke yenu? Mtu akijiona kuwa ni nabii au mtu
wa rohoni, na ayatambue hayo ninayowaandikia, ya kwamba
ni maagizo ya Bwana.

Angalia ya kwamba Paulo alikuwa hana madhehebu,
lakini aliongozwa na Roho, kama vile Mungu alivyomwongoza
Musa kuwatoa Israeli kutoka Misri. Halmashauri ya
Yerusalemu haikumtuma Paulo, wala haikuwa na nguvu zo
zote wala mamlaka juu yake. Mungu, na Mungu peke yake,
ndiye aliyemtuma na kumwongoza. Paulo hakuwa wa

wanadamu, bali wa Mungu. Gal. 1:1, “Paulo, mtume, (si mtume
wa wanadamu, wala kutumwa na mwanadamu, bali na Yesu
Kristo, na Mungu Baba aliyemfufua kutoka kwa wafu:)” Gal.
2:3-5, “Lakini Tito, aliyekuwa pamoja nami, naye ni Myunani,
alilazimishwa kutahiriwa: Na hiyo ni kwa ajili ya ndugu za
uongo walioingizwa kwa siri, ambao waliingia kwa siri ili
kuupeleleza uhuru wetu tulio nao katika Kristo Yesu, ili
watutie utumwani: ambao hata saa moja hatukujitia chini yao,
ili kwamba kweli ya Injili ikae pamoja nanyi.”

Pili, huduma yake ilikuwa katika nguvu za Roho, kwa njia
hiyo akidhihirisha Neno lililonenwa na lililoandikwa. I Cor.
2:1-5, “Basi, ndugu zangu, mimi nilipokuja kwenu, sikuja
niwahubiri siri ya Mungu kwa ufasaha wa maneno, wala kwa
hekima. Maana naliazimu nisijue neno lo lote kwenu ila Yesu
Kristo, Naye amesulibiwa. Nami nalikuwako kwenu katika
hali ya udhaifu na hofu na metetemeko mengi. Na neno langu
na kuhubiri kwangu hakukuwa kwa maneno ya hekima yenye
kushawishi akili za watu, bali kwa dalili za Roho na za nguvu:
Ili imani yenu isiwe katika hekima ya wanadamu, bali katika
nguvu za Mungu.” Matendo 14:8-10, “Na huko Listra palikuwa
na mtu mmoja, dhaifu wa miguu, kiwete tangu tumboni mwa
mamaye, ambaye hajaenda kabisa: Mtu huyo alimsikia Paulo
alipokuwa akinena: ambaye akamkazia macho na kuona ya
kuwa ana imani ya kuponywa, akasema kwa sauti kuu,
simama kwa miguu yako sawasawa. Akasimama upesi
akaenda.” Matendo 20:9-12, “Kijana mmoja, jina lake Eutiko,
alikuwa ameketi dirishani, akalemewa na usingizi sana; hata
Paulo alipoendelea sana kuhubiri, akazidiwa na usingizi wake
akaanguka toka orofa ya tatu; akainuliwa amekwisha kufa.
Paulo akashuka, akamwangukia, akamkumbatia, akasema,
Msifanye ghasia, maana uzima wake ungalimo ndani yake.
Akapanda juu tena, akamega mkate, akala, akazidi kuongea
nao hata alfajiri, ndipo akaenda zake. Wakamleta yule kijana,
yu mzima, wakafarijika faraja kubwa sana.” Matendo 28:7-9,
“Karibu na mahali pale palikuwa na mashamba ya mkuu wa
kisiwa, jina lake Publio; mtu huyu akatukaribisha kwa moyo
wa urafiki, akatufanya wageni wake kwa muda wa siku tatu.
Ikawa babaake Publio alikuwa hawezi homa na kuhara damu.
Paulo akaingia kwake, akaomba, akaweka mikono yake juu
yake, na kumpoza. Yalipokwisha kutendeka hayo wengine
waliokuwa na magonjwa katika kisiwa wakaja wakapozwa.” 2
Kor. 12:12, “Kweli ishara za mtume zilitendwa katikati yenu
katika saburi yote, kwa ishara; na maajabu; na miujiza.”

Tatu: yeye alikuwa na tunda dhahiri la huduma yake
iliyotolewa na Mungu. 2 Kor. 12:11 “Nimekuwa mpumbavu
katika kusifu, ninyi mmenilazimisha. Maana ilinipasa nisifiwe
na ninyi; kwa sababu sikuwa duni ya mitume walio wakuu
kwa lo lote, nijapokuwa si kitu.” I Kor. 9:2, “Kwa maana Ikiwa

mimi si mtume kwa wengine, lakini bila shaka ni mtume
kwenu ninyi: kwa maana ninyi ndinyi muhuri ya utume wangu
katika Bwana.” 2 Kor. 11:2, “Maana nawaonea wivu, wivu wa
Mungu; kwa kuwa naliwaposea mume mmoja, ili nimletee
Kristo bikira safi.” Paulo alikuwa ndiye njia ya kuleta kundi
kubwa la kondoo wa Mataifa; yeye aliwalisha, na
kuwashughulikia, mpaka wakazaa tunda la haki na wakawa
tayari kumlaki Bwana kama sehemu ya Bibi-arusi wa Mataifa.

Kwenye wakati wa kutoa ule Ufunuo, kulingana na
mapokeo, Paulo alikuwa amekufa tayari kama mfia imani, bali
Yohana alikuwa akiendelea badala yake vile vile hasa Paulo
alivyokuwa amefanya katika siku za huduma yake. Kifo cha
Paulo, kabla ya ule Ufunuo kutolewa, hakifutilii mbali ukweli
kwamba yeye alikuwa ndiye mjumbe wa Wakati wa Kanisa la
Efeso, kwa kuwa mjumbe wa kila wakati, haidhuru ni katika
wakati gani anatokea ama anaondoka, ndiye anayeushawishi
wakati huo kuelekea kwa Mungu kwa huduma
inayodhihirishwa na Neno. Paulo alikuwa mtu wa aina hiyo.

MJI WA EFESO

Mji wa Efeso ulikuwa mmoja wa miji mitatu iliyokuwa
mikubwa sana kuliko yote katika Asia. Mara nyingi uliitwa
mji wa tatu wa imani ya Kikristo, Yerusalemu ukiwa wa
kwanza, na Antiokia wa pili. Ulikuwa ni mji tajiri sana.
Serikali ilikuwa ya Kirumi lakini lugha ilikuwa ni Kiyunani.
Wanahistoria wanaamini ya kwamba Yohana, Mariamu, Petro,
Andrea na Filipo wote walizikwa katika mji huu mzuri. Paulo,
aliyeanzisha imani ya kweli katika mji huu, alikuwa
mchungaji hapa kwa muda wa miaka mitatu tu; lakini wakati
alipokuwa hayuko pamoja na kundi hilo alikuwa
anawakumbuka daima, kwa maombi. Timotheo alikuwa ndiye
askofu wake wa kwanza. I Tim. 1:1-3, “Paulo, mtume wa Kristo
Yesu, kwa amri ya Mungu Mwokozi wetu na Bwana Yesu
Kristo, Ambaye ndiye taraja letu; kwa Timotheo, mwanangu
hasa katika imani. Neema na iwe kwako, na rehema, na amani,
zitokazo kwa Mungu Baba yetu na kwa Kristo Yesu Bwana
wetu. Kama vile nilivyokusihi ukae Efeso, nilipokuwa
nikisafiri kwenda Makedonia, ili uwakataze wengine
wasifundishe elimu nyingine.”

Jina lenyewe, Efeso, lina maana mbili za ajabu,
“Uliolenga”, na “Uliolegea.” Jitihada kuu za wakati huu
uliokuwa umeanza kwa utimilifu wa Roho, “kilindi cha
Mungu,” ambapo walikuwa wakilenga kwenye wito mkuu wa
Mungu, zilianza kutoa nafasi kwa hali kidogo ya kutokuwa
waangalifu. Kumfuata Yesu Kristo kwa uvuguvugu kulianza
kidogo kujidhihirisha kwenyewe kama dalili ya kwamba
katika nyakati zijazo gari la kimwili linaloitwa kanisa

lingezama kwenye uovu wa “kilindi cha Shetani.” Ulikuwa
umekwisha kulegea na ulikuwa ukikengeuka. Tayari wakati
huo ulikuwa unarudi nyuma. Ulikuwa umeuacha upendo wake
wa kwanza. Ile mbegu ndogo sana iliyopandwa katika wakati
wa Efeso ingekua siku moja kuwa roho ya ukengeufu mpaka
ndege wote wachafu wa angani wangejifanyia viota kwenye
matawi yake. Mmea huo mdogo ungeonekana kwa huyo Hawa
Mpya (lile Kanisa Jipya) kama usio na madhara kabisa kwa
mawazo ya binadamu hivi kwamba angedanganywa tena na
Shetani. Wakati wa Kanisa la Efeso ulikuwa umempa nafasi
ya kupata mambo yaliyo mazuri sana ya Mungu, na kwa
kitambo kidogo wakati huu ulishinda, na baadaye ukalegea, na
katika wakati huo wa kutojihami Shetani akapanda mbegu ya
maangamizi kabisa.

Dini yenyewe ya Efeso inaonyesha mfano mkamilifu wa
wakati huu wa kwanza wa kanisa na inaweka mwelekeo wa
nyakati zijazo. Kwanza kabisa, lile hekalu lililopambwa sana
la Diana, lililochukua miaka mingi sana katika kulijenga,
mlikuwemo katika nyua zake zilizowekwa wakfu sanamu ya
Diana iliyochujuka sana na yenye sura mbaya sana ambayo
mtu angeweza kuwazia. Alikuwa hafanani kabisa na sanamu
nyingine zo zote zilizowekwa katika mahekalu mengine
yaliyowekwa wakfu kwa ajili yake. Alikuwa tu ni sanamu ya
kike isiyo na umbo ambayo hatimaye ilitumbukia kwenye gogo
la mti ambamo alichongewa. Na mikono yake miwili
ilitengenezwa kwa pao mbili za kawaida za chuma. Jinsi
jambo hili linavyoonyesha kikamilifu roho ya mpinga-Kristo
iliyoachiliwa katika wakati wa kwanza. Hiyo hapo
imeachiliwa katikati ya watu, na hata hivyo haikuchukua
umbo la kuwashtua watu. Hata hivyo mikono hiyo miwili ya
fito za chuma ilionyesha ya kwamba kusudi lake lilikuwa ni
kuvunja-vunja kazi ya Mungu wakati roho hiyo ilipofanya
mashambulizi yake. Na hakuna mtu aliyekuwa ana habari
naye ama na lile alilokuwa anafanya. Lakini siku moja
wangeona, wakati akiwa na mikono hiyo ya chuma ‘matendo’
yake yalikuja kuwa ni ‘fundisho’, na fundisho lake likawa
sheria ya dola.

Utaratibu wa ibada ya hekalu pia unadhihirisha mambo
sana. Kulikuwako, kwanza kabisa, makuhani waliokuwa
matowashi. Ukuhani huu isioweza kuzaa ulitangulia
kuonyesha utasa wa watu ambao wangeliacha Neno, kwa
maana watu wanaodai kumjua Mungu mbali na Neno hawana
uhai kama vile towashi asivyoweza kuzaa. Pili, ndani ya
hekalu mlikuwemo na makasisi wa kike bikira waliokuwa
wakishughulika na shughuli za kidini za hekalu. Hii ilionyesha
siku ambayo ibada na desturi, kawaida za dini na matendo,
yangechukua mahali pa Roho Mtakatifu na madhihirisho ya
vipawa vya Roho hayangelijaza tena hekalu la Mungu. Juu ya

hao wote alikuweko kuhani mkuu, mtu mwenye nguvu za
kisiasa na ushawishi kwa watu, akionyesha yale yaliyokuwa
yanaendelea, ingawa hayakudhihirika sana, hiyo ni kusema,
kanisa punde si punde lingewekwa chini ya uongozi wa
mwanadamu na mipango ya mwanadamu na tamaa zake za
mambo makuu na “Roho Mtakatifu anasema hivi”
halingekuwa tena jambo halisi lililo hai. Na chini ya hao wote
kulikuwako na watumwa wa hekalu ambao hawakuwa na
hiari ya uchaguzi ila kutii serikali ya kidini. Hili linaweza
kumaanisha kitu gani ila kwamba siku ingekuja wakati
makasisi wenye mamlaka, kwa njama za kisiasa, msaada wa
serikali, na kubadilisha Neno na Roho kwa kutwaa kanuni za
imani na mafundisho ya sharti, na uongozi wa kibinadamu,
wangewatia wafuasi utumwani wakati viongozi
walijifurahisha kwa anasa za mali waliyopata kwa njia zisizo
halali na kufurahia anasa zao chafu, na watu maskini ambao
ilipaswa watumikiwe kulingana na mapenzi ya Mungu, sasa
wakawa watumishi.

YESU, MJUMBE WAKE NA MAKANISA

Ufu.2:1, “^Haya ndiyo anenayo Yeye azishikaye hizo
nyota saba katika mkono Wake wa kuume, Yeye aendaye
katikati ya vile vinara saba vya dhahabu.” Huyu Ndiye
Ambaye imesemwa, ‘Yesu yuyu Huyu ndiye Bwana na Kristo
PIA.’ Huyo hapo, Bwana Mungu Mmoja Mwenyezi na wa
Pekee, na hakuna mwingine zaidi Yake. Huyo hapo, Mwokozi
(“^wokovu ni wa Bwana”, Yona 2:9) akienda katikati ya
makanisa katika zile nyakati zote saba. Kile alichokuwa
katika wakati wa kwanza ndicho alicho katika nyakati zote.
Kwa kila mwamini, Yeye ni Yesu Kristo yeye yule, jana, na leo,
na hata milele. Kile alichofanya mara ya kwanza angali
anakifanya, na ataendelea kukifanya.

Sasa utaona ya kwamba Yesu anatembea peke Yake
katikati ya makanisa Yake. Hakuna mtu mwingine aliye pamoja
Naye. Wala kweli hapawezi kuwa, kwa sababu Yeye peke Yake
ndiye aliyeliletea wokovu wake, na akiwa amelinunua kwa
damu Yake mwenyewe linakuwa ni mali Yake. Yeye ndiye
Bwana na Mwalimu wake. Kanisa humpa Yeye utukufu wote na
utukufu huo Yeye hataushiriki na mtu mwingine. Hakuna papa
aliye pamoja Naye. Hakuna askofu mkuu pamoja Naye.
Mariamu, mama wa mwili Wake wa duniani, hayuko pamoja
Naye. Yeye haneni na kumgeukia Baba fulani, kwa maana Yeye
Ndiye Baba. Yeye hageuki na kutoa maagizo kwa Roho
Mtakatifu fulani, kwa maana Yeye ndiye Mungu, Roho wa
milele, na Uzima Wake ndio unaotiririka na kudundadunda
kanisani ukilipa uzima, na bila ya Yeye hakungekuwa na uzima
wo wote. Wokovu ni wa Bwana.

Hakuna mtu aliyekuwa pamoja Naye wakati alipoikanyaga
ghadhabu ya hasira ya tanuru ya moto. Hakuwa ni mwingine,
ila YEYE Ambaye alining’inia msalabani na kutoa damu Yake.
Yeye Ndiye Mwanzilishi na Mwenye Kutimiza imani yetu.
Yeye ndiye Alfa na Omega wa wokovu wetu. Sisi tumeposwa
Naye na si na mwingine. Sisi si mali ya kanisa. Sisi ni mali
Yake. Neno Lake ni sheria. Kanuni za imani, mafundisho ya
sharti, sheria na katiba havitufai. Naam, ni Yesu PEKE YAKE
Ambaye anatembea katikati ya makanisa. Ni Mungu ndani ya
kanisa Lake, akipenda na kufanya mapenzi Yake mema.
Usisahau jambo hilo kamwe. Una uhusiano mmoja tu kwa
Mungu naye Mungu ana uhusiano mmoja tu kwako_huo ni
YESU, na YESU PEKE YAKE.

Huyo hapo akiwa na zile nyota saba katika mkono Wake
wa kuume. Mkono wa kulia au mkono unaonyesha nguvu na
mamlaka ya Mungu. Zab. 44:3, “Maana si kwa upanga wao
walivyoimiliki nchi, wala si mkono wao uliowaokoa: bali
mkono Wako wa kuume, naam, mkono Wako, na nuru ya uso
Wako, kwa kuwa uliwaridhia.” Katika mkono huo wa kuume
wa nguvu kuna nyota saba, ambazo, kulingana na Ufu. 1:20, ni
wajumbe wa makanisa saba. Hii inaonyesha ya kwamba uweza
na mamlaka yenyewe ya Mungu viko nyuma ya wajumbe Wake
wa kila wakati. Wao wanatoka wakienda katika moto na
mamlaka ya Roho Mtakatifu wakiwa na Neno. Wao ni nyota
kwa sababu wanarudisha mwanga wa nuru. Nuru
wanayorudisha mwanga wake ni nuru Yake. Hawana nuru yao
wenyewe. Wao hawawashi moto wao wenyewe kusudi kwamba
watu waweze kutembea katika nuru ya cheche zao. Isa. 50:11.
Ni usiku, kwa maana wakati huo ndipo nyota zinapotokeza. Ni
usiku wa weusi wa dhambi, kwa maana ya watu wote (yaani
ulimwengu mzima), umetenda dhambi na daima
unapungukiwa na utukufu wa Mungu. Rum. 3:23.

Wajumbe hawa saba wanamjulisha Mungu kwa watu. Yeye
awapokeaye, ampokea Yeye aliyewatuma. Yohana 13:20.
Wananena na kutenda kwa mamlaka Yake. Yeye husimama
nyuma yao akiwa na nguvu zote za Uungu. Mat.28:18-20, “Yesu
akaja kwao, akasema nao, akawaambia, Nimepewa
MAMLAKA YOTE mbinguni na duniani. Basi enendeni,
mkawafanye mataifa yote kuwa wanafunzi, mkiwabatiza kwa
jina la Baba, na Mwana, na Roho Mtakatifu: na kuwafundisha
kuyashika yote niliyowaamuru ninyi: na, tazama, MIMI NIPO
PAMOJA NANYI SIKU ZOTE, hata ukamilifu wa dahari
(utimilifu wa nyakati).” Kwa hiyo hao hapo, wamejaa Roho
Mtakatifu na imani, wamepamba moto kwa moto wa Mungu,
wakilishikilia Neno la kweli, naye Huyo hapo amesimama
akiwaunga mkono. Na wazia jambo hilo, hakuna mwamini
hata mmoja wa wakati wo wote anayepaswa kulia moyoni
mwake, “Loo! laiti ningalikuwa kule nyuma katika wakati wa

kwanza wakati mitume walipotumwa kwanza.” HAKUNA
haja ya kuangalia nyuma. ANGALIA JUU! Mtazame Yeye
ambaye hata sasa anatembea katikati ya makanisa katika
nyakati zote. Mtazame Yeye Ambaye ni yeye yule jana na leo,
na hata milele; na Ambaye habadiliki katika tabia Yake ama
katika njia Zake. Mahali wawili watatu wanapokusanyika
katika Jina Lake, Huyo hapo katikati yao! Na si katikati yao
tu kama anayependezwa kutazama tu bila kuhusika, ama
kama malaika mwandishi; bali Yuko hapo amesimama
akionyesha hasa Yeye ni nani_Uzima na Mtegemezaji na
Mpaji wa vipawa vyote vyema kwa kanisa. Haleluya!

“Yeye aendaye katikati ya vinara vya taa saba vya
dhahabu.” Jinsi maneno hayo yalivyo na maana
yanapoangaliwa katika nuru ya Maandiko, ambayo
yanamweleza Yeye kama “Kristo Aliye Uzima wetu.” Kwa
kuwa Kristo, hakika, Ndiye uzima wa kanisa. Kanisa halina
uzima mwingine. Bila Yeye hilo ni shirika tu la kidini, klabu,
kusanyiko la watu lisilo na maana. Kama vile maiti
iliyopambwa kwa lulu na kuvalishwa ingali ni maiti, vivyo
hivyo na kanisa, haidhuru mipango na jitihada zake za
fadhili zingefanikisha nini, bila Kristo hilo ni maiti pia.
Lakini Yeye akiwa yuko katikati yake, Yeye akilitia moyo,
linakuwa kwa mshangao wa wote “Mwili Wake, utimilifu
Wake Yeye anayejaza vyote katika yote.” Na saa ii hii Yeye
anatembea katikati ya kinara cha taa ya dhahabu cha wakati
wa mwisho. Vile alivyokuwa wakati alipotembea katika
wakati wa kwanza ndivyo alivyo hata sasa katika wakati huu
wa mwisho. Yesu Kristo YEYE YULE, JANA, na LEO, na
HATA MILELE.

“Vinara vya taa saba vya dhahabu.” Katika Kut. 25:31,
inasema, “Nawe fanya kinara cha taa cha dhahabu SAFI;
hicho kinara na kifanywe cha kazi ya KUFUA; tako lake, na
mti wake, vikombe vyake, na matovu yake, na maua yake,
vyote vitakuwa vya kitu kimoja nacho.” Kanisa la kweli la
Yesu Kristo, bibi-arusi, linafananishwa na dhahabu SAFI.
Haki ya Bibi-arusi ni haki YAKE Yesu. Sifa za bibi-arusi ndio
sifa Zake Mwenyewe zenye utukufu. Kitambulisho chake bibi-
arusi kinapatikana katika Yeye. Kile alicho Yeye, bibi-arusi
anapaswa kukionyesha. Kazi azifanyazo Yeye, bibi-arusi
anapaswa kuzionyesha. Kile alicho nacho Yeye, bibi-arusi
anapaswa kukidhihirisha. Ndani ya bibi-arusi hamna dosari.
Amejaa utukufu kabisa ndani na nje. Tangu mwanzo hata
mwisho, yeye ni kazi ya Bwana wake, na kazi Zake zote ni
kamilifu. Kwa kweli ndani yake kumejumlishwa na
kudhihirishwa hekima ya milele na kusudi la Mungu. Mtu
atatambuaje jambo hilo? Mtu anawezaje kulifahamu? Ingawa
hatuwezi kufanya jambo hilo, tunaweza kulikubali kwa imani,
kwa maana Mungu amelinena.

Lakini si kwamba tu kinara hicho cha taa ni cha dhahabu,
ni cha dhahabu ya KUFUA. Kimetengenezwa kwa mikono kwa
dhahabu ya kufua, kulingana na maelezo yake yaliyotolewa na
Roho. Nje ya Bwana na Mwalimu wake, Yesu Kristo, je! kuna
watu waliopata kupigwa na kutakaswa kama bibi-arusi wa
Yesu Kristo? Hakika anayatimiza mateso ambayo Kristo
aliacha. Ananyang’anywa mali zake. Maisha yake yamo
hatarini. Anahesabiwa kama kondoo wa kuchinjwa. Yeye
anauawa siku nzima. Anateseka sana, lakini katika hayo yote
yeye hajilipizi kisasi, wala hasababishi wengine wateseke.
Bibi-arusi huyu wa kupendeza wa Kristo anastahili Injili. Na
kama vile dhahabu inavyofulika, ambapo shaba itavunjika
ikifuliwa, dhahabu hii ya Mungu itastahimili mateso yake kwa
ajili ya Bwana, si kukunjwa, si kuvunjwa, si kuhabiriwa, bali
kufanywa kitu chenye uzuri na furaha milele kwa majaribu na
majaribio ya maisha haya.

KRISTO ANAWASIFU WALIO WAKE

Ufu. 2:2,3 “Nayajua matendo yako, na taabu yako, na
subira yako, na ya kuwa huwezi kuchukuliana na watu
wabaya: tena umewajaribu wale wajiitao mitume, nao sio,
ukawaona kuwa waongo; tena ulikuwa na subira, na
kuvumilia, na umekuwa na bidii kwa ajili ya Jina Langu, wala
hukuchoka.”

Jinsi Mwokozi anavyowasifu watoto Wake vizuri na
kuwatukuza. Anatoa hesabu kamili ya misimamo yao mizuri
ya kiroho na tabia yao. Anajua ya kwamba kuna udhaifu kati
yao, lakini hata hivyo haukemei. Je! hilo si ni kama Bwana tu?
Yeye anajua jinsi ya kututia moyo katika mambo mazuri na
kutuzuia kufanya mabaya. Sote tungeweza kujifunza somo
zuri papa hapa katika kulea kanisa na jamaa zetu. Na isitoshe,
tungeweza kujifunza somo zuri katika jambo hilo kwamba
Mungu hushughulikia kila mmoja wetu namna hii hii kabisa.
Usife moyo, ewe Mtakatifu wa Mungu, kwa maana Mungu si
asiye na shukrani kusahau matendo yenu ya upendo. Lo lote
tufanyalo, hata kumpa mtu kikombe cha maji baridi, lina
thawabu na baraka kutoka kwa Bwana.

“Nayajua matendo yako, na taabu yako, na subira yako.”
Anapotembea katikati ya kanisa Lake, Yeye anajua mateso ya
watu Wake, na anashughulika. Kama ilivyokuwa katika siku
za utumwa kule Misri wakati aliposikia vilio vyao, Yeye
asiyebadilika angali anasikia vilio vya wanaoteseka wakati
anapotembea kati yao. Neno lenyewe, taabu, linaonyesha
uchovu unaotokana na kugandamizwa. Watu wa Mungu
hawamfanyii kazi tu katika taabu ya upendo, bali wanateseka
kwa ajili Yake kwa furaha. Wao ni wavumilivu katika kuibeba
ile nira. Wakati huu wa kwanza ulipata mateso mengi. Ilibidi

wakati huu ufanye kazi kwa bidii kuhubiri Injili na kueneza
kweli. Wito wao mkuu maishani ulikuwa ni kumtumikia
Mungu, na wakati matumaini yao katika maisha yalipokwisha
wao walikuwa na subira na wakakabidhi yote Kwake Ambaye
alikuwa ameahidi malipo yadumuyo mbinguni kwa ajili ya
yale waliyopoteza kwa ajili Yake duniani.

Nafikiri tunapaswa kusimama hapa na kushughulikia wazo
kwamba watu wa Mungu daima wameteswa na daima
watateswa. Unajua kwamba Mwanzo ni kitabu cha mianzo, na
kile unachoona kilianza pale kitaendelea moja kwa moja
mpaka Ufunuo wala hakitabadilika. Hapo tunaona ya kwamba
Kaini alimsulibisha na kumuua Habili kwa sababu huyu wa
pili alimpendeza Mungu. Ndipo tunaona picha kamilifu ya
mwana wa Ibrahimu katika mwili, Ishmaeli, aliyemchokoza na
kumpiga mwana wa ahadi, Isaka. Na kulikuweko na Esau,
aliyemchukia Yakobo na angalimwua, kama Mungu
asingaliingilia kati. Katika Agano Jipya tunamwona Yuda
akimsaliti Yesu, ambapo mashirika ya kidini katika karne ya
kwanza yalijaribu kuwaangamiza wale waamini wa mwanzoni.
Wana wa ulimwengu huu, wanaoongozwa na ibilisi,
wanawachukia watoto wa Mungu wanaoongozwa na Roho.

Haidhuru Mkristo ni mwenye haki na mwaminifu jinsi gani
mbele ya watu, na haidhuru ni mwenye fadhili jinsi gani kwa
mwanadamu mwenzake, akifanya tu yaliyo mema, hebu amkiri
Kristo kama Mwokozi wake na akiri kutenda kazi kwa karama
za Roho Mtakatifu katika lugha, unabii, kuponya na miujiza,
bado atalaumiwa. Roho ya ulimwengu huu inaichukia Roho ya
Mungu, na kwa kuwa haiwezi kuishinda Roho ya Bwana
inajaribu kukiangamiza chombo ambamo Roho wa Kweli
anakaa.

Mateso na majaribu ni sehemu ya maisha ya binadamu, na
fungu la maisha ya Mkristo. Kuna jambo moja tu unaloweza
kufanya kuhusu hayo. Yakabidhi yote kwa Mungu,
usihukumu, nawe umwachie Yeye kuyatatua na kufanya
uamuzi wa mwisho.

“Huwezi kuchukuliana na watu wabaya, tena umewajaribu
wale wajiitao mitume, nao sio, ukawaona kuwa waongo.”
Hawa Waefeso waliamini ya kwamba watu wa Mungu
wanapaswa kuwa watakatifu. Kulingana na aya hii
walichukua hatua kuuweka mwili usichachushwe na dhambi.
Ni wazi kabisa ukengeufu ulikuwa umeanza tayari. Dhambi
ilikuwa imeingia kanisani. Lakini wao walikuwa watiifu kwa
maneno ya Paulo aliposema wawaondoe watu waovu kati yao.
Walikuwa ni watu waliotengwa. Walikuwa wametoka katika
ulimwengu, na sasa hawangeweza kuuruhusu ulimwengu
uingie kati yao. Wasingevumilia dhambi kanisani. Utakatifu
haukuwa ni mazungumzo tu kati yao au msemo; ulikuwa ni
maisha.

“Umewajaribu wale wajiitao mitume, nao sio, ukawaona
kuwa waongo.” Jamani, huo ni msemo wa kukata.
“Umewajaribu wale wajiitao mitume.” Je! hilo silo jambo la
ujasiri? Watu wana haki gani ya kuwajaribu wale wajiitao
mitume? Na wanawajaribu namna gani? Loo! napenda jambo
hili. Hili hapa katika Gal. 1:8, “Lakini ijapokuwa sisi, au
malaika wa mbinguni, atawahubiri ninyi Injili yo yote
isipokuwa hiyo tuliyowahubiri, na alaaniwe.” Mitume ndio
waliowaletea watu Neno halisi la asili. Neno hilo halisi la asili
halingeweza kubadilika, hata nukta au kistari chake. Paulo
alijua Mungu ndiye aliyekuwa amenena naye, kwa hiyo
akasema, “Hata kama mimi nikija na kujaribu kutoa ufunuo
wa pili, kujaribu kufanya badiliko moja dogo katika yale
niliyotoa hapo kwanza, na nilaaniwe.” Unaona, Paulo alijua
ufunuo huo wa kwanza ulikuwa ni sahihi. Mungu hawezi
kutoa ufunuo wa kwanza, kisha ufunuo wa pili. Kama
angalifanya hivyo, Yeye angekuwa anabadili nia Yake. Yeye
anaweza kutoa ufunuo, kisha auongezee, kama alivyofanya
katika Bustani ya Edeni wakati alipomwahidi mwanamke
Uzao, halafu baadaye akasema huo Uzao ulibidi uje kupitia
kwa Ibrahimu, na halafu baadaye akasema ungekuja kwa
ukoo ule ule katika Daudi. Lakini huo ulikuwa ni ufunuo ule
ule. Uliwapa tu watu habari zaidi kuwasaidia waupokee na
kuufahamu. Lakini Neno la Mungu haliwezi kubadilika. Ule
Uzao ulikuja tu kama vile ulivyofunuliwa. Haleluya. Hebu
basi angalia yale hao mitume wa uongo walivyokuwa
wakifanya. Wao walikuja na neno lao wenyewe. Waefeso wale
walilijua hilo Neno kama vile Paulo alivyokuwa
amelifundisha. Wao walikuwa wamejaa Roho Mtakatifu kwa
kuwekewa mikono na Paulo. Waliwaangalia hao mitume wa
uongo machoni na kusema, “Ninyi hamsemi yale aliyosema
Paulo. Ninyi, basi, ni waongo!” Loo! hilo linauwasha moto
moyo wangu. Rudini kwenye Neno! Kwa kweli si wewe
unayemjaribu huyo mtume, na nabii na mwalimu, NENO
NDILO LINALOWAJARIBU. Moja ya siku hizi atakuja nabii
kwa Wakati wa Kanisa la Laodikia nawe utajua kama yeye ni
yule wa kweli aliyetumwa kutoka kwa Mungu ama si wa
kweli. Naam utajua, kwa kuwa kama yeye ni wa Mungu
ATAKUWA KATIKA HILO NENO SAWASAWA NA VILE
MUNGU ALIVYOMPA PAULO. YEYE HATATOKA
KWENYE NENO HILO HATA KIDOGO, HATA KWA
NUKTA MOJA. Katika wakati huo wa mwisho,
kutakapotokea manabii wengi wa uongo, angalia na uone jinsi
wanavyokazana kukwambia ya kwamba kama huwaamini
wao pamoja na yale wanayosema, utapotea; lakini wakati yule
NABII WA SIKU YA MWISHO atakapojitokeza, kama yeye
kweli ni nabii huyo, atakuwa akipiga kelele, “Rudini kwenye
Neno la sivyo mmepotea.” Yeye hatajenga kwenye ufunuo wa
kibinafsi ama fasiri, lakini kwenye Neno. Amina, na Amina!

Hawa mitume wa uongo ndio mbwa mwitu wakali ambao
Paulo alinena habari zao. Alisema, “Mara nikiondoka, wao
watajaribu kuja na kudai ufunuo sawasawa na wangu; lakini
kusudi lao si kuwasaidia, bali ni kuwaangamiza.” Matendo
20:27-32, “Kwa maana sikujiepusha na kuwahubiria habari ya
kusudi lote la Mungu. Jitunzeni nafsi zenu, na lile kundi lote
nalo, ambalo Roho Mtakatifu amewaweka ninyi kuwa
waangalizi ndani yake, mpate kulilisha kanisa Lake Mungu,
alilolinunua kwa damu Yake Mwenyewe. Kwa kuwa najua
jambo hili, ya kuwa baada ya kuondoka kwangu mbwa-mwitu
wakali wataingia kwenu, wasilihurumie kundi. Tena katika
ninyi wenyewe watainuka watu, wakisema mapotovu (neno lao
wenyewe na mawazo yao, si ya Mungu) wawavute hao
wanafunzi wawaandamie wao. Kwa hiyo kesheni,
mkikumbuka, ya kwamba miaka mitatu usiku na mchana
sikuacha kumwonya kila mtu kwa machozi. Basi, ndugu
zangu, sasa nawaweka katika mikono ya Mungu, na kwa Neno
la neema Yake, ambalo laweza kuwajenga, na kuwapa urithi
miongoni mwao wote waliotakaswa.”

Yohana aliwajua, pia, kwa maana alisema katika I Yohana
4:1, “^manabii wa uongo wengi (tayari) wametokea
duniani.” Hiyo Roho ya mpinga-Kristo tayari ilikuwa
ikijipenyeza kanisani, nayo ilikuwa ikifanya jambo hilo kwa
kulipinga Neno. Mbona, hapa ndipo yote yalipoanza. Papa
hapa katika wakati wa kwanza wa kanisa. Tayari wao
walikuwa wakikana Neno na kuanzisha kanuni zao wenyewe
za imani na falsafa badala ya Neno. Huyo ni mpinga-Kristo,
kwa kuwa Yesu ndiye Neno. Kuwa mpinga-Neno ni kuwa
mpinga-Yesu. Kuwa mpinga-Neno ni kuwa mpinga-Kristo,
kwa maana Roho na Neno ni MMOJA. Kama wewe ni mpinga-
Neno, lazima uwe u mpinga-Kristo. NA KAMA ILIANZIA
KATIKA KANISA LA KWANZA ITAPASWA KUKUA
MPAKA MWISHO WAKATI ITAKAPOCHUKUA MAMLAKA.
Na jambo hilo ndilo hasa utakaloona tunapopitia nyakati zote.
Inaanza ikiwa mindogo sana katika Wakati wa Efeso na
inakua katika kila wakati mpaka utaratibu wa mpinga-Neno,
mpinga-Kristo, unachukua mamlaka kabisa na mamlaka
isiyokosea ya Neno la Mungu inakataliwa na mitume wa uongo
wa kanisa la uongo.

Sasa ni rahisi kuwa na wazo la makosa la yale
tunayozungumzia kwa sababu ninalitamka jambo hili kwa
uzito sana. Ingeweza kusikika kwako kama kwamba roho hii
ya kupinga Neno, ya mpinga-Kristo ni kupinga katakata Neno,
kukana Biblia kunakoishia katika kuikataa. La, bwana. Si
hilo. Jambo ni kwamba, ni Ufu. 22:18,19, “Namshuhudia kila
mtu ayasikiaye maneno ya unabii wa kitabu hiki, Mtu ye yote
akiyaongeza, Mungu atamwongezea hayo mapigo
yaliyoandikwa katika kitabu hiki. Na mtu ye yote akiondoa lo

lote katika maneno ya unabii wa kitabu hiki, Mungu
atamwondolea sehemu yake katika kile Kitabu cha Uzima, na
katika ule mji mtakatifu, ambao habari zake zimeandikwa
katika kitabu hiki.” Ni kubadilisha kwa hata neno MOJA tu
kwa kuondoa ama kuongezea kwake. Hiyo ndiyo hila ya asili
ya Shetani katika Bustani ya Edeni. Yeye aliongezea tu neno
moja dogo kwa yale Mungu aliyokuwa amesema. Hilo lilitosha.
Lilileta kifo na maangamizi. Na katika Efeso, ilikuwa tu ni vile
vile. Neno moja tu liliongezwa, neno moja tu lililoondolewa,
ndipo roho ya kupinga Neno, roho ya mpinga-Kristo ikaanza
kufanikiwa.

Mmelipata sasa? Hao hapo wale mapacha tena. Hiyo hapo
ile miti miwili tena, ikikua pamoja kwenye udongo ule ule,
ikishiriki chakula kile kile, ikinywa kwenye mvua ile ile, na
kushiriki baraka za jua lile lile. Lakini wanatokana na mbegu
TOFAUTI. Mti mmoja UNALITII Neno la Mungu, sawasawa tu
na vile Mungu alivyolitoa, na unalipenda na kulitii. Mti huo
mwingine umetokana na mbegu ambayo inapinga Neno la
Mungu na kulibadilisha po pote unapotaka. Unaweka kanuni
zake wenyewe na mafundisho yake ya sharti badala ya Neno la
kweli lililo hai kama tu vile alivyofanya Kaini, ambaye
hatimaye alimuua Habili. Lakini msiogope enyi kundi dogo.
Dumuni na Neno. Liwekeni Neno hilo kati yenu na ibilisi. Hawa
hakufanya jambo hilo naye akashindwa. Na wakati kanisa
linapoachilia Neno linaingia katika kina cha giza la Shetani.

“Tena ulikuwa na subira na kuvumilia kwa ajili ya Jina
Langu, wala hukuchoka.” Hili ni karibu sawa tu na kama
ilivyosemwa katika aya ya pili. Lakini katika aya ya pili kazi,
taabu, na subira zilitokana na kulilinda Neno takatifu ambalo
walikuwa wamepewa. Jinsi walivyowazuia maadui. Jinsi
walivyokuwa sifa njema kwa Paulo. Lakini katika aya hii
mateso yao na majaribu na subira yao ni juu ya Jina la Yesu
lililobarikiwa.

Unajua hilo si jambo la ajabu hata kidogo, kwa maana ni
Neno pamoja na Jina vinavyomleta adui atufurikie kama
mafuriko. Hilo Neno lenye nguvu lililodhihirishwa katika
kuponya kwingi, ishara nyingi, maajabu, na madhihirisho
mengine, liliwafanya Mafarisayo kupaza sauti kwa ajili ya kifo
cha waamini wa kweli. Na sasa Jina hilo, lililochukiwa na
kudharauliwa na Wayahudi, linadhihakiwa na wastaarabu
kama walivyocheka kuwazia mtu ye yote angeweza kuwa
mjinga mno kumwamini mtu aliyekufa na kufufuka tena na ati
na sasa anakaa mbinguni. Kwa hiyo hawa hapa wale
wadhalimu wa kidini, Wayahudi, wakimlaani huyu Yesu,
Ambaye kwao alikuwa ni Masihi wa uongo; na hapa
walikuwako wale wengine wakilicheka kwa kufurahia sana na
kulidhihaki kwa maneno machungu Jina la mungu mgeni,
Ambaye kwao hakuwa mungu hata kidogo.

Sasa hapa pana jambo jingine lililoanza katika wakati ule
na litaendelea moja kwa moja katika nyakati nyingi, likizidi
kupata kina na kuzidi kuwa giza. Yaani, watu walikuwa
wakilikataa Jina hilo. Si lile kanisa la kweli la Efeso
lililokuwa linatenda jambo hilo. Hapana bwana. Ilikuwa ni
wale mitume wa uongo. Ilikuwa ni mtu wa nje aliyekuwa
akijaribu kuingia na kuwatia waamini unajisi. Waefeso
walilijua Jina hilo na walilipenda. Hebu kumbuka Mwanzo wa
Kanisa la Waefeso. Kundi dogo la watu waliokuwa
wanamtarajia Masihi lilisikia ya kwamba nabii aliyejiita
mtangulizi wa Masihi alikuwa ametokea katika nyika za
Palestina naye alikuwa anawabatiza watu kwa ajili ya toba la
dhambi. Hawa, basi, waliupokea ubatizo wa Yohana. Lakini
wakati Paulo alipowajia aliwaonyesha ya kwamba huyo nabii
amekufa, ya kwamba Yesu alikuwa amekuja na kutimiza
maisha Yake kama dhabihu kwa ajili ya dhambi, na ya
kwamba SASA Roho Mtakatifu alikuwa amekuja na angeingia
na kuwajaza waamini wote wa kweli katika Yesu, yule Masihi.
Waliposikia jambo hili, WAKABATIZWA KATIKA JINA LA
BWANA YESU, na wakati Paulo alipokwisha kuwawekea
mikono, wote wakajazwa na Roho Mtakatifu. Walijua kutii
Neno ni nini, kubatizwa katika Jina Lake (Bwana Yesu Kristo)
na kwa njia hiyo wao walijua wangejazwa na Roho Mtakatifu.
Usingeweza kuwafanya watu hao kubadilika. Waliijua ile
kweli. Matendo 19:1-7.

Wao walijua nguvu za hilo Jina. Waliona ya kwamba hilo
Jina lilikuwa na nguvu sana kwamba hata leso zilizotolewa
kutoka katika mwili wa Paulo na zikatumwa katika Jina la
Yesu kwa watu waliokuwa wanaumwa zingewaponya
wagonjwa kutokana na kila namna ya magonjwa na kutoa
pepo wachafu. Jina hilo lilitenda kazi dhahiri sana hata
Wayahudi wapotovu kule Efeso walijaribu kulitumia kupunga
pepo. Matendo 19:11-17, “Mungu akafanya kwa mikono ya
Paulo miujiza ya kupita kawaida; Hata wagonjwa wakaletewa
leso na nguo zilizotoka mwilini mwake, magonjwa yao
yakawaondokea, pepo wachafu wakawatoka. Basi baadhi ya
Wayahudi wenye kutanga-tanga, nao ni wapunga pepo,
wakajaribu kutaja Jina la Bwana Yesu juu yao waliopagawa
na pepo wachafu, wakisema, Tunawaapisha kwa Yesu, Yule
anayehubiriwa na Paulo. Walikuwako wana saba wa mtu
mmoja Skewa, Myahudi, mkuu wa makuhani, waliofanya
hivyo. Yule pepo mchafu akawajibu, akawaambia, Yesu
namjua, na Paulo namfahamu; lakini ninyi ni nani? Na yule
mtu aliyepagawa na pepo mchafu akawarukia wawili,
akawaweza, akawashinda, hata wakatoka mbio katika
nyumba ile hali wa uchi na kujeruhiwa. Habari hii
ikajulikana na Wayahudi wote na Wayunani pia waliokaa
Efeso; hofu ikawaingia wote, na Jina la Bwana Yesu
likatukuzwa.”



78  NYAKATI SABA ZA KANISA

Wao walijua maisha yenye haki yaliyoambatana na mtu
kulichukua Jina hilo, kwa maana kila anayelitaja Jina la
Bwana, na aache dhambi. Mwe watakatifu, enyi mnaovibeba
vyombo vya Bwana. Usilitaje Jina la Bwana Mungu wako bure.
Hawa Waefeso walikuwa ni WAKRISTO. Walichukua Jina, na
Jina hilo lilikuwa ni Kristo, ambaye alikuwa ni Roho wa
Mungu ndani yao, na Ambalo lilikuwa moja ya Majina matatu
ya Bwana wao.

“^Tena ulikuwa na subira na kuvumilia kwa ajili ya Jina
Langu, wala hukuchoka. Hawa waamini hawakuwa
wakivumilia kwa ajili ya Paulo, ama kwa ajili ya madhehebu
fulani. Wao hawakuwa wameshikilia miradi na mashirika
ambapo walijenga viwanja vya biashara. Walimfanyia kazi
Bwana. Walikuwa watumishi Wake, si vibaraka vya
madhehebu. Wao hawakuenda kanisani Jumapili na
kuzungumzia habari za Jina hilo kisha walisahau siku
zilizosalia za juma. Wao hawakulitumikia Jina hilo kwa
mdomo tu. La, bwana. Wao walitoa maisha yao.

Yote waliyofanya, walifanya katika Jina hilo. Katika Jina
hilo wao walitenda kazi, lakini kama wasingeweza kutenda
kwa Jina hilo, basi waliacha kutenda. Hawa walikuwa ni
Wakristo waliokuwa wamewekwa katika ulimwengu wa roho
ambao mwendendo wao ulikuwa katika Bwana.

Lakini kundi hilo la mzabibu wa uongo lililotaka
kuliharibu Jina hilo lilikuwa tayari kama mbwa mwitu
anayejificha gizani, likingojea kuingia na kurarua. Lakini hao
watakatifu walistahimili majaribu nao wakashikilia Neno hilo
pamoja na Jina.

LALAMIKO LA MUNGU

Ufu. 2:4, “Lakini nina neno juu yako, ya kwamba
umeuacha upendo wako wa kwanza.” Ili kufahamu jambo hili
huna budi kutambua ya kwamba Roho haneni na wale
watakatifu wa kwanza wa Efeso peke yao. Ujumbe huu ni kwa
ajili ya wakati wote mzima uliodumu kwa muda wa kama
miaka 120. Ujumbe wake, basi, ni kwa ajili ya vizazi vyote
katika kipindi hicho. Sasa historia inafululiza kujirudia
yenyewe. Katika vizazi vya Israeli tunaona ufufuo katika
kizazi kimoja, lakini tunaona mioto ikififia katika kizazi
kinachofuata. Katika kizazi cha tatu, makaa ya moto huenda
yanameka kidogo, lakini katika cha nne huenda kusiwe na
dalili ya mabaki-mabaki hata kidogo za ule mwali wa
mwanzoni. Basi Mungu anauwasha moto tena, halafu tendo
lile lile linarudiwa. Kwa urahisi tu ni dhihirisho la kweli ya
kwamba Mungu hana wajukuu. Wokovu haupokezanwi kwa
kuzaliwa kimaumbile kama kusivyo na ukweli hata kidogo wa
uhalifa wa kimitume. Haliko katika Neno. Unaanza na

waamini waliozaliwa kweli mara ya pili, na wakati kizazi
kinachofuata kinapokuja wao si Wakristo wa kweli tena,
lakini wamechukua jina la kimadhehebu na sasa wao ni
Wabatisti, Wamethodisti, n.k. Hivyo ndivyo hasa walivyo, pia.
Wao si Wakristo. Huna budi kuzaliwa kwa mapenzi ya Mungu,
si mapenzi ya mwanadamu, upate kuokolewa. Lakini jamaa
hawa wote wanaungana sasa kwa mapenzi ya mwanadamu.
Sisemi ya kwamba wengine wao hawako sawa na Mungu.
Sisemi hivyo hata kidogo, lakini ule moto wa kwanza
umezima. Wao hawako vile walivyokuwa tena.

Ile shauku kali ya kumpendeza Mungu, shauku ya kutaka
kulijua Neno Lake, kilio cha kumtafuta Roho, yote yanaanza
kufifia na badala ya kanisa hilo kuwaka kwa moto wa Mungu,
limepoa na kuwa la kawaida kidogo. Hilo ndilo lililokuwa
likitukia kule nyuma kwa Waefeso. Walikuwa wakiwa wa
kawaida kidogo. Kule kujikana kwao kwa ajili ya Mungu
kulikuwa kunafifia na watu hawakujali sana yale Mungu
aliyowawazia kwa kuwa walianza kujali yale ulimwengu
ulichowawazia. Kizazi cha pili kilichofuata kilikuwa tu kama
Israeli. Walitaka wawe na mfalme kama mataifa mengine.
Walipofanya jambo hilo, walimkataa Mungu. Lakini walifanya
jambo hilo hata hivyo. Hiyo ndiyo historia ya kanisa. Wakati
linapowazia zaidi juu ya kufanana na ulimwengu badala ya
kufanana na Mungu, haichukui muda mrefu kabla hujawaona
wakiacha kufanya mambo waliyozoea kufanya, na kuanza
kufanya mambo ambayo wao wasingeyafanya hapo awali.
Wanabadilisha namna yao ya kuvaa, njia zao na mienendo yao.
Wanalegea. Hiyo ndiyo maana ya “Efeso:” kulegea_kuelea.

Mzunguko huo wa ufufuo na mauti haujafa kamwe.
Unalohitaji kufanya tu ni kukumbuka tukio hili lililopita la
Mungu katika Roho wakati wanaume na wanawake
walipovalia kama Wakristo, walienda kanisani, wakaomba
usiku kucha, wakaenda pembeni mwa barabara nao
hawakuonea haya kuhusu madhihirisho ya Roho. Waliyaacha
makanisa yao ya kale yaliyokufa na kuabudu nyumbani ama
kwenye majengo ya maghala ya kale. Walikuwa na kitu halisi.
Lakini haikuchukua muda mrefu sana hata walipoanza kupata
pesa za kutosha kujenga makanisa mazuri mapya. Waliweka
kwaya badala ya wao wenyewe kumwimbia Mungu.
Waliwavalisha wana kwaya majoho. Waliunda mashirika na
wakayaongoza kwa njia ya mwanadamu. Mara wakaanza
kusoma vitabu visivyostahili kusomwa. Waliacha milango wazi
na mbuzi wakaingia na kutawala. Zile kelele za furaha
zilikuwa zimekwisha. Uhuru wa Roho ulikuwa umeondoka.
Loo! waliendelea na desturi; lakini ule moto ulikuwa
umezimika na weusi wa majivu ndio karibu tu uliobakia.

Muda kidogo uliopita nilisema ya kwamba Yohana
alifahamu kumpenda Mungu ni kitu gani. Huyo mtume

mashuhuri wa upendo bila shaka angeona jambo hilo wakati
kanisa lilipoanza kupoteza upendo huo wa kwanza wa
Mungu. Katika I Yohana 5:3, yeye anasema, “Kwa maana
huku ndiko kumpenda Mungu, kwamba tuzishike amri Zake
(Neno Lake).” Kuchepuka kidogo kutoka kwenye Neno hilo
kulikuwa ni hatua moja kutoka kwa Kristo. Watu wanasema
wanampenda Mungu, wanaenda kanisani, hata wanapiga
makelele na kufurahi na kuimba na kuwa na wakati wa
furaha wa kuchemka. Lakini hayo yote yanapokwisha, wewe
angalia uone kama wako kwenye hilo NENO, wakienenda
katika hilo, wakiishi ndani yake. Kama wakipitia katika hayo
mengine yote na kisha wasiende katika Neno hilo, wanaweza
kusema wanampenda Mungu bali maisha yao yanasimulia
hadithi nyingine. Sijui kama Yohana hakuona mengi ya hayo
kabla hajafa; watu wakisema walimpenda Mungu lakini
hawalitii Neno Lake. Loo! Kanisa la Efeso, jambo fulani
limewapata. Mtu fulani anajaribu aidha kuongeza kwenye
Neno hilo ama kuondoa kwake. Lakini wao wanafanya jambo
hilo kwa hila sana hata huwezi kuona. Hawajafanya tendo
kubwa sana hata uweze kuliona huko nje waziwazi.
Limejificha, na wanalileta kwa njia ya hoja na ufahamu wa
kibinadamu na litashinda labda mlikatae. Rudini Pentekoste
kabla ya kuchelewa!

Lakini kama kawaida watu hawasikii onyo la Mungu. Huo
moto wa ufufuo uliowashwa juu ya Neno takatifu ni mzuri
sana, na dhihirisho la Roho limebarikiwa sana, hivi kwamba
uoga mdogo unapenya ndani na mnong’ono moyoni unasema,
“Tunawezaje kuilinda kweli tuliyo nayo? Tutafanyaje ili kuona
ufufuo huu unaendelea?” Hapo ndipo roho ya “mpinga-Kristo”
inapoingia na kunong’oneza, “Angalia, mnayo ile kweli sasa,
angalieni isipotee. Undeni madhehebu na mworodheshe
kanuni zenu za imani mnazoamini. Ziandikeni zote katika
kitabu kidogo cha mafundisho ya kanisa.” Nao wanafanya
hivyo. Wanaunda madhehebu. Wanaongeza kwenye Neno. Nao
wanakufa kama tu Hawa alivyofanya kwa kuchukua Neno
moja lisilo sahihi. Neno la Mungu ndilo linaloleta uzima. Na si
kutumainia yale tusemayo kuhusu Neno ya kutumainia, bali ni
yale aliyosema Mungu.

ONYO LA MUNGU

Ufu. 2:5, “Basi kumbuka ni wapi ulikoanguka, ukatubu,
ukayafanye matendo ya kwanza; lakini, usipofanya hivyo naja
kwako upesi, Nami nitakiondoa kinara chako katika mahali
pake, usipotubu.”

Mungu anawaambia WAKUMBUKE. Bila shaka jambo
fulani lilikuwa limewaacha. Walikuwa wamesahau jambo
fulani. Aliwaambia warudi nyuma katika nia zao mahali

walipoanzia. Chimbuko la wakati wa kwanza lilikuwa ni
Pentekoste. Walikuwa wameanguka kutoka hapo. Walikuwa
wamesahau utukufu na maajabu yake. Ilikuwa ni wakati wa
kurudi nyuma katika nia zao na halafu katika hali halisi.
Warudi mahali ambapo waliweza kusema, “Kwangu mimi
kuishi ni Kristo.” Warudi nyuma kwenye usafi wakati Anania
na Safira walipoadhibiwa. Warudi kwenye Mlango uitwao
Mzuri. Loo! ni jambo la aibu jinsi gani kuondoka kwa Mungu
na kuyapenda matendo yale yanayolichafua Jina Lake. Hebu
hao wanaoliitia Jina Lake waache dhambi na kuweka vyombo
vyao safi kwa ajili ya Mungu. Angalia vile ulivyokuwa siku
moja moyoni mwako ama mawazoni na maishani mwako.
Ndipo urudie hali hiyo.

Na njia ya kurudi ni ipi? Njia hiyo ni njia ya toba. Kama
mwenye dhambi hana budi kumjia Mungu kwa njia ya toba
basi mwenye uvuguvugu ama aliyerudi nyuma hana budi
kutubu namna hiyo hiyo na zaidi sana. Tubuni! Zaeni matunda
yanayopatana na toba. Thibitisha jambo hilo kwa maisha
yako. “Usipotubu,” Mungu alisema, “Nitakiondoa kinara
chako.” Bila shaka. Kanisa katika hali hiyo haliwezi kutoa
nuru kwa ulimwengu. Nuru yake imegeuka kuwa giza. Mungu
basi atamwondoa mjumbe wake mwaminifu na wachungaji
wake waaminifu na kuwaacha peke yao, nao wataendelea
kuongea juu ya Ukristo, lakini wawe hawanao.

Tubu haraka! Usisitesite! Kwa dhahiri, Efeso ulisitasita,
kwa kuwa kipindi chake cha maisha hakikuwa kirefu sana.
Utukufu wa Mungu ulipungua wakati wote upesi sana.
Haikupita muda mrefu ule mji ukaangamizwa. Lile hekalu
lake la fahari likawa magofu matupu yasiyo na umbo. Ardhi
ikawa bwawa walimoishi ndege wa majini; idadi kubwa ya
watu iliangamia kuacha wasioamini wachache walioishi
katika kijiji kichafu sana. Hapakuwepo na hata Mkristo
MMOJA aliyesalia. Taa iliondolewa mahali pake.

Sasa haimaanishi ya kwamba huo haungeweza kutubu.
Haimaanishi ya kwamba hatuwezi kutubu. Tunaweza. Lakini
haina budi iwe ni upesi. Haina budi kuwa ni kilio cha kweli
cha Mungu toka moyoni katika masikitiko, na ndipo Mungu
atarejesha. Utukufu utakuja tena.

MBEGU YA UNIKOLAI

Ufu. 2:6, “Lakini unalo neno hili, kwamba wayachukia
matendo ya Wanikolai, ambayo na Mimi nayachukia.”

Sasa kuna mawazo mawili juu ya Wanikolai walikuwa ni
akina nani. Inasemwa na baadhi ya wengine ya kwamba
walikuwa ni kundi la makafiri lililokuwa na mwanzilishi wao,
Nikolasi wa Antiokia, mwongofu, aliyekuwa mmoja wa wale
mashemasi saba wa Yerusalemu. Walikuwa na sikukuu za



82  NYAKATI SABA ZA KANISA

kipagani nao walikuwa na mienendo michafu sana.
Walifundisha ya kwamba ili kushinda mambo ya tamaa za
mwili kabisa itamlazimu mtu kujua kwa vitendo mapana na
marefu yake kwanza. Ilibidi basi watoe nafasi kwa tamaa za
mwili hivi kwamba uasherati wao ukamilishwe. Hivyo basi
waliwapa majina mawili ya Agano la Kale ambayo
yanawakilisha wenda wazimu wa jinsi hiyo: Balaamu na
Yezebeli. Kwa kuwa Balaamu aliwapotosha watu na hivyo basi
akawashinda, ilisemekana ya kwamba Nikolasi alifanya vivyo
hivyo. Kundi hili linadhaniwa kwamba lilifukuzwa Efeso
ndipo likapata mahali pa kukaa huko Pergamo.

Lakini shida iliyopo kuhusu imani hii ni kwamba sio ya
kweli. Hakuna historia kabisa ya jambo hilo. Zaidi sana hayo
ni mapokeo. Kuwa na maoni kama hayo ni kuufanya wakati
wa kanisa la Efeso kuwa wa kihistoria kabisa, usio na
uhusiano wo wote na siku hizi. Hii si kweli, kwa maana cho
chote kinachoanza katika kanisa la mwanzoni hakina budi
kuendelea katika kila wakati mpaka hatimaye kikabarikiwe
na kuinuliwa na Mungu ama kuangamizwa kama kitu kichafu
katika ziwa la moto. Kwamba mapokeo haya kweli ni kinyume
cha Maandiko, angalia tu kwamba katika Ufu. 2:2, Kanisa la
Efeso HALIKUWEZA KUCHUKULIANA na watu wabaya.
Kwa hiyo ilibidi wawafukuze, ama haingekuwa na maana
kusema wasingeweza kuchukuliana nao. Kama
hawakuwafukuza, basi walikuwa wakichukuliana nao. Sasa
katika aya ya sita, inasema ya kwamba wao waliyachukia
matendo yao. Kwa hiyo kundi hili la Wanikolai lilibakia kuwa
sehemu ya wakati wa kwanza, wakiendelea na matendo yao.
Hayo matendo yalichukiwa, lakini nguvu waliokuwa nazo hao
watu hazikuondolewa. Hivyo tunaona mbegu katika kipindi
cha Efeso ambazo zitaendelea na zitakuwa fundisho
litakaloendelea mpaka, na katika, ziwa la moto.

Hawa Wanikolai ni akina nani? Neno hilo linatokana na
maneno mawili ya Kiyunani. Nikao, ambalo maana yake ni
kushinda, na Laos, ambalo maana yake ni washirika. Kwa
kweli iliyo dhahiri, mtu fulani alikuwa akifanya jambo fulani
katika kanisa lile la mwanzoni ambalo lilikuwa likiwatiisha
washirika. Kama washirika walikuwa wakitiishwa, basi
hapana budi ilikuwa ni “mamlaka fulani” iliyokuweko
inafanya jambo hilo.

Ni kitu gani ambacho Mungu alichukia ambacho kilikuwa
kinatendeka katika kanisa hilo? Yale yaliyokuwa yakiendelea
wakati huo, na hivi sasa yanaendelea leo, ndiyo maana hasa ya
neno Unikolai. Watu walikuwa kwa namna fulani wakiwekwa
chini ya mamlaka fulani ambayo ilikuwa kinyume kabisa na
Neno la Mungu.

Sasa ili kupata maana kamili ya yale tunayokaribia
kuingilia, sina budi kuwatahadharisha mweke daima moyoni

ya kwamba dini (mambo ya kiroho ukitaka), ina sehemu mbili
ambazo zimesokotana bali zinahitilafiana kabisa kama nyeusi
na nyeupe. Dini na ulimwengu wa roho vimefanyizwa kwa miti
hiyo miwili ambayo mizizi yao ilikuwa huko Edeni. Mti wa
Uzima na pia Mti wa Kujua Mema na Mabaya ilisimama
katikati ya ile bustani na hapana shaka matawi yake
yasokotana. Hivyo basi katika Kanisa lile la Efeso kuna
kitendawili kile kile. kanisa lina wazuri na wabaya. Kanisa
linaudwa na mizabibu miwili. Mizabibu hiyo iko kama ngano
na magugu, vikikua pamoja. Lakini mmoja ni wa KWELI. Huo
mwingine ni wa UONGO. Sasa Mungu atasema NA kila mmoja
na atazungumza KUHUSU kila mmoja wao. Yeye ataiita
kanisa. Na wateule peke yao ndio watakaojua yakini Roho wa
kweli ni yupi. Wateule peke yao ndio ambao hawatapotezwa.
Mat. 24:24, “Kwa maana watatokea Makristo wa uongo, na
manabii wa uongo, nao watatoa ishara kubwa na maajabu;
kiasi kwamba wapate kuwapoteza, kama yamkini, hata walio
wateule.” Kwa hiyo huko nyuma mbali sana katika kanisa la
mwanzoni (kipindi kidogo sana baada ya Pentekoste) mzabibu
wa uongo ulijisokotea kwenye Mzabibu wa Kweli nasi tunaona
matendo haya ya Wanikolai. Na roho huyo ataonekana
akiupiga vita Mzabibu wa Kweli mpaka wakati
utakapoangamizwa na Mungu. Je! sasa umelipata?

Vema. Sasa hali ya kiroho ya kanisa hilo ilikuwaje?
Lilikuwa limeuacha upendo wake wa kwanza. Kuacha
upendo wake wa kwanza wa Neno la Mungu kulifunuliwa
kwetu kama kuanguka kutoka kwenye ile asili yake, ambayo
ilikuwa ni Pentekoste. Katika lugha rahisi, hilo linamaanisha
kanisa hili lilikuwa katika hatari ya kuondolewa kutoka
kwenye uongozi wa Roho Mtakatifu, utawala wa Roho.
Jambo hili ndilo lililotukia hasa baada ya Musa kuwaongoza
Israeli kutoka Misri. Njia ya Mungu ilikuwa ni kuwaongoza
kwa wingu la moto, neno la nabii, miujiza na ishara, na
maajabu yatokayo kwa Mungu. Haya ilibidi yatimizwe na
watu ‘Walioteuliwa na Mungu’, na ‘Waliochaguliwa na
Mungu’, na ‘Walioandaliwa na Mungu’, na ‘Waliotumwa na
Mungu, na kambi nzima ikitawaliwa na nguvu za Roho
Mtakatifu. Wao waliasi na kutaka orodha ya kanuni na
kanuni za imani watakazoenenda kwazo. Kisha wakataka
mfalme. Halafu wakataka kuwa kama watu wa ulimwengu
kabisa na wakaingia katika kukana imani kabisa na kutojali.
Hivyo ndivyo jinsi hasa wakati wa kwanza wa kanisa
ulivyoanza, na jambo hilo litaendelea kuharibika zaidi na
zaidi, mpaka Roho Mtakatifu amekataliwa kabisa na Mungu
hana budi kuwaangamiza watu.

Unaona jinsi jambo hilo lilivyoanza katika kanisa la
mwanzoni. Liliitwa matendo. Halafu likawa fundisho. Likawa
ndicho kielelezo. Likashupaa. Hatimaye likashika hatamu na

Mungu akasukumiwa kando. Loo! lilianza likiwa dogo sana,
limetulia sana, bila shari kabisa. Lilionekana ni zuri sana.
Lilionekana ni la kweli. Ndipo likashikilia, na kama vile chatu
lililibana kanisa pumzi na kuua kiroho chote kilichokuwemo
ndani yake. Loo! huo mzabibu wa uongo ni mjanja. Uko kama
malaika wa nuru mpaka unakushika. Sasa nataka kusema ya
kwamba ninaamini katika uongozi. Lakini si uongozi wa
wanadamu. Ninaamini katika uongozi wa Roho Mtakatifu
akipitia kwenye Neno. Ninaamini pia, ya kwamba Mungu
ameweka watu kanisani, watu ambao wana karama za Roho;
nao wataliweka kanisa katika utaratibu. Ninaamini jambo
hilo. Ninaamini pia ya kwamba kanisa linatawaliwa na watu
ambao Mungu huwatuma kuchukua wajibu. Lakini uongozi
huo ni KWA NENO, hivi kwamba si wanadamu kweli
wanaoongoza bali ni ROHO WA MUNGU, kwa maana Neno
na Roho ni MMOJA. Ebr. 13:7, “Wakumbukeni wale waliokuwa
wakiwaongoza, waliowaambia Neno la Mungu; tena, kwa
kuuchunguza sana mwisho wa mwenendo wao, iigeni imani
yao.”

Lakini angalieni jambo lililokuwa likitukia kule nyuma.
Huo mzabibu wa uongo ulikuwa ukishikilia nao ulikuwa
ukifundisha ya kwamba uongozi wa mwanadamu ulikuwa ni
wa kweli. Ulifundisha ya kwamba lazima kanisa liongozwe.
Ulifundisha usimamizi juu ya watu, lakini badala ya kulifanya
jambo hilo katika njia ya Mungu, wao walichukua kwa urahisi
tu mamlaka na kuweka mamlaka yote ya kiroho kwenye
mikono yao wenyewe ndipo wakaja kutokea na ukuhani
mtakatifu ukisimama kati ya Mungu na watu. Walirudi moja
kwa moja nyuma kwenye utarativu wa kale wa Kiharuni.
Wakawa mpinga-Kristo kwa maana waliondoa kazi Yake ya
upatanisho Wake na kuweka wao. Mungu alichukia jambo
hilo. Waefeso walichukia jambo hilo na mwamini ye yote wa
kweli atalichukia pia. Ingetubidi tuwe vipofu kabisa tusiweze
kuoana jambo lilo hilo likitenda kazi katika nyakati zote na
sasa hivi limekuwa baya kupindukia. Jambo lenyewe lilikuwa,
ni madhehebu. Hayo yaliwatenganisha watu. Watu wa Mungu
wanapaswa kuwa ni kitu kimoja. Kwa Roho MMOJA WOTE
wamebatizwa kuwa mwili mmoja na KILA MMOJA hana budi
kuongozwa na Roho Mtakatifu na KILA MMOJA anapaswa
kushiriki katika kumwabudu Mungu. Lakini watu walitaka
watawale wao, kwa hiyo wakachukua mamlaka, ndipo
maaskofu wakawa maaskofu wakuu, na kwa vyeo vikubwa-
vikubwa wakaliweka Neno la Mungu kando na kufundisha
mafundisho yao wenyewe. Waliwafanya watu kuwatii wao
mpaka ikafikia wakati ambapo njia yao ya kuabudia
haikufanana kabisa na ya siku za mwanzoni baada ya
Pentekoste. Matendo haya yalikuwa ndio mwanzo wa uhalifa
wa kimitume. Kutoka kwenye uhalifa wa kimitume ilikuwa ni
hatua moja rahisi na ya haraka kufikia “unachama wa kanisa”

kama njia ya neema iokoayo. Neno liligeuzwa likawa kanuni
ya imani. Mpinga-Kristo alikuwa akilitawala kanisa kwa roho
wake.

Angalia jambo hilo leo. Ukisoma Matendo ya Mitume 2:4
jinsi wengine wanavyofanya, ungeweza kulisoma hivi, “Hata
hapo ilipotimia siku ya Pentekoste, kukaja kasisi na mkate
mdogo mwembamba na kusema, “Toa ulimi wako,’ naye
akaweka ule mkate mwembamba juu ya ulimi, na yeye
mwenyewe akanywa divai kidogo na kusema, ‘Sasa
mmempokea Roho Mtakatifu’.” Ati haiwezekani? Hapo ndipo
kabisa Unikolai ulipofika. Wao wanasema, “Msijali vile Neno
la Mungu lisemavyo. Hamwezi kulifahamu. Inabidi sisi
tuwafasirie. Isitoshe Biblia haijamalizika bado. Haina budi
kubadilika na wakati nasi tutawaambia hayo mabadiliko ni
yapi.” Jinsi jambo hilo lilivyo kinyume na Neno la Mungu
ambalo linatamka kwa mkazo, “Mungu aonekane kuwa amini,
na kila mtu mwongo,” wakati wo wote panapotokea upinzani
kwa ile kweli. Mbingu na nchi zitapita, lakini HAKUNA
HATA NENO MOJA la Mungu litakaloshindwa. Kwa hiyo
watu wanaongozwa na watu wanaodhania kuwa kitu wasicho.
Wanasema ati wao ni badala ya Kristo, bali kile walicho ni
mpinga-Kristo.

Hapa kuna habari nyingine ya huzuni. Ni habari ya
ubatizo wa maji. Katika siku za Yesu na baada ya Pentekoste
wao walizamishwa katika maji. Hakuna mtu anayeweza
kukanusha jambo hilo. Watu wenye elimu wanasema ya
kwamba jambo tu walilofanya ilikuwa ni kuwamwagia maji
kwa sababu ilikuwa ni rahisi kupata vishimo vya maji katika
sehemu nyingi. Na wakati wanapowamwagia maji, wanafanya
jambo hilo kwa jina la Baba na la Mwana na la Roho
Mtakatifu, kama kwamba sifa hizo zilikuwa ni majina halisi,
na kama kwamba kulikuweko na Miungu watatu badala ya
mmoja tu. Lakini hebu kaa katika madhhebu hayo na ujaribu
kuhubiri kweli ya kuzamishwa katika Jina la Bwana Yesu
Kristo nawe utafukuzwa. Usingeweza kuongozwa na Mungu
na ukae huko. Haiwezekani.

Sasa Paulo alikuwa nabii, aliyefundishwa na Roho
Mtakatifu. Kama Paulo alibatiza katika Jina la Bwana Yesu
Kristo, na akasema mtu ye yote aliyetenda tofauti na mahubiri
yake amelaaniwa, basi wakati umefika wa kuamka na kuona
ya kwamba kanisa haliongozwi tena na Roho Mtakatifu bali
linaongozwa na Wanikolai. Matendo 20:27-30, “Kwa maana
sikujiepusha na kuwahubiria habari ya kusudi lote la Mungu.
Jitunzeni nafsi zenu, na lile kundi lote nalo, ambalo Roho
Mtakatifu amewaweka ninyi kuwa waangalizi ndani yake,
mpate kulilisha kanisa Lake Mungu, alilolinunua kwa damu
Yake Mwenyewe. Kwa kuwa najua jambo hili, ya kuwa baada
ya kuondoka kwangu mbwa-mwitu wakali wataingia kwenu,

wasilihurumie kundi. Tena katika ninyi wenyewe watainuka
watu, wakisema mapotovu, wawavute hao wanafunzi
wawaandamie wao.”

Paulo aliona jambo hilo likija. Lakini aliwaonya juu ya
ukuhani huu wenye hila ambao ungekuja na kuchukua
mamlaka kwa mafundisho yake ya uongo. Yeye alijua
wangeanzisha njia ya ibada ambayo ingewazuia watu
wasishiriki katika sehemu yo yote ya huduma ya Roho
Mtakatifu. Na hata hivi leo kati ya wale wanaodai kuwa huru
na wamejaa Roho hakuna uhuru mwingi sana katika wafuasi,
na jambo zuri sana tunaloweza kuona ni wahubiri wachache
wenye mahubiri yenye upako huku kundi limeketi pale tu na
kujaribu kuyashika. Jambo hili liko mbali sana na Paulo
aliyesema ya kwamba wakati wote wanapokutanika, wote
walikuwa na uongozi wa Roho, na wote walishiriki katika
ibada ya Kiroho.

Na jamii ya kanisa haijajifunza somo hili kutoka kwenye
Maandiko wala kutoka kwenye historia. Kila wakati Mungu
anapomwaga Roho Mtakatifu na watu wanakuwa huru, baada
ya kitambo kidogo wao hujifunga tena kwenye jambo lile
walimotoka. Wakati Luther alipotoka kwenye Ukatoliki, watu
walikuwa huru kwa muda kidogo. Lakini alipokufa, watu
kirahisi tu waliyawekea utaratibu yale waliyodhania yeye
aliyaamini pia wakaanzisha kanuni zao za imani na mawazo
yao na wakajitenga na mtu ye yote aliyenena kinyume na yale
waliyonena. Walirudi moja kwa moja kwenye Ukatoliki
wakiwa na utaratibu tofauti kidogo. Na leo hii Waluteri wengi
wako tayari kurudi kule nyuma kabisa.

Loo! naam! Katika Ufunuo 12, yule kahaba wa kale
alikuwa na mabinti wengi. Mabinti hawa ni kama tu mama
yao. Wao wanaliweka Neno kando, wanaikana kazi ya Roho
wa Mungu, wanawatawala wafuasi, na wanalifanya kuwa
jambo lisilowezekana kwa wafuasi kumwabudu Mungu
isipokuwa waje kwa kupitia kwao ama kwa kupitia katika
kielelezo chao, ambacho si kitu cho chote ila ni jama za
kutokuamini kutoka kwa Shetani mwenyewe.

Tuko wapi, loo tuko wapi, kiroho? Tuko katika nyika ya
giza. Jinsi tumeenda mbali na kanisa la kwanza. Pentekoste
haionekani mahali po pote wala Neno haliwezi kupatikana.
Uhalifa wa kimitume, ambao leo umejaa tele, haupo kwenye
Neno. Ni tungo za watu. Unatangua isivyo halali ukweli
kwamba MUNGU, WALA SI MWANADAMU, ameweka
viongozi Wake kanisani. Petro hata hakuwa kule Rumi. Hata
hivyo wao wanasema uongo na kusema yeye alikuwako huko.
Historia inathibitisha ya kwamba hakuwako. Kuna watu
wanaosoma historia, lakini wanainua mabega yao na kurudi
kuamini uongo. Unaweza kupata wapi ‘aliye badala ya Kristo’
katika Neno? Hakuna mtu anayepachukua mahali Pake,

walakini jambo hilo limefanyika na watu wanalikubali.
Ni wapi unapoweza kupata kwamba ‘ufunuo
ulioongezewa’unakubaliwa na Mungu, hasa sana ufunuo
unaopingana na ule uliokwisha tolewa tayari? Hata hivyo wao
wanaukubali na kuushikilia. Unapata wapi ‘pegatore’?
Unapata wapi ‘misa’? Unapata wapi ‘kulipa pesa ili mtu apate
kutolewa kutoka kuzimu’? Hakumo katika Neno, lakini watu
huweka jambo hilo katika kitabu chao wenyewe na kwa njia
hiyo wamewateka watu, wakiwatawala kwa hofu. Unapata
wapi ati ‘mtu ana mamlaka ya kutusamehe kama kwamba yeye
alikuwa Mungu’? “Mbwa mwitu wakali,” hata si kali vya
kutosha kuwaelezea. Unikolai. Madhehebu. Mwanadamu
akimtawala mwanadamu.

Mrudieni Mungu. Tubuni kabla hamjachelewa. Angalia
maandiko ya mkono ukutani. Yanaandika hukumu. Kama vile
ambavyo vyombo vitakatifu vilivyotiwa unajisi na kwa hiyo
vikaleta ghadhabu ya Mungu, sasa Neno takatifu limetiwa
unajisi na Roho akahuzunishwa, na hukumu imekuja, hasa ipo
mlangoni. Tubuni! Tubuni! Rudini Pentekoste. Rudini kwenye
uongozi wa Roho Mtakatifu! Rudini kwenye Neno la Mungu,
kwa kuwa kwa nini mfe?

SAUTI YA ROHO

Ufu. 2:7, “Yeye aliye na sikio, na alisikie Neno hili
ambalo Roho ayaambia makanisa: Yeye ashindaye, nitampa
kula matunda ya Mti wa Uzima, Ulio katika bustani ya
Mungu.”

“Yeye aliye na sikio, na alisikie Neno hili ambalo Roho
ayaambia makanisa.” Huenda ikawa ya kwamba mamilioni
watayasikia maneno haya ama watayasoma. Lakini ni wangapi
watakaoyasikiliza? Hayo hatujui. Lakini yule atakayesikiliza
na anayetaka kujua maneno ya kweli atamwona Roho wa
Mungu akimtia nuru. Kama sikio lako ni nyofu kwa Neno,
Roho wa Mungu atalifanya Neno kuwa dhahiri kwako. Sasa
hiyo ni kazi ya Roho. Ninaweza kukufundisha kweli, bali
kama hufungui sikio lako upate kuisikia na moyo wako upate
kuipokea, hutapata ufunuo

Sasa angalia, inasema ya kwamba Roho ananena na
makanisa. Huo ni wingi, si umoja. Roho hakumwacha Yohana
aandike haya kwa ajili ya kanisa la mtaa la Efeso, wala si kwa
ajili ya ule wakati wa kwanza peke yake. Ni kwa ajili ya
nyakati zote za kanisa. Lakini hili ni kanisa la mwanzoni. Na
kwa hiyo ni kama Kitabu cha Mwanzo. Kile kilichoanza katika
Mwanzo kinaendelea wakati wote katika Neno lote na
hatimaye kinamalizikia katika Ufunuo. Kwa hiyo, kanisa hili
linaloanza katika Matendo ndilo ramani ya Mungu kwa ajili ya
nyakati zote mpaka linapoishia katika Wakati wa Laodikia.

Uliangalie hilo kwa makini. Hebu kila wakati utahadhari, kwa
maana kile kinachoendelea hapa ni mwanzo tu. Ule mti mdogo
uliopandwa utakua. Utakua wakati wote katika zile nyakati.
Huu, basi, ni ujumbe kwa kila Mkristo katika kila wakati
mpaka atakapokuja Yesu. Naam, ndivyo ilivyo, kwa maana
Roho ndiye anayenena. Amina.

THAWABU ILIYOAHIDIWA

Ufunuo 2:7,^”Yeye ashindaye, nitampa kula matunda ya
Mti wa Uzima, Ulio katika bustani ya Mungu.” Hii ndiyo
thawabu ya wakati ujao kwa washindi wote wa nyakati zote.
Wakati wito wa mwisho wa kupiga vita umetangazwa, wakati
silaha zetu zimekwisha kuwekwa chini, ndipo
tutakapopumzika katika bustani ya Mungu na sehemu yetu
itakuwa ni ule Mti wa Uzima, milele.

“Mti Wa Uzima.” Je! huo si msemo unaopendeza?
Umetajwa mara tatu katika Kitabu cha Mwanzo na mara tatu
katika Kitabu cha Ufunuo. Katika sehemu zote sita ni mti ule
ule na unaonyesha kwa mfano kitu kile kile.

Lakini Mti wa Uzima ni nini? Vema, kwanza kabisa
ingetupasa kujua mti wenyewe unawakilisha nini. Katika
Hesabu 24:6, kama vile Balaamu alivyotoa sifa za Israeli, yeye
alisema walikuwa “mfano wa mishubiri aliyoipanda Bwana.”
Miti katika Biblia nzima inanena juu ya watu, kama vile
katika Zaburi 1. Hivyo basi Mti wa Uzima hauna budi kuwa ni
Mtu wa Uzima, na huyo ni Yesu.

Sasa katika Bustani ya Edeni kulikuweko na miti miwili
iliyosimama katikati yake. Mmoja ulikuwa ni Mti wa Uzima,
huo mwingine ulikuwa ni Mti wa Kujua Mema na Mabaya.
Mwanadamu alipaswa kuishi kwa Mti wa Uzima; bali
hakupaswa kugusa mti huo mwingine la sivyo angekufa.
Lakini mwanadamu alikula mti huo mwingine, na wakati
alipofanya jambo hilo, mauti ilimwingia kwa njia ya dhambi,
naye akatenganishwa na Mungu.

Sasa huo mti kule nyuma katika Edeni, Mti ule ambao
ulikuwa ndio chanzo cha uzima, ulikuwa ni Yesu. Katika
Yohana, sura ya sita hadi ya nane, Yesu anajionyesha
Mwenyewe kama chanzo cha uzima wa milele. Alijiita Chakula
kitokacho mbinguni. Alinena juu ya kujitoa Mwenyewe na ya
kwamba mtu akimla Yeye hatakufa kamwe. Alitangaza ya
kwamba alimjua Ibrahimu, na ya kwamba Ibrahimu
asijakuwepo, Yeye ALIKUWEKO. Alitabiri ya kwamba Yeye
Mwenyewe angewapa maji yaliyo hai ambayo mtu akiyanywa
hangeona kiu tena, bali angeishi milele. Alijionyesha
Mwenyewe kama MIMI NIKO NILIYE MKUU. Yeye ni
Chakula Cha Uzima, Kisima Cha Uzima, Aliye wa Milele, MTI

WA UZIMA. Yeye alikuweko kule nyuma katika Edeni
katikati ya bustani kama tu vile atakavyokuwa katikati ya
bustani ya Mungu.

Wengine wana wazo ya kwamba ile miti miwili katika
bustani ilikuwa tu ni miti mingine miwili kama ile mingine
ambayo Mungu alikuwa ameiweka mle. Lakini wanafunzi
waangalifu wanajua ya kwamba hivi sivyo ilivyo. Wakati
Yohana Mbatizaji alipopaza sauti ya kwamba shoka
limewekwa kwenye shina la miti yote, yeye hakuwa tu
anazungumzia juu ya miti ya kawaida, lakini juu ya kanuni za
kiroho. Sasa katika I Yohana 5:11, inasema, “Na huu ndio
USHUHUDA, ya kwamba Mungu alitupa uzima wa milele; na
uzima huu umo katika Mwanawe.” Yesu alisema katika
Yohana 5:40, “Wala hamtaki kuja Kwangu mpate kuwa na
uzima.” Kwa hiyo ushuhuda, Neno la Mungu, linasema dhahiri
na kwa wazi ya kwamba UZIMA, UZIMA WA MILELE, umo
katika Mwana. Hauko mahali pengine po pote. I Yohana 5:12,
“Yeye aliye Naye Mwana anao huo UZIMA; asiye naye Mwana
wa Mungu HANA huo Uzima.” Sasa, kwa kuwa ushuhuda huo
hauwezi kubadilika, kupunguzwa wala kuongezewa, basi huo
ushuhuda unasimama ya kwamba UZIMA HUO UMO
KATIKA MWANA^Kwa kuwa jambo hili ni kweli, ULE MTI
KATIKA BUSTANI HAUNA BUDI KUWA NI YESU.

Vema. Kama Mti wa Uzima ni mtu, basi Mti wa Kujua
Mema na Mabaya ni mtu PIA. Haiwezi kuwa vinginevyo. Kwa
hiyo yule Mwenye Haki na Yule Mwovu walisimama pamoja
pale katikati ya Bustani ya Edeni. Eze. 28:13a, “Ulikuwa
(Shetani) ndani ya Edeni, bustani ya Mungu.”

Hapa ndipo tunapoupokea ufunuo wa kweli wa ‘Mzao wa
nyoka’. Hivi ndivyo ilivyotukia hasa katika Bustani ya Edeni.
Neno linasema ya kwamba Hawa alidanganywa na nyoka.
Kwa kweli alitongozwa na nyoka. Inasema katika Mwa. 3:1,
“Basi nyoka alikuwa mwerevu kuliko wanyama wote wa
mwitu aliowafanya Bwana Mungu.” Mnyama huyu alikuwa
anafanana sana na mwanadamu (na hata hivyo alikuwa
mnyama halisi) hata angeweza kuhojiana na kunena. Alikuwa
mnyama anayeweza kusimama wima na kwa namna fulani
alikuwa kati ya sokwe mtu na mwanadamu, lakini anafanana
zaidi na mwanadamu. Alikuwa anafanana sana na
mwanadamu hivi kwamba mbegu yake ingeweza, na iliweza
kuungana na ya mwanamke na kumfanya abebe mimba.
Jambo hili lilipotukia, Mungu alimlaani nyoka. Aligeuza kila
mfupa katika mwili wa nyoka hivi kwamba ilimbidi kutambaa
kama nyoka. Sayansi inaweza kujaribu iwezavyo, wala
haitapata pengo lililopotea. Mungu alihakikisha hatalipata.
Mwanadamu ana akili na anaweza kuona uhusiano wa
mwanadamu na mnyama na anajaribu kuthibitisha jambo hilo
kwa ivolusheni. Hakuna ivolusheni yo yote. Lakini

mwanadamu na mnyama walichangamana. Hiyo ni moja ya
siri za Mungu ambazo zilibaki zimefichwa, lakini hii hapa
imefunuliwa. Jambo hilo lilitukia moja kwa moja kule nyuma
katikati ya Edeni wakati Hawa alipoacha Uzima akakubali
Mauti.

Angalia vile Mungu alivyowaambia katika ile bustani.
Mwa. 3:15, “Nami nitaweka uadui kati yako na huyo
mwanamke, na kati ya uzao wako na Uzao wake, na Huo
utakuponda kichwa, na wewe utamponda kisigino.” Kama
tukikubaliana na Neno ya kwamba mwanamke kweli alikuwa
na Uzao, basi nyoka naye bila shaka alikuwa na mzao. Kama
Uzao wa mwanamke ulikuwa mtoto mwanamume asiyetokana
na mwanamume, basi uzao wa nyoka utapaswa kuwa katika
mtindo ule ule, na hiyo ni kusema mwanamume mwingine
hana budi kuzaliwa mbali na njia ya mwanamume. Hakuna
mwanafunzi asiyejua ya kwamba Uzao wa mwanamke alikuwa
ni Kristo aliyekuja kwa njia ya Mungu, mbali na kujuana
kimwili kwa binadamu. Inajulikana vizuri pia ya kwamba kule
kupondwa kwa kichwa kwa nyoka kulikobashiriwa kwa kweli
kulikuwa ni unabii kuhusu yale ambayo Kristo angetimiza
dhidi ya Shetani msalabani. Hapo msalabani Kristo
angekiponda kichwa cha Shetani, naye Shetani angekiponda
kisigino cha Bwana.

Sehemu hii ya Maandiko ni ufunuo wa jinsi ambavyo uzao
halisi wa nyoka ulivyopandwa duniani, yaani kama vile
tulivyo na taarifa ya Luka 1:26-35, ambapo imeandikwa taarifa
halisi ya vile Uzao wa mwanamke ulivyodhihirishwa kimwili
mbali na njia ya mwanamume. “Mwezi wa sita, malaika
Gabrieli alitumwa na Mungu kwenda mpaka mji wa Galilaya,
jina lake Nazareti, kwa mwanamwali bikira aliyekuwa
ameposwa na mtu, jina lake Yusufu, wa mbari ya Daudi; na
jina lake bikira huyo ni Mariamu. Na huyo malaika akaingia
nyumbani kwake akasema, Salamu, uliyepewa neema, Bwana
yu pamoja nawe: umebarikiwa kati ya wanawake. Naye
alipomwona, akafadhaika sana kwa ajili ya maneno yake,
akawaza moyoni, Salamu hii ni ya namna gani? Malaika
akamwambia, Usiogope, Mariamu, kwa maana umepata neema
kwa Mungu. Tazama, utachukua mimba na kuzaa Mtoto
Mwanamume; na jina lake utamwita YESU. Huyo atakuwa
mkuu, ataitwa Mwana wa Aliye juu, na Bwana Mungu atampa
kiti cha enzi cha Daudi, baba Yake. Ataimiliki nyumba ya
Yakobo hata milele, na ufalme Wake utakuwa hauna mwisho.
Mariamu akamwambia malaika, Litakuwaje neno hili, maana
sijui mume? Malaika akajibu akamwambia, Roho Mtakatifu
atakujilia juu yako, na nguvu Zake Aliye juu zitakufunika
kama kivuli; kwa sababu hiyo Hicho Kitakachozaliwa kitaitwa
Kitakatifu, Mwana wa Mungu.” Kama vile Mzao wa
mwanamke ulivyokuwa ni Mungu Mwenyewe kabisa akijizaa

katika mwili wa mwanadamu, vivyo hivyo na uzao wa nyoka
ni njia halisi ambayo Shetani aliona aliweza kujifungulia
mlango wa kuingia katika jamii ya binadamu.
Haingewezekana kwa Shetani (kwa maana ni kiumbe cha
kiroho KILICHOUMBWA tu) kujizaa katika njia ambayo
Mungu alijizaa, kwa hiyo taarifa ya Kitabu cha Mwanzo
inasimulia ambavyo yeye alitoa mbegu yake na kuanzisha ama
kujiingiza mwenyewe katika jamii ya binadamu. Pia kumbuka
ya kwamba Shetani anaitwa ‘nyoka’. Tunazungumzia juu ya
mbegu yake ama kuingia kwake katika jamii ya binadamu.

Kabla ya Adamu kumjua Hawa kimwili, nyoka alitangulia
kumjua. Na yule aliyezaliwa kwa tendo hilo alikuwa ni Kaini.
Kaini alikuwa wa (alizaliwa na, alitokana na) “Yule Mwovu.”
1 Yohana 3:12. Roho Mtakatifu ndani ya Yohana hangeweza
mahali fulani amwite Adamu “Yule Mwovu” (kwa maana
hivyo ndivyo ambavyo angekuwa kama yeye ndiye aliyemzaa
Kaini) na katika mahali pengine amwite Adamu “Mwana wa
Mungu” ambavyo ndivyo alivyokuwa kwa kuumbwa. Luka
3:38. Kaini aligeuka akawa na tabia kama ya baba yake,
anayeleta kifo, mwuaji. Kumkaidi kwake Mungu kabisa
wakati alipokabiliwa na Mwenyezi katika Mwa. 4:5,9,13,14,
kunamwonyesha yakini kuwa asiye na tabia kabisa ya
binadamu, hata alionekana kama amezidi taarifa yo yote
tuliyo nayo katika Maandiko ya kuhusu Shetani kukabiliana
na Mungu. “Bali Kaini hakumtakabali, wala sadaka yake.
Kaini akaghadhibika sana, uso wake ukakunjamana. Bwana
akamwambia Kaini, Yuko wapi Habili ndugu yako? Akasema,
Sijui, mimi ni mlinzi wa ndugu yangu? Kaini akamwambia
Bwana, Adhabu yangu imenikulia kubwa, haichukuliki.
Tazama, umenifukuza leo katika uso wa ardhi, nitasitirika
mbali na uso Wako, nami nitakuwa mtoro na mtu asiye na
kikao duniani; hata itakuwa kila anionaye ataniua.”

Angalia jinsi kumbukumbu ya Mungu inavyoandika taarifa
halisi ya kuzaliwa kwa Kaini, Habili na Sethi. Mwa. 4:1,
“Adamu akamjua Hawa mkewe, naye akapata mimba,
akamzaa Kaini, akasema, Nimepata mtoto mwanamume kwa
Bwana. Akaongezea akamzaa ndugu yake, Habili.” Mwa. 4:25,
“Adamu akamjua mke wake tena; akamzaa mwana
mwanamume, akamwita jina lake Sethi^” Kuna wana
WATATU waliozaliwa kutokana na vitendo VIWILI vya
kujuana kimwili kwa Adamu. Kwa kuwa Biblia ni Neno halisi
na kamilifu la Mungu, hili si kosa bali ni kumbukumbu la
kutuangazia. Kwa kuwa wana WATATU walizaliwa kwa
matendo MAWILI ya Adamu, unajua KWA KWELI ya
kwamba MMOJA wa hao watatu HAKUWA mwana wa
Adamu. Mungu aliandika kumbukumbu hili katika njia hii
sahihi kutuonyesha jambo fulani. Ukweli wa mambo ni
kwamba Hawa aliKuwa na wana WAWILI tumboni mwake

(mapacha) kutokana na kuchukua mimba MBALIMBALI. Yeye
alikuwa anabeba mapacha, huku ana mimba ya Kaini
ikitangulia kwa kipindi cha muda fulani ile ya Habili.
Waangalie hao MAPACHA tena. Mfano mkamilifu kama ilIvyo
sikuzote. Kwa wale wanaofikiria kwamba jambo hili
haliwezekani, na ijulikane ya kwamba kumbukumbu za
hospitali zimejaa visa ambapo wanawake wamebeba mapacha
waliokuwa wa mayai tofauti na wa mimba tofauti zilizobebwa
na huku kupata mimba kwa mayai kukiwa kumeachana kwa
siku kadha, na ISITOSHE, lakini baadhi ya kumbukumbu hizo
zinaonyesha ya kwamba mapacha hao walikuwa wa baba
mbalimbali. Hivi karibuni taarifa ilitolewa ulimwengu mzima
juu ya mama mmoja wa Kinoruwei aliyekuwa anamshtaki
mumewe apate kumtunza yeye na mapacha wake, pacha
mmoja akiwa mzungu na huyo mwingine mweusi. Alikubali ya
kwamba alikuwa na mpenzi wa Kinegro. Mimba hizo mbili
ziliachana kwa muda wa kama majuma matatu. Katika
Beaumont, Texas, mwaka wa 1963, kumbukumbu tena
zinaonyesha kuzaliwa kwa watoto kadha ambapo mimba
zilikuwa zimeachana kwa siku nyingi, kwa kweli ilikuwa hivi
kwamba mwanamke huyo nusura afe na mtoto mmoja katika
kuzaa.

Sasa kwa nini jambo hili likatendeka hivyo? Kwa nini
ikawa kwamba uzao wa nyoka hauna budi kuja namna hii?
Mwanadamu aliumbwa kwa ajili ya Mungu. Mwanadamu
alipaswa kuwa hekalu la Mungu. Mahali pa Mungu pa
kustarehe (Roho Mtakatifu) palikuwa ni mwanadamu, lile
hekalu. Matendo 7:46-51, “Aliyepata fadhili mbele za Mungu,
naye aliomba ampatie Mungu wa Yakobo maskani. Lakini
Sulemani alimjengea nyumba. Ila Yeye aliye juu hakai katika
nyumba zilizofanywa kwa mikono, kama vile asemavyo nabii,
Mbingu ni kiti Changu cha enzi, na nchi ni pa kuwekea
miguu Yangu: ni nyumba gani mtakayonijengea? asema
Bwana, Au ni mahali gani nitakapostarehe? Si mkono Wangu
uliofanya haya yote? Enyi wenye shingo ngumu, msiotahiriwa
mioyo wala masikio, sikuzote mnampinga Roho Mtakatifu;
kama baba zenu walivyofanya, na ninyi ni vivyo hivyo.”
Shetani amejua jambo hili tangu zamani. Yeye pia anataka
kukaa ndani ya mtu kama vile Mungu anavyofanya. Lakini
Mungu amejiwekea Mwenyewe haki hiyo. Shetani hawezi
kufanya jambo hilo. Mungu peke Yake ndiye aliyeonekana
katika mwili wa kibinadamu. Shetani hangeweza na hawezi
kufanya jambo hilo. Yeye hana nguvu za uumbaji. Njia pekee
ya Shetani kutimiza aliyotaka kufanya ilikuwa ni kumwingia
yule nyoka kule Edeni yaani kama vile alivyoingia kwa njia
ya pepo wachafu katika wale nguruwe Gadara. Mungu
hawaingii wanyama; bali Shetani anaweza na atawaingia
kutimiliza matakwa yake. Yeye hangeweza kumpata mtoto
moja kwa moja kwa Hawa kama Mungu alivyofanya kwa

Mariamu, kwa hiyo alimwingia nyoka na akamdanganya
Hawa. Yeye alimtongoza na kwa kumtumia Shetani akapata
mtoto kwake ili achukue mahali pake. Kaini alikuwa na tabia
zote za kiroho za Shetani na tabia za kinyama (tamaa za
kimwili, kinyama) za yule nyoka. Si ajabu Roho Mtakatifu
alisema ya kwamba Kaini alikuwa wa yule mwovu. Ndivyo
alivyokuwa.

Sasa nataka kuingilia thibitisho fulani tulilo nalo kwamba
kuna uhusiano halisi kati ya mwanadamu na mnyama. Ni
jambo la kimaumbile. Je! unajua ya kwamba unaweza
kuchukua chembechembe hai za mimba kutoka katika kijusu
cha mtoto kabla ya kuzaliwa na kuziingiza kwa binadamu?
Ndipo hizo chembechembe za kikoromeo zitaingia moja kwa
moja mpaka kwenye kikoromeo cha mwanadamu,
chembechembe za figo zitaingia moja kwa moja kwenye figo za
mwanadamu. Unatambua jinsi jambo hili lilivyo la ajabu sana?
Akili fulani huongoza chembechembe hizo za mnyama moja
kwa moja kwenye mahali papaswapo. Akili hiyo huzikubali
chembechembe hizo na kuziweka sawasawa mahali
papaswapo. Kuna uhusiano kati ya mnyama na mwanadamu.
Hawawezi kuchangamana na kuzaa. Jambo hilo limejaribiwa.
Lakini kule nyuma katika ile bustani kuchangamana huko
kulitukia na uhusiano wa kemikali uliopo bado unathibitisha
jambo hilo. Kwa maana kule nyuma katika Edeni nyoka
alikuwa mnyama anayesimama wima. Yeye alifanana na
mwanadamu. Alikuwa karibu ni mtu. Shetani alipata nafasi ya
kutumia tabia za maumbile ya yule nyoka apate kumdanganya
Hawa. Ndipo Mungu akaangamiza umbile hilo la nyoka.
Hakuna mnyama mwingine anayeweza kuchanganyikana na
mwanadamu. Lakini uhusiano upo.

Sasa kwa kuwa tumefikia umbali huu, hebu nijaribu
kuangazia akili zenu juu ya somo hili ili mweze kuona
umuhimu wa sisi kuingilia ‘fundiso la uzao wa nyoka’ kama
nilivyofanya. Tunaanza na kweli kwamba kulikuwa na miti
MIWILI katikati ya ile bustani. Ule Mti wa Uzima ulikuwa ni
Yesu. Huo mti mwingine hakika ni Shetani kwa sababu ya kile
kilichotoka katika tunda la mti huo. Sasa basi, tunajua ya
kwamba miti hiyo miwili ilikuwa na uhusiano na mwanadamu
la sivyo haingewekwa pale kamwe. Hapana shaka ilikuwa na
sehemu katika mpango mkuu na kusudi la Mungu katika
uhusiano wao na jamii ya mwanadamu na kwa Yeye
Mwenyewe la sivyo hatungeweza kumhesabia Mungu kwamba
anajua mambo yote. Hii yote ni kweli kufikia umbali huu,
sivyo? Sasa Neno bila shaka linasema ya kwamba kabla ya
kuwekwa misingi ya dunia kusudi la Mungu lilikuwa ni
kushiriki Uzima Wake wa Milele na mwanadamu. Efe. 1:4-11,
“Kama vile alivyotuchagua katika Yeye kabla ya kuwekwa
misingi ya ulimwengu, ili tuwe watakatifu, watu wasio na

hatia mbele Zake katika pendo. Kwa kuwa alitangulia
kutuchagua, ili tufanywe wanawe kwa njia ya Yesu Kristo,
sawasawa na uradhi wa mapenzi Yake, Na usifiwe utukufu wa
neema Yake, ambayo ametuneemesha katika huyo mpendwa.
Katika Yeye Huyo, kwa damu Yake, tunao ukombozi wetu,
masamaha ya dhambi, sawasawa na wingi wa neema Yake.
Naye alituzidishia hiyo katika hekima yote na ujuzi; akiisha
kutujulisha siri ya mapenzi Yake, sawasawa na uradhi Wake,
alioukusudia katika Yeye Mwenyewe: Kwamba katika
madaraka ya wakati mkamilifu atavijumlisha vitu vyote
katika Kristo, vitu vya mbinguni na vitu vya duniani pia;
Naam, katika Yeye Huyo: Na ndani Yake sisi nasi tulifanywa
urithi, huku tukichaguliwa tangu awali sawasawa na kusudi
Lake Yeye, ambaye hufanya mambo yote kwa shauri la
mapenzi Yake.” Ufu. 13:8, “Na watu wote wakaao juu ya nchi
watamsujudu (Shetani), kila ambaye jina lake halikuandikwa
katika Kitabu cha Uzima cha Mwana-Kondoo, aliyechinjwa
tangu kuwekwa misingi ya dunia.” Lakini uhai huo
haungeweza, wala usingeweza, kugawanywa kwa njia
nyingine yo yote mbali na njia ya “Mungu aliyedhihirishwa
katika mwili.” Hii ilikuwa ni sehemu ya kusudi Lake la milele
na lililokusudiwa tangu zamani. Kusudi hili lilikuwa liwe kwa
sifa za utukufu wa neema Yake. Ulikuwa ni mpango wa
Ukombozi. Ulikuwa mpango wa Wokovu. Sasa sikiliza kwa
makini. “Kwa kuwa Mungu alikuwa Mwokozi, ilikuwa sharti
amchague mtu tangu zamani ambaye angehitaji wokovu
kusudi ajipe Mwenyewe sababu na kusudi la kuweko.” Hilo ni
sahihi asilimia mia moja na Maandiko mengi sana
yanashuhudia jambo hilo kama vile isemavyo ile aya dhahiri
ya Rum. 11:36, “Kwa kuwa VITU VYOTE vyatoka Kwake, viko
kwa uweza Wake, tena vinarejea Kwake. UTUKUFU una Yeye
milele na milele. Amina.” Mwanadamu hangekuja moja kwa
moja na kushiriki huo Mti wa Uzima ulio katikati ya bustani.
Huo Uzima wa Milele wa Mti huo ulipaswa kufanyika mwili
kwanza. Lakini kabla Mungu hajaweza kumwinua na
kumwokoa mwenye dhambi, Yeye ilibidi awe na mwenye
dhambi wa kuinua na kuokoa. Ilibidi mwanadamu aanguke.
Huko kuanguka ambako kungesababishwa na Shetani,
ilipaswa kupata mwili ili kuwepo na anguko. Ilibidi Shetani
apitie katika mwili pia. Lakini Shetani hangeweza kupitia
katika mwili wa mwanadamu kusababisha kule kuanguka
kama vile ambavyo Kristo angekuja katika mwili wa
mwanadamu kuwarudisha walioanguka. Lakini kulikuwako
na mnyama, yule nyoka, aliyefanana sana na mwanadamu hata
Shetani angeweza kuingia katika mnyama huyo na kwa
kupitia mnyama huyo yeye angeweza kuupata mwili wa
mwanadamu na asababishe kule kuanguka, na kujiingiza
mwenyewe basi katika jamii ya binadamu, kama vile ambavyo
Yesu angekuja siku moja na kujiingiza Mwenyewe katika jamii

ya binadamu, katika miili ya wanadamu, hata kufikia kwenye
ule ufufuo ambapo tutakuwa na miili kama Wake
uliotukuzwa. Kwa hiyo yale Mungu aliyotenda hapa bustanini
yalikuwa ni mpango Wake uliokusudiwa tangu zamani. Na
wakati Shetani aliposababisha yale yaliyokuwa muhimu kwa
kusudi la Mungu, basi mwanadamu hangeweza kuufikia ule
Mti wa Uzima pale bustanini. Hakika asingeweza kabisa.
Wakati haukuwa umefika. Lakini mnyama (mnyama ndiye
aliyekuwa amesababisha kule kuanguka, sivyo? damu ya
mnyama na imwagwe) alichukuliwa na damu yake ikamwagwa
ndipo Mungu akawa na ushirika na mwanadamu tena. Ndipo
kungekuja siku ambayo Mungu angeonekana katika mwili, na
kwa njia ya kuaibishwa Kwake Yeye angemrudisha
mwanadamu aliyeanguka na kumfanya mshiriki wa Uzima
huo wa Milele. Mara unapoona jambo hili, unaweza kufahamu
uzao wa nyoka na ujue ya kwamba Hawa hakula tofaa. La,
ilikuwa ni kushuka kwa jamii ya wanadamu kwa kuchanganya
mbegu.

Sasa najua katika kujibu swali moja lingine halina budi
kuzuka, na watu huniuliza, “Kama Hawa alianguka namna
hiyo, Adamu alifanya nini, kwa maana Mungu anamlaumu
Adamu?” Hilo ni rahisi. Neno la Mungu daima limekusudiwa
mbinguni. Kabla ya chembe moja ya vumbi la nyota kuumbwa,
Neno hilo (sheria ya Mungu) lilikuwepo VILE VILE KAMA
LILIVYOANDIKWA KATIKA BIBLIA YETU. Sasa Neno
linatufundisha ya kwamba kama mwanamke akimwacha
mumewe na anaenda na mwanamume mwingine yeye ni mzinzi
na hana ndoa tena na mumewe hapaswi kumchukua tena.
Neno hilo lilikuwa kweli huko Edeni kama lilivyokuwa kweli
wakati Musa alipoliandika katika torati. Neno haliwezi
kubadilika. Adamu alimchukua na kumrudisha. Yeye alijua
vema kabisa kile alichokuwa anafanya, lakini akalifanya
jambo hilo hata hivyo. Yeye alikuwa ni sehemu yake, naye
alikuwa yuko tayari kuchukua jukumu la Hawa juu yake. Yeye
hakumwacha aende. Kwa hiyo Hawa akapata mimba yake.
Yeye alijua angepata mimba. Alijua kile hasa kingeipata jamii
ya binadamu, naye akaiuza jamii ya binadamu dhambini
kusudi ampate Hawa, kwa kuwa alimpenda.

Na kwa hiyo hao wana wawili walizaliwa. Wana ambao
wangekuwa baba wa jamii ya binadamu ambayo sasa ilikuwa
imechafuliwa. Na kumbukumbu inasemaje juu yao? Soma
kumbukumbu. Yuda 14, “Na Henoko pia, mtu wa saba baada
ya Adamu, alitoa maneno ya unabii^” Mwanzo 5 ndiyo sura
ya ukoo wa Henoko. Inaorodhesha ukoo huo hivi, 1. Adamu, 2.
Sethi, 3. Enoshi, 4. Kenani, 5. Mahalaleli, 6. Yaredi, 7. Henoko.
Angalia ya kwamba Kaini hatajwi. Ukoo wa Adamu unapitia
kwa Sethi. Kama Kaini angekuwa ni mtoto wa Adamu, sheria
ya mzaliwa wa kwanza ingalimpa Kaini haki katika huo ukoo.

Pia haina budi kuangaliwa kwa makini ya kwamba katika
Mwanzo 5:3, inasema ya kwamba, “Adamu akaishi miaka mia
moja na thelathini, akazaa mwana kwa sura yake, kwa mfano
wake, akamwita jina lake Sethi. Hakuna mahali linaposema ya
kwamba Kaini alikuwa na sura ya Adamu, hata hivyo
ingembidi kuwa sura ya Adamu kama angekuwa mwanae kwa
maana sheria ya kuzaana kama inasisitiza ya kwamba kila
kitu kizae kwa jinsi yake. Tena hatuna budi kuheshimu ukweli
kwamba katika ukuoo ulio katika Mwanzo na pia Luka, Kaini
anakosekana. Kama Kaini angalikuwa mwana wa Adamu
ingesemwa juu yake mahali fulani ya kwamba, “Kaini, ambaye
alikuwa mwana wa Adamu, ambaye alikuwa mwana wa
Mungu.” Haisemi hivyo kwa kuwa HAIWEZI kusema hivyo.

Naam wanafunzi kwa muda mrefu wameelezea koo mbili
za binadamu: mmoja ambao ulikuwa ukoo unaomcha Mungu
uonekanao kwa Sethi na huo mwingine ni ukoo usiomcha
Mungu kama ulioanzishwa na Kaini. Na ni jambo la ajabu,
bali ni kweli, wanafunzi wawa hawa hawajatwambia bado
jinsi ilivyokuwa kwamba Kaini alikuwa mtu wa aina ile
aliyokuwa wakati Habili na Sethi walikuwa wa ukoo wa
kiroho na unaomcha Mungu. Kwa kweli, Kaini angalipaswa
kuwa wa kiroho, na Habili asimzidi, na Sethi awe
aliyepungukiwa hata na zaidi, na kuendelea kupungua moja
kwa moja kwa sababu kila kizazi kinachofuata daima
kimeenda mbali zaidi na Mungu. Lakini la, Kaini anatokea
akiwa mwovu kuliko mtu ye yote alivyowahi kuelezewa kwa
kuwa anashindana vikali na Mungu pamoja na Neno.

Sasa hebu jambo hili na lijulikane: Maandiko hayachezi na
maneno. Cho chote kilicho katika Kumbukumbu kiko hapo
kusudi macho yenye upako yakione. Kiko hapo kwa kusudi
fulani. Katika Neno hilo inasemwa, Mwa. 3:20, “Adamu
akamwita mkewe jina lake Hawa; kwa kuwa yeye ndiye aliye
mama yao wote walio hai.” Lakini hakuna Andiko linalosema
ya kwamba Adamu ni baba yao wote walio hai. Kama maana
hii haitawekwa juu ya Mwa. 3:20, kwa nini basi itajwe ya
kwamba Hawa ndiye mama yao wote, wala hakuna neno
lililosemwa juu ya Adamu? Ukweli ni kwamba, ingawa Hawa
alikuwa ndiye mama yao wote walio hai, Adamu hakuwa baba
yao wote walio hai.

Katika Mwa. 4:1, Hawa alisema, “Nimepata mtoto
mwanamume kwa Bwana.” Yeye hampi Adamu sifa za kuwa
baba wa Kaini. Lakini katika Mwa. 4:25, yeye anasema,
“^Maana alisema, Mungu ameniwekea uzao MWINGINE,
MAHALI PA HABILI; kwa sababu Kaini alimwua.” Yeye
hasemi ya kwamba Mungu alikuwa AMEMPA uzao
mwingine_huo ungekuwa ni Kristo, kwa maana Yeye
ANATOLEWA. Mwana huyu, Sethi, alikuwa AMEWEKWA
badala ya Habili. Yeye anamtambua mwanawe aliyetokana na

Adamu; yeye hamtambui Kaini kwa kuwa alitokana na yule
nyoka. Wakati yeye anaposema UZAO MWINGINE badala ya
Habili, anasema ya kwamba Kaini alikuwa tofauti na Habili,
kwa maana kama wangalikuwa wa baba yule yule
angalipaswa kusema, “Nimepewa UZAO ZAIDI.”

Siamini kila ninachosoma, lakini bila shaka ni jambo la
ajabu ya kwamba toleo la tarehe 1 mwezi wa Marchi, 1963, la
gazeti la LIFE, linaripoti madaktari wa ubongo wakisema
jambo lile lile kabisa tunalozungumzia. Sasa najua ya kwamba
madaktari wa ubongo wote hawakubaliani wao kwa wao,
lakini hivi ndivyo ilivyo. Woga wa nyoka si chukizo litokanalo
na kuona bali huja bila ya kuwazia. Kama ingalikuwa hofu ya
kawaida watu wangalisimama wakivutiwa vizuri mbele ya
matundu ya gorila ama simba. Fahamu zao za bila kuwazia
huwafanya waendelee kuwakodolea nyoka macho. Huko
kuvutiwa na nyoka ni kwa kujuana kimwili bila mtu
kufahamu. Kwamba jambo hilo limekuwa namna hiyo katika
nyakati zote inaonekana kwa watu wakipitia katika kizazi
baada ya kizazi katika jambo lilo hilo. Nyoka daima
wamekuwa na wataendelea kuwa wanaovutia huku
wakichukiza. Nyoka daima amewakilisha kitu kilicho kizuri
na kibaya pia. Amekuwa sanamu ya uume katika nyakati zote.
Kama tu vile yalivyo maelezo ya Bustani ya Edeni, tunaona
nyoka akiwa mfano halisi wa ashiki.

Karibu imekubalika kabisa kati ya makabila mengi ya
kishenzi ya kwamba nyoka anahusishwa na kujuana kimwili
na mara nyingi anaabudiwa kuhusiana na jambo hilo. Somo la
elimu ya kujuana kimwili linaeleza jambo hilo katika mifano
mingi. Sasa ningetaka kujua mahali ambapo watu hawa
walipata jambo hilo, kwa kuwa wao hawana elimu wala
hawakusoma Biblia kamwe. Lakini kama vile hadithi ya
gharika inavyojulikana kila mahali ulimwenguni, vivyo hivyo
na kweli hii ya kuanguka kwa mwanadamu ndivyo
inavyojulikana. Wao walijua yaliyotokea kule Edeni.

Sasa papa hapa mtu fulani ataniuliza swali hili. Je! Mungu
alimwambia Hawa ajihadhari na nyoka la sivyo nyoka
angemtongoza? Sasa sikiliza, haikumbidi Mungu kusema cho
chote cha yale ambayo yangetokea. Hebu tu ielewe hadithi hii.
Yeye alitoa tu Neno. Alisema wasishiriki MAARIFA. Washiriki
UZIMA. UZIMA ULIKUWA NI NENO LA MUNGU. MAUTI
ILIKUWA NI CHO CHOTE AMBACHO HAKIKUWA NENO
LA MUNGU. Yeye aliruhusu NENO MOJA libadilishwe na
papo hapo Shetani akamnasa. Mungu angalisema, “Usichume
matunda mengi zaidi toka kwenye miti kuliko yale unayoweza
kula.” Shetani angeweza kusema, “Angalia, hiyo ni kweli
kabisa. Unaona kama ukichuma mengi kupita kiasi yataoza.
Lakini hapa pana njia ya kuyahifadhi matunda na hata hivyo
wakati huo huo unaweza kuchuma yote utakayo. Kwa hiyo

unaona, unaweza kufanya upendavyo na apendavyo Mungu
wakati ule ule.” Ibilisi angalimnasa papo hapo. Yeye aliye na
hatia katika jambo MOJA la sheria amevunja sheria YOTE.
Usicheze na hilo Neno. Hilo ndilo lililotukia hasa katika
Wakati wa Efeso kabla haujaisha katika 170 B.K.

Na mti huo ulizaa nini? Ule Mti wa Maarifa ulizaa mauti.
Kaini alimwua ndugu yake, Habili. Yule mwovu alimwua
mwenye haki. Iliweka kielelezo. Kielelezo hicho kitaendelea
mpaka kufanywa upya kwa mambo yote kama ilivyonenwa na
manabii.

Huu mti wa Maarifa uliwazaa watu werevu; watu wenye
kusifiwa. Lakini njia zao ni njia za mauti. Watu wa Mungu ni
wa kawaida lakini ni wa kiroho, wakiegemea upande wa
Mungu na maumbile, wakiilima ardhi kwa utulivu, wakijali
ukweli kuliko mali. Uzao wa nyoka umeleta uchumi mkubwa
sana, uvumbuzi wa ajabu, lakini pamoja na hayo yote huja
kifo. Baruti zao na bomu za atomiki huua katika vita;
na katika wakati wa amani uvumbuzi wao wa mitambo,
kama vile motokaa, zitaua hata na zaidi katika wakati wa
amani kuliko vile uvumbuzi wa vita unavyoangamiza katika
nyakati za shida. Kifo na maangamizi ndiyo mataunda ya
kazi yake.

Lakini wao ni wa dini. Wanamwamini Mungu. Wao ni
kama baba yao, ibilisi, na babu yao, Kaini. Wote wawili
walimwamini Mungu. Wanaenda kanisani. Wanachangamana
na wenye haki kama vile magugu yanavyochangamana na
ngano. Kwa kufanya hivyo wanapotosha na kuanzisha dini ya
Unikolai. Wao wanasambaza sumu yao katika kila jitihada ya
kuuangamiza uzao wa Mungu kama tu vile Kaini alivyomwua
Habili. Hakuna kumcha Mungu machoni pao.

Lakini Mungu hapotezi ye yote aliye Wake. Yeye
huwahifadhi hata katika mauti, Naye ameahidi ya kwamba
katika siku ya mwisho Yeye atawafufua.

NENO LA MWISHO

“^Yeye ashindaye, nitampa kula Matunda Ya Mti Wa
Uzima, Ulio katika bustani ya Mungu.” Hili ni wazo la
kufurahisha jinsi gani. Huo Mti wa Uzima katika Bustani ya
Edeni Ambao usingeweza kukaribiwa kwa sababu ya kuanguka
kwa Adamu sasa umepewa yeye ashindaye. Ule upanga wa moto
wa kerubi alindaye. Lakini haukutiwa alani kabla ubaba wake
kujaa damu ya Mwana-Kondoo. Hebu na tutafakari juu ya
kweli hii kwa muda kidogo tunapofikiria ni kwa nini Adamu na
ukoo wake walikatazwa mti huo lakini sasa umeruhusiwa tena.

Kusudi la Mungu kwa ajili ya kiumbe Chake, mwanadamu,
ni kudhihirisha Maneno Yake. Katika Mwanzo, Adamu

alipewa Neno la kuishi kwalo. Maisha yaliyoishiwa kwa Neno
yangekuwa ni Neno lililodhihirishwa. Hiyo ni kweli sivyo?
Lakini je! Adamu aliishi kwa Neno hilo? La, kwa sababu
alipaswa kuishi kwa KILA Neno, naye alishindwa kutii kila
Neno. Ndipo akainuka Musa. Jinsi alivyokuwa mtu mashuhuri
na mwenye nguvu. Hata hivyo naye pia alishindwa kuishi kwa
kila Neno, na nabii huyo, mfano wa yule Nabii Mkuu
atakayekuja, alishindwa kwa hasira kulitii Neno. Na
kulikuweko pia na Daudi, yule mfalme mkuu wa Israeli, mtu
aliyeupendeza moyo wa Mungu. Yeye alishindwa kwa uzinzi,
wakati alipojaribiwa. Lakini hatimaye, katika utimilifu wa
wakati, kukaja Mmoja, aliye Kichwa, yaani ni Yesu, Ambaye
pia hana budi kujaribiwa kuona kama Yeye angeishi kwa
KILA Neno lililotoka katika kinywa cha Mungu. Ndipo
Shetani alishindwa. Kwa maana hapa alikuwako Mmoja
Ambaye aliishi kwa “Imeandikwa,” na Kipeo hicho cha Mungu
kikashinda kwa kurudisha nuru ya Neno la Mungu. Ndipo
Huyu Mkamilifu aliyedhihirishwa akapelekwa msalabani,
kama Mwana-Kondoo Mkamilifu wa Mungu kwa ajili ya
dhabihu kamilifu. Na hapo ‘mtini’ Yeye alipata majeraha ya
mauti, ili kwamba sisi, kwa ajili Yake na kwa sababu Yake,
tupate kula ule Mti wa Uzima, ndipo huo Uzima uliotolewa
bure ungetuwezesha kushinda, na kulidhihirisha Neno la
Mungu.

Na sasa kwa hawa wana wa Mungu, ambao kwa njia ya
Yeye wanashinda, wanapewa haki ya bustani ya Mungu, na
ushirika wa daima wa Yesu Kristo. Hakutakuwa tena na
utengano wo wote Naye. Po pote aendapo, bibi-arusi Wake
ataenda. Kile kilicho Chake Yeye, anakishiriki na wapendwa
Wake katika uhusiano wa warithi wa pamoja Naye. Mambo ya
siri yatafunuliwa. Mambo ya giza yatadhihirishwa. Tutajua
kama tunavyojulikana. Nasi tutakuwa kama Yeye. Huu ndio
urithi wa mshindi ambaye ameshinda kwa damu ya Mwana-
Kondoo na Neno la ushuhuda wa Yesu Kristo.

Jinsi tunavyoitamani siku hiyo wakati barabara
zilizopinda zote zitanyoshwa, nasi tutakuwa pamoja Naye,
wakati usio na mwisho. Siku hiyo na ije upesi, nasi na
tuharakishe kulitii Neno Lake na hapo tuthibitishe kustahili
kwetu kushiriki utukufu Wake.

“Yeye aliye na sikio, na alisikie Neno hili ambalo Roho
ayaambia makanisa.” Ni huzuni jinsi gani ya kwamba wakati
huu wa kwanza haukumsikiliza Roho. Ulimsikiliza
mwanadamu badala yake. Lakini Mungu na ashukuriwe,
katika wakati wa mwisho kundi fulani litainuka, Bibi-arusi
wa Kweli wa siku ya mwisho, naye atamsikiliza Roho. Katika
siku hiyo ya giza kuu nuru itarudi kwa Neno safi nasi tutarudi
kwenye nguvu za Pentekoste kumkaribisha Bwana Yesu Kristo
ajaye.

SURA YA NNE

WAKATI WA KANISA LA SMIRNA

Ufunuo 2:8-11

“Na kwa malaika wa kanisa lililoko Smirna andika; Haya
ndiyo anenayo Yeye aliye wa Kwanza na wa Mwisho,
Aliyekuwa amekufa, kisha akawa hai;

Nayajua matendo yako, na dhiki yako, na umaskini wako,
(lakini, u tajiri), na najua na matukano ya hao wasemao ya
kuwa ni Wayahudi, nao sio, bali ni sinagogi la Shetani.

Usiogope mambo yatakayokupata: tazama, huyo ibilisi
atawatupa baadhi yenu gerezani, ili mjaribiwe, nanyi
mtakuwa na dhiki siku kumi: Uwe mwaminifu hata kufa, nami
nitakupa taji ya uzima.

Yeye aliye na sikio, na alisikie Neno hili ambalo Roho
ayaambia makanisa; yeye ashindaye hatapatikana na madhara
ya mauti ya pili.”

UTANGULIZI

Ili kukwatua nia zenu nataka kuonyesha tena jinsi
tunavyoyapata majina ya wajumbe wa nyakati mbalimbali.
Mungu katika mapenzi Yake makamilifu amehakikisha ya
kwamba historia ya kanisa la Agano Jipya haikupotea, kama
vile alivyohakikisha ya kwamba historia ya Israeli haingepotea
kwa kuiweka katika Biblia na kuithibitisha leo kwa wingi wa
magombo, vyombo vya udongo na kazi nyingine sanaa ambazo
wataalamu wa kuchimbua mambo ya kale wamevumbua na
kutafsiri. Kwa kweli tuna ufafanuzi mfululizo wa historia ya
Biblia kutoka ukurasa wa kwanza hadi sasa. Kwa hiyo kwa
kusoma historia tunaweza kuona ni mtu gani ama ni watu gani
katika nyakati mbalimbali waliokuwa karibu sana na kile
kielelezo cha asili cha Mungu, Mtume Paulo. Wale ambao
Mungu aliwatumia kuwarudisha watu Wake kwenye Neno la
Kweli wangekuwa ndio tungeangalia. Ndipo kutokana na hao
kungekuweko na mmoja kwa kila wakati ambaye angejitokeza
dhahiri kuliko wote kama aliye karibu sana katika kielelezo
cha Neno na nguvu. Huyo ndiye angekuwa mjumbe. Zile
nyakati pia zinapatikana kwa kusoma historia. Mtu anapaswa
tu kusoma zile nyakati kama zinavyoonekana katika Ufunuo
na yote yanaendana kikamilifu na historia jinsi ZIPASWAVYO
HASA KULINGANA. Kwa kuwa nyakati za kanisa
zilitabiriwa na Mungu na tabia zake halisi zikafunuliwa, basi
sharti, historia ambayo ingefuata ingekuwa kama vile

inavyoelezewa na Biblia. Ni rahisi jinsi hiyo_lakini basi
urahisi ndio ufunguo wa Neno. Sasa pamoja na haya yote
sijawa tu mwanafuzi na mwanahistoria, nimejitahidi kuwa
mtu wa kiroho, nami ilikuwa tu ni kwamba nimewachagua
watu hawa kwa kibali dhahiri tu cha Roho wa Mungu. Hili ni
kweli kama vile Mungu aujuavyo moyo wangu.

MJUMBE

Tukitumia kanuni yetu tuliyopewa na Mungu ya
kumchagua mjumbe wa kila wakati, bila kusitasita
tunatangaza ya kwamba Irenio aliinuliwa na Bwana kwenye
daraja hilo. Alikuwa mwanafunzi wa yule mtakatifu
mashuhuri na shujaa wa imani, Polikapu. Na hapana shaka
alipoketi miguuni pa mtu huyo mashuhuri alijifunza neema za
Kikristo zilizotiririka kutoka katika maisha yake yaliyowekwa
wakfu, kwa kuwa Polikapu alikuwa mmoja wa watakatifu
maarufu kweli wa nyakati zote katika mtazamo wa maisha
yasiyo na lawama. Utakumbuka kutokana na kusoma kwako
binafsi ya kwamba Polikapu alifia imani yake. Akiwa mzee
sana asiweze kukimbia, na akiwa mtu mwaminifu sana
hangeweza kumruhusu mwingine kumficha na halafu
aadhibiwe kwa kufanya jambo hilo, yeye alijitolea apate kufa.
Lakini kabla hajauawa, aliomba na akapewa ruhusa ya
kuwaombea ndugu zake katika Bwana kwa muda wa masaa
mawili, kumwombea liwali, adui zake na waliomkamata.
Kama wale watakatifu mashuhuri wa nyakati zote, na huku
akitaka ufufuo bora, alisimama imara, akikataa kumkana
Bwana, na akafa akiwa na dhamiri safi. Alifungiwa kwenye
mti wa kuchomea watu moto (akiwa hajafungwa kwa kuwa
aliwaomba wasimfunge) kisha moto ukawashwa. Moto
ukapinda mbali na mwili wake, ukikataa kumgusa. Ndipo
akachomwa kwa upanga. Jambo hili lilipotendeka, maji
yalibubujika kutoka ubavuni mwake ukaizima ile miali ya
moto. Roho yake ilionekana dhahiri ikiondoka katika mfano
wa hua mweupe aliyetoka kifuani mwake. Hata hivyo pamoja
na ushuhuda huu mkuu, mwanafunzi huyu wa Yohana
Mfunuzi hakuupiga vita ule utaratibu wa Unikolai, kwa
maana yeye mwenyewe aliegemea kwenye madhehebu, bila
kutambua ya kwamba ile shauku ya ushirika na kile
kilichoonekana kama mpango mzuri wa kusaidia kazi ya
Mungu ilikuwa kweli ni ujanja wa yule adui.

Haikuwa hivyo kwa Ireneo. Yeye alipinga kila namna ya
madhehebu. Pia, historia ya maisha yake, ambapo alimtumikia
Bwana, ilikuwa imejaa madhihirisho mengi katika Roho
Mtakatifu; nalo Neno lilifundishwa kwa udhahiri usio wa
kawaida na kwa kufuatisha kanuni zake za asili. Makanisa
yake kule Ufaransa yalijulikana kwamba yalikuwa na karama

za Roho kati yao, kwa maana watakatifu walinena kwa lugha,
walitabiri, walifufua wafu, na waliponya wagonjwa kwa
maombi ya imani. Aliona hatari ya shirika la undugu wa aina
yo yote kati ya wazee, wachungaji nk. Alisimama imara
kuunga mkono kanisa la mtaa fulani lililokuwa na nia moja,
lililojazwa na Roho, na linalodhihirisha karama. Ndipo Mungu
akambariki kwa maana nguvu za Mungu zilidhihirishwa
miongoni mwa hao watakatifu.

Pia alifahamu dhahiri Uungu. Na kwa kuwa alikuwa
mwanafunzi wa Polikapu, ambaye naye alikuwa mwanafunzi
wa Yohana Mtakatifu, tunaweza kujua kwa uhakika ya
kwamba alikuwa na fundisho kamilifu iwezekanavyo juu ya
somo hili. Katika Kitabu cha 1, ukurasa wa 412 cha
Waanzilishi Waliotangulia Nikea tuna tamshi lake hili juu ya
Uungu. “Misemo mingine yote, vivyo hivyo, inaeleza sifa za
mmoja, na mtu yule yule, Bwana wa Uweza, Bwana, Baba wa
Wote, Mungu Mwenyezi, Aliye Juu, Muumba, Mwenye Kubuni,
na kadhalika, haya si majina na sifa za wenye uhai mbalimbali
wanaofuatana, bali ni ya mmoja na yeye yule.” Yeye
alionyesha waziwazi ya kwamba hizi si kitu bali ni sifa kama
vile katika Ua la Uwandani, Nyota Yenye Kung’aa ya Asubuhi,
Aliye Mzuri Kuliko Elfu Kumi, nk. Wala hakuna ila Mungu
MMOJA. Jina Lake ni Bwana Yesu Kristo.

Kwa hiyo kushikilia kwake Neno kwa dhati, ufahamu
wake mzuri sana wa Maandiko, na nguvu za Mungu
zilizofuatana na huduma hiyo, yeye ndilo chaguo sahihi kwa
ajili ya wakati huo. Ni huzuni kabisa kwamba zile nyakati
nyingine hazikuwa na mizani kama hiyo ya tunda, nguvu, na
uongozi katika Roho Mtakatifu na Neno, katika wajumbe wao.

SMIRNA

Mji wa Smirna ulikuwa kaskazini kidogo mwa Efeso
kwenye mlango wa Ghuba ya Smirna. Kwa sababu ya bandari
yake nzuri ulikuwa ni kituo cha biashara kilichojulikana sana
kwa bidhaa zake zilizosafirishwa kuuzwa nchi za nje. Pia
ulisifika sana kwa shule zake za ufasaha wa kuongea, falsafa,
udaktari, sayansi, na majengo mazuri. Wayahudi wengi
waliishi hapo, nao walipinga Ukristo vikali, hata zaidi ya
Warumi. Kwa kweli, Polikapu, askofu wa kwanza wa Smirna
aliuawa na Wayahudi kwa ajili ya imani yake na inasemekana
ya kwamba Wayahudi hao waliinajisi siku yao takatifu
(Jumamosi) kubeba kuni za kuteketezea maiti yake.

Neno Smirna maana yake ni, “chungu,” likitoka kwenye
neno, manemane. Manename ilitumiwa katika kuhifadhi maiti.
Kwa hiyo tuna maana mbili zinazoonekana katika jina la
wakati huu. Ulikuwa wakati wa uchungu uliojaa mauti. Ile
mizabibu miwili katika utaratibu wa kanisa ilikuwa

ikitengana zaidi na zaidi huku uchungu dhidi ya mzabibu wa
kweli unaongezeka upande wa ule wa uongo. Mauti hayakuwa
tu ndiyo mbegu ya huo mzabibu wa uongo bali hata katika ule
mzabibu wa kweli kulikuwako na kupooza kulikokuwa
kunanyemelea kisiri na pia udhaifu kwa sababu walikuwa
tayari wameondoka kwenye kweli isiyoghoshiwa ya miaka
michache ya kwanza baada ya Pentekoste; wala hakuna
mwamini wa kweli aliye na nguvu zaidi na afya kiroho na
mzima kuliko kujua kwake na kushikilia kwake Neno halisi la
Mungu, kama inavyoonekana kwa mifano mingi sana katika
Agano la Kale. Madhehebu yalikuwa yakikua haraka,
yakithibitisha na kuongezea kufa kwa wafuasi wake, kwa
kuwa uongozi wa Roho Mtakatifu uliondolewa na badala yake
kanuni za imani, mafundisho ya sharti na kawaida za dini
zikachukua nafasi ya Neno.

Wakati Israeli walipoingia katika muungano usio halali na
ulimwengu, na kuunda ushirika kwa ndoa, siku ilifika
hatimaye wakati ulimwengu ulipotawala na Babeli
ikawachukua watu wa Mungu utumwani. Sasa
walipochukuliwa utumwani walienda wakiwa na ukuhani,
hekalu na Neno. Lakini waliporudi walikuwa na marabi,
utaratibu wa kitheolojia wa Mafarisayo, sinagogi, na Kitabu
cha Dini ya Kiyahudi. Na wakati Yesu alipokuja walikuwa
wamepotoka sana hivi kwamba aliwaita wa baba yao, ibilisi,
akawaita hivyo ingawa walikuwa wa ukoo wa Ibrahimu
kimwili. Katika wakati huu tunaona jambo lile lile likitukia.
Hata hivyo, kama vile, ‘Israeli wote’ si Israeli, ila kundi dogo
lilikuwa ndilo Israeli wa kweli wa Kiroho, kwa hiyo daima
kutakuwa na kundi dogo la Wakristo wa kweli, bibi-arusi wa
Kristo, mpaka alipokuja kwa walio Wake.

Katika mji huu kulikuweko na mahekalu mawili yenye sifa
sana. Moja lilikuwa ni hekalu lililojengwa kwa ajili ya ibada
za Zeusi, na hilo lingine alijengewa Sebele. Na katikati ya
mahekalu haya mawili kulikuweko na barabara nzuri sana ya
nyakati za kale, iliyoitwa Barabara ya Dhahabu. Kwangu
mimi hii inaonyesha kupenyeza zaidi kwa upagani ambao
tayari ulikuwa umeanza katika wakati wa kwanza, lakini
ulijulikana kuwepo huko Rumi tu. Kule kuunganishwa kwa
mahekalu hayo mawili ya mungu wa kiume na mungu wa kike
ni mbegu ya ibada za Mariamu ambapo Mariamu anaitwa
mama wa Mungu na anapokea heshima na sifa na nguvu
zikimpa usawa na Yesu Kristo. Ile Barabara ya Dhahabu
inayoziunganisha ni picha ya tamaa ambayo iliwafanya
wasimamizi wa Unikolai kuunganisha serikali na kanisa kwa
sababu walijua utajiri na mamlaka liliyowapa. Kwa kuwa
Wakati wa Efeso ulikuwa ni tuta tu kwa Wakati ule wa huzuni
sana wa Pergamo ambao ulikuwa bado ni wa siku zijazo,
Wakati huu wa Smirna ulikuwa ndio mvua, jua, na chakula

kilichohakikisha uovu mbaya sana ambao ungeliimarisha
kanisa katika ibada za sanamu ambazo ni uzinzi wa kiroho,
ambamo kanisa halingeweza kutoka humo kamwe. Mauti
ilikuwa ikipenya katika mizizi yake hadi kwenye matawi na
wale walioshiriki naye, walishiriki uchungu wa mauti.

Wakati huu ulidumu kutoka mwaka wa 170 mpaka 312 A.D.

SALAMU

Ufu. 2:8 “Haya ndiyo anenayo Yeye aliye wa Kwanza na wa
Mwisho, Aliyekuwa amekufa, kisha akawa hai.”

“Wa Kwanza na wa Mwisho Aliyekuwa amekufa kisha
akawa hai.” Sasa haya si maneno ya mwanadamu. Mtu wa
kawaida (kama angaliweza kunena kutoka kaburini)
angesema, “Mimi ni wa kwanza na wa mwisho aliyekuwa
anaishi na sasa amekufa.” Jambo la kwanza linalompata mtu
ni kwamba anazaliwa (anaishi) na jambo la mwisho
linalompata ni kwamba yeye anakufa. Kwa hiyo huyu si
mwanadamu anayenena. Huyu ni Mungu. Mtu mmoja (Adamu)
alichukua uzima na akaugeuza kuwa mauti. Lakini MTU huyu
(Yesu) alichukua mauti akaigeuza ikawa uzima. Adamu
alichukua kutokuwa na hatia akakugeuza kuwa hatia. Huyu
alichukua hatia akaigeuza kuwa haki. Adamu alichukua
paradiso akaigeuza ikawa nyika tupu inayovuma; lakini Huyu
anarudi kuigeuza dunia inayopepesuka na kuyumbayumba
kwa maangamizi iwe Edeni nyingine. Adamu alichukua
maisha ya ushirika na ya furaha pamoja na Mungu na
kuyageuza kuwa jangwa la giza la kiroho lililosababisha
dhambi zote, kuoza kwa uadilifu, maumivu, mateso,
udanganyifu, na upotovu ambavyo hufanya vita katika nafsi za
wanadamu. Lakini Huyu, kutoka kwenye mauti yote yenye
huzuni na uzinzi uliowajaa wanadamu, akaleta maisha ya haki
na uzuri, hivi kwamba kama vile dhambi wakati mmoja
ilivyotawala hata mauti, vivyo hivyo watu wanaweza sasa
kutawala katika haki kwa Mmoja, Kristo Yesu; na si vile hilo
kosa lilivyokuwa, ingawa lilikuwa baya sana, lakini zaidi sana
sasa kipawa Chake cha uzima wa milele kinatawala katika
haki kwa njia ya Mtu mmoja.

Naye yuko hapa, akienda katikati ya wale ambao Yeye
amewakomboa, yaani kanisa Lake. Na hao waliokombolewa
walikuwa nini? Je! wengi hawakuwa kama Paulo, wauaji na
waovu? Je! wengi hawakuwa kama yule mwizi aliyekuwa
anakufa, wanyang’anyi na wauaji wa watu? Wote ni tuzo la
neema Yake. Wote wamefufuliwa kutoka kwa wafu. Wote
wamefanywa HAI katika Kristo Yesu, Bwana.

Sijui kama uliona zile salamu za wakati wa kwanza na
halafu ukaona hizi za wakati huu. Hebu ziweke zote pamoja tu.
“Haya ndiyo asemayo Yeye azishikaye hizo nyota saba katika

mkono Wake wa kuume na Yeye aendaye katikati ya yale
makanisa. Haya ndiyo asemayo wa Kwanza na wa Mwisho,
Aliyekuwa amekufa kisha akawa hai.” Huyu ni mtu yule yule.
Naye anatujulisha ya kwamba kanisa ni Lake. Kama vile mbegu
ya tunda ilivyo katikati ya tunda, ndivyo alivyo Yeye, Uzao wa
Kifalme, katikati ya kanisa. Kama vile mbegu peke yake ilivyo
na uhai ndani yake, vivyo hivyo Yeye Ndiye mwanzilishi wa
uzima kwa kanisa. Kutembea Kwake kunaonyesha
kulishughulikia Kwake bila kuchoka. Yeye ni Mchungaji Mkuu
akiangalia walio Wake. Hiyo ndiyo haki Yake, kwa kuwa
alilinunua kanisa hilo kwa damu Yake Mwenyewe. Damu hiyo
ni damu ya Mungu. Yule Mwenye kanisa hilo ni Mungu, Mungu
mwenyewe. Yeye ni ‘wa Kwanza na wa Mwisho.’ Sifa hiyo
inamaanisha umilele. Yeye alikuwa amekufa na sasa yu hai.
Alilipa deni kwa hiyo Yeye ndiye peke Yake anayelimiliki
hekalu la Mungu. Yeye analitawala. Anaabudiwa mle. Yeye
anachukia ye yote anayechukua Uongozi Wake na mamlaka. Si
ajabu sababu ya Yeye kujitambulisha Mwenywe kwa kila
wakati kama Mungu ni kuwaonya na kuwafariji watu. Yeye
anauonya mzabibu wa uongo, na kuufariji mzabibu wa kweli.
Huyu Ndiye yule MUNGU MMOJA WA KWELI MWENYEZI.
Msikieni Yeye mpate kuishi.

HALI ZA WAKATI ULE

Ufu. 2:9, “Nayajua matendo yako na dhiki yako, na
umaskini wako, (lakini wewe u tajiri), najua na matukano ya
hao wasemao ya kuwa ni Wayahudi, nao sio, bali ni sinagogi la
Shetani.”

Ufunguo kwa wakati huu bila shaka kabisa ni dhiki. Kama
kulikuweko na dhiki katika wakati wa kwanza, sasa
kumetabiriwa kuongezeka kwa dhiki katika wakati wa pili
wote. Hapana shaka ila haya maneno yafuatayo ya Paulo
yalitumika kwa wengi wa Wakristo po pote walipokuwa
duniani na katika kila wakati. Ebr. 10:32-38, “Lakini
zikumbukeni siku za kwanza, ambazo, mlipokwisha kutiwa
nuru, mlistahimili mashindano makubwa ya maumivu; pindi
mlipotwezwa kwa mashutumu na dhiki, na pindi
mliposhirikiana na wale waliotendewa hayo. Maana
mliwaonea huruma wale waliokuwa katika vifungo, tena
mkakubali kwa furaha kunyang’anywa mali zenu, mkijua
nafsini mwenu kwamba mna mali iliyo njema zaidi, idumuyo
mbinguni. Basi msiutupe ujasiri wenu, kwa maana una
thawabu kuu. Maana mnahitaji saburi, ili kwamba mkiisha
kuyafanya mapenzi ya Mungu mpate ile ahadi. Kwa kuwa
bado kitambo kidogo sana, na Yeye ajaye atakuja, wala
hatakawia. Sasa mwenye haki wangu ataishi kwa imani; Naye
akisita-sita, roho yangu haina furaha naye.”

Kule kuungana tu kwa watu wema na mwamini halisi
huenda kukasababisha mauti kabisa badala ya wema wao.

Sasa Bwana Mungu Mwenyezi anasema, “NAJUA.” Huyo
hapo akitembea katikati ya watu Wake. Huyo hapo, Mchungaji
Mkuu wa kundi. Lakini je! Yeye anazuia mateso? Yeye anapinga
ile dhiki? La, haipingi. Yeye anasema tu “NAJUA dhiki yako_si
kwamba sijali mateso yenu hata kidogo.” Jinsi hili lilivyo jiwe la
kukwaza kwa watu wengi. Kama vile Israeli wao wanashangaa
kama Mungu kweli anawapenda. Mungu anawezaje kuwa
mwenye haki na mwenye upendo kama anasimama hapo na
kuwaangalia watu Wake wanateseka? Hivyo ndivyo
walivyouliza katika Mal. 1:1-3, “Ufunuo wa Neno la Bwana kwa
Israeli kwa mkono wa Malaki. Nimewapenda ninyi, asema
Bwana. Lakini ninyi mwasema, Umetupendaje? Je! Esau
hakuwa ndugu yake Yakobo? asema Bwana; ila nimempenda
Yakobo; bali Esau nimemchukia na kuifanya milima yake kuwa
ukiwa, na urithi wake nimewapa mbweha wa nyikani.” Unaona,
wao hawakuweza kuufahamu upendo wa Mungu. Walidhani ya
kwamba upendo unamaanisha hakuna mateso. Walidhani ya
kwamba upendo ulimaanisha mtoto mchanga anayelelewa na
wazazi. Lakini Mungu alisema ya kwamba upendo Wake
ulikuwa upendo wa “kuteuliwa.” Thibitisho la upendo Wake ni
KUTEULIWA_ya kwamba haidhuru nini kingetutukia, upendo
Wake ulithibitishwa kwa kweli kwa ukweli kwamba wao
walichaguliwa hadi wapate wokovu (kwa maana Mungu
amekuchagua upate wokovu kwa njia ya utakaso wa Roho na
kuiamini ile kweli). Yeye anaweza kukuacha uuawe kama vile
alivyomwacha Paulo. Anaweza kuacha uteseke kama
alivyomfanyia Ayubu. Hiyo ni haki Yake. Yeye ni mwenyezi.
Lakini yote ina kusudi. Kama hangekuwa na kusudi fulani, basi
Yeye angekuwa mwanzilishi wa mgogoro wala si wa amani.
Kusudi Lake ni kwamba baada ya sisi kuteseka kwa muda
kidogo tungefanywa wakamilifu, tuimarishwe, tutiwe nguvu na
kupewa raha. Kama alivyosema Ayubu, “Yeye hututia nguvu.”
(Ayubu 23:6b) Unaona Yeye, Mwenyewe, aliteseka. Alijifunza
kutii kwa mateso hayo yaliyompata. Kwa kweli alikamilishwa
kwa mateso hayo yaliyompata. Ebr. 5:8-9, “Ingawa ni Mwana,
alijifunza kutii kwa mateso hayo yaliyompata; Naye
alipokwisha kukamilishwa, akawa sababu ya wokovu wa milele
kwa watu wote wanaomtii.” Katika lugha dhahiri, utu wenyewe
wa Yesu Kristo ulikamilishwa kwa mateso. Na kulingana na
Paulo Yeye ameachia kanisa Lake sehemu ya mateso ili kwamba
wao, pia, kwa imani yao katika Mungu huku wakiteseka kwa
ajili Yake, wangefikia mahali pa ukamilifu. Kwa nini Yeye
akahitaji jambo hili? Yak. 1:2-4, “Ndugu zangu, hesabuni ya
kuwa ni furaha tupu, mkiangukia katika majaribu mbalimbali;
mkifahamu ya kuwa kujaribiwa kwa imani yenu huleta saburi.
Saburi na iwe na kazi kamilifu, mpate kuwa wakamilifu na
watimilifu bila kupungukiwa na neno.”

Kwa nini Yeye anasimama kando? Sababu yake iko katika
Warumi 8:17-18, “Na kama tu watoto, basi, tu warithi; warithi
wa Mungu, warithio pamoja na Kristo; naam, tukiteswa
pamoja Naye ili tupate na kutukuzwa pamoja Naye. Kwa
maana nayahesabu mateso ya wakati huu wa sasa kuwa si kitu
kama utukufu ule utakaofunuliwa kwetu.” Tusipoteseka
pamoja Naye hatuwezi kutawala pamoja Naye. Huna budi
kuteseka upate kutawala. Sababu yake ni kwamba tabia
haiumbiki kamwe bila mateso. Tabia ni USHINDI, si karama.
Mtu asiye na tabia hawezi kutawala kwa sababu mamlaka
isiyo na tabia ni ya Kishetani. Lakini mamlaka iliyo na tabia
inastahili kutawala. Na kwa kuwa Yeye anataka sisi tushiriki
hata kiti Chake cha enzi kwa msingi ule ule ambapo Yeye
alishinda na kuketi katika kiti cha enzi cha Baba Yake, basi
hatuna budi kushinda tupate kuketi pamoja Naye. Na yale
mateso madogo yasiyodumu tunayopitia sasa hayastahili
yakilinganishwa na utukufu ulio mkuu sana utakaofunuliwa
ndani yetu wakati atakapokuja. Loo! ni hazina za jinsi gani
zilizowekewa akiba wale walio tayari kuingia katika ufalme
Wake kupitia kwenye dhiki.

“Msione kuwa ni ajabu ule msiba ulio kati yenu,
unaowapata kama moto ili kuwajaribu.” Hivyo ndivyo
alivyosema Petro. Je! ni ajabu kwamba Mungu anatutaka
tupate tabia kama ya Kristo inayokuja katika mateso? La
bwana. Nasi sote tuna majaribio. Sote tunajaribiwa na
kurudiwa kama wana. Hakuna hata mmoja asiyepitia katika
hayo. Kanisa ambalo haliteseki, wala halijaribiwi, limekosa_si
la Mungu. Ebr. 12:6, “Maana yeye ambaye Bwana ampenda,
humrudi, Naye humpiga kila mwana amkubaliye. Basi kama
mkiwa hamna kurudiwa, ambako ni fungu la wote, ndipo
mmekuwa wana wa haramu ninyi, wala si wana wa halali.”

Sasa hali hii maalumu katika Smirna haina budi kutumiwa
kwa kila wakati. Hakuna wakati usio na hali hiyo. Hakuna
mwamini wa kweli asiye na hali hiyo. Hili ni la Mungu. Haya
ni mapenzi ya Mungu. Linahitajika. Tunamhitaji Bwana
atufundishe ile kweli ya kwamba hatuna budi kuteseka na
kuwa kama Kristo katika kufanya jambo hilo. “Upendo
huvumilia na hufadhili.” Mathayo 5:11-12, “Heri ninyi watu
watakapowashutumu na kuwaudhi na kuwanenea kila neno
baya kwa uongo, kwa ajili Yangu. Furahini, na kushangilia;
kwa kuwa thawabu yenu ni kubwa mbinguni; kwa maana
ndivyo walivyowaudhi manabii waliokuwa kabla yenu.”

Anga zenye mawingu na dhoruba za maisha si ishara za
kukataliwa na Mungu. Wala anga nyeupe na maji matulivu si
ishara za upendo wa Mungu na kibali Chake. Kibali Chake
kwa ye yote wetu kiko katika YULE MPENDWA. Upendo
Wake ni wa kuchagua ambao alitupenda nao kabla ya
kuwekwa misingi ya ulimwengu. Hivi Yeye anatupenda? Naam

ndiyo. Lakini tutajuaje? Tutajua kwa sababu Yeye ALISEMA
HIVYO, na akadhihirisha ya kwamba alitupenda kwa kuwa
alituleta Kwake na akatupa Roho Wake, akituweka kama
wana. Na nitathibitishaje upendo wangu Kwake? Kwa
kuamini yale aliyosema, na kwa kuenenda kwa furaha katikati
ya majaribio ambayo Yeye katika hekima Yake anayaruhusu
yatimie.

“Naujua umaskini wako, (lakini wewe u tajiri).” Hilo hapo
tena. Mtazame akitembea hapa na pale katikati ya Kanisa
Lake. Kama vile baba Yeye anaiangalia familia Yake. Yeye
ndiye Kichwa cha nyumba Yake. Yeye ndiye mpaji. Yeye ndiye
mlinzi. Hata hivyo Yeye anaangalia umaskini wao. Loo! jinsi
mwamini asiyefunzwa anavyojikwaa kwenye jambo hili.
Mungu anawezaje kuvumilia kuwaangalia walio Wake wakati
wa upungufu na asizuie jambo hilo lote_ajitolee na
kuwafurahisha na kila kitu?

Hapa ndipo ambapo huna budi kuamini tena katika
upendo, na wema na hekima ya Mungu. Hili, pia, linahitajika.
Kumbukeni, Yeye alionya, “Msisumbukie ya kesho, mle nini au
mnywe nini. Baba yenu anajua mambo mnayohitaji. Yeye
anayeyavika maua na kuwalisha shomoro atawafanyia mengi
zaidi. Vitu hivi vya kimwili si mahitaji yaliyo muhimu ya
maisha yenu, kwa maana uzima wa mtu haumo katika wingi
wa vitu vyake alivyo navyo. Bali heri utafuteni kwanza ufalme
wa Mungu na haki Yake na vitu vyote vya kimwili
mtaongezewa.” Watu wa Mungu si watu wa kupenda mali.
Wao wanampenda Kristo. Wao hawatafuti hazina zilizo za
dunia; wanazitafuta zilizo juu. Ni kweli kabisa, Wakristo
wengi SI matajiri. Zaidi sana wao ni maskini. Ndivyo
ilivyokuwa katika siku za Yesu. Ndivyo ilivyokuwa katika siku
za Paulo na inapaswa kuwa hivyo siku hizi. Loo! si kweli
kabisa leo kwa kuwa Wakati wa Laodikia ni wakati wenye
utajiri sana ambapo mara nyingi kipimo cha kuwa wa kiroho
ni wingi wa mali ya dunia. Jamani, jinsi kanisa lilivyo tajiri
katika mali. Lakini jinsi lilivyo maskini katika Roho. “Heri
ninyi mlio maskini, kwa maana ufalme wa Mungu ni wenu.
Ufalme wa Mungu SI kula na kunywa.” Si wa kimwili. Umo
NDANI yetu. Tajiri ni aliye tajiri katika Mungu, si katika vitu
vya ulimwengu.

“Loo!” Roho anapaza sauti, “Ninaona umaskini wenu.
Ninaona mahitaji yenu. Hamna vitu vingi, iwapo mna cho
chote kile, cha kujisifia. Yale mliyokuwa nayo
mmenyang’anywa. Kwa furaha mlitoa mali zenu
makazibadilisha na zile za milele. Mnachekwa. Mnadhihakiwa.
Hamna mali mliyojiwekea akiba mnayoweza kutegemea.
Lakini ninyi ni tajiri mbali na hayo yote. Usalama wenu umo
katika Yeye aliye ngao yenu na thawabu kuu sana. Ufalme
wenu haujaja bado. Lakini utakuja. Nao utakuwa ni wa milele.

Naam, ninayajali majaribu yenu na majonzi yenu. Ninajua
jinsi ilivyo vigumu kuishi. Lakini nitakumbuka mambo haya
yote nitakaporudi kuwachukua walio Wangu, ndipo
nitawajazi.”

Sasa hii si kuwapinga matajiri kwa sababu Mungu
anaweza kumwokoa tajiri. Baadhi ya watoto wa Mungu ni
matajiri. Lakini fedha zinaweza kuwa mtego sana, si tu kwa
wale walio nazo lakini pia na kwa wale wasio nazo. Huko
nyuma kabisa katika wakati wa kwanza, Yakobo aliwakemea
wale waliokuwa wakiwategemea matajiri, “Imani ya Bwana
wetu Yesu Kristo msiwe nayo kwa kupendelea watu.” Maskini
kule walikuwa wakijaribu kujipendekeza kwa matajiri kusudi
wapate msaada, badala ya kumtegemea Mungu. “Msifanye
jambo hilo,” anasema Yakobo. “Msifanye hivyo. Pesa si kila
kitu. Pesa siyo jibu.” Wala leo si jibu. Tuna mali nyingi zaidi
ya tulivyopata kuwa nayo na hata hivyo ni machache
yanayotimizwa Kiroho. Mungu hatendi kazi na fedha. Yeye
hutenda kazi kwa Roho Yake. Na kutenda huko kwa Roho huja
tu kwa maisha yaliyowekwa wakfu kwa Neno.

SINAGOGI LA SHETANI

Ufu. 2:9b. “Najua na matukano ya hao wasemao ya kuwa
ni Wayahudi, nao sio, bali ni sinagogi la Shetani.”

Hii hapa aya ambayo itahitaji kufikiriwa sana, si kwa
sababu tu sababu ni ya kipekee sana katika maneno yake,
lakini pia kwa kweli imerudiwa katika wakati ambao ni wa
zaidi ya miaka elfu moja baadaye.

Ufu. 2:9 “Nayajua na matendo yako na dhiki yako, na
umaskini wako, (lakini wewe u tajiri), najua na matukano ya
hao wasemao ya kuwa ni Wayahudi, nao sio, bali ni sinagogi la
Shetani.” Kwanza, neno, Wayahudi, halielezei dini ya
Wayahudi. Linahusu tu watu wa Yuda na lina maana ile ile
halisi kama ningalisema mimi nimezaliwa Muairishi. Watu
hawa walikuwa wakisema ya kwamba walikuwa Wayahudi
hasa, Wayahudi halisi kwa kuzaliwa. Walikuwa waongo.
Hawakuwa Wayahudi kwa kuzaliwa wala hawakuwa
Wayahudi kwa dini.

Kama jambo hili lote ni kweli, wao walikuwa ni akina
nani? Walikuwa ni watu waliodanganyika ambao tayari
walikuwa ni sehemu ya kanisa. Walikuwa wa mzabibu wa
uongo.

Hawakuwa wa kanisa la kweli, lakini wa kanisa la uongo
kwa sababu Mungu alisema “walikuwa wa sinagogi la
Shetani.” Sasa neno litumikalo kwa sinagogi si neno lile lile
tunalotumia kwa kanisa. Katika Biblia, kanisa maana yake ni,
“walioitwa watoke”, ama “walioalikwa”. Mtunga Zaburi

alisema kuhusu hawa watu walioteuliwa, “”Heri mtu yule
UMCHAGUAYE, na KUMFANYA akukaribie Wewe, apate
kukaa nyuani Mwako. Zaburi 65:4. Lakini maana ya sinagogi
ni “kusanyiko ama mkutano.” Huu unaweza kuwa mzuri ama
mbaya, lakini kuhusiana na jambo hili ni mbaya, kwa maana
hawa ni wale ambao kukusanyika kwao si kwa Mungu bali ni
kwa wao wenyewe. Isaya alisema habari zao, “Tazama,
yamkini watakusanyana; lakini SI KWA SHAURI LANGU:
Watu wo wote watakaokusanyana juu yako wataanguka kwa
ajili yako.” Isa. 54:15. Na kwa sababu hawa kweli walikuwa
dhidi ya ule mzabibu wa kweli, Mungu siku moja
atawashughulikia katika maangamizi.

Sasa ni kwa nini tuna watu waliochanganyika katika
mpango wa kanisa na wakijiita wenyewe ni Wayahudi?
Sababu yake ni hii: Kwa kuwa walikuwa ni waongo
wangeweza kufanya dai lo lote walilotaka. Wangeweza kusema
walilotaka kana kwamba ilikuwa ni kweli na halafu
walishikilie. Na kwa jinsi hii wangeweza kudanganya wakiwa
na wazo lenye nguvu sana moyoni mwao. Je! haikuwa hivyo
kwamba kanisa la hapo mwanzoni lilikuwa lote ama karibu
lote ni la Wayahudi, likiwafanya wao kuwa washiriki asili wa
mwili Wake? Wale mitume kumi na wawili walikuwa ni
Wayahudi, na mitume wa baadaye walikuwa ama Wayahudi
ama waongofu. Kwa hiyo watu kuapa ya kwamba wao etini
Wayahudi kungewapa utawala na dai la kuwa waanzilishi
asilia. Wewe sema uongo. Ushikilie. Usijali ukweli wala
historia. Wewe tu na uendelee kuusema kwa watu, na
haichukui muda watu wataupokea.

Sasa umekamata kitu fulani hapo? Je! huyo siye roho yule
yule aliyepo sasa hivi kanisani leo? Je! hakuna kundi linalodai
ya kwamba wao ndio kanisa la asili na la kweli na kwamba
wokovu unapatikana tu katika hilo? Je! wao hawadai ya
kwamba wana funguo za ufalme ambazo walizipokea kutoka
kwa Petro? Je! wao hawadai ya kwamba Petro alikuwa ndiye
papa wao wa kwanza, na ya kwamba yeye aliishi Rumi wakati
ambapo HAKUNA KATAKATA KWELI YA HISTORIA YA
JAMBO HILO? Na hata wafuasi wake wasomi hasa na wenye
ujuzi sana wanaamini uongo wake. Sinagogi la Shetani! Na
kama Shetani ndiye baba wa kanisa hilo, na yeye ni baba wa
uongo, basi silo jambo la kushangaza ya kwamba hao walio
kwenye sinagogi lake ni waongo pia?

Wazia wazo la kukufuru. Hawa walio wa sinagogi la
Shetani hawakuwa wakimkufuru Mungu katika jambo hili
(ingawa jambo hilo ni wazi kabisa) lakini walikuwa
wakilitukana kanisa la kweli. Kweli kabisa. Kama vile Kaini
alivyomtesa na kumwua Habili kwa sababu yeye (Kaini)
alikuwa wa yule mwovu, na kama vile wafuasi waliokufa wa
Dini ya Kiyahudi (Yesu alisema walikuwa ni wa baba yao,

ibilisi) walivyokuwa wakijaribu kuwaangamiza Wakristo
katika miaka michache ya kwanza ya wakati wa kwanza, sasa
kundi lili hili (mzabibu wa uongo) linajaribu hata kwa nguvu
zaidi kumwangamiza mwamini wa kweli katika wakati wa
pili. Roho hiyo ya mpinga-Kristo inakua.

Kundi ambalo lilijipenyeza pole pole kanisani kwa
MATENDO yake (Unikolai) haliogopi tena kufunuliwa lakini
limeunda madhehebu waziwazi katika kundi la kukusanyika
kwake lenyewe na linalipinga kanisa la kweli katika uadui wa
waziwazi.

Sasa wakati ninaposema ya kwamba hili lilikuwa kanisa la
mpinga-Kristo lililokuwa madhehebu ninawaambia kweli ya
historia iliyothibitishwa. Kanisa la kwanza lililoanzishwa
Rumi (tutafuatilia historia yake katika Wakati wa Pergamo)
lilikuwa tayari limebadilisha kweli ya Mungu kuwa uongo kwa
kuingiza dini ya kipagani iliyokuwa na majina na maana ya
Kikristo. Kufikia wakati wa pili lilikuwa la kipagani sana
(ingawa lilikuwa linadai ati ndilo kanisa la kweli) hata
Polikapu alipokuja yapata maili 1500 akiwa mzee sana
kuwasihi warudi. Hawakukubali. Wao walikuwa na utaratibu
wa ukuhani uliyo imara na madhehebu imara, na kuondoka
kabisa kutoka kwenye Neno. Hili basi, ndilo sinagogi la
Shetani, lililojaa makufuru, ambamo mlikuwemo tayari na
mbegu za fundisho la Unikolai, na ambalo siku si nyingi
lingekuwa kiti chenyewe ama nguvu za dini ya Kishetani. Na
jambo hili ni kweli kabisa kwa kuwa Ufu. 2:9b HAUSEMI
hawa watu ni WA sinagogi la Shetani lakini linasema wao NI
SINAGOGI LA SHETANI.

Roho hii ya mpinga-Kristo si ngeni. Hili si jambo tu
lililokuja katika zile nyakati za kanisa. Limekuwapo hapa
sikuzote. Ili kupata ufahamu dhahiri wa jinsi inavyotenda
kazi, jinsi inavyompinga Mungu na kuchukua mamlaka ya juu
ya kanisa, angalia kwenye Agano la Kale na uione kule. Hebu
tuangalie roho hii kama ilivyodhihirishwa katika Israeli
walipotoka Misri kuwa kanisa nyikani.

Kama tu vile kanisa la mwanzo lilivyoanza chini ya
huduma safi ya Roho Mtakatifu likiwa na ishara na maajabu
na madhihirisho kama vile unabii, lugha, na tafsiri, hekima,
maarifa na uponyaji, vivyo hivyo katika siku za Israeli wakati
walipoondoka Misri, wao walikuwa chini ya uongozi wa Roho
wa Mungu akijidhihirisha katika karama. Mungu alikuwa
ndiye kiongozi wa hao watu. Kwa kweli Yeye alikuwa ndiye
Mfalme wao. Alikuwa Baba-Mfalme wao. Aliwaangalia Israeli
kama vile mtu anavyoiangalia jamaa yake. Yeye aliwalisha,
akapigana vita vyao, akawaondolea shida zao na kutatua shida
zao. Yeye alijishughulisha sana nao. Wao walikuwa ndio taifa
la pekee ambalo kwake Yeye ndiye aliyekuwa Mungu wao kwa
kweli. Lakini siku moja wakaanza kutupa macho huko na

huko, ndipo wakawaona Wafilisti na mataifa mengine wakiwa
na wafalme juu yao. Likawavutia nao wakaamua ya kwamba
wanapaswa kuufanya uongozi wao kuwa wa kibinadamu, kwa
hiyo wakataka mfalme. Sasa Mungu Mwenyewe alikuwa
yuaenda kuufanya uongozi wao kuwa wa kibinadamu, katika
Utu wa Bwana Yesu Kristo, lakini wao wakamtangulia.
Shetani alijua mpango wa Mungu kwa hiyo akaliweka katika
mioyo ya watu wamtangulie Mungu (Neno).

Wakati walipomwendea Samweli na kuomba wapewe
mfalme, Samweli alifadhaika sana hata roho yake karibu
izimie. Mungu alikuwa anawaongoza watu Wake kupitia kwa
nabii huyu aliyewekwa wakfu, aliyethibitishwa kwa Maandiko
naye akaona kwamba alikuwa amekataliwa. Akawakusanya
watu akawasihi wasimwache Mungu Ambaye alikuwa
amewabeba kama watoto, na kuwafanikisha na kuwabariki.
Lakini wao wakakaidi. Wakamwambia Samweli. “Hujakosea
katika uongozi wako. Hujakuwa mdanganyifu katika mambo
yako ya fedha. Umejaribu uwezavyo kutuweka sawa na Neno
la Bwana. Tunaifurahia miujiza, hekima, chakula na ulinzi wa
Mungu. Tunauamini. Tunaupenda. Na isitoshe hatutaki
kuukosa. Ni kwamba tu tanataka mfalme wa kutuongoza
vitani. Sasa bila shaka tunapotoka kwenda vitani yangali ni
makusudio yetu kuacha makuhani watutangulie huku Yuda
wakifuata, nasi tutapiga matarubeta na kupiga makelele na
kuimba. Hatutarajii kuacha yo yote ya mambo hayo. LAKINI
TUNATAKA MFALME AMBAYE NI MMOJA WETU APATE
KUTUONGOZA.”

Ndipo Mungu akamwambia Samweli. “Unaona, wao
hawakukukataa wewe, lakini wamenikataa MIMI
nisiwatawale.”

Jinsi jambo hilo lilivyokuwa la huzuni. Hawakutambua
hata kidogo ya kwamba walipokuwa wakimwomba Mungu
awaache wawe kama watu wengine wa ulimwenguni
walikuwa wakimkataa Yeye, kwa sababu Mungu alikuwa
ameamuru watu Wake waenende tofauti na ulimwengu. Wao si
wa ulimwengu wala hawafanani na ulimwengu wala
hawaenendi kama ulimwengu. Wamesulibishwa kwa
ulimwengu na ulimwengu umesulibishwa kwao. 2 Kor. 6:17-18,
“Kwa hiyo tokeni kati yao, mkatengwe nao, asema Bwana,
msiguse kitu kilicho kichafu; nami nitawakaribisha, nitakuwa
Baba kwenu, nanyi mtakuwa Kwangu wanangu wa kiume na
wa kike, asema Bwana Mwenyezi.”

Unaona tofauti moja kati ya Israeli na mataifa mengine
ilikuwa ni Mungu. Mweke Mungu upande mmoja na Israeli
walikuwa kama taifa lingine lo lote. Wakati Samsoni alipokata
nywele zake alikuwa kama mtu mwingine ye yote. Weka
uongozi wa Roho Mtakatifu kando na kanisa si KITU CHO
CHOTE ILA ULIMWENGU ULIOBANDIKWA JINA LA

MUNGU. Ulimwengu na kanisa vyote ni fungu moja, kama tu
vile Yakobo na Esau walivyokuwa wa wazazi wale wale, lakini
Roho wa Mungu ndiye anayeleta tofauti.

Haidhuru kama unajiita mwenyewe Mkristo. Mtu ye yote
anaweza kufanya jambo hilo. Jambo ni kama wewe una Roho
wa Mungu ndani yako ama huna, kwa kuwa bila Roho huyo
wewe ni mwovu; wewe si Wake. Amina.

Si muda mrefu sana uliopita nilimuuliza bibi fulani kama
alikuwa Mkristo. Akaniambia, “Sina budi kukujulisha, bwana,
ya kwamba mimi huwasha mshumaa kila usiku.” Hivi jambo
hilo lina uhusiano gani na hilo? Mimi ni Mmethodisti, mimi ni
Mbatisti, Mimi ni Mpentekoste. Hilo halina uhusiano wo wote
nalo. Ni Roho Mtakatifu ama utaangamia.

Vema, wakianzia kule nyuma kabisa katika kanisa la
kwanza watu kufikiria na kuhoji jinsi ya kumwendeleza
Mungu vizuri zaidi. Matendo ya Wanikolai yalianza
kujionyesha yenyewe. Halafu kundi fulani likaundwa.
Wakaondoka kwenye utaratibu wa Neno. Yote yanayohitajika
ni kubadilishwa kwa Neno moja tu ndipo chachu hiyo ndogo
inachachua donge lote. Yeye anayejikwaa katika neno moja la
sheria amekosa juu ya yote. Hawa alibadilisha tu neno moja.
Hilo litatosha.

Na wakati kundi hilo la Kishetani lilipoundwa, lilianza
kuwachukia na kuwapiga vita waamini wa kweli, likisisitiza
ya kwamba wao (hao wageni) walikuwa ndio kanisa la Mungu.

Angalia jinsi madhehebu yanavyozaa chuki. Yanaangamiza
ushirika. Yanasababisha uchungu. Hiyo ndiyo maana ya
manemane. Huu ndio ulikuwa umejaa Smirna. Uchungu. Shina
la uchungu huwatia wengi unajisi. Kwa hiyo unajisi zaidi na
zaidi ulikuwa ukiingia. Kila wakati wa kanisa ungesikia
makovu yake.

Kanisa la Smirna lilikuwa limeenda mbali na mambo ya
mwanzo. Lilikuwa limekuwa chotara. Lilikuwa limechanganya
mbegu kama vile Hawa alivyofanya. Unajua kwamba chotara
ni matokeo ya kuchanganyika jamii ya vitu viwili
vinavyofanana. Matokeo yake si kiumbe kilicho safi tena kama
kile cha asili. Ni chotara. Vema, wakati Hawa alipomruhusu
yule mnyama wachanganye mbegu zao alizaa kiumbe aliyeitwa
Kaini ambaye hakuwa mwanadamu halisi. Yeye alikuwa wa
YULE MWOVU. Angalia jinsi alivyokuwa tofauti na Habili.
Angalia jinsi alivyokuwa tofauti na Sethi. Yeye alimchukia
Mungu wala hangetii Neno na alimtesa na kumwua mwenye
haki. Alijikweza juu ya Neno la Mungu.

Kanisa, pia, limeondoka kutoka kile lilichokuwa hapo
awali. Ni chotara. Hiyo ni kusema, kanisa la kawaida ni
chotara Watu wanasema, “Mimi ni Mbatisti.” Haikuwa hivyo
hapo mwanzo. “Mimi ni Mmethodisti.” Haikuwa hivyo hapo

mwanzo. Badala ya Neno la moja kwa moja la Mungu, badala
ya watu waliojazwa Roho katika kanisa ambao walikuwa
wameongozwa na ufunuo uliotolewa na Roho, sasa kuna
kanuni za imani, na sheria, na mabahatisho ya kielimu ya watu
wenye elimu. Kusoma kumepachukua mahali pa ufunuo. Hoja
zimechukua nafasi ya imani. Taratibu zimechukua mahali pa
sifa zinazobubujika zenyewe katika Roho Mtakatifu. Haikuwa
hivyo tangu mwanzo. Jamii yote imebadilika. Limekuwa
kanisa chotara.

Sasa basi, kanisa linapokuwa chotara, je! litazaa Wakristo
halisi? Haliwezi. Uhai ama mbegu inayowazaa Wakristo haimo
ndani yao. Kila mbegu huzaa kwa jinsi yake. Wabatisti huzaa
Wabatisti zaidi nao huenenda kama Wabatisti. Wamethodisti
huwazaa Wamethodisti nao huenenda kama Wamethodisti.
Hakuna hata moja linalojulikana kwa nguvu za Mungu wala
hayawezi kujulikana kwa sababu hazimo ndani yake.
Yanajulikana kwa desturi zao za ibada ya Mungu na kanuni
zao za imani na mafundisho yao ya sharti.

Nena kuhusu chotara. Je! unajua mnyama chotara
anayejulikana sana ulimwenguni? Amekuwa pamoja nasi kwa
miaka mingi. Ni nyumbu. Ni mtambuko banina ya punda na
farasi. Ni aina ya mnyama wa kuchekesha. Hawezi kuzaa
nyumbu mwingine. Hana uhai unaoweza kufanya hivyo.
Lakini zungumza kuhusu kazi. Anaweza kufanya kazi zaidi ya
farasi ama punda. Lakini angalia tabia yake. Yeye ni mkaidi
na kamwe huwezi kumwamini. Ni picha kamilifu ya dini
chotara. Mtambuko baina ya kweli na giza, kwa maana farasi
ni mfano wa mwamini wa kweli na punda ni picha ya yule
mwovu. Wachanganye pamoja nawe unapata dini iliyo tasa, ya
kawaida. Haina mbegu ya uzima. Imekufa. Inaweza
kuzungumza juu ya kweli lakini haiwezi kuidhihirisha. Haina
Mungu ndani yake, hata hivyo inakusanyika pamoja na
kuzungumza juu ya Mungu, na ikiwa wakati huo wote inakana
zile nguvu kwa taratibu zao. Wao watalikana Neno katika Jina
lenyewe la Bwana kabisa. Wala hakuna tumaini lo lote kwao
kamwe. Je! unatambua ya kwamba hakuna dini yo yote ya
kimadhehebu iliyopata kuwa na ufufuo? Hakuna! Mara
walipounda madhehebu walikufa. Hawawezi kamwe kurudi.
La bwana. Ninaweza kuwaonyesha jambo hilo katika mfano.
Katika Kutoka 13:13, “Kila mzaliwa wa kwanza wa punda
utamkomboa kwa mwana-kondoo; na kwamba hutaki
kumkomboa, utamvunja shingo; na kila mzaliwa wa kwanza
wa binadamu katika wanao utamkomboa.” Unaona, punda
anaweza kukombolewa. Kila maskini mwenye dhambi
anaweza kukombolewa kwa damu ya sadaka ya Yesu Kristo,
ama kwa kumkataa Kristo akataliwe mwenyewe. Lakini
humkomboi nyumbu. Hakuna ukombozi kwa ajili yake.
Hakuna damu kwa ajili yake. Haiwezekani kuwepo kwa

sababu nyumbu hukimbilia kanisani ambapo punda
anakimbilia kwenye ile damu. Nyumbu hana “mbegu” ndani
yake ambayo inaweza kuhuishwa, lakini punda ana mbegu.

Mbona, majuma machache yaliyopita nilisoma maoni ya
mhariri. Naam, yalikuwa ni maoni ya mhariri yaliyoandikwa
na mfanyi biashara ambaye hajaokoka; si na Mkristo.
Alisema ya kwamba alishangazwa na makanisa. Hakuweza
kuyaelewa. Yalikuwa na seminari zilizojaa maprofesa
waliofundisha Neno la Mungu kusudi wapate kuliangamiza.
Sasa basi mtu huyu hangeweza kuwazia jambo hilo.
Alishangazwa sana nalo. Alisema ya kwamba aliweza
kumwelewa kafiri ama mkomunisti, ama mtu mwenye
mawazo huru ama mtu mwingine akifanya jambo hilo. Lakini
wakati kanisa lenyewe linapoharibu Neno la Mungu ilikuwa
ni sawa na mauaji ya kukusudia. HIYO HAPO DINI YAKO
YA KISASA. AMKENI ENYI WAMAREKANI KABLA
HAMJACHELEWA SANA.

Wakati kanisa linapoenda mbali na Neno litaamini cho
chote kile. Liko kama Hawa. Wakati Kaini alipozaliwa Hawa
alisema, “Nimepata mtoto mwanamume kwa Bwana.” Sasa
hivi mnatambua ya kwamba kweli yeye alimaanisha hivyo?
Yeye alidhani alipata mtoto mwanamume kutoka kwa Bwana.
Unaona, mara alipodanganywa kwa kulichukua Neno la
Shetani badala ya Neno la Mungu yeye basi alifikiri ya
kwamba cho chote alichosema kilikuwa ni kweli. Kama
alisema kwamba alipata mtoto mwanamume kutoka kwa
Mungu, basi alimpata mtoto mwanamume kutoka kwa Mungu.
Lakini Mungu ameweka sheria katika ulimwengu Wake.
Mbegu njema inaweza tu kuzaa tunda zuri na mbegu mbaya
inaweza tu kuzaa tunda baya. Sasa kila mbegu, ingawa ni
tofauti, itatumia ardhi ile ile, chakula, unyevu, na jua, lakini
itazaa kwa jinsi yake. Angalia historia ya ukoo wa Kaini.
Angalia historia ya ukoo wa Sethi. Tofauti moja pekee kati
yao_ile mbegu ya asili. Hakuna kingine.

Kama ukichunguza tamshi hili la Hawa kwa makini sana
utaona ya kwamba yeye alipata ufahamu zaidi kuliko watu
wengi wanavyotambua. Yeye hakusema mwanawe ni wa
Shetani kwa maana jambo hilo lingemfanya kuwa sawa na
Mungu. Mungu tu ndiye tu angaliweza kuumba yai katika
tumbo la uzazi la Mariamu. Shetani hangeweza kufanya jambo
hilo. Hawa alijua jambo hilo. Shetani anaweza tu kupotosha.
Kwa hiyo alimdanganya kwa mbegu mbaya. Mbegu ya nyoka
ndiyo iliyomzaa Kaini. Mbegu ya Adamu ndiyo iliyomzaa
Habili na Sethi. Mbegu hizo zilipitia kwenye hatua zile zile,
lakini hao watoto walikuwa tofauti kwa maana walitokana na
mbegu tofauti.

Yeye aliamini ya kwamba Kaini alitoka kwa Mungu.
Alikubali uongo wa ibilisi kama kweli ya Mungu. Hilo ndilo

tulilo nalo sasa hasa. Makanisa yamejiweka kama chemchemi
za kweli lakini kweli haimo ndani yao; hata hivyo watoto wao
waliowazaa wanaapa kwa wao na hata wataua kusudi
wadumishe kosa lao.

Kama unafikiri ya kwamba hilo ni kutia chumvi, soma II
Timotheo sura ya 3 yote na aya za kwanza tano za sura ya nne.
II Timotheo 4:1-5 “Nakuagiza mbele za Mungu, na mbele za
Bwana Yesu Kristo, atakayewahukumu walio hai na
waliokufa; kwa kufunuliwa Kwake na kwa ufalme Wake;
lihubiri Neno, uwe tayari, wakati ukufaao na wakati
usiokufaa, karipia, kemea, na kuonya kwa uvumilivu wote na
mafundisho. Maana utakuja wakati watakapoyakataa
mafundisho yenye uzima; ila kwa kuzifuata nia zao wenyewe
watajipatia waalimu makundi makundi, kwa kuwa wana
masikio ya utafiti; nao watajiepusha wasisikie yaliyo kweli, na
kuzigeukia hadithi za uongo. Bali wewe, uwe na kiasi katika
mambo yote, vumilia mabaya, fanya kazi ya mhubiri wa Injili,
timiliza huduma yako.”

Wakati kanisa lilipojiachilia liondoke kutoka kwenye lile
la mwanzoni, kama Adamu na Hawa, mauti iliingia.

Hakuna nguvu ndani yake. Limekuwa dubwana. Mara
kanisa lilipoelekea kwenye mambo ya desturi na kawaida za
dini, na kwenye ukuhani kwa kuwaingiza wahudumu katika
kundi lililoamua uongozi mbali na Roho Mtakatifu na Neno
Lake, wakati uo huo mauti iliingia nalo likaanza kuugua, na
lilipokuwa gonjwa lilibadilika likawa kundi la watu wasio na
nguvu ambao silaha yao pekee ni mabishano. Halikuweza
kudhihirisha kitu cho chote katika Roho, kwa maana
matumaini yake yalijengwa juu ya utaratibu wala si katika
imani katika Neno Lake. Walipanda utaratibu kwa hiyo
wakavuna utaratibu. Walipanda upotovu kwa hiyo wakavuna
watoto waliopotoka.

Ukicheza na Mungu utavuna kile hasa ulichopanda.
Mwanadamu anapaswa kujifunza jambo hilo kutokana na
maumbile. Yeye ameyaharibu maumbile. Ameingiza mawazo
yake mwenyewe katika maumbile na kugeuza taratibu za
molekiu, nk., na sasa yeye anavuna kimbunga. Hebu angalia tu
jinsi walivyowazalisha kuku. Wamewazalisha kitaalam mno
hivi kwamba kuku ni mashine ya kutaga inayojiua yenyewe
kwa kutaga. Hafai kwa chakula na ni debwedebwe na hana
ladha. Wao wanadunga vitu katika nyama tunayokula na kwa
sababu ya jambo hilo mwili wa mwanadamu unabadilika hivi
kwamba wanawake wanazidi kuwa na viuno vyembamba na
mabega mapana na wanaume wanakuwa kinyume chake tu.
Sasa kama ukichezea maumbile na upate kioja na mlipuko,
itakuwaje kama ukigeuza kweli iwe uongo? Jibu ni, utazaa
utaratibu wa dini ya upinga-Kristo, usio na Mungu ambao

umepotoshwa sana hata hautafanana ama kuzaa kitu kama
kile cha asili. Jibu pekee alilo nalo Mungu kwa hali kama hiyo
ni lile ziwa la moto.

Wakati ule wa Smirna unaosikitisha ulikuwa unakufa.
Wakati ulipokufa, haukurudi tena. Hakuna wakati wa knisa
uliowahi kurudi tena. Hakuna ufufuo uliowahi kurudi kamwe.
Hauwezi kuwa na uhai wa Mungu ndani yake kwa kuzaliwa
kimwili. Kunatakiwa kuzaliwa mara ya pili kutoka juu.
Wakati huu wa mwisho ulianza kwa mioto ya ufufuo wa
Kipentekoste nao wakarudi kuunda madhehebu moja kwa
moja. Badala ya kulichukua Neno wao walichukua mawazo
yao wenyewe na kufanya yale yaliyofanywa na kila
wakati_wakaweka kitabu kidogo cha mafundisho kiwe badala
ya Neno. Hebu jaribu kuondoka kwenye kitabu hicho uone
yatakayokupata. Utafukuzwa, ndugu. Nao watakutesa na
kumlaumu Mungu kwa jambo hilo. Na jinsi wanavyoyapenda
madhehebu yao. Si ajabu. Wao ni Wapentekoste wa kizazi cha
pili na kwa kuwa Mungu hana wajukuu wao ni watoto tu wa
baba zao, wanaojulikana kwa kanuni zao za imani na
utaratibu wao wa ibada. Wanaweza kuzungumza juu ya jinsi
mambo yalivyokuwa, lakini hawawezi kuyadhihirisha. Wakati
fulani walikuwa na umeme lakini karibu yote yaliyosalia ni
ngurumo. Lakini hebu wakwambie juu ya utukufu wa shirika
lao. Watasema, “Naam, bwana, nataka ujue ya kwamba
shirika hili halikuanzishwa na mwanadamu. Lilizuka lenyewe
tu. Roho alishuka kote ulimwenguni. Naam bwana, tulipata
kile walichokuwa nacho kule Pentekoste. Hili halikuwa la
wanadamu bali ni la Mungu.” BASI MBONA WAO
HAWAKULIDUMISHA JINSI HIYO? KAMA MUNGU
ALILIANZISHA MBONA MUNGU ASIWEZE
KULIDUMISHA NA KULIMALIZIA? Kama Mungu
hakuandika kitabu kidogo cha kanuni za imani na utaratibu
na mafundisho ya sharti kulianzisha, basi wao walikuwa na
haki gani ya kufanya jambo hilo? Mungu alimwaga Roho Wake
juu ya Wabatisti, Wamethodisti, Wanazarayo, Wasabato,
Wapresbiteri, Wandugu, Kanisa la Mungu (mengi yanavyojiita)
nk. Ndugu hawa wote walikuzwa kwa mafundisho tofauti,
sheria, vitabu vya mafundisho ya kanisa nk. Mungu aliyaondoa
akayaweka upande mmoja; Yeye aliangamiza nadharia zao za
vipindi vya wakati na akarudisha karama za Roho,
akithibitisha ya kwamba ni yeye yule jana leo na hata milele.
Lakini je! hao Wapentekoste walijuta kuhusu madhehebu? La,
bwana. Waliunda madhehebu tena na wameandika vitabu
vyao wenyewe, sheria na vitabu vya kanisa, kitabu cha
ushirika nk. wakiwa na wazo moja akilini mwao, ambalo ni
kuthibitisha ya kwamba sasa wao wana majibu yote, wanajua
majibu yote, na kwa hiyo wao ni watu bora wa Mungu
waliosoma wanaojua njia na wanaweza kuwaonyesha njia
wengine kama viongozi waliochaguliwa na Mungu. Lakini

hawana kitu. Wao ni chotara tu kama makundi yale yale
walimotoka. Kama wao wanataka kuwa katika bibi-arusi
itawabidi watoke kama vile hasa walivyofanya babu zao.

Wao ni kama hao wengine wote. Ufufuo umekwisha.
Wanajaribu kuishi jina fulani nao wamekufa. Walichukua
madhehebu, wakati huo huo wakizungumzia kuhusu Roho wa
Mungu. Wao wanazungumzia juu ya thibitisho la Roho
Mtakatifu. Lakini wanasahau ya kwamba ibilisi anaweza
kunena katika lugha, pia. Mchafuko mtupu wa Babeli uko
katikati yao nao wanaliita jambo hilo ni Roho ya Mungu. Mara
nyingine tena tunamwona mwanadamu akimwambia Mungu,
badala ya Mungu kumwambia mwanadamu.

Sasa huenda ukataka kunikemea papa hapa kwa ajili ya
yale niliyokwisha kusema. Vema. Wao wanajiita Wapentekoste
na Injili kamili. Hebu wathibitishe jambo hilo. Wakati wa
Pentekoste moto ulishuka katika wingu na kujigawanya juu ya
kila mmoja wao kama ulimi, na ukamshukia kila mmoja wao.
Moto huo uko wapi? Walinena kwa lugha wakati wa
Pentekoste na watu waliosikiliza walielewa. Jambo hilo liko
wapi? Umati mzima wa waamini waliishi kama jamaa moja.
Wapentekoste wamegawanyika vibaya sana kama kundi lo lote
katika historia. Hakuna mtu aliyewahi kujiunga na kanisa la
hapo mwanzoni ila tu wale Mungu aliowaongeza. Wana mbuzi
wengi sana miongoni mwao kama wo wote wale. Wao wanadai
kuwa wa Injili kamili lakini hawawezi kuthibitisha jambo
hilo. Makanisa yao yamekosa nguvu kama mengine yo yote.
Kama wao ndio Injili kamili basi afadhali tukubali Biblia
ilikosea wakati inapoelezea walivyokuwa watu wa Injili kamili
wakati wa Pentekoste. Wao wanaimba, “Kumekuweko na
badiliko kubwa ndani yangu.” Wanasema kweli. Lakini hilo
badiliko halijakuwa kwa manufaa yao. Wakati wa kumrudia
Mungu umewadia. Wao wana jina kwamba wanaishi bali
wemekufa. Lugha si thibitisho la ufufuo. Ni thibitisho la
mauti. Lugha zilitangaza thibitisho ya kwamba sherehe za dini
ya Wayahudi zilikuwa zimekwisha, kwamba majira mapya
yalikuwa yameanza. Lugha leo zinashusha pazia juu ya
nyakati za kanisa la Mataifa na Injili inawarudia Wayahudi.
Watu wananena kuhusu lugha zikitangulia ufufuo mkubwa wa
Kiroho. Wamechelewa. Ukweli ni kwamba zinaandika
kumalizika kwa mawazo yote ya mwanadamu, taratibu na
falme, na ufalme wa Mungu unafunguliwa mlango. Amkeni
enyi watu wa Mungu. Amkeni.

Endapo hudhani jambo hili ni kweli, hebu sikiliza tu
jambo hili. Kote ulimwenguni katika makundi yote mawili ya
Kipentekoste na makundi ya kanuni wanawakusanya pamoja
wafanyi biashara. Wamevamia mimbara bila kuwa na wito wa
Mungu. Wanajiita wavuvi wa watu na waanzilishi wa kazi za
Mungu, nao wanasema ya kwamba ile huduma ya vipawa ya

Waefeso 4:10-13 ambayo Mungu aliipa kanisa imeshindwa, kwa
hiyo wao wanaingilia kati. Hapa tuko katikati ya kutimizwa
kwa unabii, unaoitwa maasi ya Kora, na hata hawajui ya
kwamba wao wameyatimiza. Wao wanaendelea bila kufikiri
wakihubiri ujuzi badala ya ile kweli. Mungu na awahurumie.
Macho yao na yafunguliwe kabla hawajachelewa. Loo!
nisikilizeni mimi. Ni wakati gani fahari ya pesa, uongozi wa
binadamu, uwezo wa kibiashara, ama ujasiri wa akili tupu
zilimstahilisha mtu apate uongozi wa kiroho, ama kutoa uzito
wo wote kwenye Neno la Mungu? Na wakati kwa njia yo yote
mali ama sifa za kibinadamu zilipoanza kuonyesha kama njia
ambayo kwayo Mungu hutenda kazi badala ya Roho Mtakatifu
PEKE YAKE, basi tunapigana na Mungu, hatumpiganii Yeye.

Sasa nataka jambo hili liwekwe kwenye kumbukumbu
papa hapa. Mimi sineni dhidi ya wazee kanisani. La bwana.
Na mzee huyo anaweza kuwa maskini kama mtu ye yote
alivyopata kuwa maskini, ama awe mtu tajiri kuliko wote
duniani mradi tu yeye ni mzee moyoni na katika matendo.
Singesita kumwekea mikono mtu ye yote aliye na sifa halisi za
Kiroho kama mzee ama shemasi bila kujali mali zake na cheo
chake miongoni mwa watu. Lakini unapoona mfumo wa fedha
ama wa watu kanisani ambao unawagawanya watu kwa
namna yote ile_huo si wa Mungu. Ni ishara nyingine ya
wakati katika wakati huu tunaoishi wa Laodikia ulio tajiri
kimwili lakini umefilisika Kiroho.

“Najua umaskini wako.” Je! ulitambua ya kwamba
umaskini wao unahusiana na sinagogi la Shetani katika aya ile
ile? Naam, ni madhehebu yaliyo tajiri na yenye nguvu na
ambayo yana mali na daima yanawasukumia nje watu
wachache maskini wanaomtumikia Mungu. Wakati Roho wa
Mungu anapotenda kazi katika mioyo ya wanadamu, ni akina
nani wanaoacha majumba na mali? Lile kundi dogo daima
hushindwa na madhehebu makubwa. Na hao watu huenda
wapi basi? Wao wanaabudu manyumbani, kwenye majengo ya
maghala ya kale, na vyumba vya chini ya nyumba, kama tu
walivyofanya wakati walipoenda kwenye yale mapango ya
kuzikia.

Watu hawa walikuwa maskini katika mali ya ulimwengu
huu. Bila shaka. Bali walikuwa matajiri katika Roho.

“Najua matukano yao.” Sasa wazo hapa si kwamba hawa
waongo wanamtukana Mungu, ingawa hilo ni wazi. Lakini
wanalitukana kanisa la kweli. Hivi ndivyo ilivyo daima.
Imekuwa hivyo daima. Wayahudi wa Yerusalemu walilitukana
kanisa la mwanzoni. Waongofu wa Mataifa walifanya vivyo
hivyo. Kama mtu ye yote atanenwa mabaya, itakuwa sikuzote
ni ule mzao wa kweli. Katika siku za Nero Wakristo
walilaumiwa kwa kila msiba_hata kwa kule kuteketezwa kwa
Rumi. Katika nchi za ukomunisti kundi hilo dogo daima ndilo

la kwanza kuangamizwa ingawa kwa kweli ni dogo sana kwa
ukubwa. Ingawa Wakristo ni watu wazuri na waaminifu,
ambao hutenda tu yaliyo mema, daima watateswa kusudi
hatimaye wapate kuangamizwa kimwili.

Sababu ya jambo hili kuwa hivi, ni kwa sababu wao ni
kemeo kwa wasio wacha Mungu. Kama vile kidole chenye
kidonda wao wanaonekana dhahiri mbele ya walio waovu. Na
ingawa wenye haki hawakusudii madhara yo yote kwa walio
waovu ila wanataka kutenda tu mema, kila wakati wanajikuta
wamefitinika kama vile ilivyokuwa kati ya Yohana Mbatizaji
na Herode. Kwa maana Yohana hakutaka kumdhuru aidha
Herode wala mkewe ila kuwaokoa na hasira ya Mungu. Hili si
kwamba tu lilieleweka vibaya kabisa na kupingwa kata kata,
lakini Yohana aliuawa kwa sababu ya jambo hilo. Na kwa
mema yote yale watu wa Mungu wanayofanya, bado
wanaaibishwa hadharani na kuuawa. Hakika hapana shaka
kuna nguvu mbaya nyuma ya watu ambao wangekosa dhamira
namna hiyo hivi kwamba wangerudishia mabaya kwa wale
waliowatenda mema. Naam, kuna nguvu kama hizo. Ni
Shetani. Jibu liko kwenye aya inayofuata.

MIAKA KUMI YA DHIKI

Ufu. 2:10 “Usiogope mambo yatakayokupata; tazama, huyo
ibilisi atawatupa baadhi yenu gerezani ili mjaribiwe, nanyi
mtakuwa na dhiki siku kumi. Uwe mwaminifu hata kufa,
Nami nitakupa taji ya uzima”

Kila wakati Bwana anapoyatumia maneno hayo,
“Usiogope,” kuna mapambano karibuni ambayo ni ya hatari
kuu na mateso na hasara. Sasa Yeye hasemi waziwazi, na kwa
kifupi, “Dhiki inakuja.” Hilo lingemwogopesha mtu. Lakini
kama mama aliye karibu na kuzima taa anavyomwambia
mtoto wake kwa upole asije akaogopa, “Sasa usiogope, kwa
maana taa itazima na kutakuwa na giza. Lakini kumbuka ya
kwamba niko hapa pamoja nawe.” Kwa hiyo Yeye anasema,
“Msimwogope mwanadamu ama yale anayoweza kuwafanyia.
Niko pamoja nanyi, na neema Yangu inawatosha. Mnapopitia
katika maji, hayatawazamisha. Hata katika mauti
hamashindwi. Ninyi ni zaidi ya washindi.”

Yule mtume mashuhuri, Paulo, alijua kutokana na uzoefu
wa mambo ukweli wa maneno hayo na akaandika katika
Warumi 8:35-59, “Ni nani atakayetutenga na upendo wa
Kristo? Je! ni dhiki, au shida, au adha, au njaa, au uchi, au
hatari, au upanga? Kama ilivyoandikwa, ya kwamba, Kwa ajili
Yako tunauawa mchana kutwa; tumehesabiwa kuwa kama
kondoo wa kuchinjwa. Lakini katika mambo hayo yote
tunashinda, na zaidi ya kushinda, kwa yeye aliyetupenda. Kwa
maana nimekwisha kujua hakika ya kwamba, wala mauti,

wala uzima, wala malaika, wala wenye mamlaka, wala
yaliyopo, wala yatakayokuwapo, wala wenye uwezo, wala
yaliyo juu, wala yaliyo chini, wala kiumbe kinginecho chote
hakitaweza kututenga na upendo wa Mungu ulio katika Kristo
Yesu Bwana wetu.” La, haitupasi kuogopa. Upendo Wake
huondoa hofu yote.

Sasa angalia yale Yeye anayosema, “huyo ibilisi atawatupa
baadhi yenu gerezani ili mjaribiwe.” Wayahudi walikuwa
wanafanya jambo hilo wakati uo huo. Makuhani wapagani
walikuwa wakifanya jambo hilo wakati uo huo. Maliwali
waliojaribu kujipendekeza kwa watu kwa sababu hao watu
walifurahishwa na uwanja wa michezo, waliwatupa Wakristo
kwa nguvu wakafe kwa maelfu, wakiwaangamiza kwa simba
na wapiganaji. Ibilisi ana uhusiano gani na jambo hili? Kwa
nini kumlaumu? A-ha, naam, lakini ni chuki ya ibilisi ndiyo
iliyo nyuma ya jambo hilo lote. Yeye yuko nyuma ya hayo yote
kwa maana anamchukia Mungu. Jambo ambalo Mungu
anataka kufanya, Shetani lazima ajaribu kuliharibu. Lakini
angalia. Hii hapa nuru kidogo. Kama Shetani yuko nyuma ya
Wayahudi wanaowakokota Wakristo kuwapeleka
mahakamani, basi Wayahudi wale si wa dini ya Mungu bali ya
ibilisi. Kusanyiko lao pia ni sinagogi la Shetani. Na kama
Kanisa Katoliki la Kirumi liliua umati wa waamini katika zile
Zama za Giza, naam, na katika nyakati zote, basi wao ni wa
ibilisi na ni wa Shetani, pia.

Na kama unafikiri jambo hili linastusha, hebu ngoja tu
mpaka unabii wa Ufu. 13 utimizwe. Kwa kweli
linastaajabisha sana ya kwamba Marekani iko kwenye sura
hiyo. Namba yenyewe kumi na tatu tu ni ishara ya taifa hili.
Lilianza na koloni kumi na tatu. Bendera yake ina nyota
kumi na tatu na milia kumi na mitatu. Na hayo hapo ndiyo
yatakayompata katika hiyo sura ya kumi na tatu. Katika
picha hii inayozungumzwa katika sura hii kutaonekana uovu
wote wa yule mnyama aliyemtangulia. Kama vile yule
mnyama alivyoinuka kwenye lile Baraza la Nikea, vivyo
hivyo sanamu hiyo itatokea kwenye Baraza la Makanisa
Ulimwenguni pamoja na nguvu zote chafu na za Kishetani
kuelekeza hasira ya ibilisi juu ya mzabibu wa kweli wa
Mungu. Itakuwa ni kurudia matendo ya ujanja wote wa
kiibilisi na ukatili.

Wale wanaowashambulia wanyenyekevu wa Mungu na
kuwadhihaki na kuwaangamiza_waache wafanye hivyo. Na
kufanya hivyo watafanya. Na yote katika Jina la Mungu na
dini. Lakini wanasema uongo. Wao si wa Mungu. Wao ni wa
baba yao ibilisi. Wao, kwa matendo yao dhidi ya watu WO
WOTE, wanajionyesha jinsi walivyo. Acha waunde madhehebu
na kulitenga lile kundi dogo. Wao hawafanyi lo lote ila
wanawaonyesha watu wote zaidi ya kwamba wao ni wa ibilisi.

Wao ni mzabibu wa uongo_mzabibu ambao huua. Chuki yao
inathibitisha wao ni nani. Wao ni kanisa la Wanikolai
wapinga-Kristo.

“Watatupwa gerezani.” Naam, wao wanakokotwa
kupelekwa mahakamani na kushtakiwa kwa uongo na
kuhukumiwa na kutiwa gerezani. Na bila shaka yote
yanafanywa katika jina la dini na uungwana na kwa ukatili
wa dhamira safi. Yote yanafanywa kwa kusudi zuri. Hilo
linanifanya niwazie juu ya Mahakama Kuu kukataza maombi
na kusomwa kwa Biblia shuleni. Ni nani aliye nyuma yake? Ni
Shetani. Ni mlipuko mwingine wa hasira dhidi ya Mungu.

“Nanyi mtakuwa na dhiki siku kumi.” Huu hapa unabii.
Na pamoja nao kuna njia ya kuamua muda Wakati wa Smirna
utakaodumu. Diokleshan, mfalme mkatili kuliko wafalme
wote, alianzisha kampeni ya kutisha dhidi ya watakatifu wa
Mungu, hivi kwamba isingalikuwa ni kwa ajili ya rehema za
Mungu ingeliwaangamiza waamini wote. Ilikuwa ndiyo yenye
umwagaji wa damu sana kuliko zote katika historia na ilidumu
miaka kumi (zile siku kumi za Ufu. 2:10b) kutoka 302 hadi 312.

“Uwe mwaminifu hata kufa. Yeye hasemi uwe mwaminifu
mpaka kufikia kufa, lakini mpaka unakufa. Huenda ikulazimu
kutia muhuri ushuhuda wako kwa damu yako. Maelfu, naam
mamilioni, wamekufa katika nyakati zote. Walikufa katika
imani. Kama vile Antipa, yule shahidi mwaminifu, wao
hawakuyashikilia maisha yao kuwa ni ya thamani hata kufa
Mara nyingi tunafikiri ya kwamba lingekuwa karibuni ni
jambo lisilowezekana kuwa mfia imani. Lakini thubutu
kukumbuka ya kwamba ile imani tunayotumia kila siku
kushinda katika Kristo Yesu ndiyo imani ile ile
inayowashikilia akina Polikapu na wafia imani wote. Imani
kamilifu itatoa neema kamilifu kwa ajili ya saa kamilifu.
Mungu na abarikiwe milele!

“Nami nitakupa taji ya uzima.” Kwa kuwa si hata kikombe
cha maji baridi kinachotolewa katika Jina la Bwana kinakosa
kupokea thawabu, thawabu yake yeye anayeyatoa maisha yake
kama mfia imani kwa ajili ya Jina la Bwana Yesu itakuwa
kubwa jinsi gani. Labda tunaweza kupata wazo dogo kama
tukilinganisha taji hii na taji inayovaliwa katika mashindano
ya mbio. Katika 1 Kor. 9:24, Paulo anasema, “Je! hamjui, ya
kuwa wale washindanao kwa kupiga mbio, hupiga mbio wote,
lakini apokeaye tuzo ni mmoja? Pigeni mbio namna hiyo, ili
mpate.” Taji iliyotolewa kwa mshindi wa mbio za Olimpiki
ilikuwa ni shada la matawi ya mizeitumi. Lakini taji
inayotajwa hapa katika Ufunuo, inayotolewa kwa mfia imani,
ni taji ya kifalme. Yesu anaiita taji ya uzima. Taji hiyo moja ni
kwa wale ambao wameshinda; hiyo nyingine ni kwa wale
ambao wametoa. Taji hizo zote mbili haziharibiki.
Hazitaharibika. Washindi wa mbio za ulimwengu za maisha

karibuni watapoteza furaha ya mashabiki wa ulimwengu.
Utukufu wao utakwisha. Lakini wale wanaoyatoa maisha yao
kwa ajili ya Mungu, aidha kwa kushindana kila siku ama kwa
kumwaga damu yao kama dhabihu ya kuyakamilisha maisha
yao watapewa taji ya uzima.

Wakati mdogo sana hutumiwa katika kutaabika kwa
thawabu za milele za Mungu. Malipo ya Mungu hayatiliwi
maanani sana. Kama tunaamini katika ukweli wa kufufuka
kwa mwili, na ufalme wa milele unaoonekana, basi tunapaswa
kuweka mbinguni zile hazina nzuri ambazo ziko kwa ajili ya
watakatifu waaminifu.

THAWABU KWA KUSHINDA

Ufu. 2:11, “Yeye aliye na sikio na alisikie Neno hili ambalo
Roho ayaambia makanisa. Yeye ashindaye hatapatikana na
madhara ya mauti ya pili.”

Sasa, mara nyingine tena Roho ananena na nyakati zote.
Ujumbe huu ni wa kutufariji leo kama vile ulivyowafariji
ndugu zetu wa nyakati zile nyingine. Naye anatwambia ya
kwamba mauti ya pili haitatudhuru.

Sote tunajua ya kwamba mauti ya pili ni lile ziwa la moto.
Ufu. 20:14, “Mauti na Kuzimu zikatupwa katika lile ziwa la
moto. Hii ndiyo mauti ya pili.” Bila shaka hiyo inamaanisha
hao wote waliokuwa mle, walitupwa katika ziwa la moto. Sasa
basi, ninataka kuleta jambo fulani hapa kwa ajili yenu. Bila
shaka litawafanya watu kusema mambo juu ya fundisho langu
la kigeni. Lakini ninasimama hapa juu ya mamlaka ya Neno la
Mungu na kukana ya kwamba asiyeamini anaenda kwenye
kuzimu ya milele na kuteketezwa huko milele. Kwanza,
kuzimu, ama ziwa la moto, ama vyo vyote unavyotaka kuliita
si la milele. Linaweza kuwa wakati lilikuwa na mwanzo?
Katika Mt. 25:41, inasema ya kwamba “moto wa milele
uliwekewa tayari ibilisi na malaika zake.” Sasa kama
uliwekewa tayari, basi haukuwa usio na mwanzo. Kama
ulikuwa na mwanzo, basi hauwezi kuwa ni wa milele. Bila
shaka huenda ukajikwaa juu ya wazo la neno ‘milele.’ Lakini
neno hilo linamaanisha “toka nyakati hadi nyakati” na lina
maana tofauti zinazoambatana nalo. Katika I Sam. 3:13-14,
Mungu alimwambia Samweli ya kwamba angeihukumu
nyumba ya Eli milele, na ya kwamba hawangetoa dhabihu
nyingine “milele” kama makuhani Wake. Na katika 2 Waf.
2:27, Sulemani anautupilia mbali ukoo wa Eli kutoka katika
ukuhani. Hivyo vilikuwa kitu kama vizazi vinne baadaye. Sasa
unaweza kuona ya kwamba “daima” halilingani na kile kilicho
cha “milele”, ama kile kisichokuwa na mwanzo wala mwisho.
Hapa katika kisa hiki neno milele linamaanisha “kufikia
mahali pa kutoweka.” Hilo ndilo lililotukia. Wao walitoweka.”

Angalia neno, “maangamizi” kwenye II Thes. 1:9,
“Watakaoadhibiwa kwa maangamizi ya milele.” Katika
Kiyunani “maangamizi” kweli linamaanisha kuharibu kabisa.
Na neno, “maangamizi”, HALIMAANISHI kuharibu. Sasa
“kuharibu” kunamaanisha kitu fulani kinachoendelea na
kuendelea katika kuharibika. Kwa hiyo kuharibu milele
kunaweza kuwa na maana gani? Hakumaanishi kuendelea
kuharibu, la sivyo hilo lingelifanya neno “kuharibu”,
kuchukua mahali pa “maangamizi.” Linamaanisha kuharibu
mpaka kiishe. Kukimaliza.

Unaweza ukashangaa sasa, ni wakati gani unapoweza
kutumia neno, “milele,” na usilitumie jinsi ambavyo
tumefundishwa. Hilo ni rahisi. Wakati litumikapo kumhusu
Mungu linamaanisha kuwa bila mwanzo wala mwisho, na
kudumu daima na bila kikomo. Na wakati unaponena juu ya
uzima wa milele unawazia niani mwako kile ambacho ni
uzima wa Mungu. “Huu ndio ushuhuda, ya kwamba Mungu
ametupa uzima wa milele, na uzima huo umo katika
Mwanawe. Yeye aliye na Mwana yuna huo uzima.” Sasa basi,
wana wa Mungu tu ndio walio na uzima wa milele, ule ambao
haukuwa na mwanzo, lakini ulikuwako daima. Hiyo ni kweli.
Una kitu fulani ndani yako sasa hivi ambacho ni cha milele_
bila mwanzo wala mwisho. Ni Roho ya Mungu. Ni sehemu ya
Mungu Mwenyewe. Ni uzima wa Mungu.

Sasa kama mwenye dhambi ataenda kuzimu na halafu
ateseke jinsi wewe unavyoenda mbinguni na kufurahia mbingu,
basi tayari yeye ana uzima wa namna ile ile ulio nao wewe.

Vema, halafu huenda kukawa na wale wanaosema ya
kwamba uzima wa milele unamaanisha kusitawi kwa watoto
wa Mungu. Kustawi kwao na halafu furaha yao ndivyo vilivyo
hatarini. Kwa upande mwingine mwenye dhambi anaenda
kwenye adhabu yake, hivi kwamba tunaweza kurahisisha
mauti ya pili kuwa kitu tu cha adhabu na mahali fulani. Uzima
wa milele unamaanisha mbingu, na adhabu ya milele
inamaanisha kuzimu. Ungeshangazwa na watu ambao
wametukuzwa sana kama wanatheolojia ambao wameamini
jambo hilo. Lakini unajua jambo hilo linafanya kitu gani?
Linaufanya uzima wa milele kuwa tu ni jambo la kijiografia
badala ya Mtu. Uzima wa Milele ni Mungu,_Bwana Yesu
Kristo. Jinsi mtu ye yote angeweza kuamini jambo kama hilo,
ya kwamba uzima wa milele ni mahali fulani tu, ni zaidi ya
ninavyojua. Linanifanya kuduwaa nikiliwazia.

La bwana. Kuna aina moja tu ya uzima wa milele. Mungu
anao. Kama tuna Mungu, tuna uzima wa milele ndani Yake na
kupitia Kwake.

Kwa hiyo unaona, hilo neno milele, ama daima, linaweza
kutumiwa katika njia mbalimbali, lakini wakati linapotumiwa

kwa Mungu, Yeye akiwa jinsi alivyo, lina maana moja. Ni
kudumu kwa Mungu. Huwezi kulitumia namna hiyo kwa kitu
kingine chote. Mungu peke yake ndiye wa milele, na kwa
sababu Yeye yu hai, sisi tunaishi pamoja Naye.

Sasa msiache mtu ye yote aseme ya kwamba siamini katika
ziwa la moto na katika adhabu. Ninaamini. Sijui litadumu
muda gani, lakini hatimaye litaondolewa. Katika Ufu. 21:8,
inasema ya kwamba hao wenye dhambi waliotajwa watakuwa
na sehemu yao katika ziwa la moto. Lakini tafsiri ya kweli ya
neno hilo si ‘sehemu’ lakini ni ‘wakati’. Unaona, hapo
umelipata.

Kwa hiyo walio waovu watatupwa katika kuzimu
(Jehanum ama kaburini) na kuzimu katika ziwa la moto.
Kutengwa na Mungu. Hilo litakuwa ni jambo baya jinsi gani.

Lakini haitakuwa hivyo kwa wenye haki. Haiwapasi
kuogopa. Tayari Wamekwisha kukombolewa na Mungu. Wako
kifuani Mwake. Wao ni wale washindi. Na ni nani yeye
anayeshinda? Yeye aaminiye ya kwamba Yesu ni Kristo.

Ni kwa nini huyu mshindi, huyu mwamini aepuke, na
aingie katika milki ya uzima wa milele na kipeo cha raha? Ni
kwa sababu Yesu alilipa deni apate kutukomboa na dhambi.
Yeye alilijaza lile pengo la utengano, nasi tuliokuwa mbali sasa
tumeletwa karibu kwa ile damu.

Nao kamwe hawataingia hukumuni. Hawatakuwa kamwe
katika lile ziwa la moto. Hawawezi kupotea hata kidogo kwa
kuwa Yeye hatampoteza hata mmoja wao. Hakuna hata mmoja
wa hao waliokombolewa atakayekuwa po pote ila mahali alipo
Yesu.

Unajua jambo hilo ni nini? Nitakufafanulia. Nina mvulana
mdogo, Joseph. Yeye ni sehemu yangu, haidhuru iweje. Kama
ningalikuwa tajiri, jambo baya sana ningaliweza kufanya
lingekuwa kumnyima urithi, lakini hakuna jambo ningaliweza
kufanya kamwe kumkana yeye. Siwezi kwa sababu yeye ni
sehemu yangu. Hapa, hebu tupimwe damu. Hebu tulinganishe
damu yake na yangu. Itathibitisha ya kwamba Joseph ni
mwanangu. Yeye ni wangu.

Kipimo cha damu ndicho kinachoonyesha kama wewe ni
wa Mungu ama si wa Mungu.

Siwezi kujizuia kufikiria juu ya wakati nilipokuwa
nikisimamia ng’ombe wa gredi wa Hereford huko Colorado.
Tulikuwa tunawaleta hao ng’ombe wapate kuchunguzwa na
serikali kama tulitaka walishwe kwenye ranchi ya serikali.
Lakini wasingeruhusu hata mnyama mmoja asiyekuwa na
kipande cha kuonyesha damu yake kwenye sikio lake. Kipande
hicho kilionyesha ya kwamba yeye alikuwa ni wa gredi.
Walinzi waliowachunguza hawakuangalia hata mara moja

chapa yao. Waliangalia tu kile kipande kuona ya kwamba ile
damu ilikuwa damu halisi. Haleluya. Kama ni damu halisi,
haina budi kuwa sawa.

Unajua Mungu aliangalia chini na akatangaza, “Nafsi ile
itendayo dhambi, itakufa. Itatengwa Nami. Haiwezi
kunikaribia Mimi.” Tunajua ya kwamba sote tumetenda
dhambi na kupungukiwa na utukufu wa Mungu. Hiyo
ilimaanisha ya kwamba wote walikufa, wote walitengwa, na
siku moja wakati ungekuja ambapo hata sehemu hiyo ndogo
sana ya uhai itaondolewa na yote yatakwisha. Lakini Mungu
katika upendo, alichukua mnyama na kuutoa uhai wake
badala ya uhai wa mwenye dhambi.

Katika Agano la Kale mwenye dhambi alimleta mwana-
kondoo. Akaweka mkono wake juu ya mwana-kondoo huyo
huku kuhani anakata koo la yule mwana-kondoo. Alihisi kule
kutoka kwa damu na akasikia kule kulia. Akasikia mwili
ukijinyosha ukifa. Aliona moshi wa damu iliyonyunyizwa
ukipaa kwa Mungu. Alijua huyo mwana-kondoo amepachukua
mahali pake. Alijua ya kwamba uhai wa huyo mwana-kondoo
ulikuwa umetolewa badala ya wa kwake. Lakini uhai wa
mwana-kondoo huyo ulikuwa ni uhai wa mnyama wala
haukuweza kumrudia mwenye dhambi na kumfanya msafi.
Kwa hiyo akaondoka akiwa na tamaa ile ile ya kutenda
dhambi. Angeondoka akiwa na dhambi moyoni mwake, na
kurudi na kutoa dhabihu kwa ajili ya jambo lile lile mwaka
mmoja baadaye.

Lakini katika Agano Jipya sivyo ilivyo. Mwana-kondoo
wetu anayekufa ni Mwana wa Mungu aliyeitoa damu Yake
fidia kwa ajili ya wengi. Kwa imani tunatembea na kuweka
mikono yetu juu ya Mwana-Kondoo huyo_tunamwona akiwa
na jeraha zilizojaa damu, mgongo uliojeruhiwa, na miiba
mikali sana ikiumbua paji Lake_tunahisi maumizu Yake na
kumsikia akilia, “Mungu Wangu, Mungu Wangu, mbona
umeniacha?” Na nini kilitukia? Uhai ulioiacha chembechembe
hiyo ya damu iliyovunjwa-vunjwa ulimrudia mwenye dhambi
aliyetubu. Uhai uliokuwa ndani Yake ukaturudia sisi.
Tunarudi pasipo na tamaa tena ya kutenda dhambi, na sasa
tuna chuki kwa matendo na tamaa za mwili.

Hebu na tujiangalie. Uhai wetu ni nini? Ni chembechembe
ndogo moja tu iliyotoka kwa baba yetu. Mwanamke hana ile
sehemu nyekundu ya damu. Yeye hutoa yai; yeye ni chombo
cha kuatamia. Lakini damu hutoka kwa mwanamume. Hiyo
ndiyo sababu mwanamke huchukua jina la mwanamume.
Watoto wanachukua jina la baba. Mama ni chombo cha
kuatamia watoto anaomzalia.

Hilo ndilo lililotukia kwa ukombozi wetu. Roho Mtakatifu
alimjia Mariamu naye akamzaa Mwana na akamwita Jina

Lake, Yesu. Yule Muumba mkuu alishuka na akawa dhabihu
kwa ajili ya dhambi yetu. Damu Yake ilikuwa ni damu ya
Mungu. Hivyo ndivyo ilivyokuwa hasa. Hiyo damu ya Mungu
ilimwagwa na Roho akamtoka alipokuwa anakufa katika
uchungu. Ndipo UHAI ULE ULE (ROHO) ukarudi kukaa
ndani ya mwenye dhambi aliyetubu na kumweka huru.
Mwenye dhambi huyo hakurudi mwaka baada ya mwaka,
dhabihu baada ya dhabihu, kwa maana hapakuwepo na haja.
Kwa dhabihu MOJA, mara moja tu yeye amewekwa huru
kutoka katika utawala wa dhambi, naye ameupokea uzima wa
Kristo ambapo yeye anatawala kwa ushindi juu ya dhambi,
ulimwengu, mwili na ibilisi.

Mungu alifanya jambo hilo. Alifanya jambo lote. Aliulilia
ulimwengu uliolaaniwa katika dhambi, “Nitawapa ishara.
Bikira atachukua mimba. Bikira atachukua mimba na kuzaa
Mwana. Hiyo itakuwa ndiyo ishara yenu. Itakuwa ishara ya
milele. Kile atakachozaa kitakuwa ni Imanueli, Mungu pamoja
nasi.”

Mungu alishuka katika chembechembe ya damu, si kwa
kupitia kwa mwanadamu, lakini kwa Roho Mtakatifu, na
katika tumbo hilo la uzazi la bikira maskani ilijengwa kwa
kusudi la mauti. Mzao wa mwanamke ulikuja ili Yeye apate
kuchubuliwa kusudi atuletee wokovu wetu. Wakati Roho
Mtakatifu alipomjilia Mariamu, Yeye aliumba ndani ya tumbo
lake la uzazi chembechembe ile ambayo ingeongezeka na kuwa
mwili wa Bwana wetu. Chembechembe hiyo iliumbwa. Ilikuwa
ndiyo Mwanzo wa Kuumba kwa Mungu. Huyo Ndiye Yesu. Na
huyo Mtakatifu alijazwa na damu Takatifu, yaani ni damu ya
Mungu. Maskani hiyo ikaja kuzaliwa. Akakua akawa mtu
mzima. Akaenda Yordani na hapo hiyo Dhabihu ikaoshwa na
Yohana katika mto unaoitwa Yordani. Wakati dhabihu hiyo
iliyokubalika ilipoinuka kutoka majini, Mungu alikuja akaishi
ndani Yake, akimjaza kwa Roho bila kipimo. Na wakati
alipokufa na kumwaga damu Yake, ule uzima mkamilifu wa
Mungu ulitolewa umrudie mwenye dhambi ambaye
angemkubali Kristo kama Mwokozi wake.

Loo! jinsi linavyostaajabisha. Yehova, aliyezaliwa akilia
juu ya lundo la samadi. Yehova alizaliwa katika hori la
manyasi. Hiyo hapo ishara yako ya milele kwa wenye majivuno
na wenye kiburi, na wenye elimu bandia, ambao wamebuni
theolojia yao wenyewe na kukana kweli ya Mungu. Yehova
Mungu, mtoto mchanga anayelia katika hori linalonuka.
Halafu tunafikiri tuna haki ya kuwa na majivuno, huku
tukiinua juu pua zetu, tukilaumu na kufanya kana kwamba
tulikuwa watu mashuhuri. Hii hapa ishara yenu halisi. Hii
ndiyo ya kweli. Yehova, akicheza kama mvulana. Yehova
akifanya kazi katika duka la seremala. Yehova akitawadha
miguu ya wavuvi.

“Nitawapa ishara,” alisema Mungu. “Si ishara ya ukasisi
wenye ukosi mweupe. Si ishara ya utajiri na mamlaka. Hakuna
kitu katika ishara hii ambacho mtakipenda, ama
mtakachofikiria kinafaa. Lakini ni ishara ya milele. Ni ishara
kuu kuliko zote.” Yehova akisimama kwenye behewa
amechubuliwa na kutokwa na damu akiwa na miiba kwenye
paji la uso Wake na mate aliyotemewa usoni, akidhihakiwa na
kufanywa si kitu. Yehova akidhihakiwa na kukataliwa,
ameangikwa uchi msalabani, huku wanafiki wakimfanyia
mzaha na kumsai ashuke msalabani. Yehova akifa. Yehova
akiomba na hakuna kitu kinatokea. Halafu Yehova akafa.
Ishara hiyo ni kwa ajili ya watu wote sasa. Hakuna nyingine
kama hiyo. Ndiyo iliyo kuu.

Ndipo giza likaja juu ya dunia. Wakamweka kaburini.
Hapo akalala hizo siku tatu usiku na mchana mpaka tetemeko
la nchi lilipolivunja giza la usiku Naye akafufuka. Yehova
akafufuka. Yehova akapaa juu. Ndipo Yehova akarudi kuishi
ndani ya kanisa Lake. Yehova akarudi kwa upepo wa nguvu
ukienda kasi na ndimi za moto. Yehova akarudi kuja kutembea
kati ya kanisa Lake na kuwatia nguvu watu Wake. Mara
nyingine tena Yehova akaja, na wakati huu kukaa ndani ya
watu Wake. Na tena Yehova huwaponya wagonjwa,
anawafufua wafu na kujidhihirisha Mwenyewe kwa Roho.
Yehova alirudi, akinena kwa lugha, na kutoa jibu katika fasiri.

Yehova alishuka na kumwinua kahaba asitende dhambi
tena. Alishuka kuja kwa mlevi aliyejaa nzi usoni mwake akiwa
amelala amezirai kwenye handaki. Naam, Yehova alikuja
kujidhihirisha katika mwili na kujidhihirisha kwa mwili.
Yehova alikuja_Mungu ndani yetu, tumaini la utukufu.

Naam, Yesu alikuja na kumwaga damu Yake na kumweka
mfungwa huru. Alikuja na kuwakomboa kondoo Wake
waliopotea. Aliwapa uzima wa milele nao kamwe
hawatapotea. Hatampoteza mmoja wao, bali atawafufua siku
ya mwisho.

Haleluya, mauti ya pili haiwezi kuwadhuru. Haina nguvu
juu yao. Kwa maana wao ni wa Mwana-Kondoo nao
wanamfuata po pote aendapo.

ROHO MTAKATIFU KATIKA KILA WAKATI

Ufu. 2:11, “Yeye aliye na sikio, na alisikie Neno hili ambalo
Roho ayaambia makanisa.” Hakuna hata wakati mmoja wa
kanisa ambapo aya hii haitajwi. Kila wakati una onyo lile lile
kwa watu wa kila wakati. “Yeye aliye na sikio, na alisikie
Neno hili ambalo Roho anasema.” Lakini haiwezekani kabisa
kwa watu wote kusikia yale ambayo Roho anaziambia nyakati
mbalimbali. I Kor. 2:6-16, “Walakini iko hekima tusemayo ya

wakamilifu; ila si hekima ya dunia hii, wala ya hao
wanaoitawala dunia hii, wanaobatilika; bali twanena hekima
ya Mungu katika siri, ile hekima iliyofichwa, ambayo Mungu
aliazimu tangu milele, kwa utukufu wetu; ambayo wenye
kuitawala dunia hii hawaijui hata mmoja; maana kama
wangaliijua, wasingalimsulibisha Bwana wa utukufu; lakini,
kama ilivyoandikwa, mambo ambayo jicho halikuyaona wala
sikio halikuyasikia, (wala hayakuingia katika moyo wa
mwanadamu,) mambo ambayo Mungu aliwaandalia
wampendao. Lakini Mungu ametufunulia sisi hayo kwa Roho
Wake. Maana Roho huchunguza yote, hata mafumbo ya
Mungu. Maana ni nani katika binadamu ayajuaye mambo ya
binadamu ila roho ya binadamu iliyo ndani yake? Vivyo hivyo
na mambo ya Mungu hakuna ayafahamuye ila Roho wa
Mungu. Lakini sisi hatukuipokea roho ya dunia, bali Roho
atokaye kwa Mungu, makusudi tupate kuyajua tuliyokirimiwa
bure na Mungu. Nayo twayanena, si kwa maneno
yanayofundishwa kwa hekima ya kibinadamu, bali
yanayofundishwa na Roho Mtakatifu, tukiyafasiri mambo ya
rohoni kwa maneno ya rohoni. Basi mwanadamu wa tabia ya
asili hayapokei mambo ya Roho wa Mungu; maana kwake
huyo ni upuzi, wala hawezi kuyafahamu, kwa kuwa
yatambulikana kwa jinsi ya Rohoni. Lakini mtu wa Rohoni
huyatambua yote, wala yeye hatambuliwi na mtu. Maana, Ni
nani aliyeifahamu nia ya Bwana, amwelimishe? Lakini sisi
tunayo nia ya Kristo.” Mt. 13:13-16, “Kwa sababu hii nasema
nao kwa mifano; kwa kuwa wakitazama hawaoni, na
wakisikia hawasikii, wala kuelewa. Na neno la nabii Isaya
linatimia kwao, likisema, Kusikia mtasikia, wala hamtaelewa;
kutazama mtatazama, wala hamtaona. Maana mioyo ya watu
hawa imekuwa mizito, na kwa masikio yao hawasikii vema, na
macho yao wameyafumba; wasije wakati wo wote wakaona
kwa macho yao, wakasikia kwa masikio yao, wakaelewa kwa
mioyo yao, wakaongoka, nikawaponya. Lakini, heri macho
yenu, kwa kuwa yanaona; na maskio yenu, kwa kuwa
yanasikia.” Yohana 8:42-44, “Yesu akawaambia, Kama Mungu
angekuwa Baba yenu, mngenipenda Mimi; kwa maana
nalitoka kwa Mungu, Nami nimekuja; wala sikuja kwa nafsi
Yangu, bali Yeye ndiye aliyenituma. Mbona hamyafahamu
hayo niyasemayo? ni kwa sababu ninyi hamwezi kulisikia
Neno Langu. Ninyi ni wa baba yenu, Ibilisi, na tamaa za baba
yenu ndizo mpendazo kuzitenda. Yeye alikuwa mwuaji tangu
mwanzo; wala hakusimama katika kweli, kwa kuwa hamna
hiyo kweli ndani yake. Asemapo uongo, husema yaliyo yake
mwenyewe; kwa sababu yeye ni mwongo, na baba wa huo.” Ni
dhahiri kabisa kutokana na Maandiko haya ya kwamba
hakuna mtu kwa nafsi yake anayeweza kumsikia Mungu.
Uwezo huo hana budi kupewa na Mungu. Mt. 16:17, “Yesu
akajibu, akamwambia, Heri wewe Simoni Bar-yona; kwa kuwa

mwili na damu havikukufunulia hili, bali Baba Yangu aliye
mbinguni.” Tukiweka aya hizi pamoja tunaona ya kwamba
kuna kundi moja tu la watu, na hilo ni kundi maalum sana la
watu ambao wanaweza kusikia yale Roho anayosema katika
kila wakati. Ni kundi moja maalumu ndilo linalopokea ufunuo
kwa kila wakati. Kundi hilo ni la Mungu kwa sababu kundi
lile ambalo haliwezi kusikia si la Mungu. (Yohana 8:42-44)
Kundi ambalo linaweza na linasikia yale Roho anayosema na
kupokea ufunuo wake ndilo kundi lile lililoelezewa habari
zake katika I Kor. 2:6-16. Hao ndio walio na Roho wa Mungu.
Hao ndio waliozaliwa na Mungu. Wamebatizwa katika mwili
wa Bwana Yesu Kristo kwa Roho Wake. Wamebatizwa kwa
Roho Mtakatifu.

Kufafanua zaidi yale tuliyosema hivi punde, na pia
kutumia Andiko ambalo linapaswa kuwekwa mawazoni
tunapozungumza juu ya ni nani aliyebatizwa na Roho
Mtakatifu, tazama yale Yesu aliyosema katika Yohana 6:45,
“Imeandikwa katika manabii, Na WOTE watakuwa
wamefundishwa na Mungu.” Lakini fungua Isa. 54:13 ambapo
hili limetolewa na linasema, “Na watoto wako wote
watafundishwa na Bwana.” Hao WOTE wa Mungu ni
WATOTO wa Mungu. Kwa hiyo jambo hilo ndio ushuhuda wa
kuwa mtoto wa kweli wa Mungu, (yeye ambaye Roho
amemjilia na kukaa ndani yake) ameelezwa hapa tena kama
mtu aliyefundishwa Neno na Roho Mtakatifu.

Sasa unaweza kuanza kuona ni kwa nini lugha si
ushuhuda wa kubatizwa na Roho Mtakatifu. Haisemi katika
wakati wo wote ya kwamba “yeye aliye na lugha na anene lile
ambalo Roho ananena.” Hilo linaweka lugha, fasiri zake, na
unabii, nk. kando kama ushuhuda. Ushuhuda ni KUSIKIA
yale Roho asemayo. Roho ananena. Naam, Roho anafundisha.
Hivyo ndivyo hasa Yesu alivyosema angefanya atakapokuja.
Yohana 14:26, “Atawafundisha yote na kuwakumbusha yote
niliyowaambia.” Na hilo ndilo lililotukia hasa. Hivyo ndivyo
Injili zilivyoandikwa. Watu hawa walikuwa wamekumbuka
mioyoni mwao kwa Roho Mtakatifu Maneno yale yale
aliyosema Yesu. Hiyo ndiyo sababu zile Injili ni sahihi. Ni
kamilifu. Lakini Roho hakuwakumbusha tu mambo yote lakini
aliwafundisha zaidi juu ya ile kweli waliyokuwa nayo tayari.
Hivyo ndivyo Paulo alivyopokea mafunuo yake. Yeye alisema
kuhusu jambo hilo, “Kwa maana, ndugu zangu, Injili hiyo
niliyowahubiri, nawajulisha ya kuwa siyo ya namna ya
kibinadamu. Kwa kuwa sikuipokea kwa mwanadamu wala
sikufundishwa (na mwanadamu), bali kwa ufunuo wa Yesu
Kristo.” Gal. 1:11-12. Yeye alifundishwa na Roho Mtakatifu.

Siku moja wakati Yesu alipokuwa duniani, mtu fulani
mkuu alimtembelea. Mtu huyu akasema, “Rabi, tunajua wewe
ni Mwalimu aliyetoka kwa Mungu.” Lakini utaona ya kwamba

Yesu alimkatiza maneno. Alimgeukia Nikodemo na maneno
aliyonena yanaweza kufafanuliwa namna hii, “Mimi SI
mwalimu. Mimi ni Mwana-Kondoo wa Sadaka kwa ajili ya
dhambi. Ninafanya Kuzaliwa Upya kuwezekane kwa Roho
Yangu. Bali yuaja Mmoja Ambaye Ndiye Mwalimu. Ndiye
Roho Mtakatifu.” Wakati Yesu alipokuwa duniani Yeye alikuja
kama Mwana-Kondoo, na kama Nabii. Lakini hapo aliporudi
kwenye kanisa kwa Roho Wake akawa ndiye Mwalimu.

Na kwa kila wakati tunasikia kweli ile ile. “Yeye aliye na
sikio na alisikie Neno hili ambalo Roho ayaambia makanisa.”
Lakini mtu aliyejazwa na Roho ndiye tu anayeweza kusikia
ufunuo wa wakati huo. Hakuna mwingine anayeweza. La
bwana. Hawawezi kwa sababu hivyo ndivyo hasa Paulo
alivyosema katika I Kor. 2:6-16.

Sasa jambo hili linapaswa kukufanya ufurahi. Kuna
fundisho la ajabu sana linalovuma ambalo linasababisha
mafarakano makubwa sana na chuki. Kwa maana hapo
Wapentekoste wanaposema HUNA BUDI kunena kwa lugha la
sivyo hujabatizwa na Roho Mtakatifu, wao aidha wanakana ya
kwamba watu wenye sifa kama akina Knox, Moody, Taylor,
Goforth na wengineo hawakumpokea Roho Mtakatifu, ama
wanasema ya kwamba wote walinena kwa lugha kisiri nao
wala hawakujua yaliyokuwa yakitukia. Sasa jambo hilo si
kweli. La bwana. Hilo ni kosa baya sana. Lugha si ushuhuda
wa kujazwa na Roho. Ni moja tu ya yale madhihirisho tisa
yaliyotajwa katika I Kor. 12. Hakuna Maandiko yanayosema ya
kwamba unampokea Roho Mtakatifu ukinena kwa lugha au
kwamba unampokea Roho Mtakatifu kwa kunena kwa lugha.
Lakini nasema kwamba “Baada ya wao wote kujazwa na Roho
Mtakatifu walinena kwa lugha,” na baadaye inasema ya
kwamba walitabiri.

Leo miongoni mwa jamaa wengi inakubaliwa tu ya
kwamba wote wanaodai kumpokea Roho Mtakatifu kwa
kunena kwa lugha wananena kwa lugha halisi ya Kiroho.
Lakini jambo hili si kweli kwa maana wengi hunena kwa
lugha inayojulikana lakini chini ya ushawishi wa pepo mchafu.
Sasa hebu na tuseme tuko kwenye mkutano na watu wote
wananena kwa lugha. Unawezaje kujua ni lugha ipi inayotoka
kwa Roho na ni ipi inayotoka kwa ibilisi? Mimi nimekwenda
miongoni mwa makafiri ambapo wachawi wao walikunywa
damu kutoka kwenye fuvu la kichwa, wakanena kwa lugha na
wakafasiri na kutabiri. Wao hata wanaweza kuandika katika
lugha. Sasa kama lugha ndio HUO ushuhuda wa kumpokea
Roho Mtakatifu, basi kila lugha itabidi iwe ni ya Mungu.
Lakini imekubaliwa na watu wanaochukua lugha kuwa ni
ushuhuda ya kwamba kuna lugha za uongo na za kweli kwa
maana Mungu ana za kweli na ibilisi ana za uongo. Kwa hiyo
swali langu mimi ni, “Ni nani anayejua ya kweli ni ipi? Ni nani

aliyefahamu hiyo lugha akajua yale yaliyonenwa? Ni nani aliye
na karama ya utambuzi kujua?” Sasa wakati tutakapopata
majibu hayo tutakuwa na jambo fulani la kuendelea nalo,
lakini hadi wakati huo, hatuna budi kujiuliza juu ya chanzo
cha lugha hizo. Unaweza kuona papa hapa ya kwamba kama
ukiunga mkono ushuhuda wa lugha na hujui yanayosemwa,
itakubidi hatimaye kufikia mahali ambapo lugha zote hazina
budi kuwa ni za Mungu. Jambo hilo basi lingetufanya tuamini
ya kwamba ibilisi hawezi kunena kwa lugha. Hilo si kweli; la,
sivyo hata kidogo. Mmishenari ye yote wa kweli akiwa huko
nchi za ng’ambo anajua vizuri sana ya kwamba mapepo
hunena kwa lugha, kama vile tu nijuavyo mimi kwa matukio
mbalimbali niliyokuwa nayo.

Wanatheolojia wa Kipentekoste wanakubali ya kwamba
hawana Andiko linalosema ya kwamba watu hunena kwa
lugha wanapobatizwa kwa Roho Mtakatifu. Wanakubali ya
kwamba wamelichukulia jambo hilo kutokana na matukio
yaliyoandikwa katika Kitabu cha Matendo ambapo mara tatu
kati ya tano watu walinena kwa lugha. Na wanasema pia bila
ya Andiko lo lote ya kwamba kuna lugha za aina mbili. Moja
ni lugha unayonena unapompokea Roho Mtakatifu nayo ndiyo
‘ushuhuda’, ambapo baadaye kama unaamini, unaweza
kupokea kipawa cha kunena kwa lugha ambapo unaweza
ukanena mara kwa mara. Hata hivyo, wao wanasema, mara
ukiisha kunena kwa lugha kama ushuhuda wa kupokea,
huenda usinene tena. Mara nyingine tena tunatamani kujua ni
wapi jambo hili linapatikana katika Neno. Kama halipo, basi
Mungu hajalinena na ole wake yeye ambaye angeongeza
kwenye Neno hilo. Lakini kuna jambo fulani katika Neno
kuhusu somo lili hili ambalo wanalipuuzia kabisa. I Kor. 13.
Inataja lugha za wanadamu na za malaika. Hizi zingekuwa
lugha zinazojulikana na zisizojulikana. Wapentekoste wa
kisasa wanasema ya kwamba wanaweza wao kumpokea Roho
Mtakatifu wakinena katika lugha zisizojulikana ama lugha za
malaika. Wameuweka mkokoteni mbele umvute farasi, kwa
maana katika Matendo 2 watu walinena katika lugha halisi
ambayo hata wasioamini walisikia na kufahamu.

Sasa wakati Mungu amenyamaza afadhali tunyamaze.
Lakini mahali ambapo amenena afadhali na sisi tunene, pia,
na kusema yale aliyokwisha sema. Yeye alitwambia ushuhuda,
ama ni jambo gani lingetukia baada ya kubatizwa na Roho
Mtakatifu ilikuwa kwamba yule Mwalimu angekuja na
kutufundisha kweli yote. Lakini Mwalimu huyo alikuwa ni
mwalimu wa NDANI, si mwalimu wa nje. Kama Roho
hakuwamo ndani, wewe hungeweza kuisikia kweli na
kuipokea kwa ufunuo kama ungaliisikia kila dakika ya siku.
Hiyo ilikuwa ndiyo ishara ya Roho anayekaa ndani katika siku
za Paulo. Wale waliojazwa na Roho Mtakatifu walilisikia

Neno, wakalipokea na kuishi kwalo. Wale ambao hawakuwa
na Roho walilisikia tu kama watu wa kimwili, wakaweka
tafsiri mbaya kwalo na wakaingia dhambini.

Katika kila wakati, (na kila wakati ni wakati wa Roho
Mtakatifu kwa mwamini wa kweli)_nasema, katika kila
wakati ushuhuda ulikuwa ni ule ule. Wale waliokuwa na Roho,
yule Mwalimu, walilisikia lile Neno, na huyo Roho aliyekuwa
ndani yao alilichukua lile Neno na kulifundisha (akalifunua)
kwao; nao walikuwa ni wa kundi lile lililomsikia yule mjumbe
na ujumbe wake na kuuchukua na kuuishi.

Ninajua ni ushawishi mkubwa wa kurejea nyuma kwenye
siku ya Pentekoste na pia kwenye siku ambapo Roho
Mtakatifu aliposhuka katika nyuma ya Kornelio na halafu
kuweka hayo matukio mawili yanayolingana kama ushuhuda
wa Ubatizo wa Roho Mtakatifu. Lakini katika kila moja ya
matukio hayo zile lugha zilieleweka kwa wale waliosikiliza.
Hii ni mbali sana na babeli ya kisasa ya mchafuko wa
mikutano ya Kipentekoste. Na kama jambo hili halitoshi
kutushawishi kutupilia mbali hoja kama hizo, tutafanyaje
tutakapokabiliwa na ukweli kwamba watu ambao hawajawahi
kunena kwa lugha kamwe wana baadhi ya yale madhihirisho
mengine manane maishani mwao, kama vile neno la maarifa,
upambanuzi wa roho, neno la maarifa, imani, kuponya na hata
miujiza? Na maneno haya yanavutia hata na zaidi katika
ukweli kwamba lugha ndiyo iliyo ndogo sana kuliko zile
karama tisa; kwa hiyo wakati tunapoona watu ambao
hawaneni, wala hawajapata kunena kwa lugha, wakitumia
karama kuu kuliko wale wanaonena kwa lugha, hatuna budi
kukanusha fundisho kama hilo kwa dhati hata kuliko
ilivyowali kuwa.

Kwa hiyo unaweza kuona sasa, ya kwamba hatuwezi
kuthubutu kusema yale ambayo Biblia haikusema. Wakati
Maandiko yanapotufundisha ya kwamba kazi za Roho
Mtakatifu, na dhihirisho la Mtu huyo Aliyebarikiwa ni kuleta
kweli ya kila wakati kwa uzao wa kweli wa wakati huo, basi
tunajua ya kwamba Roho hana budi kuwa anakaa ndani ya
mtu huyo la sivyo hawezi kupokea kweli ya wakati huo.
Amina. Hiyo ni kweli kabisa. Na kama nyakati hizi zinaleta
kitu cho chote, hakika zinaleta na kushuhudia kweli hii.

Sasa kabla hatujaacha somo hili ninataka kujiweka wazi
kabisa juu ya Ubatizo wa Roho Mtakatifu ni nini kulingana na
Neno. Si kulingana na mimi, na si kulingana na wewe. Haina
budi iwe ni kulingana na “Bwana asema hivi,” vinginevyo
tunaongozwa vibaya. Amina.

Kwanza utaona ya kwamba katika mikutano yangu wakati
nimemaliza kuhubiri huduma ya ibada ya kiinjilisti, ama
ujumbe fulani wa mafundisho, ninatupa jarife na kuwaalika

watu. Ninawaomba waje mbele wampokee Roho Mtakatifu.
Marafiki zangu wa Kipentekoste, wanaponisikia nikisema
jambo hili wanaamini ya kwamba ninawaalika watu waje
mbele wabatizwe na Roho Mtakatifu kwa sababu tayari
wamezaliwa mara ya pili. Kwa hiyo ninapowaalika wale
waliojazwa Roho waje wawashughulikie wale waliojibu wito
wa kumpokea Roho, hawa wapendwa husonga mbele na
kuwashughulikia hao watu kana kwamba kuwatia moyo
wajisalimishe kwa Mungu na waamini kunena kwa lugha.
Jambo hilo limesababisha mchafuko mkubwa mno nami
nataka kuwaambieni hasa yale ninayomaanisha.
Ninamaanisha ya kwamba mwenye dhambi aje mbele na
kuzaliwa mara ya pili, ambako ni kubatizwa katika mwili wa
Kristo kwa Roho Mtakatifu ambalo ndilo hasa lililotukia pale
Pentekoste wakati kanisa lilipoanzishwa. Kwa maneno
mengine, kuzaliwa na Roho ni kubatizwa kwa kweli kwa Roho
Mtakatifu. Ni jambo lile lile hasa.

Sasa natambua ya kwamba litatatanisha kwa muda kidogo
hapa, kwa kuwa karibu watu wote wanajua ya kwamba mimi
niliwekwa wakfu kama mhubiri wa Kibatisti nami kwa
uthabiti nimetangaza ya kwamba Wabatisti wamekosea kwa
kusema unampokea Roho Mtakatifu WAKATI unapoamini,
kwa maana hivyo sivyo. Unampokea “TANGU ulipoamini.”
Matendo 19:2-6. “Akawauliza, Je! Mmepokea Roho Mtakatifu
tangu mlipoamini? Wakamjibu, La, hata kusikia kwamba kuna
Roho Mtakatifu hatukusikia. Akawauliza, basi mlibatizwa
kwa ubatizo gani? Wakasema, Kwa ubatizo wa Yohana. Basi
Paulo akasema, Yohana kweli alibatiza kwa ubatizo wa toba,
akiwaambia watu wamwamini Yeye atakayekuja nyuma yake,
yaani, Kristo Yesu. Waliposikia haya wakabatizwa kwa Jina la
Bwana Yesu. Na Paulo, alipokwisha kuweka mikono yake juu
yao, Roho Mtakatifu akaja juu yao; wakaanza kunena kwa
lugha, na kutabiri.” Hilo hapo. Paulo aliuliza, “Mmepokea
TANGU, SI WAKATI mlipoamini.” Na kuna tofauti kubwa
pale, kwa maana ni BAADA ya sisi kuamini ambapo
tunapokea. Efe. 1:13 ni kurudia kabisa kwa neno la yale
yaliyotukia Efeso kulingana na Matendo 19, “Ambaye
mlimwamini pia, BAADA ya kulisikia Neno la kweli, Habari
Njema za wokovu wenu; Ambaye pia BAADA ya kuamini (si
wakati mlipoamini) mlitiwa muhuri na Roho yule wa ahadi
aliye Mtakatifu.” Sasa hili hapa neno langu. Wengi sana wa
watu wetu wa kisasa na hata ndugu zetu wa kanuni
(wanavyojiita) wanaamini wapate kuokolewa katika wakati
fulani maalumu ambao mara nyingi unaitwa “kufanya
uamuzi,” na huko kumeitwa kumpokea Kristo ama kuzaliwa
mara ya pili. Sasa kumpokea Kristo ni kumpokea Roho Wake.
Kumpokea Roho Wake ni kuzaliwa mara ya pili. Kumpokea
Roho Wake ni kubatizwa na Roho Wake Mtakatifu. Amina.
Hawa watu wanaamini. Hili ni jambo zuri sana. Lakini

wanasimamia hapo. Unampokea Roho Mtakatifu BAADA ya
kuamini. Imekuwa hivyo daima na daima itakuwa hivyo. Neno
la kwanza kabisa la kuwaelekeza watu lilikuwa la Petro
wakati wa Pentekoste naye akasema, “Tubuni mkabatizwe kila
mmoja wenu, katika Jina la Yesu Kristo mpate ondoleo la
dhambi nanyi mtapokea kipawa cha Roho Mtakatifu, kwa
kuwa ahadi hii ni kwa ajili yenu na kwa watoto wenu na kwa
wale wote walio mbali, na kwa wote watakaoitwa na Bwana
Mungu wetu wamjie.”

Maagizo haya yalikuja kama jibu la moja kwa moja kutoka
kwa Petro kuhusiana na yale yaliyokuwa yametendeka kweli
wakati wa Pentekoste. Kilichotukia kilikuwa ni kwamba
Mungu kulingana na Yoeli alikuwa akimwaga Roho Mtakatifu
aliyeahidiwa juu ya wote wenye mwili. Hakuwa amemwagwa
kabla ya wakati huo wala kutolewa kabla ya wakati huo. Hili
lilikuwa ndilo jambo hilo. Lakini TUKIO HILI lilikuwa lije
tangu wakati wa sasa na kuendelea kwa kutubu, kubatizwa
katika Jina la Bwana Yesu Kristo, na halafu Mungu alikuwa
anawajibika kuwajaza wale waliokuja. Petro, wala ye yote wa
hao mitume hawakusema kamwe, “Hamna budi kuzaliwa
mara ya pili, kisha mjazwe na Roho.”

Kwamba hicho ndicho kielelezo cha tukio kuhusiana na
kumpokea Roho Mtakatifu, angalia kwa makini wakati ule
hasa uliofuata ambapo Roho alishuka juu ya watu. Matendo
8:5-17 “Filipo akatelemka akaingia mji wa Samaria,
akawahubiri Kristo. Na makutano kwa nia moja wakasikiliza
maneno yale yaliyosemwa na Filipo walipoyasikia na kuziona
ishara alizokuwa akizifanya. Kwa maana pepo wachafu
wakawatoka wengi waliopagawa nao, wakilia kwa sauti kuu;
na watu wengi waliopooza, na viwete, wakaponywa. Ikawa
furaha kubwa katika mji ule. Lakini kulikuweko na mtu
mmoja, jina lake Simoni, ambaye hapo kwanza alikuwa
akifanya uchawi katika mji ule, akiwashangaza watu wa taifa
la Wasamaria, akisema ya kuwa yeye ni mtu mkubwa. Wote
wakamsikiliza tangu mdogo hata mkubwa, wakisema, Mtu
huyu ni ule uweza wa Mungu, ule Mkuu. Wakamsikiliza, kwa
maana amewashangaza muda mwingi kwa uchawi wake.
Lakini walipomwamini Filipo, akizihubiri habari njema za
ufalme wa Mungu, na Jina Lake Yesu Kristo, wakabatizwa,
wanaume na wanawake. Na yeye Simoni mwenyewe aliamini
akabatizwa, na baada ya kubatizwa akashikamana na Filipo;
na akashangaa, alipoziona ishara na miujiza mikubwa
inayotendeka. Na mitume waliokuwako Yerusalemu,
waliposikia ya kwamba Samaria imelikubali Neno la Mungu,
wakawapelekea Petro na Yohana; ambao waliposhuka,
wakawaombea wampokee Roho Mtakatifu; (kwa maana bado
hajawashukia hata mmoja wao, ila wamebatizwa tu kwa Jina
la Bwana Yesu.) Ndipo wakaweka mikono yao juu yao, nao

wakampokea Roho Mtakatifu.” Kulingana na aya ya 12,
WALIAMINI NENO. Wakabatizwa katika Jina la Bwana Yesu.
Lakini kulingana na aya ya 16, angawa hayo yote
yametendeka, walikuwa BADO HAWAKUWA
WAMEMPOKEA ROHO MTAKATIFU. Ilikuwa tu ni BAADA
ya kuamini na kubatizwa sawasawa ambapo walimpokea Roho
Mtakatifu. Hicho ndicho kielelezo halisi kilichoandikwa katika
Matendo 2:38-39.

Andiko lingine linalotupa nuru ya kustaajabisha kwenye
jambo hili linapatikana katika Gal. 3:13-14, “Amelaaniwa kila
mtu aangikwaye juu ya mti; Ili kwamba baraka ya Ibrahimu
iwafikilie Mataifa katika Yesu Kristo, kwamba (kusudi) tupate
kupokea ahadi ya Roho kwa njia ya imani.” Sasa kamwe
haiwezi kusemwa ya kwamba “baraka ya Ibrahimu” ndiyo
kuzaliwa mara ya pili, na kwamba “ahadi ya Roho” ni Ubatizo
wa Roho Mtakatifu kama matukio mawili mbalimbali. Kwa
maana Maandiko yanasema hivi: “Yesu alikufa msalabani, na
kwa njia ya mauti hiyo na kufufuka, baraka ya Ibrahimu
iliwashukia Mataifa, ikawaacha Wayahudi. Hili lilitukia
kusudi kwamba Roho aweze kupatikana kwa Mataifa.”

Ili kufahamu yale ambayo nimesema sasa hivi ni kuondoa
utata kwa nini wanafunzi hawajamwona Paulo akisema
wakati wo wote, “Mzaliwe mara ya pili na KISHA mjazwe na
Roho.” Wameliwazia liko pale, nao wameweka maana zao
wenyewe kulifanya liseme hivyo, LAKINI MAANDIKO
HAYASEMI JAMBO HILO. Wala Yesu kamwe hakusema
hivyo. Angalia Yohana 7:37-39, na ulisome sasa kwa ufahamu.
“Hata siku ya mwisho, siku ile kubwa ya sikukuu, Yesu
akasimama, akapaza sauti Yake akisema, Mtu akiona kiu, na
aje Kwangu anywe. Aniaminiye Mimi, kama vile Maandiko
yalivyonena, mito ya maji yaliyo hai itatoka ndani yake. (Na
Neno hilo alilisema katika habari ya ROHO, Ambaye wale
wamwaminio watampokea baadaye; kwa maana Roho
Mtakatifu alikuwa hajatolewa, kwa sababu Yesu alikuwa
hajatukuzwa.)” Sasa inasema hapa dhahiri na kwa mkazo ya
kwamba mwamini akinywa kwa kumjia Yesu katika imani
angekuwa na mito ya maji ikitiririka kutoka kwake. Na hilo
linaliweka tukio hili hapo Pentekoste. Sasa tukishikilia wazo
hili moyoni tunasoma Yohana 4:10 & 14, “Kama ungaliijua
karama ya Mungu, Naye ni nani akuambiaye, Nipe maji
ninywe, ungalimwomba Yeye, Naye angalikupa maji yaliyo
hai. Walakini ye yote atakayekunywa maji yale nitakayompa
Mimi hataona kiu milele; bali yale maji nitakayompa
yatakuwa ndani yake chemchemi ya maji, yakibubujikia uzima
wa milele.” Maji yaya haya yaliyo hai yametajwa, lakini
wakati huu hayaitwi mto; yanaitwa chemchemi ya maji. Hapo
ndipo watu wanapokosea. Kwa sababu yanaitwa kisima na
mto, wao wanafiria ya kwamba mahali fulani ni uzima wa

milele unaotolewa na Roho na katika mahali pengine ambapo
yanaitwa mto (likimaanisha nguvu nyingi za kuendesha) haina
budi kuwa ni Roho aliyetolewa sasa kama kipawa cha nguvu.
Sivyo. Ni kitu kile kile. Roho Ndiye anayetoa uzima na nguvu,
na hilo lilikuja hapo Pentekoste.

Ni kitu gani kilichosababisha kutokufahamu huku? Jibu ni,
“UJUZI.” Temeongozwa na ujuzi na wala si Neno. Tupilia
mbali ujuzi kama kipimo chako. Kuna timazi moja peke yake,
fimbo moja tu, na hiyo ni NENO. Sasa angalia kwa makini na
upate jambo hili. Petro alisema, “Tubuni mkabatizwe kila
mmoja wenu katika Jina la Yesu Kristo mpate ondoleo la
dhambi zenu nanyi mtapokea kipawa cha Roho Mtakatifu.”
Paulo alisema, “Mmepokea Roho Mtakatifu TANGU
mlipoamini?” Hii ndiyo shida yetu yote papa hapa. Watu
wanatubu dhambi zao, wanabatizwa katika maji, LAKINI
HAWAENDELEI NA KUMPOKEA ROHO MTAKATIFU.
UNAAMINI HADI KUMPOKEA ROHO. Kumwamini Yesu ni
hatua nzuri ya kuelekea njia sahihi ambayo inaelelekeza kwa
Roho Mtakatifu. Lakini watu wanasimama hapo. Wanaenda
wanafikia kwenye maji kisha wanakoma. Wanaamini, kisha
wanakoma. Biblia haisemi ya kwamba unapokea WAKATI
unapoamini. Swala ni, “Je! mmepokea Roho Mtakatifu
TANGU mlipoamini?” Tafsiri halisi na kamili ni: “Je! ninyi
zamani, mkiisha kuamini, mmempokea Roho Mtakatifu?”
Watu wanaamini kisha wanakoma. Humpokei Roho Mtakatifu
wakati UNAPOMWAMINI Yeye, baada ya kutubu. Unaendelea
mbele na kumpokea Roho Mtakatifu. Unaona jambo hilo? Hiyo
ndiyo shida na waamini wetu wa kimsingi. Hawana nguvu kwa
sababu wao wanakoma kabla ya kuifikia Pentekoste.

Wao ni kama wale wana wa Israeli waliotoka Misri na
wakakoma karibu na Nchi ya Ahadi. Sasa hao wana wa Israeli
walitoka Misri wakiwa karibu watu milioni mbili kamili.
Walisafiri pamoja, wote waliona miujiza ya Mungu, wote
walishiriki mana ile ile na maji kutoka kwenye mwamba
uliopigwa, wote walilifuata wingu lile lile mchana na nguzo ya
moto usiku lakini WAWILI TU ndio waliofika kwenye Nchi ya
Ahadi. WAWILI TU NDIO WALIOKUWA WA KWELI AMA
WAAMINI HALISI. Hiyo ni kweli kwa sababu Neno
linatwambia ya kwamba hao wengine walikufa kwa sababu ya
kutokuamini; na kwa sababu ya kutokuamini hawangeweza
kuingia. (Ebr. 3:19) Basi kwa sababu hilo ni kweli, na ni
WAWILI tu ndio WALIOINGIA, basi hao wengine hawakuwa
waamini wa kweli. Ni kitu gani kilicholeta tofauti? Wawili
walidumu na Neno. Wakati mioyo ya wale wapelelezi wawili
iliposhindwa kule Kadeshi-barnea, Yoshua na Kalebu
hawakusitasita kwa maana waliamini Neno na kusema, “Sisi
tunaweza hata na zaidi kuiteka hiyo nchi.” Wao walijua
wangeweza kwa maana Mungu alikwisha kusema, “Nimewapa



WAKATI WA KANISA LA SMIRNA 139

hiyo nchi.” Baada ya Israeli wote wale kuna nguvu na wema
na ukombozi wa Mungu hawakuingia katika raha, ambao ni
mfano wa Roho Mtakatifu. Kwa hiyo unaweza kuona sasa hivi
ya kwamba ni wachache sana watakaodumu kuamini hata
wapate kumpokea Roho wa Mungu.

Vema, tumekuja umbali huu. Sasa nataka kusonga mbele
zaidi, na nitakapofanya hivyo ninajua nitasababisha miamsho
iibuke. Lakini hilo ni jambo ambalo mimi siwajibiki nalo.
Mimi ninawajibika kwa Mungu na Neno Lake na watu ambao
Mungu amenituma kwao. Sina budi kuwa mwaminifu kwa
yale yote anayonipa kusema.

Katika Yohana 6:37 & 44 inasema, “Wote anipao Baba
watakuja Kwangu; wala ye yote ajaye Kwangu sitamtupa nje
kamwe. Hakuna mtu awezaye kuja Kwangu, asipovutwa na
Baba aliyenipeleka; Nami nitamfufua siku ya mwisho.”
Yohana 1:12-13, “Bali wote waliompokea aliwapa uwezo wa
kufanyika watoto wa Mungu, ndio wale waliaminio Jina Lake;
waliozaliwa, si kwa damu, wala si kwa mapenzi ya mwili, wala
si kwa mapenzi ya mtu, BALI KWA MUNGU.” Efe. 1:4-5,
“Kama vile alivyotuchagua katika Yeye kabla ya kuwekwa
misingi ya ulimwengu, ili tuwe watakatifu, watu wasio na
hatia mbele Zake katika pendo. Kwa kuwa alitangulia
kutuchagua, ili tufanywe Kwake wanawe kwa njia ya Yesu
Kristo, sawasawa na uradhi wa mapenzi Yake.” Sasa bila ya
kuingilia kindani sana somo la ukuu wa Mungu (kwa kuwa
lenyewe lingehitaji kitabu kizima) hebu niseme hapa ya
kwamba kulingana na aya hizi, Yesu Kristo anachagua bibi-
arusi Wake kama vile tu watu wanaume wanavyowachagua
bibi-arusi wao leo. Bibi-arusi leo haamui tu kwa urahisi
atamchukua mwanamume fulani kuwa mume. La bwana.
Bwana arusi ndiye anayeamua na kuchagua mwanamke fulani
awe bibi-arusi wake. (Yohana 15:16, “Si ninyi mlionichagua
Mimi, bali ni Mimi niliyewachagua ninyi.”) Sasa kulingana na
Neno la Mungu, bibi-arusi alichaguliwa kabla ya kuwekwa
misingi ya ulimwengu. Huku kuchaguliwa kwa bibi-arusi
kulikusudiwa katika Yeye Mwenyewe. Efe. 1:9. Na katika Rum.
9:11 inasema “Ili lisimame kusudi la Mungu la kuchagua.”
Huwezi kulisoma vinginevyo. Kusudi la moyoni, kusudi la
milele la Mungu lilikuwa kuchukua bibi-arusi ambaye
amejichagulia MWENYEWE, na kusudi hilo lilikuwa ndani
Yake Mwenyewe, na kwa kuwa lilikuwa la milele lilitangazwa
kabla ya kuwekwa misingi ya ulimwengu.

Angalia kwa makini sasa na uone jambo hili. Kabla
hakujakuweko na chembe ya mavumbi ya nyota; kabla Mungu
hajakuwa Mungu (Mungu ni kitu cha kuabudiwa na
kapakuwepo na mtu wa kumwabudu Yeye, kwa hiyo Yeye
wakati huo alikuwa Mungu kwa uwezekano.) Naye alijulikana
tu kama Roho wa milele, bibi arusi alikuwa tayari niani

Mwake. Naam, alikuwa humo. Alikuwepo katika mawazo
Yake. Na vipi basi kuhusu mawazo hayo ya Mungu? Hayo ni ya
milele, sivyo?

Mawazo ya milele ya Mungu! Hebu nikuulize, “Je! mawazo
ya Mungu ni ya milele?” Kama unaweza kuona jambo hili,
utaona mambo mengi. Mungu habadiliki katika asili na tabia.
Tumejifunza jambo hilo na kulithibitisha tayari. Mungu hana
kikomo katika uweza wake kwa hiyo Yeye kama Mungu hana
budi kuwa anayejua yote. Kama Yeye ni ajuaye yote, basi Yeye
sasa hajifunzi, wala hata hajishauri Mwenyewe, wala wakati
wo wote haongezei kwenye maarifa Yake. Kama anaweza
kuongezea kwenye maarifa Yake basi, basi Yeye hajui yote.
Sana sana tunaloweza kusema ni kwamba atakuwa hivyo
wakati fulani. Lakini hilo si la Kimaandiko. Yeye NI anayejua
yote. Yeye hajawahi kuwa na wazo jipya juu ya jambo lo lote
kwa maana mawazo Yake yote amekuwa nayo daima na
atakuwa nayo daima, na anajua mwisho kutoka mwanzo kwa
sababu Yeye ni Mungu. KWA HIYO MAWAZO YA MUNGU
NI YA MILELE. NI HALISI. Hayo si kama tu mtu mwenye
kielelezo alichochora na ambacho siku moja kitageuzwa kuwa
kitu kinachoonekana na chenye umbo, lakini hayo ni halisi
tayari na ni ya milele, na ni sehemu ya Mungu.

Angalia jinsi jambo hili linavyofanya kazi. Mungu daima
alikuwa na mawazo yake kuhusiana na Adamu. Adamu, kama
mawazo Yake, hakuwa amedhihirishwa bado. Zaburi 139:15-16
itawapa wazo kidogo juu ya jambo hili, “Mifupa yangu
haikusitirika Kwako, nlipoumbwa kwa siri, nilipoungwa kwa
ustadi pande za chini za nchi; macho Yako yaliniona kabla
sijakamilika; chuoni Mwako ziliandikwa zote pia, siku
zilizoamriwa kabla hazijawa bado.” Hilo, kama nilivyosema,
halikuandikwa juu ya Adamu lakini linakupa fununu na ujuzi
kwamba wazo lilikuwepo katika nia Yake, na wazo hilo
lilikuwa la milele na lilipaswa kudhihirishwa. Kwa hiyo
wakati Adamu alipofanywa kwa mavumbi ya ardhi na utu
wake wa kiroho ukaumbwa na Mungu, basi Adamu akawa
wazo la Mungu lililodhihirishwa, na mawazo hayo ya milele
yalidhihirishwa sasa.

Tungeweza kushuka kupitia katika karne nyingi.
Tunawaona akina Musa, akina Yeremia, akina Yohana
Mbatizaji, na kila mmoja wa hawa alikuwa wazo la Mungu la
milele lililodhihirishwa katika majira yake. Halafu tunakuja
kwa Yesu aliye LOGOS. Yeye alikuwa lile WAZO timilifu na
kamilifu lililodhihirishwa na Yeye akajulikana kama Neno.
Hivyo ndivyo ALIVYO, na milele ATAKUWA.

Sasa inasema ya kwamba “Ametuchagua KATIKA YEYE
(Yesu) kabla ya kuwekwa misingi ya ulimwengu.” Hilo
linamaanisha tulikuweko PAMOJA Naye papo hapo katika nia

na mawazo ya Mungu kabla ya kuwekwa misingi ya
ulimwengu. Hilo linawapa wateule sifa ya MILELE. Huwezi
kuepuka jambo hilo.

Hebu niingize wazo hapa ndani. Hata kuzaliwa kwetu kwa
kawaida msingi wake ni kuchaguliwa. Vifuko vya mayai huzaa
mayai mengi, mengi sana. Lakini ni kwa nini kwamba kwa
wakati fulani yai fulani hushuka na wala si lingine? Na halafu
kati ya mbegu za mwanamume, kwa sababu isiyojulikana
chembechembe fulani hujishikiza kwenye yai wakati nyingine
ambazo zingaliweza tu kujishikiza kwa urahisi, ama zilikuwa
na nafasi nzuri ya kufanya jambo hilo hazikufanya hivyo na
zikafa. Kuna kichwa fulani nyuma ya yote haya, kama sivyo ni
kitu gani kinachoamua kama mtoto fulani ni mvulana au
msichana, ana nywele za shaba ama nyeusi, macho maangavu
ama meusi, nk. Tukiwa na mawazo haya kwenye mioyo na
tuwazie juu ya Yoshua na Kalebu. Je! Yesu hakusema katika
Yn. 6:49 “Baba zenu waliila mana jangwani; wakafa?” Hao
wazazi waliokufa walikuwa muhimu kama mababu wa watu
ambao Yesu alikuwa akinena nao. Waliangamia, hata hivyo
walikuwa katika uchaguzi wa Mungu kimwili kama vile
Yoshua na Kalebu wlivyokuwa Kiroho.

Lakini kwa kuendelea. Wateule hawa hawakuwa mawazo
ya milele ya Mungu ambayo yalikuwa yadhihirishwe katika
mwili katika majira yao, lakini wateule wawa hawa wanaitwa
kwa jina lingine. Rum. 4:16, “Kwa hiyo ilitoka katika imani,
iwe kwa njia ya neema, ili kwamba ile ahadi iwe imara kwa
wazao wote; si kwa wale wa torati tu, ila na kwa wale wa
imani ya Ibrahimu; aliye baba yetu sisi sote.” Rum. 9:7-13,
“Wala hawawi wote wana kwa kuwa wazao wa Ibrahimu, bali,
Katika Isaka wazao wako wataitwa. Yaani, si watoto wa mwili
walio watoto wa Mungu, bali watoto wa ile ahadi
wanahesabiwa kuwa wazao. Kwa maana neno la ahadi ni hili,
Panapo wakati huu nitakuja, na Sara atakuwa na Mwana.
Wala si hivyo tu, lakini Rebeka naye, akiisha kuchukua mimba
kwa mume mmoja, naye ni Isaka, baba yetu, (kwa maana kabla
hawajazaliwa wale watoto, wala hawajatenda neno jema wala
baya, ili lisimame kusudi la Mungu la kuchagua, si kwa sababu
ya matendo, bali kwa sababu ya nia Yake aitaye;) aliambiwa
hivi, Mkubwa atamtumikia mdogo. Kama ilivyoandikwa,
Nimempenda Yakobo, bali Esau nimemchukia.” Gal. 3:16,
“Basi ahadi zilinenwa kwa Ibrahimu na kwa mzao wake.
Hasemi, Kwa wazao, kana kwamba ni wengi, bali kana
kwamba ni mmoja, Kwa mzao wako, yaani, Kristo.” Gal 3:29,
“Na kama ninyi ni wa Kristo, basi, mmekuwa uzao wa
Ibrahimu, na warithi sawaswa na ahadi.” Kulingana na Rum.
4:16 tunaona ya kwamba Mungu ametoa Ahadi ya Hakika kwa
uzao WOTE wa Ibrahimu, na Paulo anajiweka mwenyewe
pamoja na waamini wote chini ya kundi hilo kwa sababu

anasema “Ibrahimu aliye baba yetu sisi SOTE.” Ndipo
anaendelea si kupunguza tu maelezo yake, lakini kuyatimiliza
kwa kuwa katika Gal 3 yeye anautambulisha yule MZAO
(umoja) na Yesu, na kuwahesabu “watoto walio ule uzao”
kama watoto wa ahadi, na ahadi kana kwamba ina uhusiano
na “kuchaguliwa”, ama “uchaguzi wa Mungu.” Na hilo ndilo
tumekuwa tukisema hasa. Hawa walio wa Uzao wa Kifalme
ndio wateule wa Mungu; ndio wamechaguliwa tangu zamani,
walikwisha kujulikana na Mungu tangu zamani, nao walikuwa
katika nia ya Mungu na katika mawazo Yake. Katika lugha
dhahiri sana Bibi-arusi wa Kweli wa Kristo alikuwa katika nia
ya Mungu milele, ingawa hakuwa amedhihirishwa mpaka kila
mmoja wao alipojitokeza katika majira yaliyokusudiwa,
yaliyoamriwa. Wakati kila mshiriki alipokuwa anatokea
ALIDHIHIRISHWA na kupachukua mahali pake katika ule
mwili. Hivyo basi bibi-arusi huyu ni BIBI-ARUSI halisi WA
UZAO WA NENO LILILONENWA. Na ingawa yeye anatajwa
kama mwanamke yeye pia anaitwa “mwili wa Kristo.” Ni wazi
sana ya kwamba anapaswa kuitwa hivyo kwa kuwa yeye
alichaguliwa tangu zamani katika Yeye, alitoka kwenye
schanzo kile kile, alikuwa pamoja Naye milele, na sasa
anamdhihirisha Mungu katika mwili wenye washiriki wengi
ambapo Mungu wakati mmoja alidhihirishwa katika
MSHIRIKI MMOJA, yaani Bwana wetu Yesu Kristo.

Sasa basi, hapa tunafikia neno la mwisho. Kama vile Logos
(Mungu) wa milele alivyodhihirishwa katika Mwana, na katika
Yesu mlikaa utimilifu wote wa Uungu kwa jinsi ya mwili, na
Yule wa Milele alikuwa ni yule Baba aliyedhihirishwa katika
mwili, na hapo akapata sifa ya Mwana, vivyo hivyo sisi,
tukiwa wa milele katika mawazo Yake nasi tulifanyika Uzao
wa washiriki wengi wa Neno Lililonenwa, waliodhihirishwa
katika mwili, na hayo mawazo ya milele sasa
yaliyodhihirishwa katika mwili sasa ni wana wa Mungu, kama
vile sisi tunavyoitwa. HATUKUFANYIKA UZAO KWA
KUZALIWA MARA YA PILI, SISI TULIKUWA NI UZAO NA
KWA HIYO TUKAZALIWA MARA YA PILI KWA KUWA
WATEULE TU NDIO WANAOWEZA KUZALIWA MARA YA
PILI. Kwa sababu TULIKUWA UZAO ndiyo sababu tumeweza
kuhuishwa. Kwa WASIO UZAO hakuna kitu cha kuhuisha.

Shikilia jambo hili kwa uangalifu moyoni mwako. Sasa
chukua hatua inayofuatia. Kukomboa maana yake ni kununua
tena. Kunarudisha kwa Mwenyewe wa asili. Mungu, kwa
mauti Yake, ile damu iliyomwagika ILINUNUA
KUWARUDISHA WALIO WAKE. Yeye alimnunua na
kumrudisha Bibi-arusi Mbegu aliye Neno Lililonenwa.
“Kondoo wangu wanaisikia sauti Yangu (Neno) nao
wananifuata Mimi.” Wewe daima ulikuwa kondoo. Hajawa
kamwe nguruwe ama mbwa aliyegeuka akawa kondoo. Hilo

haliwezekani kwa maana kila aina ya uhai huzaa wa jinsi yake
wala hakuna mabadiliko katika jamii. Kama vile tulivyokuwa
katika mawazo ya Mungu kisha tukadhihirishwa katika mwili,
ilibidi siku ije ambapo tungeisikia sauti Yake (Neno), na kwa
kusikia sauti hiyo tutambue Baba yetu anatuita, na tutambue
ya kwamba sisi ni wana wa Mungu. Tuliisikia sauti Yake na
tukalia kama vile mwana mpotevu, “Niokoe, Ee, Baba yangu.
Ninarudi Kwako.”

Mwana wa Mungu anaweza kwenda wakati mrefu kabla ya
kutambua ya kwamba yeye ni mwana. Kwa kweli Wakristo
wengi wa kweli ni kama ile hadithi ya yule kifaranga wa tai
aliyeanguliwa chini ya kuku. Unajua ya kwamba tai ni mfano
wa mwamini wa kweli. Vema, mkulima alitwaa yai kutoka
kwenye kiota cha tai na kuliweka chini ya kuku. Wakati
ulipotimia mayai yote yaliyokuwa chini ya yule kuku
yakaanguliwa. Vifaranga vya kuku viliendelea vizuri na mama
kuku lakini maskini tai huyo mdogo hakuweza kuuelewa ule
mlio na kule kukwaruza-kwaruza kwa ajili ya kupata chakula
kwenye lile lundo la samadi. Alifaulu kupata riziki walakini
alichanganyikiwa sana juu ya jambo hilo lote. Lakini siku
moja, kutoka mbali huko juu mbali hewani yule mama tai
aliyekuwa amelitaga lile yai alimwona huyo tai mdogo ardhini.
Akashuka chini kwa kasi sana na kumpigia makelele kwa sauti
yake yote ili aruke aje kukutana naye. Hakuwa kamwe
amesikia mlio wa tai, lakini wakati aliposikia mlio huo wa
kwanza kitu fulani ndani yake kilichochewa naye akatamani
kuruka auendee. Lakini aliogopa kujaribu. Tena mama huyo
akampigia makelele kwamba aruke hewani amfuate. Akajibu
kwa sauti kuu ya hofu ya kwamba alikuwa anaogopa. Mara
nyingine tena akaita, akilia kwa sauti kuu kwamba ajaribu.
Huku anapigapiga mabawa yake alijitupa kwa nguvu hewani,
na akijibu mlio wa mamaye, alipaa angani kwenye mbingu za
samawati. Unaona yeye daima alikuwa tai. Alienenda kama
kuku kwa muda kidogo lakini hangetosheka. Lakini wakati
alipousikia ule mwito wa huyo tai mkuu alirejea mahali pake.
Na mara mwana wa kweli wa Mungu anaposikia kilio cha
Roho kwa Neno, yeye pia, atajitambua yeye yu nani na
kukimbilia kwa Nabii Mkuu Tai na kuwa pamoja Naye milele
ameketi katika ulimwengu wa roho katika Kristo Yesu.

SASA LAJA JIWE LETU LA USHINDI LA KIFUNIKO
juu ya ubatizo wa Roho Mtakatifu. Gal. 4:4-7, “Hata
ulipowadia utimilifu wa wakati, Mungu alimtuma Mwanawe
ambaye amezaliwa na mwanamke, amezaliwa chini ya sheria,
kusudi awakomboe hao waliokuwa chini ya sheria, ili sisi
tupate kupokea hali ya kuwa wana. Na kwa kuwa ninyi
mmekuwa wana, Mungu alimtuma Roho wa Mwanawe
mioyoni mwenu, aliaye, Aba, yaani, Baba. Kama ni hivyo,
wewe si mtumwa tena bali u mwana; na kama u mwana, basi,

u mrithi kwa Mungu kwa njia ya Kristo.” Hilo hapo. Yesu
Kristo alikuja, akafa msalabani, na akatimiza Ukombozi
(akiturudisha kwa Mwenyewe wa asili kwa njia ya kutununua,
ama kulipa deni) na hapo AKATUWEKA KAMA WANA. Yeye
hakutufanya wana, kwa kuwa tayari tulikuwa wanawe, lakini
alituweka kama wana; kwa kuwa mradi tu tulikuwa
ulimwenguni, katika mwili, hatungeweza kutambuliwa kama
wanawe. Tulishikiliwa mateka na ibilisi. Lakini tulikuwa ni
wana, hata hivyo. Basi sikilizeni jambo hili: NA KWA KUWA
NINYI NI WANA, MUNGU ALIMTUMA ROHO WA
MWANAWE MIOYONI MWENU, AMBAYE KWA HUYO
MNALIA, BABA, BABA.” Roho alishuka juu ya nani pale
Pentekoste? Wana. Pale Korintho? Juu ya wana walipokuwa
WAKISIKILIZA NENO.

Ubatizo wa Roho Mtakatifu ni nini? Ni Roho akikubatiza
katika ule mwili wa Kristo. Ni ule mzao mpya. Ni Roho wa
Mungu akiingia na kukujaza ukiisha kutubu, (ukiisha kulisikia
Neno Lake) na kwisha kubatizwa katika maji kama jibu la
dhamiri njema kwa Mungu.

Yale tuliyokwisha kueleza sasa hivi yangekuwa rahisi zaidi
kwa watu wote kuelewa kama wote wangeliamini fundisho la
umoja wa Uungu. Kwa kuwa hakuna nafsi tatu katika Uungu
ule ila MOJA. Hivyo HATUZALIWI mara ya pili kwa Roho wa
uzima wa Yesu akiingia ndani, na halafu baadaye Roho
Mtakatifu anaingia kutupa nguvu. Kama hilo lingalikuwa ni
kweli, mbona tunashindwa kumheshimu Baba kwa kutokumpa
Yeye sehemu fulani katika ukombozi wetu mkamilifu, kwa
maana kama wokovu ni wa Bwana na kuna Bwana watatu,
basi YEYE (Baba) hana budi kuwa na jambo la kufanya, pia.
Lakini hakika inaweza kuonekana ya kwamba Yesu alifanya
jambo hili dhahiri sana ya kwamba ilikuwa ni Yeye na Yeye
peke yake Aliye Mungu na ni Yeye na Yeye peke yake Ambaye
anaingia ndani ya mwamini. Yohana 14:16 inasema ya kwamba
Baba atamtuma Msaidizi mwingine. Lakini aya ya 17 inasema
ya kwamba Yeye (Yesu) anaishi pamoja nao na atakuwa
NDANI yao baadaye. Katika aya ya 18 Yeye anasema Yeye
atakuja kwao. Katika aya ya 23 katika kuzungumza na
wanafunzi Yeye alisema, “Sisi (Baba na Mwana) tutakuja
kwake.” Kwa hiyo ni Baba, Mwana na Roho Mtakatifu wote
wakija kwa wakati mmoja kwa maana Uungu NI MTU
MMOJA. Kuja huko kulitukia pale Pentekoste. Hakuna kuja
kuwili kwa Roho, ni kumoja tu. Shida ni kwamba watu
hawajui ukweli halisi, nao wanamwamini Yesu tu kwa ajili ya
ondoleo la dhambi lakini hawasongi mbele kamwe
wakampokee Roho.

Kabla sijafunga somo hili, najua kuna swali mioyoni
mwenu. Mtataka kujua kama ninaamini katika fundisho la
mtu kuishi kabla ya kuzaliwa. Mimi siamini katika fundisho

hilo la Kimormoni la kuweko kwa nafsi kabla mtu kuzaliwa
zaidi ya ninavyoamini katika kufanyika mtu tena ama roho ya
mtu kuingia katika mwili mwingine mtu afapo. Uwe
mwangalifu hapa na uone jambo hili. Si mtu anayekuja
aliyechaguliwa tangu zamani na Mungu, NI NENO, AMA
UZAO. Hivyo ndivyo ilivyo. Huko nyuma kabisa, huko nyuma
zamani sana hata akili za mwanadamu haziwezi kufahamu,
Mungu wa Milele pamoja na mawazo ya milele, aliwaza na
kutangaza, “NIMEMPENDA YAKOBO, BALI ESAU
NIMEMCHUKIA, (Warumi 9:13) WALA HAWAJAZALIWA,
WALA HAWAJATENDA NENO JEMA WALA BAYA.”
Unaona, ilikuwa ni WAZO, na halafu hilo wazo
likadhihirishwa, na Mungu akamkomboa Yakobo, kwa maana
Yakobo ndiye pekee aliyekuwa MZAO; Yakobo, ndiye peke
yake aliyekuwa mzao; hiyo ndiyo sababu aliiheshimu ile haki
ya mzaliwa wa kwanza na agano la Mungu. Kama wewe ni
mzao wa kweli, utalisikia hilo Neno; Roho atakubatiza katika
mwili wa Kristo, akikujaza na kukutia nguvu, nawe utalipokea
Neno la siku yako na wakati wako. Unaona jinsi ushuhuda wa
kweli unavyokuwa wakati Neno linapofunuliwa kwako? Tena,
angalia, Yesu alikuwa Mzao wa Kifalme. Aliishi katika mwili
wa kibinadamu. Wakati Roho alipomwita (Wazo
Lililodhihirishwa kwa Neno), alienda Yordani na akabatizwa
kule ndani ya maji. Baada ya kulitii Neno, Roho Mtakatifu
alishuka juu Yake na sauti ikasema, “Huyu ni Mwanangu
mpendwa Wangu, msikieni Yeye.” Hiyo sauti haikusema,
“Huyu amekuwa Mwanangu,” Yesu ALIKUWA ndiye huyo
Mwana. Roho Mtakatifu alimweka mahali Pake kama huyo
Mwana mbele yao wote. Ndipo baada ya kujazwa namna hiyo
(na kielelezo hicho hicho kinatumika pale Pentekoste na daima
baadaye), alienda zake katika onyesho la nguvu, akipokea
ufunuo mkamilifu wa Mungu na kutoka kwa Mungu, kwa ajili
ya siku hiyo.

Sasa tumekuwa daima tukisema ya kwamba ushuhuda wa
kweli wa kubatizwa na Roho Mtakatifu ni kwa mwamini
kulipokea Neno kwa wakati anaoishi. Hebu niwaonyesheni
wazi wazi kabisa kabisa.

Zile Nyakati Saba kama zilivyoelezewa katika Ufu. Sura
ya 2 & 3 zinachukua wakati wote mzima wa Utimilifu wa
Mataifa, ama wakati wote ambao Mungu anawashughulikia
Mataifa katika wokovu. Katika kila wakati, bila kuondoa
mmojawapo, inasema jambo lile lile katika kufungua na
kufunga ujumbe wa kila wakati. “Kwa mjumbe wa (Efeso,
Smirna, Pergamo, Thiatira, Sardi, Filadelfia, Laodikia) andika;
Haya ndiyo asemayo Yeye, nk., nk. “^Yeye aliye na sikio, na
alisikie (umoja) Neno hili ambalo Roho ayaambia makanisa.”
Angalia hapa ya kwamba Yesu (kwa Roho) katika KILA
wakati anamwandikia mtu MMOJA TU kuhusiana na Neno la

wakati huo. Ni mjumbe MMOJA tu kwa kila wakati
anayepokea yale Roho anayouambia wakati huo, na MJUMBE
HUYO MMOJA ndiye mjumbe wa kanisa la kweli. Yeye
anazungumza kwa niaba ya Mungu kwa ufunuo kwa
“makanisa”, yote mawili la kweli na la uongo. Ujumbe huo
ndipo unatangazwa kwa wote. Lakini ingawa unatangazwa
kwa ajili ya wote wanaokuja katika eneo la ujumbe huo,
ujumbe huo unapokelewa kibinafsi na kundi fulani
linalosatahili kwa njia fulani. Kila mtu binafsi wa kundi hilo
ni yule aliye na uwezo wa kusikia yale Roho anayosema kwa
mjumbe huyo. Wale wanaosikia hawapati ufunuo wao wa
kipekee, wala kundi fulani halipati ufunuo wao wa pamoja,
BALI KILA MTU ANASIKIA NA KUPOKEA AMBAYO
HUYO MJUMBE AMEISHAPOKEA TAYARI KUTOKA KWA
MUNGU.

Sasa usifikiri ni ajabu ya kwamba hivi ndivyo ilivyo; kwa
maana Paulo aliweka kielelezo hiki akiwa chini ya mkono wa
Mungu. Paulo ndiye peke yake aliyekuwa na ufunuo kamili
kwa ajili ya siku yake kama inavyodhihirishwa na kukabiliana
kwake na mitume wengine ambao walikubali ya kwamba
Paulo alikuwa ndiye Nabii-Mjumbe wa Mataifa kwa ajili ya
siku hiyo. Na pia angalia kwa ule mfano wenyewe hasa wa
Neno, ya kwamba wakati Paulo alipotaka kwenda Asia,
Mungu alimkataza, kwa kuwa kondoo (watoto Wake)
walikuwa Makedonia nao (hao Wamakedonia) wangesikia
ambayo Roho aliyokuwa aseme kupitia kwa Paulo, wakati
watu wa Asia hawangesikia.

Katika kila wakati tuna kielelezo cha namna ile ile. Hii
ndiyo sababu nuru inapitia kwa mjumbe fulani aliyetangazwa
na Mungu katika eneo fulani, halafu kutoka kwa mjumbe huyo
nuru inaenea kwa kupitia katika huduma za wengine ambao
wamefundishwa kwa uaminifu. Lakini bila shaka hao wote
wanaotoka daima hawajifunzi jinsi lilivyo jambo muhimu
kusema yale TU yule mjumbe aliyosema. (Kumbukeni, Paulo
aliwaonya watu waseme tu yale aliyosema, I Kor. 14:37, “Mtu
akijiona kuwa ni nabii au mtu wa rohoni, na ayatambue hayo
ninayowaandikia, ya kwamba ni MAAGIZO YA BWANA.” Au
je! Neno la Mungu lilitoka kwenu? au kuwafikia ninyi peke
yenu?”) Wao wanaongeza hapa, ama wanaondoa pale, na mara
ujumbe si halisi tena, na ufufuo unakufa. Jinsi tunavyopaswa
kuwa waangalifu kusikia sauti MOJA, kwa kuwa Roho hana
ila sauti moja ambayo ni sauti ya Mungu. Paulo aliwaonya
waseme yale aliyosema, yaani kama vile Petro alivyofanya
vivyo hivyo. Aliwaonya ya kwamba HATA YEYE (PAULO)
hangeweza kubadilisha hata neno moja la yale aliyokuwa
ametoa kwa ufunuo. Loo! jinsi ilivyo muhimu kusikia sauti ya
Mungu kwa njia ya wajumbe Wake, halafu kusema yale
waliyopewa kuyaambia makanisa.

Natumaini mnaanza kuliona sasa. Labda mnaweza
kufahamu sasa ni kwa nini sikubaliani na wale wa kimsingi na
Wapentekoste. Sina budi kushikilia Neno jinsi ile Bwana
alivyolifunua. Sasa sikumaliza kila kitu. Hilo lingechukua
kitabu kingine kando, lakini kwa msaada wa Mungu tutapata
mahubiri mengi na kanda na jumbe juu ya mambo haya yote ili
kuwasaidia mfahamu na kuyaunganisha Maandiko yote
pamoja.

“Yeye aliye na sikio, na alisikie Neno hili ambalo Roho
ayaambia makanisa ya kila wakati.” Katika kila wakati kilio
kilikuwa ni kile kile. Sikia anayosema Roho. Kama wewe ni
Mkristo, utarudi kwa yale Roho anayofundisha, hiyo ni
kusema, Neno la wakati huu. Kila mjumbe kwa kila wakati
atalihubiri Neno hilo. Kila ufufuo mpya na wa kweli utatokea
kwa sababu watu wamerudi kwenye Neno la wakati wao. Kilio
cha kila wakati ni lile onyo, “Mmeliacha Neno la Mungu.
Tubuni, na mlirudie Neno.” Kutoka kwenye kitabu cha
kwanza katika Biblia (Mwanzo) hadi kitabu cha mwisho
(Ufunuo) kuna sababu moja tu ya ghadhabu ya
Mungu_kuliacha Neno; na kuna dawa moja tu ya kupata tena
upendeleo Wake_kurudi kwenye Neno.

Katika Wakati wa Efeso, na katika wakati huu, na katika
kila wakati tutakaoufikiria tutaona ya kwamba jambo hili ni
kweli. Na katika wakati wa mwisho ambao ni wakati wetu,
tutaona kutiwa giza kwa Neno, ukengeufu mkamilifu ukiishia
kwenye ile dhiki kuu.

Kama wewe ni mzao wa kweli, kama kweli umebatizwa
kwa Roho Mtakatifu utalithamini Neno Lake kuliko riziki
yako ya lazima, na kutamani sana kuishi kwa KILA Neno
litokalo katika kinywa cha Mungu.

Hii ndiyo sala langu ya moyoni kwa ajili yetu sisi sote;
naomba tusikie yale ambayo Roho anatuletea leo kutoka
kwenye Neno.





WAKATI WA KANISA LA PERGAMO 149
SURA YA TANO

WAKATI WA KANISA LA PERGAMO

Ufunuo 2:12-17

Na kwa malaika wa kanisa lililoko Pergamo andika; Haya
ndiyo anenayo Yeye aliye na huo upanga mkali, wenye makali
kuwili.

Nayajua matendo yako, na mahali ukaapo, ndipo penye
kiti cha enzi cha Shetani; nawe walishika sana Jina Langu,
wala hukuikana imani Yangu, hata katika siku za Antipa
shahidi Wangu, mwaminifu Wangu, aliyeuawa kati yenu, hapo
akaapo Shetani.

Lakini ninayo maneno machache juu yako, kwa kuwa unao
huko watu washikao mafundisho ya Balaamu, yeye
aliyemfundisha Balaki atie ukwazo mbele ya Waisraeli, kwamba
wavile vitu vilvyotolewa sadaka kwa sanamu, na kuzini.

Vivyo hivyo wewe nawe unao watu wayashikao
mafundisho ya Wanikolai, ambayo Mimi nayachukia.

Basi tubu; na usipotubu, naja kwako upesi, nami nitafanya
vita juu yao kwa huo upanga wa kinywa Changu.

Yeye aliye na sikio na alisikie neno hili ambalo Roho
ayaambia makanisa. Yeye ashindaye nitampa baadhi ya ile
mana iliyofichwa, nami nitampa jiwe jeupe, na juu ya jiwe hilo
limeandikwa jina jipya asilolijua mtu ila yeye anayelipokea.

PERGAMO

Pergamu (jina la kale) ulikuwa uko Misia, katika jimbo
lililokuwa na mito mitatu, ambapo mmoja wa hiyo
uliuwezesha kuwasiliana na bahari. Ulielezewa kama mji
uliokuwa maarufu kuliko yote katika Asia. Ulikuwa mji wa
utamaduni na wenye maktaba ya pili kwa ukubwa kutoka ile
iliyokuwa Aleksadria. Hata hivyo ulikuwa ni mji wenye
dhambi nyingi, uliopenda sana ibada za uasherati za Eskalpia,
ambaye walimwabudu katika mfano wa nyoka aliye hai
aliyewekwa na kulishwa hekaluni. Katika mji huu mzuri
wenye vichaka vilivyonyweshewa maji, barabara na bustani,
kuliishi kundi dogo la Wakristo waliojiweka wakfu ambao
hawakupumbazwa na uzuri wa nje, na walichukia ibada za
Shetani zilizojaa mahali pale.

MUDA WENYEWE

Wakati wa Pergamo ulidumu kwa miaka kama mia tatu,
tangu mwaka wa 312 hadi 606 A.D.

MJUMBE

Tukitumia kanuni yetu tuliyopewa na Mungu ya
kumchagua mjumbe kwa kila wakati, hiyo ni kusema,
tunamchagua yule ambaye huduma yake inakaribia sana ile ya
mjumbe wa kwanza, Paulo, tunatangaza bila kusita mjumbe
wa Pergamo kuwa ni Martin. Martin alizaliwa mwaka wa 315
huko Hungary. Walakin, kazi ya maisha yake ilikuwa huko
Ufaransa ambako alitumika hapo Tours na kandokando yake
kama askofu. Alikufa katika mwaka wa 399. Mtakatifu huyu
mashuhuri alikuwa ni mjomba wa Mkristo mwingine mzuri
sana, Mt. Patriki wa Ireland.

Martin aliongoka kwa Kristo wakati alipokuwa akifanya
kazi ya askari wa kulipwa. Ilikuwa katika kipindi alipokuwa
angali anafanya kazi hii ambapo muujiza wa ajabu sana
ulitukia. Imeandikwa ya kwamba maskini mmoja alikuwa
mgonjwa amekaa kwenye barabara za mji mahali Martini
alipokuwa ametumwa kazini. Baridi ya majira ya kipupwe
ilikuwa zaidi ya vile angeweza kuvumilia kwa kuwa hakuwa na
nguo za kutosha. Hakuna mtu aliyejali mahitaji yake mpaka
Martin alipopita pale. Alipoona hali mbaya ya mtu huyu
maskini, lakini akiwa hana nguo nyingine ya ziada, alivua koti
lake la baridi, akalikata vipande viwili kwa upanga wake, kisha
akamsetiri kwa vazi hilo huyo mtu aliyekuwa anakufa kwa
baridi. Akamhudumia vizuri sana alivyoweza kisha akaenda
zake. Usiku huo Bwana Yesu akamtokea katika ono. Huyo hapo
amesimama, kama maskini, amesitiriwa kwa ile nusu ya vazi la
Martin. Akanena naye akamwambia, “Martin, ingawa yeye ni
mwanafunzi wa katekisimo tu amenivika nguo Mimi kwa vazi
hili.” Tangu wakati huo na kuendelea Martin akatafuta
kumtumikia Bwana kwa moyo wake wote. Maisha yake yakawa
ni mfululizo wa miujiza ikidhihirisha nguvu za Mungu.

Baada ya kuacha jeshi na akiisha kuwa kiongozi kanisani,
alichukua msimamo mkali sana dhidi ya ibada za sanamu.
Akakatakata maashera, akavunja sanamu na kuzibomoa
madhabahu. Alipokabiliwa na wapagani kwa ajili ya vitendo
vyake yeye alishindana nao kwa kadiri ya namna ile ile Eliya
aliyoshindana na manabii wa Baali. Alitaka afungwe kwenye
mti kwa upande wake wa chini ili kwamba wakati
utakapokatwa utamponda-ponda isipokuwa Mungu aingilie
kati na kuugeuza huo mti wakati unapoanguka. Hao makafiri
wenye hila wakamfunga kwenye mti uliokuwa unakua kwenye
mtelemko wa kilima, wakiwa na uhakika ya kwamba mvuto
wa kawaida wa nguvu za uvutano wa dunia ungeufanya huo
mti kuanguka hivi kwamba ungemponda-ponda. Mara mti huo
ulipoanza kuanguka, Mungu aliugeuza kuelekea upande wa
juu wa kile kilima, kinyume cha tabia zote za maumbile. Wale
makafiri waliokuwa wanakimbia walipondwa-pondwa wakati
huo mti ulipowaangukia wengi wao.

Wanahistoria wamekiri ya kwamba katika mara
zisizopungua tatu alifufua wafu kwa imani katika Jina la
Yesu. Katika tukio moja alimwombea mtoto mchanga
aliyekuwa amekufa. Kama Elisha, alijilaza juu ya huyo mtoto
mchanga akaomba. Akafufuka na akapata nguvu. Katika tukio
jingine aliitwa akasaidie kumwokoa ndugu mmoja aliyekuwa
amechukuliwa akauawe wakati wa mateso makuu. Hata yeye
alipofika maskini huyo tayari alikuwa amekufa. Walikuwa
wamekwisha kumnyonga mtini. Mwili wake haukuwa na uhai
na macho yake yalikuwa yametokeza kutoka kwenye soketi za
macho. Lakini Martin alimshusha chini, na wakati
alipokwisha kuomba huyo mtu akafufuka na kupewa jamaa
yake iliyojaa furaha.

Martin hakumwogopa kamwe adui haidhuru alikuwa ni
nani. Hivyo basi alienda mwenyewe binafsi kumkabili mfalme
mkatili ambaye alikuwa amehusika na vifo vya watakatifu
wengi waliojazwa Roho. Huyo mfalme hakukubali
kuzungumza naye, kwa hiyo Martin akaenda kumwona rafiki
wa huyo mfalme, mtu mmoja jina lake Damasus, askofu katili
wa Rumi. Lakini askofu huyo, akiwa Mkristo wa jina tu wa ule
mzabibu wa uongo alikataa kumtetea. Martin akarudi kwenye
jumba la mfalme, lakini hadi kufikia wakati huo milango
ilikuwa imekwisha fungwa nao hawakumkubalia kuingia.
Akajilaza kufudifudi mbele za Bwana na kuomba ya kwamba
aweze kuingia kwenye jumba hilo la mfalme. Akasikia sauti
ikimwambia ainuke. Alipoinuka, aliona milango ikijifungua
yenyewe. Akaenda akaingia barazani. Lakini huyo mtawala
mwenye majivuno hakugeuza kichwa chake na aseme naye.
Martin akaomba tena. Mara moto ukatokea wenyewe kutoka
kwenye kile kiti cha mfalme na mfalme huyo mshari
akaondoka kitini mbio. Hakika Bwana huwadhili wenye kiburi
na kuwainua wanyenyekevu.

Shauku yake ya kumtumikia Bwana ilikuwa kubwa hivi
kwamba ibilisi alikasirishwa sana. Maadui wa ile kweli
waliwaajiri wauaji ili wamwue Martin. Wakaja kwa
kunyemelea nyumbani kwake na walipokuwa wanataka
kumwua, alisimama wima na kutoa shingo yake ikatwe kwa
upanga. Walipokuwa wanaruka mbele, mara nguvu za Mungu
zikawatupa nyuma kwa nguvu mpaka upande wa pili wa kile
chumba. Walishindwa sana katika mazingara hayo matakatifu
na ya kuogofya hivi kwamba walitambaa kwa mikono yao na
magoti yao na kuomba msamaha kwa kujaribu kumwua.

Mara nyingi sana wakati watu wanapotumiwa sana na
Bwana wanajiinua kwa majivuno. Lakini sivyo kwa Martin.
Yeye daima alibaki kuwa mtumishi mnyenyekevu wa Mungu.
Usiku mmoja alipokuwa anajitayarisha kwenda mimbarani,
maskini mmoja alikuja kwenye chumba chake cha kujisomea
akaomba nguo. Martin akamwambia aende kwa mkuu wa

mashemasi wake. Huyo shemasi mwenye kiburi akamwamuru
aondoke. Basi akarudi kumwona Martin. Martin akaamka na
kumpa huyo maskini vazi lake mwenyewe lililo zuri, kisha
akamwagiza yule shemasi amletee vazi jingine lililokuwa la
hali ya chini kuliko hilo. Usiku huo wakati Martin alipokuwa
anahubiri Neno, kundi la Mungu liliona nuru nyeupe ya
kupendeza inayomeka ikimzunguka.

Hakika huyu alikuwa mtu mashuhuri, mjumbe wa kweli
wa wakati huo. Kwa kuwa hakutaka kamwe cho chote ila
kumpendeza Mungu aliishi maisha yaliyowekwa wakfu sana.
Kamwe hangeweza kushawishiwa kuhubiri mpaka kwanza
ameomba na yuko katika hali nzuri ya kiroho kujua na kuleta
mausia yote ya Mungu kwa Roho Mtakatifu aliyetumwa
kutoka mbinguni. Mara nyingi angewaweka watu wangoje
huku anaomba apate hakikisho kamili.

Kujua tu habari za Martin na huduma yake kuu kunaweza
kumfanya mtu awazie ya kwamba mateso ya watakatifu
yalikuwa yamepungua. Sivyo. Bado walikuwa wangali
wanaangamizwa na ibilisi kwa njia ya watu wakatili.
Walichomwa moto. Walipigiliwa misumari kwenye magogo uso
ukielekea chini na mbwa wakali waliachiliwa wawashambulie,
hivi kwamba hao mbwa wangewachana nyama ya mwili na
matumbo, wakiwaacha waliopatwa na hayo kufa katika
uchungu mkuu. Watoto wachanga walitolewa kwenye
matumbo ya mama waja wazito na kutupiwa nguruwe mwitu.
Matiti ya wanawake yalikatwa, na walilazimishwa kusimama
wima huku kila pigo la moyo lilimwaga damu mpaka
wakaanguka chini wakafa. Na msiba huo ulikuwa mkuu hata
na zaidi kuuwazia wakati mtu anapotambua ya kwamba hivi
havikuwa ni vitendo tu vya makafiri, lakini mara nyingi
vilisababishwa na hao, wanaosemekana kuwa ni waliojiita
Wakristo waliojisikia kwamba walimtetea Mungu katika
kuwaangamiza askari hawa waaminifu wa msalaba
waliolitetea Neno na kumtii Roho Mtakatifu. Yohana 16:2,
“Watawatenga na masinagogi; naam, saa yaja atakapodhania
kila mtu awauaye ya kuwa anamtolea Mungu ibada.” Mat.
24:9, “Wakati huo watawasaliti ninyi mpate dhiki, nao
watawaua; nanyi mtakuwa watu wa kuchukiwa na mataifa
yote kwa ajili ya Jina Langu.”

Kwa ishara na maajabu, kwa nguvu za Roho, Martin kweli
alithibitishwa kama mjumbe wa wakati huo. Lakini si
kwamba tu yeye alikirimiwa huduma kuu, yeye mwenyewe
alikuwa mwaminifu daima kwa Neno la Mungu. Aliyapinga
madhehebu. Alikemea dhambi mahali pa juu. Aliitetea kweli
katika neno na tendo na kuishi maisha kamili ya ushindi wa
Kikristo.

Mwandishi wa habari za maisha yake aliandika juu yake
hivi. “Hapana mtu aliyepata kumwona amekasirika, au kuwa

na wasiwasi, au akihuzunika, au akicheka. Yeye daima
alikuwa vile vile, na alionekana kama kitu ambacho ni zaidi ya
mwanadamu, usoni mwake kukiweko na namna fulani ya
furaha ya kimbinguni. Kamwe hakukuweko na cho chote
kinywani mwake ila Kristo, kamwe hakukuweko na kitu
moyoni mwake ila uchaji, amani na huruma. Mara nyingi
alililia dhambi hata na za wale wapinzani wake, ambao wakati
alipokuwa amenyamaza na hayuko walimshambulia kwa
midomo kama ya nyoka na ndimi zenye sumu. Wengi
walimchukia kwa ajili ya nguvu ambazo wao wenyewe
hawakuwa nazo na wala hawakuweza kuiga, na ole! maadui
zake wabaya sana walikuwa ni maaskofu.”

SALAMU

Ufu. 2:12b “Haya ndiyo anenayo yeye aliye na huo upanga
mkali, wenye makali kuwili.”

Ujumbe kwa wakati wa tatu wa kanisa uko karibu
kutokea. Onyesho la tatu juu ya tamasha hili ya “Kristo kati ya
kanisa Lake” liko karibu kufunuliwa. Kwa sauti kama ya
baragumu, Roho anamwonyesha Huyu Mweza Yote, “Yeye
Aliye na huo upanga mkali wenye makali kuwili!” Jinsi
onyesho hili lilivyo tofauti sana na wakati ambapo Pilato
alivyomjulisha Mwana-Kondoo wa Mungu, amevikwa mavazi
ya zambarau ya mzaha, amepigwa na kuvikwa taji ya miiba,
akisema, “Mtazameni Mfalme wenu!” Sasa huku amevaa
mavazi ya kifalme na kutiwa taji ya utukufu anasimama
Bwana wetu aliyefufuka, ‘Kristo, nguvu za Mungu’.

Katika maneno haya, ‘Yeye Aliye na huo upanga mkali
wenye makali kuwili’ kuna ufunuo mwingine wa Uungu.
Katika Wakati wa Efeso, utakumbuka, Yeye alionyeshwa
kama Mungu Asiyebadilika. Katika wakati wa Smirna
tulimwona kama Mungu MMOJA WA KWELI na zaidi Yake
hakukuwa na mwingine. Sasa katika wakati huu wa Pergamo
kuna ufunuo wa zaidi wa Uungu Wake, ulioonyeshwa kwa
kuhusishwa Kwake na huo upanga mkali wenye makali kuwili,
ambao ni Neno la Mungu. Ebr. 4:12, “Maana Neno la Mungu li
hai, tena lina nguvu, tena lina ukali kuliko upanga uwao wote
ukatao kuwili, tena lachoma hata kuzigawanya nafsi na roho,
na viungo na mafuta yaliyomo ndani yake; tena li jepesi
kuyatambua mawazo na makusudi ya moyo.” Efe. 6:17 “Tena
upokeeni upanga wa Roho ambao ni Neno la Mungu.” Ufu.
19:13 & 15a, “Naye amevikwa vazi lililochovywa katika damu,
na Jina Lake aitwa, Neno la Mungu. Na upanga mkali hutoka
kinywani Mwake. Yn.1:1-3, “Hapo mwanzo kulikuwako Neno,
Naye Neno alikuwako kwa Mungu, Naye Neno alikuwa
Mungu. Huyo (Neno) mwanzo alikuwako kwa Mungu. Vyote
vilifanyika kwa Huyo; wala pasipo Yeye hakikufanyika cho

chote kilichofanyika.” 1 Yohana 5:7, “Kwa maana wako watatu
washuhudiao Mbinguni, Baba, na Neno, na Roho Mtakatifu, na
watatu hawa ni MMOJA.”

Sasa tunaweza kuona kuhusika Kwake na Neno. YEYE NI
NENO. Hilo ndilo Yeye alilo. NENO KATIKA JINA LAKE.

Katika Yohana 1:1 ambapo inasema “Hapo mwanzo
kulikuweko Neno,” shina ambamo tunapata tafsiri yetu ya
‘Neno’ ni ‘Logos’ ambalo maana yake ni ‘wazo ama fikira.’
Lina maana maradufu ya ‘wazo’ na ‘maneno’. Sasa ‘wazo
lililotamkwa’ ni ‘neno,’ ‘ama maneno’. Je! hilo si ni la ajabu na
zuri? Yohana anasema fikira za Mungu zilidhihirishwa katika
Yesu. Na Paulo naye anasema jambo lile lile katika Ebr. 1:1-3,
“Mungu, Ambaye alisema zamani na baba zetu katika manabii
kwa sehemu nyingi na kwa njia nyingi, mwisho wa siku hizi
amesema na sisi katika Mwana (Logos), aliyemweka kuwa
mrithi wa yote, tena kwa Yeye aliufanya ulimwengu. Yeye kwa
kuwa ni mng’ao wa utukufu Wake na chapa ya nafsi Yake,
akivichukua vyote kwa amri ya uweza Wake, akiisha kufanya
utakaso wa dhambi zetu, aliketi mkono wa kuume wa Ukuu
huko juu.” Mungu alidhihirika katika utu wa Yesu Kristo.
Yesu alikuwa Sura ya Nafsi ya Mungu. Tena katika Yohana
1:14, “Naye Neno alifanyika mwili akakaa kwetu.” Nafsi
Yenyewe ya Mungu ilifanyika mwili ikakaa kwetu. Yule
Mungu-Roho aliye mkuu ambaye hakuna mtu angeweza
kumkaribia, Ambaye hakuna mtu alikuwa amemwona wala
angeweza kumtazama sasa alikuwa amefanya maskani Yake
katika mwili na kukaa kati ya wanadamu, akidhihirisha
ukamilifu wa Mungu kwa wanadamu. Yohana 1:18, “Hakuna
mtu aliyemwona Mungu wakati wo wote; Mwana pekee aliye
katika kifua cha Baba, Huyu ndiye aliyemfunua.” Mungu,
Ambaye mara kwa mara angedhihirisha uwepo Wake kwa
wingu ama nguzo ya moto iliyoleta hofu mioyoni mwa watu;
Mungu huyu, Ambaye tabia za moyo Wake zilidhihirishwa
kwa ufunuo wa maneno tu kupitia kwa manabii, sasa akawa
Imanueli (Mungu pamoja nasi) akijifunua Mwenyewe. Neno,
‘kufunua,’ linatolewa kwenye shina la Kiyunani ambalo mara
nyingi tutalifasiri kama mafafanuzi, ambalo linamaanisha
kueleza kinaganaga na kufanya dhahiri. Hivyo ndivyo NENO
lililo Hai, Yesu, alivyofanya. Yeye alimleta Mungu kwetu, kwa
maana Yeye alikuwa Mungu. Yeye alitufunulia Mungu kwa
udhahiri mkamilifu sana hivi kwamba Yohana angeweza
kusema habari Zake katika 1 Yn. 1:1-3 “Lile lililokuwako
tangu mwanzo, tulilolisikia, (Logos maana yake ni maneno)
tuliloliona kwa macho yetu, tulilolitazama, na mikono yetu
ikalipapasa, kwa habari ya Neno la Uzima; (na Uzima huo
ulidhihirika, nasi tumeuona, tena twashuhudia, na kuwahubiri
ninyi ule Uzima wa Milele, uliokuwa kwa Baba, ukadhihirika
kwetu); Hilo tuliloliona na kulisikia, twawahubiri na ninyi; ili

nanyi pia mpate kushirikiana nasi; na ushirika wetu ni pamoja
na Baba, na pamoja na Mwana Wake Yesu Kristo.” Wakati
Mungu alipokuwa amefunuliwa kweli, Yeye alidhihirishwa
katika mwili. “Yeye aliyeniona Mimi amemwona Baba.”

Sasa turudi kwenye Ebr. 1:1-3 tuliona kwamba Yesu
alikuwa ni sura ya nafsi ya Mungu. Alikuwa ni Mungu
akijidhihirisha Mwenyewe katika mwanadamu kwa
mwanadamu. Lakini kuna jambo jingine la kuangalia katika
aya hizi, hasa aya ya kwanza na ya pili. “Mungu, ambaye
alisema zamani na baba zetu katika manabii kwa sehemu
nyingi na kwa njia nyingi, mwisho wa siku hizi amesema na
sisi katika Mwanawe.” Nataka uangalie hapa pambizoni mwa
Biblia yako utaona sahihisho. Neno ‘kwa’ si tafsiri sahihi.
Linapaswa kusema ‘NDANI YA’. Si, ‘kwa’. Ndipo linasema
kwa usahihi, “Mungu, ambaye alisema zamani na baba zetu
NDANI YA manabii kwa njia ya Neno”. I Sam. 3:21b, “Kwa
kuwa Bwana akajifunua kwa Samweli huko Shilo, kwa Neno
la Bwana.” Hilo linaelezea I Yohana 5:7 kikamilifu, “Roho na
Neno ni MMOJA.” Yesu alimfunua Baba. Neno lilimfunua
Baba. Yesu alikuwa ni Neno lililo Hai. Mungu asifiwe, leo Yeye
angali ni Neno hilo lililo Hai.

Wakati Yesu alipokuwa hapa duniani Yeye alisema,
“Husadiki ya kwamba Mimi ni ndani ya Baba, na Baba yu
ndani Yangu? Hayo Maneno niwaambiayo Mimi, siyasemi kwa
shauri Langu; lakini ni Baba akaaye ndani Yangu huzifanya
kazi Zake.” Yn. 14:10. Hapa inaelezwa dhahiri sana kwamba
dhihirisho kamilifu la Mungu katika Mwana lilikuwa kwa
Roho aliyekuwa akiishi ndani Yake akijidhihirisha katika
Neno na kazi. Hivyo ndivyo tulivyokuwa tukifundisha hasa
wakati wote. Wakati bibi-arusi atakaporudi kuwa bibi-arusi
Neno, atafanya kazi zile hasa alizofanya Yesu. Neno ni Mungu.
Roho ni Mungu. Wote ni MMOJA. Mmoja hawezi kutenda kazi
bila huyo mwingine. Kama mtu ana Roho wa Mungu kweli,
atakuwa na Neno la Mungu. Hivyo ndivyo ilivyokuwa na
manabii. Walikuwa na Roho wa Mungu aliyekuwa akikaa
ndani yao nalo Neno likawajilia. Hivyo ndivyo ilivyokuwa na
Yesu. Ndani Yake mlikuwemo na Roho bila kipimo na Neno
likaja Kwake. (Mambo aliyoanza Yesu kufanya na
KUFUNDISHA. Mafunzo Yangu si Yangu Mimi, ila ni Yake
Baba aliyenipeleka. Matendo 1:1; Yn. 7:16.)

Kumbukeni sasa, Yohana Mbatizaji alikuwa nabii na
mjumbe wa siku yake. Alijazwa na Roho Mtakatifu tangu
tumboni mwa mama yake. Wakati alipokuwa anabatiza katika
Yordani Neno la Mungu (Yesu) lilimjia. Neno daima huja kwa
yule aliyejazwa kweli na Roho Huo ndio ushuhuda wa kujazwa
na Roho Mtakatifu. Huo ndio Yesu aliosema utakuwa ndio
ushuhuda. Alisema, “Nami nitamwomba Baba, Naye atawapa
Msaidizi mwingine, ili akae nanyi hata milele, Ndiye Roho wa

kweli; Ambaye ulimwengu hauwezi kumpokea.” Sasa tunajua
Kweli ni nini. “Neno Lako ndiyo Kweli.” Yohana 17:17b. Tena
katika Yohana 8:43, “Mbona hamyafahamu hayo niyasemayo?
Ni kwa sababu ninyi hamwezi kulisikia Neno Langu.” Umeona
ya kwamba Yesu alisema ya kwamba ulimwengu haungeweza
kumpokea Roho Mtakatifu? Vema, katika aya hii niliyosoma
hivi punde, wala hawangeweza kulipokea Neno. Kwa nini?
Kwa sababu Roho na Neno ni mmoja, na kama una Roho
Mtakatifu kama wale manabii, Neno halina budi kuja kwako.
Ungelilipokea. Katika Yohana 14:26, “Lakini huyo Msaidizi.
Huyo Roho Mtakatifu, Ambaye Baba atampeleka kwa Jina
Langu, ATAWAFUNDISHA yote, na kuwakumbusha yote
niliyowaambia.” Hapa tena tunaona Neno likija kwa sababu
ya Roho wa Mungu. Tena katika Yohana 16:13 “Lakini Yeye
atakapokuja, huyo Roho wa Kweli (Neno), atawaongoza
awatie kwenye kweli yote (Neno Lako ni kweli); kwa maana
hatanena kwa shauri Lake Mwenyewe, lakini yote
atakayoyasikia (Neno la Mungu) atayanena (Neno), na mambo
yajayo atawapasha habari yake.” (Roho akileta Neno la
Unabii). Nataka uangalie kwa makini sana ya kwamba Yesu
hakusema ya kwamba ushuhuda wa kubatizwa na Roho
Mtakatifu ulikuwa ni kunena kwa lugha, kufasiri, kutoa
unabii, au kupiga makele na kucheza. Alisema ushuhuda
ungekuwa ya kwamba wewe utakuwa katika KWELI; utakuwa
katika Neno la Mungu kwa wakati wako. Ushuhuda
unahusiana na kulipokea hilo Neno.

Katika I Kor. 14:37, “Mtu akijiona kuwa ni nabii au mtu wa
rohoni, na ayatambue hayo ninayowaandikia, ya kwamba ni
maagizo ya Bwana.” Sasa angalia jambo hilo. Thibitisho la
Roho akaaye ndani ya mtu lilikuwa ni kukubali na KUFUATA
yale nabii wa Mungu aliyotangazia huo wakati wake akiliweka
kanisa kwenye utaratibu. Ilimbidi Paulo kuwaambia wale
waliodai ufunuo mwingine, (aya ya 36) “Au je! Neno la Mungu
lilitoka kwenu? au kuwafikia ninyi peke yenu?” Ushuhuda wa
Mkristo mwamini aliyejazwa na Roho si kuinena kweli (Neno),
bali kupokea kweli (Neno), na kuliamini na kulitii.

Umeona katika Ufu. 22:17 “Na Roho na bibi-arusi wasema,
Njoo! Naye asikiaye na aseme, Njoo!” Unaona, bibi-arusi
ananena Neno lile lile analonena Roho. Yeye ni bibi-arusi
Neno akithibitisha yeye anaye Roho. Katika kila wakati wa
kanisa tunayasikia maneno haya “Yeye aliye na sikio, na
alisikie Neno hili ambalo Roho ayaambia makanisa. “Roho
anatangaza Neno. Kama una Roho utalisikia Neno la wakati
wako, kama vile wale Wakristo wa kweli walivyolichukua
Neno kwa ajili ya wakati wao.

Je! umelipata wazo hilo la mwisho? Ninarudia, kila wakati
wa kanisa unaishia na onyo lile lile. “Yeye aliye na sikio, na
alisikie (mtu binafsi) Neno hili ambalo Roho ayaambia

makanisa.” Roho hutangaza Neno. Yeye ana kweli kwa ajili ya
kila wakati. Kila wakati umekuwa na wateule wake wenyewe,
na kundi hilo teule daima ‘lilisikia neno,’ na kulipokea,
ikithibitisha wao walikuwa na ile Mbegu ndani yao. Yohana
8:47, “Yeye aliye wa Mungu huyasikia maneno ya Mungu; hivyo
ninyi hamyasikii kwa sababu ninyi si wa Mungu.” Wao
walilikataa Neno (Yesu) na Maneno Yake kwa siku zao, lakini
uzao wa kweli ulilipokea Neno kwa sababu wao walikuwa ni
wa Mungu. “Na watoto Wako WOTE watafundishwa na
Mungu.” (Roho Mtakatifu) Isa. 54:13. Yesu alisema jambo lile
lile katika Yohana 6:45. Kuwa MMOJA NA NENO
kunathibitisha kama wewe ni wa Mungu na umejazwa na
Roho. Hakuna kipimo kingine.

Lakini lugha ni nini na kufasiri na karama nyingine? Hizo
ni madhihirisho. Hivyo ndivyo Neno linavyofundisha. Soma
jambo hilo katika I Kor. 12:7, “Lakini kila mmoja hupewa
UFUNUO wa Roho kwa kufaidiana.” Halafu Paulo anataja
mafunuo hayo.

Sasa linakuja swali hili zuri sana ninalojua nyote mnataka
sana kuuliza. Kwa nini madhihirisho si ushuhuda wa
kubatizwa na Roho Mtakatifu, kwa sababu hakika hungeweza
kumdhihirisha Roho Mtakatifu isipokuwa iwe ulikuwa
umejazwa kweli na Roho. Sasa laiti ningaliweza kusema ya
kwamba jambo hilo ni kweli, kwa sababu sipendi kuwaudhi
watu ama kuyapuuza mafundisho yao; lakini nisingekuwa
mtumishi wa kweli wa Mungu kama sikuwaambia shauri lote
la Mungu. Hiyo ni kweli, sivyo? Hebu tumwangalie Balaamu
kidogo. Yeye alikuwa mtu wa dini, alimwabudu Mungu.
Alifahamu njia sahihi ya kutoa dhabihu na kumkaribia
Mungu, lakini hakuwa nabii wa Uzao wa Kweli kwa maana
alichukua ujira usio wa haki, na jambo baya sana kuliko yote
aliwaongoza watu wa Mungu akawaingiza katika dhambi za
uasherati na ibada za sanamu. Lakini ni nani angethubutu
kukana ya kwamba Roho wa Mungu alijidhihirisha kupitia
kwake katika moja ya sehemu nzuri sana za unabii ulio sahihi
kabisa ulimwengu uliopata kuona? Lakini yeye kamwe
hakuwa amepata Roho Mtakatifu. Sasa basi, unafikirije juu ya
Kayafa, yule kuhani mkuu? Biblia ilisema ya kwamba yeye
alitabiri namna ya kifo ambacho Bwana atakufa. Sote tunajua
hakuna taarifa yake ya kuwa mtu aliyejazwa na kuongozwa na
Roho kama mzee mpendwa Simeoni ama yule mtakatifu mzuri
sana aliyeitwa Ana. Lakini hivyo alikuwa na dhihirisho la
kweli la Roho Mtakatifu. Hatuwezi kukana jambo hilo. Basi ni
wapi ambapo dhihirisho ni kama ushuhuda? Hakuna. Kama
wewe kweli umejazwa na Roho wa Mungu utakuwa na
thibitisho la NENO maishani mwako.

Hebu niwaonyeshe kwa kina jinsi ninavyojisikia na
kuufahamu ukweli huu kwa ufunuo alionipa Mungu. Sasa

kabla sijawaambia, nataka kusema jambo hili. Wengi wenu
ninyi watu mnaniamini mimi kwamba ni nabii. Sisemi
kwamba mimi ni nabii. Ninyi ndio mliosema. Lakini sote
tunajua ya kwamba maono anayonipa Mungu HAYASHINDWI
KUTIMIA. HATA MARA MOJA. Kama mtu ye yote anaweza
kuthibitisha ya kwamba ono lilipata kushindwa wakati wo
wote nataka kujua kuhusu hilo. Sasa kwa sababu mmenifuata
umbali huu, nawaleteeni kisa changu.

Miaka mingi iliyopita nilipokutana na Wapentekoste kwa
mara ya kwanza, nilikuwa katika mmoja wa mikutano yao ya
kambi ambako kulikuwako na madhihirisho mengi ya lugha,
kufasiri lugha, na unabii. Wahubiri wawili hasa walihusika
katika kuzungumza kwa lugha kwa namna hii zaidi ya ye yote
wa ndugu hao wengine. Nilifurahia ibada hizo sana na kweli
nilivutiwa sana na madhihirisho mbalimbali, kwa sababu
yalikuwa na mlio wa ukweli. Nilitaka sana kujua yote
niliyoweza kuhusu karama hizi, kwa hiyo nikaamua
kuzungumza na hao watu wawili juu yake. Kupitia karama ya
Mungu iliyo ndani yangu, nilitafuta kujua roho iliyokuwa
ndani ya mtu wa kwanza, kama alikuwa wa Mungu kweli ama
sivyo. Baada ya mazungumzo mafupi na ndugu huyo mzuri,
mnyenyekevu, nilijua ya kwamba alikuwa Mkristo halisi,
imara. Yeye alikuwa mtu halisi. Huyo kijana mwingine
hakuwa kama huyo wa kwanza kamwe. Alikuwa mwenye
kiburi na majivuno, na nilipokuwa ninazungumza naye ono
lilipitia kwenye macho yangu nami nikaona ya kwamba
alikuwa ameoa bibi mwenye nywele za shaba lakini alikuwa
anaishi na mwingine mwenye nywele nyeusi na alikuwa
amezaa watoto wawili nae. Kama kulipata kuwa na mnafiki,
huyo alikuwa ndiye.

Sasa hebu niwaambie, nilishtuka sana. Vipi nisiweze
kushtuka? Hapa palikuwa na watu wawili, mmoja wao ambaye
alikuwa ni mwamini halisi na huyo mwingine alikuwa ni
mwigaji mwenye dhambi. HATA HIVYO WOTE WAWILI
WALIKUWA WAKIDHIHIRISHA KARAMA ZA ROHO.
Nilisumbuliwa na mchafuko huu. Nikaondoka mkutanoni
nipate kumtafuta Mungu anipe jibu. Nikaenda peke yangu
mahali pa siri na hapo nikiwa na Biblia yangu nikaomba na
kumngojea Mungu anipe jibu. Nikiwa sijui tu nisome sehemu
gani ya Maandiko nilijifungulia tu Biblia mahali fulani katika
Mathayo. Nikasoma kwa muda kidogo na kisha nikaiweka
Biblia chini. Haijapita muda kidogo upepo ukavuma kuingia
mlechumbani na kuzigeuza kurasa za Biblia kwenye
Waebrania, sura ya sita. Nikaisoma nikaimaliza na hasa sana
nilivutiwa na hizo aya za ajabu, Ebr. 6:4-6, “Kwa maana hao
waliokwisha kupewa nuru, na kukionja kipawa cha mbinguni,
na kufanywa washirika wa Roho Mtakatifu, na kulionja Neno
zuri la Mungu, na nguvu za zamani zijazo, wakaanguka baada

ya hayo, haiwezekani kuwafanya upya tena hata wakatubu;
kwa kuwa wamsulibisha Mwana wa Mungu mara ya pili kwa
nafsi zao, na kumfedhehi kwa dhahiri. Maana nchi inayoinywa
mvua inayoinyeshea mara kwa mara, na kuzaa mboga zenye
manufaa kwa hao ambao kwa ajili yao yalimwa, hushiriki
baraka zitokazo kwa Mungu; bali ikitoa miiba na magugu
hukataliwa na kuwa karibu na laana; ambayo mwisho wake ni
kuteketezwa. Lakini, wapenzi, ijapokuwa twanena hayo,
katika habari zenu tumesadiki mambo yaliyo mazuri zaidi, na
yaliyo na wokovu.”

Nikaifunga Biblia, nikaiweka chini, nikatafakari kwa
muda kidogo na kuomba tena. Bado sikuwa na jibu.
Nikaifungua Biblia tena bila kufikiria lakini sikuisoma. Mara
upepo ukavuma kuingia mle chumbani tena, na mara nyingine
tena kurasa zikafunguka kwenye Ebr. sita na kubakia hapo
wakati upepo ulipokoma. Nikasoma maneno hayo tena, na
nilipofanya hivyo, ndipo Roho wa Mungu akaingia mle
chumbani na nikaona ono. Nikaona katika lile ono mtu
aliyekuwa amevaa mavazi safi sana meupe ambaye aliondoka
akaenda kwenye shamba lililolimwa karibuni na akapanda
mbegu. Ilikuwa ni siku isiyo na mawingu, na upanzi ulifanyika
asubuhi. Lakini usiku ulipokuwa umeenda sana baada ya yule
mpanzi aliyevalia mavazi meupe kuondoka, mtu aliyevaa
mavazi meusi akaja akapanda kifichifichi mbegu nyingine kati
ya zile yule mtu aliyevaa mavazi meupe alikuwa amepanda.
Siku zikapita_jua na mvua vikaibariki nchi; na siku moja ile
nafaka ikatokeza. Jinsi ilivyokuwa nzuri. Lakini siku moja
baadaye magugu yakatokea.

Ile ngano na yale magugu vikakua pamoja. Vikashiriki
chakula kile kile kutoka katika ardhi ile ile. Vikanywa kutoka
kwenye jua lile lile na mvua.

Ndipo siku moja anga likawa rangi ya shaba, na mimea
yote ikaanza kuinama na kufa. Nikasikia ngano ikiinua vichwa
vyake na kumlilia Mungu mvua. Magugu pia yakapaza sauti
zao na yakasihi yapate mvua. Ndipo mbingu zikawa nyeusi na
mvua ikaja, na mara nyingine tena ile ngano, ikiwa sasa imejaa
nguvu ikainua sauti yake katika sifa, “Bwana asifiwe.” Na
kwa mshangao wangu nikasikia magugu yaliyokuwa
yamehuishwa pia yakiangalia juu na kusema, “Haleluya!”

Ndipo nikajua ukweli wa ule mkutano wa kambi na lile
ono. Ule mfano wa Mpanzi pamoja na Mbegu, sura ya sita ya
Waebrania, na dhihirisho dhahiri la karama za Kiroho katika
kusanyiko lililochanganyikana_yote yakawa dhahiri vizuri
sana. Yule mpanzi aliyevaa vazi jeupe alikuwa ni Bwana. Yule
mpanzi aliyevaa vazi jeusi alikuwa ni ibilisi. Ulimwengu
ulikuwa ndio lile shamba. Mbegu zilikuwa ni watu, wateule na
wakana imani. Wote wawili walishiriki chakula kile kile, maji
na jua. Wote waliomba. Wote walipata msaada kutoka kwa

Mungu, kwa kuwa huwaangazia jua Lake na kunyeshea mvua
Yake wenye haki na wasio haki. Na ingawa wote walikuwa na
baraka zile zile za ajabu, na wote wawili walikuwa na
madhihirisho mazuri sana, KULIKUWA KUNGALI NA ILE
TOFAUTI MOJA, WALIKUWA NI WA MBEGU TOFAUTI.

Hapa palikuweko na jibu pia la Mt. 7:21-23 “Si kila mtu
aniambiaye, Bwana, Bwana, atakayeingia katika ufalme wa
mbinguni; bali ni yeye afanyaye mapenzi ya Baba Yangu Aliye
mbinguni. Wengi wataniambia siku ile, Bwana, Bwana,
hatukufanya unabii kwa Jina Lako, na kwa Jina Lako kutoa
pepo, na kwa Jina Lako kufanya miujiza mingi? Ndipo
nitawaambia dhahiri, Sikuwajua ninyi kamwe; ondokeni
Kwangu, ninyi mtendao maovu.” Yesu hakatai ya kwamba
wao walifanya kazi kuu ambazo Roho Mtakatifu ndiye tu
anayeweza kutimiza kwa njia ya wanadamu. Lakini Yeye
alikana kwamba aliwahi kuwajua. Hawa hawakuwa watu
waliorudi nyuma. Hawa walikuwa watu waovu, wasioongoka,
wakana imani. Hawa walikuwa mbegu ya Shetani.

Na ndio hilo hapo. HUWEZI kudai ya kwamba dhihirisho
ndio ushuhuda wa kuzaliwa na Roho, kujazwa na Roho. La
bwana. Nitakubali ya kwamba dhihirisho la kweli ni ushuhuda
wa Roho Mtakatifu akifanya kazi kuu, lakini SI thibitisho la
yule mtu binafsi kujazwa na Roho, hata ingawa mtu huyo
binafsi ana wingi wa madhihirisho hayo.

Ushuhuda wa kumpokea Roho Mtakatifu leo ni kama vile
vile tu ilivyokuwa kule nyuma katika siku za Bwana wetu. Ni
kulipokea Neno la kweli kwa siku ile unayoishi. Yesu kamwe
hakutilia mkazo umuhimu wa Kazi kama alivyotilia maanani
sana Neno. Alijua ya kwamba kama watu wakilipata NENO
kazi zingefuata nyuma. Hiyo ni Biblia.

Sasa Yesu alijua ya kwamba kutakuweko na kutoka
kwenye Neno kubaya sana katika Wakati wa Pergamo ambao
ulikuwa bado umbali wa miaka mia mbili kutoka kwenye lile
ono la Patmo. Alijua ya kwamba kutoka huko kungewafanya
kuingia katika zile Zama za Giza. Alijua ya kwamba jinsi
mwanadamu hapo awali alivyotoka kutoka kwa Mungu
ilikuwa kwanza kwa kuliacha Neno. Kama ukiliacha hlo Neno,
umemwacha Mungu. Hivyo basi anajitambulisha Mwenyewe
kwa kanisa hapo Pergamo, na kwa kweli kwa makanisa yote
ya nyakati zote, “Mimi ni Neno. Kama mkitaka Uungu kati
yenu, basi karibisheni na mlipokee Neno. Msiache mtu ye yote
hata wala cho chote kiingie kati yenu na hilo Neno. Hili
ninalowapa ninyi (Neno) ni ufunuo wa Mimi Mwenyewe. MIMI
NI NENO. Kumbukeni jambo hilo!”

Sijui kama tumeguswa moyoni na Neno vya kutosha
lililoko katikati yetu. Hebu niwape wazo hapa. Tunaombaje?
Tunaomba katika Jina la Yesu sivyo? Kila ombi ni katika Jina

Lake la sivyo hakuna jibu. Walakini katika I Yohana 5:14
tunaambiwa, “Na huu ndio ujasiri tulio nao Kwake, ya kuwa,
tukiomba kitu cho chote sawasawa na mapenzi Yake, Yeye
atusikia. Na kama tukijua kwamba atusikia, tuombacho chote,
twajua kwamba tunazo zile haja tulizomwomba.” Sasa
tunauliza, “Mapenzi ya Mungu ni nini?” Kuna njia MOJA TU
ya kujua mapenzi Yake na hiyo ni KWA NENO LA MUNGU.
Omb. 3:37, “Ni nani asemaye Neno nalo likafanyika, ikiwa
Bwana hakuliagiza?” Hilo hapo. Kama haliko kwenye Neno
huwezi kulipata. Kwa hiyo hatuwezi kuomba isipokuwa jambo
liwe liko katika Neno, wala hatuwezi kusihi ama kuomba
isipokuwa iwe ni katika Jina Lake. Hilo hapo tena. YESU (lile
Jina) ni NENO (mapenzi). Huwezi kumtenganisha Mungu na
Neno. Wao ni MMOJA.

Sasa basi, hili Neno aliloliacha nyuma kwenye ukurasa
uliopigwa chapa ni sehemu Yake unapolikubali kwa imani
katika maisha yaliyojazwa Roho. Yeye alisema ya kwamba
Neno Lake lilikuwa uzima. Yohana 6:63b. Lakini hivyo ndivyo
alivyo hasa: Yohana 14:6, “Mimi Ndimi Njia, na Kweli na
Uzima.” Rum. 8:9b “Lakini mtu awaye yote asipokuwa na
Roho wa Kristo, huyo si Wake.” Hilo hapo, Yeye ni Roho Naye
ni Uzima. Hivyo ndivyo Neno lilivyo hasa; hivyo ndivyo Yesu
alicho hasa. Yeye ni Neno. Kwa hiyo wakati mtu aliyezaliwa
kwa Roho, aliyejazwa na Roho anapoingiza Neno hilo ndani ya
moyo wake na kuliweka kwenye kinywa chake kwa imani,
mbona hilo ni kama tu Mungu akinena. Kila mlima hauna budi
kuondoka. Shetani hawezi kusimama mbele ya mtu huyo.

Kama kanisa, huko nyuma kabisa katika ule wakati wa
tatu lilikuwa tu limeshikilia ule ufunuo wa Neno lililo hai
katikati yao, nguvu za Mungu hazingefifia kama zilivyofifia
katika zile Zama za Giza. Na leo hii, wakati kanisa linaporudi
kwenye Neno katika imani, tunaweza kusema bila tashwishi
ya kwamba utukufu wa Mungu na matendo ya ajabu ya Mungu
yatakuwa katikati yake tena.

Usiku mmoja nilipokuwa nikimwomba Bwana, Roho
Mtakatifu aliniambia nitwae kalamu yangu na niandike.
Nilipoishika kalamu kuandika, Roho Wake akanipa ujumbe
kwa ajili ya kanisa. Nataka kuwaleteeni ninyi huo^
Unahusu Neno na bibi-arusi.

“Haya ndiyo ninayojaribu kuwaambieni. Sheria ya kuzaa
ni kwamba kila jamii izae kwa jinsi yake yenyewe, yaani
kulingana na Mwanzo 1:11, “Mungu akasema, Nchi na itoe
majani, mche utoao mbegu, na mti wa matunda uzaao matunda
kwa jinsi yake, ambao mbegu zake zimo ndani yake, juu ya
nchi: ikawa hivyo.” Uhai wo wote ule uliokuwemo katika
mbegu ulijitokeza katika mmea na baadaye katika tunda.
Sheria iyo hiyo inatenda kazi kwa kanisa leo. Mbegu yo yote
iliyoanzisha kanisa itamea na kuwa kama ile mbegu ya asili

kwa sababu ni mbegu ile ile. Katika siku hizi za mwisho
Kanisa la Bibi-arusi wa kweli (mzao wa Kristo) litafikia
kwenye Jiwe la Kileleni, nalo litakuwa ni kipeo cha kanisa,
mzao bora sana, linapomkaribia Yeye. Wao katika Bibi-arusi
watakuwa chapa Yake hivi kwamba watafanana Naye kabisa.
Hii ni kusudi wapate kuungana Naye. Watakuwa mmoja.
Watakuwa dhihirisho kamili la Neno la Mungu aliye hai.
Madhehebu hayawezi kuleta hili (wao ni uzao mbaya).
Wataleta kanuni zao za imani na mafundisho yao ya sharti,
yaliyochanganywa na Neno. Mchanganyiko huu huzaa mzao
mchanganyiko.

Yule mwana wa kwanza (Adamu) alikuwa ni mzao_Neno
lililonenwa na Mungu. Alipewa bibi-arusi kusudi azaliane.
Hiyo ndiyo sababu yeye alipewa bibi-arusi, apate kuzaliana,
amzae mwana mwingine wa Mungu. Lakini huyo mwanamke
alianguka. alianguka kwa kuchanganya mbegu. Alisababisha
mumewe afe.

Mwana wa pili (Yesu), pia Mzao-Neno lililonenwa na
Mungu alipewa bibi-arusi kama vile Adamu alivyopewa.
Lakini kabla hajaweza kumwoa, yeye pia alikuwa
ameshaanguka. Yeye, kama vile mke wa Adamu, alijaribiwa
kama angeliamini Neno la Mungu na aishi, au alitilie shaka
Neno na afe. Yeye alishuku. Aliliacha Neno. Akafa.

Toka kwenye kundi dogo la mzao halisi wa Neno, Mungu
atamtuza Kristo na bibi-arusi mzuri. Yeye ni bikira wa Neno
Lake. Yeye ni bikira kwa sababu hazijui kanuni zo zote za
imani zilizobuniwa na wanadamu wala mafundisho ya sharti.
Kwa njia ya washirika na kupitia kwa washirika wa bibi-arusi
yatatimizwa yale yote yaliyoahidiwa na Mungu kudhihirishwa
katika bikira.

Neno la ahadi lilimjia bikira Mariamu. Lakini hilo Neno la
ahadi lilikuwa ni Yeye, Mwenyewe, kudhihirishwa. Mungu
alidhihirishwa. Yeye, Mwenyewe, alifanya tendo wakati huo na
kulitimiza Neno Lake la ahadi katika huyo bikira. Malaika
ndiye aliyemletea ujumbe. Lakini ule ujumbe wa malaika
ulikuwa ni Neno la Mungu. Isa. 9:6. Yeye aliyatimiza wakati
huo yote yale yaliyoandikiwa Yeye kwa sababu huyo bikira
alilikubali Neno Lake alilomletea.

Washiriki wa bibi-arusi bikira watampenda Yeye, nao
watakuwa na uweza Wake, kwa maana Yeye ndiye kichwa
chao, na nguvu zote ni Zake. Wanamtii Yeye kama vile viungo
vya miili yetu vinavyotii vichwa vyetu.

Angalia kupatana kwa Baba na Mwana. Yesu hakufanya lo
lote mpaka alipoonyeshwa jambo hilo kwanza na Baba.
Yohana 5:19. Kupatana huku kunatakiwa sasa kuwepo kati ya
Bwana Arusi na bibi-arusi Wake. Yeye anamwonyesha Neno
Lake la uzima. Naye analipokea. Yeye halishuku kamwe. Kwa

hiyo, hakuna kitakachoweza kumdhuru, wala hata mauti. Kwa
kuwa kama mbegu imepandwa, maji yataifufua tena. Siri ya
jambo hili ndiyo hii: Neno limo ndani ya bibi-arusi (kama vile
lilivyokuwa ndani ya Mariamu). Bibi-arusi ana nia ya Kristo
kwa kuwa anajua kile Yeye anachotaka kifanywe kwa Neno.
Anatekeleza maagizo ya Neno katika jina Lake kwa kuwa yeye
anayo “Bwana asema hivi.” Ndipo Neno linahuishwa na Roho
nalo linatimia. Kama vile mbegu ambayo imepandwa na
kumwagiwa maji, inafikia mavuno kamili, ikitimiza kusudi
lake.

Wale walio katika bibi-arusi hufanya tu mapenzi Yake.
Hakuna ye yote anayeweza kuwafanya watende vinginevyo.
Hao wana “Bwana asema hivi” la sivyo wananyamaza.
Wanajua ya kwamba hapana budi iwe ni Mungu ndani yao
anayefanya hizo kazi, akilitimiza Neno Lake Mwenyewe. Yeye
hakumaliza kazi Zake zote alipokuwa katika huduma Yake ya
duniani kwa hivyo sasa Yeye hutenda kazi katika na kwa
kupitia kwa bibi-arusi. Bibi-arusi ajua hayo, kwa sababu
wakati Wake wa kufanya mambo fulani ambayo hana budi
kuyafanya sasa haukuwa umewadia. Lakini sasa Yeye
atatimiza kupitia kwa bibi-arusi kazi ile aliyoiacha ili ifanywe
kwa wakati huu uliokusudiwa.

Basi na tusimame kama Yoshua na Kalebu. Nchi yetu ya
ahadi imeanza kuonekana kama vile yao ilivyoanza
kuonekana. Sasa Yoshua maana yake ni “Yehova-Mwokozi,”
naye anamwakilisha kiongozi wa wakati wa mwisho ambaye
atakuja kwa kanisa kama vile Paulo alivyokuja kama kiongozi
wa kwanza. Kalebu anawakilisha wale waliomtii Yoshua.
Kumbuka, Mungu alikuwa amewaanzisha Israeli kama bikira
kwa Neno Lake. Bali wao walitaka kitu tofauti. Vivyo hivyo na
kanisa la siku za mwisho nalo. Angalia jinsi ambavyo Mungu
hakuwasogeza Israeli, au kuwaacha waingie katika nchi ya
ahadi mpaka wakati Wake Mwenyewe uliokusudiwa
ulipowadia. Sasa huenda hao watu walimsonga Yoshua,
aliyekuwa kiongozi, na kusema, “Hiyo nchi ni yetu, hebu na
twende tukaitwae. Yoshua, umeshindwa, lazima umepoteza
agizo lako, huna ile nguvu uliyokuwa nayo. Ulikuwa ukisikia
kutoka kwa Mungu na kujua mapenzi ya Mungu, na kutenda
kwa haraka. Una kasoro.” Lakini Yoshua alikuwa nabii
aliyetumwa na Mungu naye alijua ahadi za Mungu, kwa hiyo
alizingojea. Yeye alingojea uamuzi dhahiri toka kwa Mungu na
wakati ulipofika wa kusonga mbele, Mungu aliuweka uongozi
mzima katika mikono ya Yoshua kwa sababu alikuwa
amedumu na Neno. Mungu aliweza kumwamini Yoshua lakini
si hao wengine. Kwa hiyo itajirudia katika siku hizi za
mwisho. Shida ile ile, usumbufu ule ule.

Chukua mfano tuuonao katika Musa. Nabii huyu wa
Mungu mwenye nguvu aliyetiwa mafuta alizaliwa kiajabu,

akiwa amezaliwa kwa wakati uliofaa kwa ajili ya ukombozi
wa mzao wa Ibrahimu toka Misri. Yeye hakukaa Misri hata
kidogo kuhojiana nao kwa Maandiko, wala kuzozana na
makuhani. Yeye alienda zake nyikani mpaka watu walipokuwa
tayari kumpokea. Mungu alimwita Musa aende nyikani.
Kungoja kule hakukuwa kwa Musa bali ni kwa sababu ya watu
waliokuwa hawajawa tayari kumpokea. Musa alidhani hao
watu wangeelewa bali hawakuelewa.

Kisha kuna Eliya ambaye alijiliwa na Neno la Bwana.
Alipomaliza kuhubiri kweli na hilo kundi zamani zile ambalo
ni mtangulizi wa kundi la Yezebeli wa Marekani
halingelipokea Neno! Mungu alimwita aondoke kwenye
huduma kisha akakipiga mapigo kizazi hicho kwa ajili ya
kumkataa nabii na ujumbe ambao Mungu ameutangaza.
Mungu alimwita aende nyikani naye hangetokea hata kama
angeitwa na mfalme. Wale waliojaribu kumshawishi afanye
hivyo, walikufa. Lakini Mungu alinena na nabii Wake
mwaminifu kwa ono. Toka mafichoni alikuja na kuwarejeshea
Neno Israeli.

Halafu akaja Yohana Mbatizaji, mtangulizi mwaminifu wa
Kristo, nabii mkuu kwa wakati wake. Hakwenda kwenye shule
ya baba yake, wala kwenye shule ya Mafarisayo_hakwenda
kwenye madhehebu yo yote, bali alienda huko nje nyikani
alikoitwa na Mungu. Akakaa huko mpaka Mungu alipomtuma
akiwa na ujumbe, akapaza sauti, ‘Masihi amekaribia.’

Basi hebu na tuchukue onyo la Kimaandiko hapa. Je!
haikuwa ni katika siku za Musa ambaye Mungu alikuwa
amemthibitisha ambapo Kora aliinuka na kumpinga huyo
nabii mkuu? Alibishana na Musa na kudai kuwa yeye pia
alikuwa na mambo yale yale kutoka kwa Mungu kwa
kuwaongoza hao watu na ya kwamba wengine walishiriki
katika ufunuo wa Kiungu kama vile vile Musa alivyoshiriki.
Alikataa mamlaka ya Musa. Basi hao watu zamani zile, baada
ya kulisikia Neno la kweli nao walifahamu vizuri kabisa
ukweli kwamba nabii wa kweli alikuwa amethibitishwa na
Mungu, nasema watu hao walimfuata Kora na ukaidi wake.
Kora hakuwa nabii wa Kimaandiko bali umati mkubwa wa
watu pamoja na viongozi wao walimfuata. Ni sawa vipi na
wainjilisti siku hizi wakiwa na maazimio yao ya ndama wa
dhahabu kama wa Kora. Wanaonekana wazuri kwa watu kama
vile Kora alivyoonekana wakati huo. Wana damu katika paji
za nyuso zao, mafuta mikononi mwao na mipira ya moto
jukwaani. Wanaruhusu wahubiri wanawake, wanawaruhusu
wanawake wanyoe nywele zao, wavae suruali na kaptura, na
kulivuka Neno la Mungu kwa kutimiliza kanuni zao wenyewe
za imani na mafundisho ya sharti. Hiyo yaonyesha aina ya
mbegu iliyomo ndani mwao. Bali sio watu wote waliomkataa
Musa na kuliacha Neno la Mungu. La. Wateule walikaa naye.

Jambo lilo hilo linatendeka leo. Wengi wanaliacha Neno bali
baadhi wanashikamana nalo. Lakini kumbuka mfano wa
ngano na magugu. Magugu hayana budi kukusanywa matita
matita yakachomwe moto. Makanisa haya yenye kukana imani
yanafungwa pamoja na kukazwa zaidi na zaidi, tayari kwa
ajili ya mioto ya hukumu ya Mungu. Bali ngano itakusanywa
kwa Bwana.

Sasa nataka mwe waangalifu sana hapa na mlione hili.
Mungu ameahidi ya kwamba mwishoni mwa wakati Malaki 4
itatimia. Haina budi kutimia kwa kuwa ni Neno la Mungu
lililohuishwa na Roho lililonenwa na nabii Malaki. Yesu
alilitaja hilo. Ni kabla tu ya kuja kwa Kristo mara ya pili.
Ifikapo wakati wa kuja Kwake Yesu Maandiko yote hayana
budi kutimizwa. Kipindi cha Mataifa kitakuwa kimefikia
wakati wake wa kanisa la mwisho wakati huyo mjumbe wa
Malaki atakapokuja. Yeye atakuwa amesimama na Neno
kweli kweli. Ataichukua Biblia yote tangu Mwanzo hadi
Ufunuo. Ataanzia kwenye uzao wa nyoka na kuendelea hata
kwenye mjumbe wa mvua ya masika. Bali atakataliwa na
madhehebu.

Hana budi kukataliwa kwa kuwa hiyo ni historia
ikijirudia yenyewe kutoka wakati wa Ahabu. Historia ya
Israeli chini ya uongozi wa Ahabu inatimia papa hapa
Marekani ambapo nabii wa Malaki anatokea. Kama vile
Israeli walivyoondoka Misri waende wakaabudu kwa uhuru,
wakawafukuza wenyeji, wakaunda taifa lenye viongozi
mashujaa kama Daudi nk., kisha wakamweka Ahabu kwenye
kiti cha enzi na Yezebeli nyuma yake akimwongoza, vivyo
hivyo tumefanya jambo lile lile Marekani. Babu zetu walikuja
katika nchi hii wapate kuabudu na kuishi katika uhuru.
Waliwafukuza wenyeji na kuitwaa nchi. Watu wenye nguvu
kama vile Washington na Lincoln waliinuliwa lakini baadaye
kidogo watu wengine wasiofaa waliwafuatia watu hawa
mashuhuri hata punde si punde Ahabu aliwekwa kwenye kiti
cha urais na Yezebeli nyuma yake kumwongoza. Ni katika
wakati kama huu ambapo mjumbe wa Malaki hana budi kuja.
Ndipo katika mvua ya masika kutatokea shindano dhahiri la
Mlima Karmeli. Angalia hili kwa makini sasa upate kuliona
katika Neno. Yohana alikuwa mtangulizi wa Malaki 3. Yeye
alipanda mvua ya vuli na kukataliwa na mashirika ya siku
zake. Yesu alikuja na akawa na shindano la Mlima wa
Kugeuka Sura. Mtangulizi wa pili wa Kristo atapanda kwa
ajili ya mvua ya masika. Yesu atakuwa shindano kati ya
madhehebu na kanuni za imani, kwa kuwa Yeye atakuja
kuliunga mkono Neno Lake na kumtwaa bibi-arusi Wake
katika unyakuo. Shindano la kwanza lilikuwa kwenye Mlima
Karmeli; la pili lilikuwa kwenye Mlima wa Kugeuka Sura, na
la tatu litakuwa kwenye Mlima Sayuni.

Tabia ya ajabu ya Musa, Eliya, na Yohana ya kujitenga na
watu na kuishi katika upweke iliwaacha wengi wametatanika.
Wao hawakutambua kwamba ni kwa sababu jumbe zao
zilikuwa zimekataliwa. Lakini mbegu ilikuwa imepandwa,
kupanda kulikuwa kumemalizika. Hukumu ilikuwa inafuata.
Walikuwa wamemaliza kazi yao kama ishara kwa watu, kwa
hiyo hukumu ilikuwa inafuata.

Ninaamini kulingana na Ufu. 13:16 ya kwamba itambidi
bibi-arusi kuacha kuhubiri kwa maana yule mnyama anadai
chapa katika mkono au paji la uso ikiwa ruhusa ya kuhubiri
itatolewa. Madhehebu yataichukua ile chapa, la sivyo
yatalazimishwa kuacha kuhubiri. Ndipo Mwana-Kondoo
atakuja kumchukua bibi-arusi Wake na kumhukumu yule
kahaba mkuu.

Basi kumbuka ya kwamba Musa alizaliwa kwa ajili ya kazi
maalum, lakini hangaliweza kufanya kazi hiyo mpaka
alipokwisha kupokea vipawa ambavyo vingemwezesha
kuifanya hiyo kazi. Ilimpasa yeye aende jangwani na kungoja
huko; Mungu alikuwa na wakati aliouchagua. Kulikuwa kuwe
na Farao fulani kwenye kiti cha enzi, na iliwapasa watu wawe
wakililia mkate wa uzima, kabla ya Mungu hajamrudisha. Ni
vivyo hivyo katika siku zetu.

Lakini tuna kitu gani katika siku hizi zetu? Umati mkubwa
unafanya ishara mpaka tuna kizazi cha watafuta ishara
wanaojua machache ama wasiojua lo lote kuhusu Neno, au
tendo halisi la Roho wa Mungu. Wao wakiona damu, mafuta na
moto wanasikia kubarikiwa; haidhuru ni kitu gani kilichoko
katika Neno. Wataunga mkono ishara yo yote, hata zile zisizo
za kimaandiko. Lakini Mungu ametuonya kuhusu jambo hilo.
Yeye alisema katika Mathayo 24 kwamba katika siku za
mwisho zile roho mbili zitafanana sana hivi kwamba ni walio
wateule tu wangeweza kuzitofautisha, kwa kuwa hao pekee
ndio ambao hawatadanganywa.

Unaweza kuzitofautisha roho hizo? Hebu zipe tu jaribio la
Neno. Kama hazizungumzi hilo Neno, ni za yule mwovu. Kama
vile yule mwovu alivyowadanganya wale bibi-arusi wawili wa
kwanza, yeye atajaribu kumdanganya bibi-arusi wa siku hii ya
mwisho, kwa kujaribu kumfanya ajichanganye mbegu katika
kanuni za imani, ama tu kuliacha Neno wazi wazi na kufuata
ishara yo yote inayomfaa. Lakini Mungu hakuziweka ishara
mbele ya Neno. Ishara hufuata Neno, kama wakati ule wa Eliya
alipomwambia yule mwanamke amtengenezee mkate kwanza,
kulingana na Neno la Bwana. Alipofanya vile Neno
lilivyosema, ishara sahihi ikaja. Njoo kwenye Neno kwanza
kisha ungojee muujiza. Mbegu Neno hutiwa nguvu na Roho.

Yawezekanaje mjumbe ye yote aliyetumwa toka kwa
Mungu kuamini tu sehemu ya Neno na kukana sehemu

nyingine? Nabii wa kweli wa Mungu katika huu wakati wa
mwisho atalitangaza Neno lote. Madhehebu yatamchukia.
Maneno yake yaweza kuwa makali kama yale ya Yohana
Mbatizaji aliyewaita majoka. Bali waliochaguliwa tangu awali
watasikia na kuwa tayari kwa unyakuo. Mzao wa Kifalme wa
Ibrahimu, ukiwa na imani kama ya Ibrahimu watalishikilia
hilo Neno pamoja naye, kwa kuwa wao walichaguliwa tangu
awali pamoja naye.

Mjumbe wa siku ya mwisho atatokea katika wakati
uliokusudiwa na Mungu. Ni wakati wa mwisho sasa kama
wote wanavyojua, kwa maana Israeli wako katika nchi yao.
Kwa wakati wo wote sasa atakuja kulingana na Malaki.
Tutakapomwona, atakuwa amefungwa kwenye Neno. Naye
atadhihirishwa (ataonyeshwa wazi katika Neno. Ufunuo 10:7.)
na Mungu atathibitisha huduma yake. Atahubiri ukweli kama
vile Eliya alivyofanya na kuwa tayari kwa shindano la Mlima
Sayuni.

Wengi hawatamfahamu kwa sababu wamefundishwa
Maandiko kwa njia fulani ambayo wao hufikiria ndiyo kweli.
Wakati ajapo kinyume cha hilo, hawataamini. Hata wahudumu
wengine wa kweli watakosa kumwelewa huyo mjumbe kwa
sababu mengi sana yameitwa ukweli wa Mungu na watu
wadanganyifu.

Lakini huyu nabii atakuja, na kama vile yule mtangulizi
wa kule kuja kwa kwanza alivyopaza sauti, “Tazama Mwana-
Kondoo wa Mungu aichukuaye dhambi ya ulimwengu, vivyo
hivyo bila shaka naye atapaza sauti, “Tazama Mwana-Kondoo
wa Mungu anayekuja katika utukufu.” Atafanya jambo hili,
kwa maana kama vile Yohana alivyokuwa mjumbe wa ile
kweli kwa wateule, ndivyo alivyo na huyu mjumbe wa mwisho
kwa wateule na kwa bibi-arusi aliyezaliwa kwa Neno.

KRISTO ALISIFU KANISA

Ufu. 2:13 “Nayajua matendo yako, na napajua ukaapo,
ndipo penye kiti cha enzi cha Shetani; nawe walishika sana
Jina Langu, wala hukuikana imani yangu, hata katika siku za
Antipa shahidi Wangu, mwaminifu Wangu, aliyeuawa katikati
yenu, hapo akaapo Shetani.

“Nayajua matendo yako.” Haya ni maneno yanayofanana
anayoambiwa kila mmoja wa wale wajumbe saba kuhusiana
na watu wa Mungu katika kila wakati. Yanaponenwa kwa ile
mizabibu miwili (wa kweli na wa uongo) yataleta furaha na
shangwe kwa mioyo ya kundi moja, lakini yanapaswa kutia
kishindo cha hofu kuu katika mioyo ya hilo jingine. Kwa
maana ingawa tunaokolewa kwa neema, mbali na matendo,
wokovu wa kweli utazaa matendo, ama matendo ambayo

yatamfurahisha Mungu. I Yn. 3:7, “Watoto wadogo, mtu na
asiwadanganye; ATENDAYE (afanyaye) haki yuna haki, kama
Yeye alivyo na haki.” Kama aya hii ina maana yo yote hata
kidogo, inamaanisha ya kwamba kile mtu AFANYACHO
ndicho ALICHO. Yak. 3:11, “Je! chemchemi katika jicho moja
hutoa maji matamu na maji machungu?” Rum. 6:2, Hasha! Sisi
tulioifia dhambi tutaishije tena katika dhambi?” Mat. 12: 33-35,
“Ufanyeni mti kuwa mzuri na matunda yake kuwa mazuri; au
ufanyeni mti kuwa mbaya na matunda yake mabaya, kwa
maana kwa matunda yake mti hutambulikana. Enyi wazao wa
nyoka, mwawezaje kunena mema, mkiwa wabaya? Maana,
kinywa cha mtu huyanena yaujazayo moyo wake. Mtu mwema
katika akiba njema ya moyo hutoa mema; na mtu mbaya
katika akiba mbaya hutoa mabaya.” Sasa kama mtu
amezaliwa kwa Neno (Mkizaliwa mara ya pili, si kwa mbegu
iharibikayo, bali kwa ile isiyoharibika; kwa Neno la Mungu
lenye uzima, lidumulo hata milele. I Pet. 1:23) yeye
atadhihirisha Neno. Matunda ama matendo ya maisha yake
yatakuwa ndiyo matokeo ya namna ya mbegu ama uhai ulio
ndani yake. Hivyo basi matendo yake yatakuwa ya
Kimaandiko. Loo! kweli hii itakuwa ni shtaka la namna gani
dhidi ya Wakati wa Pergamo. Huyo hapo anasimama Yeye
Asiye na Kifani, na katika mkono Wake kuna upanga mkali
wenye makali kuwili, Neno la Mungu. Na Neno hilo
litatuhukumu katika siku ya mwisho. Kwa kweli Neno
linahukumu hata sasa hivi, kwa maana huyatambua mawazo
na makusudi ya moyo. Linakata na kuwatenga wa kimwili na
wa kiroho. Linatufanya nyaraka zilizo hai na zinazojulikana
na watu wote kwa utukufu wa Mungu.

“Nayajua matendo yako.” Kama mtu akihofu kwamba
huenda asimpendeze Mungu, basi na alitimize Neno. Kama
mtu hajui kama atayasikia maneno hayo, “Vema, mtumwa
mwema na mwaminifu,” hebu na alitimize Neno la Mungu
katika maisha yake, na bila shaka atayasikia maneno hayo ya
sifa. Neno la kweli ndilo lililokuwa kipimo wakati huo; ndilo
kipimo sasa. Hakuna kipimo kingine; hakuna timazi nyingine.
Kwa kuwa ulimwengu utahukumiwa na Kristo Yesu, vivyo
hivyo utahukumiwa kwa Neno. Kama mtu akitaka kujua jinsi
anavyofanikiwa, hebu na afanye kama Yakobo alivyoshauri:
“Angalia katika kioo cha Neno la Mungu.”

“Nayajua matendo yako.” Alipokuwa amesimama pale na
Neno Lake, akiyachunguza maisha yao katika nuru ya
kielelezo alichokuwa amewapa, hana budi alifurahishwa kiasi,
kwa sababu wao, kama wale wengine waliowatangulia,
walikuwa wanayastahimili mateso ya wasio haki na huku
wangali kwa furaha wanamshikilia Bwana. Ingawa wakati
mwingine ilikuwa ni vigumu kumtumikia Bwana, hata hivyo
wao walimtumikia na kumwabudu Yeye katika Roho na katika

kweli. Lakini haikuwa hivyo kwa ule mzabibu wa uongo. Loo!
walikuwa wameyakataa maisha yanayojengwa juu ya Neno na
sasa wao walikuwa wanaendelea kuiacha kweli. Matendo yao
yalishuhudia kilindi walichokuwa wamezama.

WEWE WALISHIKA SANA JINA LANGU

“Twende kwa nani? Wewe peke yako unayo maneno ya
uzima wa milele!” Walishikilia sana wakati huo; walikuwa
wakishikilia sana sasa, lakini si kwa hofu ya kukata tamaa
kama watu wanaoishi maisha ya bure. Walikuwa wakishikilia
sana katika nguvu Zake, katika uhakikisho wa Roho ya
kwamba wao walikuwa mmoja katika Yeye. La kwao lilikuwa
ni ufahamu wa hakika wa dhambi zilizosamehewa nao
walikuwa na jina la ‘Mkristo’ katika kulishuhudia jina hilo.
Walilijua na kulipenda Jina lile ambalo lilipita kila jina.
Magoti yao yalipigwa kwa Jina Hilo. Ndimi zao
zilikwishalikiri. Lo lote walilotenda, walitenda yote katika
Jina la Bwana Yesu. Walikuwa wameliitia Jina hilo na
wakaacha uovu, na baada ya kuchukua msimamo wao
walikuwa sasa wako tayari kufa kwa ajili ya Jina hilo, wakiwa
wamehakikishiwa ufufuo bora.

Peleka Jina la Yesu,
Po pote uendapo.
Litafurahisha moyo.
Peleka uendako.
Thamani na tamu,
Ni Jina Lake Yesu.

Tayari katika karne ya pili maneno hayo “Baba, Mwana na
Roho Mtakatifu” yalikuwa yameandika neno ‘Utatu’ kwa
wengi, na wazo la imani ya miungu mingi la Miungu watatu
lilikuwa tayari limekuwa ni fundisho katika kanisa la uongo.
Haikuchukua muda mrefu hata lile Jina lilipokuwa
limeondolewa, kama kweli lilivyoondolewa katika wakati huu,
na mahali pake zile sifa za yule MUNGU MMOJA MKUU
zingewekwa badala ya lile JINA, Bwana Yesu Kristo. Wakati
wengi walikana imani na kushika utatu na kubatiza
wakitumia zile sifa za Mungu, lile Kundi Dogo bado lilibatiza
katika Jina la Yesu Kristo na hivyo lilishikilia kweli.

Huku wengi sana wakimdharau Mungu, wakimbadilisha
kuwa miungu watatu, na kulibadilisha Jina Lake la neema na
kulifanya sifa, mtu angeshangaa kama ishara na maajabu
yanayoambatana na Jina kubwa kama hili yangeonekana kati
ya watu. Kweli ishara hizo zilidhihirishwa kwa nguvu na kwa
ajabu sana, ingawa bila shaka si katika ule mzabibu wa uongo.
Watu kama Martin walitumiwa sana na Mungu aliwashuhudia
kwa ishara na maajabu pia na karama za Roho Mtakatifu. Jina

hilo bado lilikuwa linatenda kazi kama vile lilivyokuwa daima
na litakavyokuwa daima ambapo watakatifu wanamheshimu
Yeye kwa Neno na imani.

WEWE HUKUIKANA IMANI YANGU

Katika Mdo. 3:16 wakati Petro alipoulizwa jinsi ule
mwujiza mkuu ulivyokuwa umetukia kwa yule kiwete kwenye
ule Mlango Mzuri, yeye aliuelezea namna hii, “Na kwa imani
katika Jina Lake (Yesu), Jina Lake (Yesu) limemtia nguvu mtu
huyu (aliyekuwa kiwete) mnayemwona na kumjua; naam imani
ile iliyo (inayotoka) Kwake Yeye (Yesu) imempatia huyu (yule
mtu) uzima huu mkamilifu mbele yenu ninyi nyote.” Unaona,
hilo hapo. Jina la Yesu, na Imani ya Yesu ilisababisha huo
muujiza. Petro hakudai ilikuwa ni imani yake ya kibinadamu
zaidi ya kudai ya kwamba ilikuwa ni jina lake mwenyewe.
Alisema ya kwamba Jina la Yesu likitumiwa katika imani
inayotoka kwa Yesu ndiyo iliyotenda kazi hiyo kuu. Imani hii
ndiyo Bwana aliyokuwa akinena habari zake katika Ufu. 2:13.
Ilikuwa ni imani YAKE. Haikuwa imani KATIKA Yeye. Lakini
ilikuwa ni imani YAKE MWENYEWE ambayo alikuwa
amewapa waamini. Rum. 12:3 “Kama Mungu alivyomgawia
kila mtu (kulingana na aya ya kwanza watu hapa ni NDUGU)
kiasi cha imani.” Efe. 2:8, “Kwa maana mmeokolewa kwa
neema, kwa njia ya imani; ambayo hiyo (Imani) haikutokana
na nafsi zenu, ni kipawa cha Mungu.” Na pia inasema katika
Yakobo 2:1, “Ndugu zangu (angalia yeye, pia, anazungumza na
NDUGU), imani YA (si katika) Bwana wetu Yesu Kristo,
Bwana wa utukufu, msiwe nayo kwa kupendelea watu.”

Katika Wakati huu wa Pergamo ambapo watu walikuwa
wakiufanya wokovu kuwa ni wa kibinadamu, baada ya
kugeuka kutoka kwenye kweli kwamba “Wokovu ni wa
Bwana,”_baada ya kutupilia mbali fundisho la kuteuliwa na
kufungua wazi mlango wa kanisa na ushirika wao kwa ye yote
na wote ambao wangekubaliana na mafundisho yao (bila
kulijali Neno), katika wakati huu wa kuja upesi kwa ufisadi,
kungali kulikuweko na wale wachache waliokuwa na kiasi cha
ile imani ya Bwana wetu Yesu Kristo, na hawakutumia tu
imani hiyo katika matendo ya nguvu lakini walishindana na
hao waliothubutu kusema ya kwamba wameokoka ati kwa
sababu tu walijiunga na kanisa. Walijua ya kwamba hakuna
mtu ambaye kweli angaliamini apate uzima wa milele na haki
ya Mungu mbali na kiasi cha imani ya Bwana Yesu,
Mwenyewe. Kwa kuwa kanisa la leo limejaa waamini wa
kiakili wanaokubaliana na kuzaliwa kibikira, ile damu
iliyomwagwa, kuhudhuria kanisa na kushiriki meza ya Bwana,
na hawajazaliwa mara ya pili hata kidogo, hata hivyo katika
wakati ule wa tatu shida ilikuwa ni ile ile. Imani ya

kibinadamu haikutosha wakati huo wala haitoshi sasa.
Inahitaji imani yenyewe ya Mwana wa Mungu kushuka katika
moyo wa mwanadamu ili kwamba aweze kumpokea Bwana wa
utukufu katika hekalu lisilofanywa kwa mikono.

Hii ilikuwa ni imani iliyo hai. “Ninaishi kwa imani ya
Mwana wa Mungu.” Paulo hakusema aliishi kwa imani
KATIKA Mwana wa Mungu. Imani ya Mwana wa Mungu
ndiyo iliyokuwa imempa uzima na kumdumisha kuishi katika
ushindi wa Kikristo.

La, wao hawakuwa wamekana ya kwamba wokovu
ulikuwa wa rohoni tangu mwanzo hata mwisho. Waliichochea
kweli ya Jina Lake na Imani Yake nao wakabarikiwa na
Bwana na kuhesabiwa kwamba wanamstahili Yeye.

ANTIPA SHAHIDI WANGU MWAMINIFU

Hakuna kumbukumbu nyingine katika Neno au katika
historia yo yote ya kilimwengu kumhusu ndugu huyu. Lakini
hakika hakuna haja. Imetosha hata na zaidi ya wamba
alijulikana tangu zamani na kujulikana na Bwana. Imetosha
hata na zaodo kuona uaminifu wake kwa Bwana umeandikwa
katika Neno lililo hai. Yeye alikuwa ni Mkristo. Alikuwa na
Jina la Yesu. Alikuwa na imani ya Bwana wetu Yesu Kristo na
alikuwa miongoni mwa wale walioishi kwayo. Alikuwa
ameitikia maneno ya Yakobo, “Imani ya Bwana wetu Yesu
Kristo msiwe nayo kwa kupendelea watu.” Akiwa amejaa
Roho Mtakatifu na imani kama alivyokuwa Stefano,
hakumpendelea mtu ye yote, hakumwogopa mtu; na hapo kifo
kilipotangazwa juu ya wote ambao wangelichukua hilo Jina na
kutembea katika imani ya Yesu Kristo yeye alichukua
msimamo wake pamoja na wale ambao hawangegeuka nyuma.
Naam, alikufa, lakini kama vile Habili, alipata ushuhuda
kutoka kwa Mungu (jina lake limeandikwa katika Neno), na
ingawa amekufa, sauti yake ingali inanena katika kurasa za
Mungu za Kumbukumbu ya Mungu. Shahidi mwingine
mwaminifu aliyepelekwa kwenye raha yake. Lakini Shetani
hakushinda wakati huo, kama vile ambavyo hakushinda
wakati alipomwua Mfalme wa Amani, kwa maana kama vile
Shetani alivyonyang’anywa mamlaka msalabani, vivyo hivyo
sasa damu ya Antipa itawalilia mamia zaidi watakaochukua
misalaba yao na kumfuata Yeye.

PENYE KITI CHA ENZI CHA SHETANI

Sababu ya hii kuwa ni sehemu ya sifa za Roho ni kwamba
hawa askari hodari wa msalaba walikuwa wanamshinda
Shetani papo hapo katikati ya chumba chake mwenyewe cha
kiti cha enzi. Walikuwa wanashinda vita kwa Jina na Imani ya

Yesu katikati ya kambi ya viongozi wa giza. Ni sifa nzuri
namna gani. Kama vile wale watu mashujaa wa Daudi ambao
walivamia kambi ya adui kumletea Daudi maji yanayozima
kiu, vivyo hivyo mashujaa hawa wa imani walivamia milki ya
ngome ya duniani ya Shetani, na kwa kuhubiri na kuonya
wakawaletea maji ya wokovu wale walioishi chini ya kivuli
cha mauti.

Sasa kadiri maneno haya kuhusu kiti cha enzi na milki ya
Shetani ni sehemu ya sifa za Mungu kwa wateule Wake, kwa
kweli yaliweka jukwaa la mashambulizi juu ya uovu ambao
ulitawala kanisani.

PERGAMO: Kiti cha enzi cha Shetani na Makao Yake.
Kwa watu wengi, matamshi haya yamekuwa yanaonyesha
picha tu wala si ya kihistoria kweli. Lakini hakika ni halisi na
historia inashuhudia jambo hilo. Pergamo kweli ulikuwa ni
kiti cha enzi na makao ya Shetani. Jambo hilo lilitukia hivi:

Pergamo hapo mwanzo haukuwa mahali ambapo Shetani
(kuhusu mambo ya kibinadamu) alikaa. Babeli ndio daima
umekuwa makao yake makuu halisi na kwa mfano wa makao
yake makuu. Ibada za Kishetani zilianzia katika jiji la Babeli.
Mwa. 10:8-10, “Kushi akamzaa Nimrodi, akaanza kuwa mtu
hodari katika nchi. Alikuwa hodari kuwinda wanyama mbele
za Bwana. Mwanzo wa ufalme wake ulikuwa Babeli na
Ereku, na Akadi, na Kalne, katika nchi ya Shinari.” Mwa.
11:1-9, “Nchi yote ilikuwa na lugha moja na usemi mmoja.
Ikawa watu waliposafiri pande za mashariki kwamba
waliona nchi tambarare katika nchi ya Shinari; na wakakaa
huko. Wakaambiana, Haya, na tufanye matofali
tukayochomea moto. Walikuwa na matofali badala ya mawe,
na lami badala ya chokaa. Wakasema, Haya, na tujijengee
mji, na mnara, na kilele chake kifike mbinguni, tujifanyie
jina; ili tusipate kutawanyika usoni pa nchi yote. Bwana
akashuka ili auone mji na mnara waliokuwa wakiujenga
wanadamu. Ndipo Bwana akasema, Tazama, watu hawa ni
taifa moja, na lugha yao ni moja; na haya ndiyo wanayoanza
kuyafanya, wala sasa hawatazuiliwa neno wanalokusudia
kulifanya. Haya, na tushuke huko, tuwachafulie usemi wao ili
wasisikilizane maneno wao kwa wao. Basi Bwana
akawatawanya kutoka huko waende usoni pa nchi yote;
wakaacha kuujenga ule mji. Kwa sababu hiyo jina lake
likaitwa Babeli; maana hapo ndipo Bwana alipoichafua lugha
ya dunia yote; na kutoka huko Bwana akawatawanya waende
usoni pa nchi yote.”

Bebeli ndilo jina la asili la Babeli. Linamaanisha
mchafuko. Ulianzishwa hasa na Kushi, mwana wa Hamu,
lakini ulifanywa ufalme wenye nguvu na fahari chini ya
mwanawe, Nimrodi, yule mwindaji hodari. Nimrodi, kulingana
na maelezo ya sura ya kumi na moja ya Mwanzo na pia

kulingana na historia ya kilimwengu, aliazimia kutimiza
mambo matatu. Alitaka kujenga taifa lenye nguvu, na
akalijenga. Alitaka kueneza dini yake mwenyewe, na
akaieneza. Alitaka kujifanyia jina, nalo pia akafualu. Kufaulu
kwake kulikuwa kukuu sana hivi kwamba ufalme wa Babeli
uliitwa kichwa cha dhahabu kati ya serikali zote za
ulimwengu. Kwamba dini yake ilipata umaarufu
inathibitishwa kwa ukweli kwamba Maandiko
yanaitambulisha kabisa na Shetani katika Isa. Sura ya 14 na
Ufu. Sura ya 17-18. Na kwa historia tunaweza kuthibitisha ya
kwamba iliuvamia ulimwengu mzima na ndiyo msingi wa kila
utaratibu wa dini ya ibada za sanamu, na kiini cha hadithi za
miungu, ingawa majina ya miungu yanatofautiana katika
sehemu mbali mbali za nchi kulingana na lugha ya watu.
Kwamba alijifanyia jina kwa ajili yake mwenyewe na kwa
wafuasi wake ni wazi, kwa kuwa mradi wakati huu wa sasa
unaendelea (hadi Yesu atakapojifunua kwa ndugu Zake) yeye
ataabudiwa na kuheshimiwa, ingawa itakuwa chini ya jina
jingine mbali na Nimrodi, na katika hekalu ambalo ni tofauti
kidogo na lile aliloabudiwa hapo awali.

Kwa kuwa Biblia haishughuliki na historia za mataifa
mengine kirefu, itakuwa ni muhimu kuchunguza
kumbukumbu za kale za kilimwengu kupata jibu letu la jinsi
Pergamo ulivyofanyika kiti cha enzi cha dini ya Kishetani ya
Babeli. Chimbukko kubwa la taarifa hiyo itakuwa katika
kumbukumbu za utamaduni wa Kimisri na wa Kiyunani.
Sababu yake ni hii kwamba Misri ilipata sayansi yake na
hisabati zake kutoka kwa Wakaldayo nayo Uyunani ulizipata
kutoka Misri. Sasa kwa kuwa makuhani ndio waliokuwa na
jukumu la kufundisha sayansi hizi, na kwa kuwa sayansi hizi
zilitumiwa kama sehemu ya dini, tayari tunajua ufunguo wa
vile dini ya Babeli ilivyoimarika katika nchi hizi mbili. Ni
kweli pia kwamba kila wakati taifa moja lilipoweza
kulishinda taifa jingine, baada ya kitambo kidogo dini ya
lililoshinda ilikuja kuwa dini ya lililoshindwa. Inajulikana
vizuri sana ya kwamba Wayunani walikuwa na alama zile zile
za Zodiaka kama za Wababeli; na imegunduliwa katika
kumbukumbu za kale za Wamisri kwamba Wamisri waliwapa
Wayunani elimu yao ya miungu mingi. Hivyo siri za Babeli
zilisambaa kutoka taifa moja hadi jingine mpaka zikatokea
huko Rumi, Uchina, India na hata katika Marekani zote mbili
ya Kaskazini na ya Kusini tunaona jambo lile lile la msingi wa
kuabudu.

Historia za kale zinakubaliana na Biblia ya kwamba dini
hii ya Babeli hakika kabisa haikuwa dini ya awali ya watu wa
kwanza duniani. Ilikuwa ni ya kwanza kuiacha imani ya asili;
lakini yenyewe haikuwa ya asili. Wanahistoria kama
Wilkinson na Mallet wamethibitisha kabisa kabisa kutoka

kwenye maandishi ya kale ya kwamba wakati mmoja watu
wote wa duniani walimwamini MUNGU MMOJA, mwenyezi,
wa milele, asiyeonekana, Ambaye kwa Neno la kinywa Chake
alinena vitu vyote vikawepo, na kwamba katika tabia Yake
alikuwa mwenye upendo na mwema na mwenye haki. Lakini
kwa kuwa Shetani daima atapotosha cho chote awezacho,
tunamwona akipotosha nia na mioyo ya watu ili kwamba
waikatae ile kweli. Kwa vile daima amejitahidi apate
kuabudiwa kama kwamba yeye alikuwa ndiye Mungu wala si
mtumishi na kiumbe cha Mungu, aliondoa ibada kutoka kwa
Mungu kwa kusudi kwamba aweze kuileta kwake mwenyewe
na kwa hiyo atukuzwe. Kwa kweli hakika alitimiza shauku
yake ya kusambaza dini yake kote ulimwengu mzima. Jambo
hili linathibitishwa na Mungu katika Kitabu cha Warumi,
“Wakati walipomjua Mungu, hawakumtukuza kama ndiye
Mungu, mpaka wakapotea katika uzushi wao, na kwa mioyo
yenye giza wakakubali dini iliyopotoka mpaka waliabudu
viumbe wala si Muumba.” Kumbukeni, Shetani alikuwa
kiumbe cha Mungu (Mwana wa Asubuhi). Hivyo tunaona ya
kwamba pale ambapo wakati mmoja ukweli ulisambazwa kati
ya wanadamu, na wote wakaishikilia hiyo kweli moja,
kulikuja siku baadaye wakati kundi kubwa lilipomwacha
Mungu na likaeneza utaratibu wa ibada za kishetani kila
mahali ulimwenguni. Historia inashuhudia ya kwamba wale
wa kabila la Shemu waliosimama na kweli isiyobadilika
walikuwa wanawapinga vikali hao wa Hamu walioiacha kweli
wakafuata uongo wa ibilisi. Hakuna wakati wa kujiingiza
katika mjadala wa jambo hili; limeingizwa tu upate kuona
kulikuweko na dini mbili na mbili peke yake, na ile ya yule
mwovu ikaenea kote ulimwenguni.

Imani ya Mungu mmoja iligeuka ikawa imani ya miungu
mingi huko Babeli. Uongo wa ibilisi na mafundisho ya siri za
ibilisi ziliinuka dhidi ya kweli ya Mungu na siri za Mungu
katika mji huo. Shetani kweli akawa mungu wa dunia hii na
akawashurutisha kumwabudu wale aliokuwa
amewadanganya, akiwafanya waamini ya kwamba yeye
alikuwa ndiye Bwana kweli.

Dini ya miungu mingi ya yule adui ikaanza na fundisho la
utatu. Ilikuwa ni huko nyuma kabisa katika zamani za kale
sana ambako wazo la “Mungu mmoja katika nafsi tatu”
lilizaliwa. Ni ajabu vipi ya kwamba wanatheolojia wetu wa
kisasa hawakuona jambo hili; lakini kwa dhahiri kama vile
baba zao walivyodanganywa na Shetani, wao wangali
wanaamini katika nafsi tatu katika Uungu. Hebu na
tuonyeshwe mahali pamoja tu katika Maandiko ambapo pana
ushuhuda wo wote kwa fundisho hilo. Je! si ni jambo la ajabu
kwamba wakati uzao wa Hamu ulipoenda zake katika ibada za
Kishetani ambazo zilikuwa na wazo la kimisingi la miungu

mitatu kwamba hakuna dalili hata moja ya uzao wa Shemu
wanaoamini jambo kama hilo ama walio na desturi za ibada
zinazohusika na hata mfano wake? Sio ajabu kwamba
Waebrania waliamini, “Sikia, Enyi Israeli, Bwana Mungu
wenu ni Mungu MMOJA”, kama kungalikuweko na nafsi tatu
katika Uungu? Ibrahimu, wa mzao wa Shemu, katika Mwa. 18,
aliona Mungu MMOJA tu na malaika wawili.

Sasa utatu huu ulionyeshwaje? Ulionyeshwa katika umbo
la pembetatu zilizo sawa kama vile tu unavyoonyeshwa huko
Rumi leo. Ajabu, Waebrania hawakuwa na wazo kama hilo.
Sasa ni nani aliye sahihi? Ni Waebrania ama Wababeli? Huko
Asia wazo la imani ya miungu mingi la miungu watatu katika
mmoja lilitokea katika sanamu iliyokuwa na vichwa vitatu
katika mwili mmoja. Yeye anaonyeshwa kama watu watatu.
Huko India, waliamua mioyoni mwao kumwonyesha kama
mungu mmoja katika maumbo matatu. Sasa kwa kweli hiyo ni
theolojia nzuri ya kisasa. Huko Japani kuna Budha mkuu
mwenye vichwa vitatu kama yule tuliyekwisha kuelezea.
Lakini ya wazi sana kuliko zote ni ile inayoonyesha wazo la
utatu wa Mungu katika hali tatu za: 1. Kichwa cha mzee
kikionyesha Mungu Baba, 2. Duara ambayo katika zile siri
ilimaanisha “Mzao” ambao nao unamaanisha Mwana. 3.
Mabawa na mkia wa ndege (hua). Hapa ndipo palipokuwapo
na fundisho la Baba, Mwana na Roho Mtakatifu, nafsi tatu
katika Uungu, utatu kweli-kweli. Unaweza kuona jambo lile
lile huko Rumi. Sasa hebu niulize mara nyingine tena, je! hivi
haishangazi kwamba ibilisi na watu wake wanaomwabudu
kweli walifunuliwa ukweli mwingi zaidi ya baba wa imani
(Ibrahimu) na uzao wake? Je! haistaajabishi ya kwamba
waabudu Shetani, walijua mambo mengi zaidi kuhusu Mungu
kuliko watoto wa Mungu? Sasa hivyo ndivyo wanatheolojia wa
kisasa wanavyojaribu kutuambia wakati wanapozungumza juu
ya utatu. Kumbuka tu jambo hili moja tangu sasa na
kuendelea: kumbukumbu hizi ni kweli na jambo hili ni
kweli_Shetani ni mwongo na baba wa uongo, na wakati wo
wote anapokuja na nuru yo yote bado ingali ni uongo. Yeye ni
mwuaji. Na fundisho lake la utatu limeangamiza umati wa
watu na litaangamiza mpaka Yesu atakapokuja.

Kulingana na historia haikuchukua muda mrefu kwa
badiliko kufanywa katika wazo hili la Baba na Mwana na
Roho Mtakatifu. Shetani aliwachukua hatua kwa hatua kutoka
kwenye ile kweli. Wazo la Uungu lililojitokeza sasa lilikuwa: 1.
Baba wa milele, 2. Roho wa Mungu aliyefanyika mwili katika
mama wa KIBINADAMU. (Je! hilo linawafanya mfikiri?) 3.
Mwana fulani wa Kiungu, tunda la huko kufanyika mwili,
(Mzao wa mwanamke).

Lakini ibilisi hajatosheka. Bado hajafaulu kuabudiwa, ila
kwa njia isiyo ya moja kwa moja. Kwa hiyo wanachukua watu

mbali zaidi kutoka kwenye kweli. Kupitia mafundisho yake ya
siri yeye anawafunulia watu ya kwamba kwa kuwa yule baba
Mungu mkuu asiyeonekana hajishughulishi na mambo ya
kibinadamu, lakini yeye anaendelea kuwanyamazia, basi kwa
sababu hiyo anaweza kuabudiwa katika ukimya. Kwa kweli
hiyo inamaanisha kutomjali sana iwezekanavyo, ama kabisa.
Fundisho hili lilienea duniani pia, na hata leo huko India
unaweza kuona ya kwamba mahekalu ya yule muumbaji
mkuu, mungu mkimya, inashangaza idadi yake ni ndogo.

Kwa kuwa halikuwa jambo la lazima kumwabudu yule
muumba-baba, basi lilikuwa tu ni jambo rahisi kwamba ibada
zilibadilishwa zikawa ni “Mama na Mwana” kama vitu vya
kusujudiwa. Huko Misri kulikuwako na muungano huo huo wa
mama na mwana walioitwa Isiri na Osiri. Huko India ilikuwa
ni Isi na Iswara. (Angalia jinsi hata majina yanavyofanana.)
Huko Asia ilikuwa ni Sibele na Diusi. Huko Rumi na Uyunani
ikawa ni vile vile tu. Na Uchina. Vema, wazia mshangao wa
baadhi ya wamishenari wa Katoliki ya Kirumi walipokuwa
wanaingia Uchina wakakuta huko Madona na Mwana akiwa
na miali ya nuru inayotoka kutoka kwenye kichwa cha huyo
mtoto mchanga. Sanamu hiyo ingeweza vizuri kubadilishwa
kwa urahisi na ile iliyoko Vatikani ila kwa tofauti iliyopo
katika sura ya uso.

Inatubidi sasa kugundua asili ya mama na mwana. Yule
mungu-mama asili wa Babeli alikuwa ni Semirami ambaye
aliitwa Rea katika nchi za mashariki. Alimshika mwana
mikononi mwake, ambaye ingawa alikuwa ni mtoto mchanga,
alisemekana kwamba ni mrefu, mwenye nguvu, mwenye sura
nzuri na hasa sana anayewavutia wanawake. Katika Eze. 8:14
yeye aliitwa Tamuzi. Kati ya waandishi wa vitabu bora sana
yeye aliitwa Bakusi. Kwa Wababeli alikuwa Ninasi. Sababu ya
yeye kuwakilishwa kama mtoto mchanga aliyeshikwa
mikononi na hata hivyo anatajwa kama mtu mkuu na mwenye
nguvu mno ni kwamba yeye anajulikana kama “Mume-
Mwana”. Moja ya jina lake la cheo lilikuwa ni “Mume wa
Mama”, na huko India ambako hao wawili wanajulikana kama
yule Iswara na Isi, yeye (mume) anawakilishwa kama yule
mtoto mchanga kwenye titi la mke wake mwenyewe.

Kwamba huyu Ninasi ndiye yule Nimrodi wa Biblia
tunaweza kuthibitisha kwa kulinganisha historia na taarifa ya
Kitabu cha Mwanzo. Pompei alisema, “Ninasi, mfalme wa
Ashuri, alibadilisha njia za maisha ya kawaida ya kale kwa
tamaa ya kuteka nchi. NDIYE ALIYEKUWA WA KWANZA
KUFANYA VITA DHIDI YA MAJIRANI ZAKE. Alishinda
mataifa yote kutoka Ashuri mpaka Libia kwa maana watu
hawa hawakuwa na ujuzi wa vita.” Diodoru anasema, “Ninasi
alikuwa ndiye wa zamani sana wa wafalme wa Waashuri
aliyetajwa katika historia. Akiwa mwenye tabia ya kupenda

vita sana aliwafunza kwa ukakamavu sana vijana wengi
mbinu za vita. Aliiteka Babilonia wakati hakukuweko na mji
wo wote wa Babeli.” Kwa hiyo tunaona jambo hili ya kwamba
huyu Ninasi alianza kuwa mkuu huko Babeli, akaujenga
Babeli na kuiteka Ashuri, akawa mfalme wake, kisha
akaendelea kuangamiza majimbo mengine makubwa ambako
watu hawakuwa na ujuzi wa vita na waliishi maisha ya
kawaida kama alivyosema Pompei. Sasa katika Mwanzo 10,
ikinena juu ya ufalme wa Nimrodi inasema, “Mwanzo wa
ufalme wake ulikuwa Babeli na Ereku, na Akadi, na Kalne,
katika nchi ya Shinari. Kutoka katika nchi hiyo akatoka
Ashuri na akajenga Ninawi, na Kala nk.” Lakini wafasiri
walifanya kosa kwa kutafsiri Ashuri kama jina kwa kuwa ni
kitendo, na katika Kikaldayo linamaanisha ‘kutia nguvu.’
Hivyo basi ilikuwa ni Nimrodi, ambaye baada ya kutiwa
nguvu (alianzisha ufalme wake kwa kuanzisha jeshi la kwanza
duniani ambalo alilifundisha kwa kulifanyiza mazoezi na kwa
mazoezi magumu ya kuwinda) alienda mbele ya Shinari na
jeshi lake hodari na kuyashinda mataifa na kujenga miji kama
Ninawi, ambao uliitwa kwa jina lake, kwa maana hata leo
sehemu muhimu ya mabaki ya mji huo inaitwa Nimroudi!

Kwa kuwa tumegundua Ninasi alikuwa ni nani, ni muhimu
sasa kugundua baba yake alikuwa ni nani. Kulingana na
historia alikuwa ni Beli, aliyeuanzisha Babeli. (Sasa inapaswa
kufahamika hapa ya kwamba Beli aliuanzisha kwa maana ya
kwamba yeye ndiye aliyeanzisha harakati hizi zote, lakini
ilikuwa ni mwanawe, Ninasi, aliyeusimamisha na ndiye
aliyekuwa mfalme wa kwanza nk.) Lakini kulingana na
Maandiko, baba wa Nimrodi alikuwa ni Kushi: “Na Kushi
akamzaa Nimrodi.” Si tu hii ni kweli bali tunaona ya kwamba
Hamu alimzaa Kushi. Sasa, katika utamaduni wa Kimisri Beli
aliitwa Herme, na Herme maana yake ni, “MWANA WA
HAMU.” Kulingana na historia Herme alikuwa nabii mkuu wa
ibada za sanamu. Yeye alikuwa mfasiri wa miungu. Jina
jingine aliloitwa kwalo lilikuwa ni Merkuri. (Soma Matendo
14:11-12)

Higinu anasema hivi kuhusu mungu huyo aliyejulikana
kwa majina kadha kama vile Beli, Herme, Merkuri nk, “Kwa
miaka mingi watu waliishi chini ya serikali ya Jove (si yule
Jove wa Kirumi, lakini Yehova wa Waebrania ambaye
ametangulia historia ya Kirumi) bila miji na bila sheria, na
wote wakinena lugha moja. Lakini baadaye Merkuri (Beli,
Kushi) alifasiri lugha za wanadamu (ambapo kutokana na
chanzo hicho mfasiri anaitwa Hermeneute) mtu yuyo huyo
aliyatawanya mataifa. Ndipo mizozo ikaanza.” Inaonekana
kutokana na jambo hili ya kwamba Beli ama Kushi, baba wa
Nimrodi, hapo awali alikuwa ndiye kiongozi aliyewaongoza
watu kutoka kwa Mungu wa kweli na kuwatia moyo watu

kama “mfasiri wa miungu” wachukue dini ya namna nyingine.
Aliwatia moyo waendelee na ule mnara ambao mwanawe
kusema kweli ndiye aliyeujenga. Ushawishi huu ndio ulioleta
ule mchafuko na mgawanyiko wa wanadamu, hivi kwamba
yeye alikuwa yote mawili “mfasiri na mchafuaji.”

Kushi, basi, alikuwa baba wa ule utaratibu wa imani ya
miungu mingi na wakati watu walipofanywa miungu na
watu, yeye bila shaka, akawa baba wa miungu. Sasa Kushi
aliitwa Beli. Na Beli katika hadithi za miungu ya Kirumi
alikuwa ni Janu. Yeye huchorwa akiwa na nyuso mbili na
alibeba rungu ambayo kwayo aliwafadhaisha na
“kuwatawanya” watu. Ovidi anaandika ya kwamba Janu
alisema kuhusu habari zake mwenyewe “watu wa kale
waliniita mimi Machafuko”. Kwa hiyo tunaona ya kwamba
Kushi wa Biblia, yule mwasi wa kwanza dhidi ya imani ya
Mungu mmoja aliitwa Beli, Belu, Herme, Janu, nk. miongoni
mwa watu wa kale. Alikusudia kuleta mafunuo na fasiri
kutoka kwa miungu kwenda kwa watu. Kwa kufanya jambo
hilo alisababisha ghadhabu ya Mungu kuwatawanya watu,
akileta utengano na machafuko.

Sasa umbali huu tumeona ni wapi imani ya miungu mingi
ama kuabudu miungu mingi kulikotoka. Lakini una habari ya
kwamba pia tulipata kutajwa kwa mtu aliyeitwa Kushi
ambaye alipewa cheo cha “baba wa miungu”? Umeona hapa
kiini cha hoja ya kale ya hadithi za kale za miungu, ya
kwamba miungu wanajitambulisha na wanadamu? Hapo ndipo
ibada za mizimu zinapochimbuka. Kwa hiyo pengine hebu
kidogo tuchunguze historia tupate kujua habari za ibada za
mizimu. Vema, ilielezewa ya kwamba Kushi aliingiza ibada ya
miungu watatu ya baba, mwana na roho. Miungu watatu
ambao wote walikuwa sawa. Lakini alijua juu ya mzao wa
mwanamke unaokuja, kwa hiyo hapana budi patokee
mwanamke na uzao wake uingie kwenye picha. Hili
lilitimizwa wakati Nimrodi alipokufa. Mkewe, Semirami
alimfanya mungu, na hivyo basi akajifanya mwenyewe mama
wa huyo mwana na pia mama wa miungu. (Kama vile vile tu
kanisa la Kirumi lilivyomfanya Mariamu kuwa mungu.
Wanadai yeye hakuwa na dhambi na alikuwa Mama wa
Mungu.) Yeye (Semirami) alimwita Nimrodi “Zeroashta”
ambalo linamaanisha, “uzao wa mwanamke ulioahidiwa.”

Bali haikuchukua muda mrefu sana hata mwanamke huyo
alipoanza kuwavutia watu kuliko mwana, na haikuchukua
muda akawa ndiye aliyeonyeshwa akimkanyaga yule nyoka
chini ya mguu wake. Walimwita “malkia wa mbinguni” na
wakamfanya wa kiungu. Jinsi ilivyo sawa na siku hizi ambapo
Mariamu, mama wa Yesu, ameinuliwa kufikia kutopatikana na
mauti na sasa hivi kuanzia mwezi wa Septemba 1964
halmashauri ya Vatikani inajaribu kumpa Mariamu sifa zisizo

zake, kwa kuwa wao wangetaka kumwita, “Mariamu
Mpatanishi,” “Mariamu Mama wa Waamini Wote,” ama
“Mama wa Kanisa.” Kama kulipata kuweko na ibada za
mizimu za Kibabeli katika dini, ni dini ya Kanisa la Rumi.

Si kwamba ibada ya mizimu pekee ilianzia Babeli lakini
pia vivyo hivyo ibada za maumbile. Ilikuwa ni hapo Babeli
miungu ilipotambulishwa na jua na mwezi, nk. Kitu muhimu
sana katika maumbile kilikuwa ni jua ambalo lina asili ya
kutoa nuru na joto na linaonekana kwa mwanadamu kama
mpira wa moto mbinguni. Hivyo basi mungu mkuu angekuwa
ni mungu jua ambaye walimwita Baali. Mara nyingi jua
lilionyeshwa kama duara la mwali wa moto na mara kidogo
kuuzunguka mwali huo pakatokea nyoka. Haikuchukua muda
mrefu hata huyo nyoka akawa ndiye alama ya jua na
mwishowe akaabudiwa. Kwa hiyo shauku ya moyo wa Shetani
ikatimizwa kikamilifu. Aliabudiwa kama Mungu. Kiti chake
cha enzi kikaimarishwa. Watumwa wake wakamsujudia. Huko
Pergamo aliabudiwa katika mfano wa nyoka aliye hai. Ule Mti
wa Kujua Mema na Mabaya, sasa ukionyeshwa katika umbo la
nyoka aliye hai haukuwa tu umemdanganya Hawa bali
wanadamu wengi.

Lakini Pergamo ulifanyikaje kiti cha enzi cha Shetani
iwapo Babeli ndio uliokuwa kiti cha enzi? Jibu tena liko katika
historia. Wakati Babeli ilipotekwa na Wamedi na Waajemi,
yule kuhani-mfalme, Atalasi aliukimbia huo mji akaenda huko
Pergamo pamoja na makuhani wake na mafundisho yake ya
siri za miungu. Akaanzisha ufalme wake huko nje ya himaya
ya Kirumi, ndipo akafanikiwa chini ya ulinzi wa ibilisi.

Huu umekuwa muhtasari mfupi sana wa historia ya dini ya
Kibabeli na kuwasili kwake Pergamo. Maswali mengi bila
shaka yameachwa bila kujibiwa na mengi zaidi, hapana shaka,
yangeweza kusemwa kutuangazia, lakini hili halikusudiwi
kuwa somo la historia, zaidi sana linakusudiwa kuwa msaada
wa kulisoma Neno.

LAWAMA

Ufu. 2:14-15 “Lakini ninayo maneno machache juu yako,
kwa kuwa unao huko watu washikao mafundisho ya Balaamu,
yeye aliyemfundisha Balaki atie ukwazo mbele ya wana wa
Israeli, kwamba wavile vitu vilivyotolewa sadaka kwa sanamu,
na kuzini. Vivyo hivyo wewe nawe unao watu wayashikao
mafundisho ya Wanikolai vile vile, ambayo nayachukia.”

Katika Wakati huu wa Pergamo Bwana analaumu
mafundisho mawili ambayo Yeye anayachukia: 1. Fundisho la
Balaamu ambalo liliingiza ibada za sanamu na anasa za
dhambi zilizopita kiasi kwa Israeli huko Baal-Peori, na 2.

Fundisho la Wanikolai, ambalo lilikuwa ni matendo tu katika
Wakati wa Efeso. Unganisha mashtaka haya na jambo la
kwamba amekuwa akitilia mkazo Pergamo kama kiti cha enzi
cha Shetani, na ni rahisi sana na ni vema kumalizia ya
kwamba kwa namna fulani dini ya Babeli imechanganyikana
na Ukristo.

Sasa jambo hili si la kukisia tu bali ni kweli ya kihistoria
ambayo tutaithibitisha kwa kurudi katika historia kwenye
kama 36 B.K. na kufikia kwenye Baraza la Nikea la 325.
Wakati Wakristo (hasa Wayahudi kwa kuzaliwa)
walipotawanyika kila mahali kutoka Yerusalemu walienda
kila mahali wakihubiri Injili, zaidi sana katika masinagogi.
Hivyo basi katika kipindi cha miaka mitatu, ama kama 36 B.K.
Injili ilikuwa imepelekwa Rumi na Yunia na Androniko,
ambao kulingana na Warumi 16:7 walikuwa ni mitume. Kazi
ilistawi kule kwa miaka kadha wa kadha mpaka ugomvi wa
sikuzote miongoni mwa Wayahudi wenyewe kwa wenyewe
ulisababisha Mfalme Klaudio kuwafukuza kutoka Rumi.
Wayahudi wakiwa wamefukuzwa kutoka kwenye mji huo uti
wa mgongo wa kanisa hilo dogo kwa kweli ulivunjwa kabisa.
Labda hata na wazee walikuwa ni Wayahudi na kwa hiyo
wangekuwa wameondoka. Lile kundi litakuwa halihudumiwi
na kwa kuwa Neno halikuwa limeandikwa kama mwongozo
ingekuwa ni rahisi sana kwa kundi hili dogo kupeperushwa
ama kusongwa na wanafalsafa na wapagani wa siku hizo.
Huku mbwa mwitu wakali wakizungukazunguka, na roho ya
mpinga-Kristo ikiwa imeachiliwa, twaona kutoka kwenye
historia ya kwamba kanisa hili dogo hapo Rumi lilirudi nyuma
vibaya kabisa, na likaanza kuingiza ibada za kipagani chini ya
majina ya Kikristo.

Kwa vile kipindi cha kule kufukuzwa kilidumu miaka 13,
wale waanzilishi, Yunia na Androniko hawakurudi mpaka 54
B.K. Hebu wazia hofu yao kuu walipokuta kanisa likiwa na
jina la Kikristo na huku ni pagani vya kutisha. Kulikuweko na
madhabahu kanisani ambapo waliweka ubani na kuadhimisha
ibada za kipagani. Wale viongozi wa kanisa hilo
waliojing’ang’aniza hawangeweza kuambiwa kitu, kwa hiyo
pamoja na wale wachache waliokuwa wamejaribu kudumu
waaminifu wakaanzisha kanisa jipya, ama Kanisa la Pili la
Rumi. Mungu alitenda kazi kwa neema kati yao kwa ishara na
maajabu hivi kwamba kanisa la tatu lilianzishwa. Na ingawa
lile Kanisa la Kwanza lilikemewa kwa kuwa la kipagani wala
SI la Kikristo katika ibada zake halikuacha jina lake lakini
lilibaki na LINGALI LIMEBAKI Kanisa la Kwanza la Rumi_
Kanisa Katoliki la Kirumi.

Sasa wengi wetu sisi tuna wazo baya kwamba ye yote na
wote wanaojiita Wakristo wangekuwa ndio lengo la ibilisi na
kwa hiyo wao ndio wanaostahimili udhalimu wa ukatili wa

serikali. Lakini sivyo. Kanisa hili la kwanza lilikuwa
limeanza kusitawi na kuongezeka sana katika idadi yao hata
wafalme na maafisa mbalimbali wa serikali kweli
walilipendelea kanisa hilo kwa sababu za kisiasa. Hivyo basi
wakati viongozi wa Kanisa la Kwanza huko Rumi
walipojikuta wanapendelewa, walichukua nafasi hiyo
kuipambanisha serikali na waamini wa kweli na kudai
wateswe la sivyo warudi kwenye kundi lao. Askofu mmoja
kama hao wa Kanisa la Kwanza la Rumi alikuwa ni Aniseta
ambaye aliishi katika karne ya pili na alikuwa hirimu wa
Polikapu. Wakati yule mtakatifu Polikapu aliposikia ya
kwamba Kanisa la Kwanza la Kikristo huko Rumi lilikuwa
linashiriki katika desturi za kipagani na limepotosha kweli ya
Injili, yeye alienda kule kuwasihi sana wabadilike. Aliwaona
wakisujudu mbele ya sanamu zilizoitwa kwa majina ya
mitume na watakatifu. Aliwaona wakiwasha mishumaa na
kuchoma ubani juu ya madhabahu. Aliwaona wakiendesha
ibada ya Pasaka chini ya jina la Ista, ambapo waliuinua
mkate wenye umbo la duara ambao ulimtukuza mungu jua,
halafu wakamwaga divai kama sadaka ya kumimina kwa
miungu. Lakini mtakatifu huyu mzee aliyekuwa amesafiri
maili 1500 hangeweza kuzuia huko kutumbukia kwao. Mungu
alinena kupitia kwake wakati tu alipokuwa anaondoka,
“Efraimu amejiungamanisha na sanamu zake; mwache,” Hos.
4:15. Polikapu hakurudi tena.

Aliyemfuata Aniseta alikuwa askofu katili wa Rumi jina
lake Vikta. Yeye hata aliingiza sikukuu nyingi zaidi na ibada
za kipagani katika Kanisa la Kwanza, na pia akashika
kujaribu awezavyo kuyashawishi makanisa ya kweli ya
Kikristo kuingiza mawazo yale yale. Hawakufanya kama
alivyowaomba kwa hiyo akawashawishi maafisa wa serikali
kuwatesa waamini, wakifurahia kuwapeleka mahakamani,
wakiwatupa gerezani na hata kuwaua wengi. Mfano kama
huo wa matendo yake maovu unapatikana katika historia
ambapo Mfalme Septima Severa alishawishiwa na Kalistasi
(rafiki wa Vikta) kuua 7000 huko Thesalonike kwa sababu
waamini hawa wa kweli waliendesha ibada ya Pasaka
kulingana na Bwana Yesu wala si kulingana na ibada ya
Astarte.

Tayari ule mzabibu wa uongo ulikuwa ukiachilia hasira
yake dhidi ya Mungu aliye hai kwa kuwaua wateule, kama vile
alivyofanya mtangulizi wake, Kaini, kumwua Habili.

Kanisa la kweli liliendelea kujaribu kulifanya Kanisa la
Kwanza kutubu. Halingetubu. Liliongezeka katika ukubwa na
ushawishi. Lilianzisha njama zisizo na mwisho za kuuvunjia
sifa uzao wa kweli. Walidai ya kwamba wao na wao pekee
ndio waliokuwa wawakilishi wa kweli wa Bwana Yesu Kristo,
na kujivunia ukweli kwamba wao walikuwa kanisa la kwanza

huko Rumi, na wao peke yao ndio Kanisa la Kwanza. Kweli
walikuwa Kanisa la Kwanza, na KWELI NDIO Kanisa la
Kwanza.

Kwa hiyo mnamo wakati wa wakati huu wa tatu wa kanisa
tuna makanisa mawili yaliyokuwa na jina lile lile lakini
kukiweko na tofauti ya chuki kati yao. Moja limeiacha ile
kweli, likajiunga na sanamu na halina uhai ndani yake.
Limejichanganya mbegu na dalili za mauti, (si uhai),
zinaliandama. Lina nguvu kwa kuwa na wafuasi wengi.
Linapendwa na ulimwengu. Hilo jingine ni kundi dogo
linaloteswa. Lakini linafuata Neno, na ishara zinafuatana
nalo. Wagonjwa wanaponywa na wafu wanafufuliwa. Liko hai
kwa Uzima na Neno la Mungu. Halipendi uzima wake, lakini
linashikilia Jina Lake na imani Yake hata mauti.

Na kwa hiyo yale mateso mabaya sana ya serikali ya
Kirumi yaliwaangukia waamini wa kweli mpaka Konstantino
alipoinuka na kutoa uhuru wa kuabudu. Inaonekana kuna
sababu mbili ambazo zilifanya uhuru huu utolewe. Kwanza
wafalme wengi wazuri hawakuwa wameruhusu mateso, lakini
walipoaga dunia, walifuatiliwa na wale waliowaua Wakristo.
Yalikuwa hayana sababu hivi kwamba watu hatimaye
wakaona kwamba Wakristo wanapaswa kuachwa peke yao.
Sababu ya pili na inayojulikana sana ni kwamba Konstantino
alikuwa na vita vigumu sana mbele yake katika kuitawala dola
yake. Usiku mmoja katika ndoto aliona msalaba mweupe
ukijitokeza mbele yake. Aliona kwamba hii ilikuwa ni bahati
nzuri kwake ya kwamba kama Wakristo wakiomba apate
ushindi, angeshinda vita. Aliwaahidi uhuru endapo
angeshinda. Alishinda na uhuru wa kuabudu ukatolewa katika
azimio la Nante la mwaka wa 312 B.K.

Lakini uhuru huu wa kutokana na mateso na kuuawa
haukuwa wa haki kama vile ulivyoonekana kwanza.
Konstantino sasa ndiye aliyekuwa mwangalizi. Kama
mwangalizi kuhusika kwake kulikuwa kwa namna fulani zaidi
ya mtazamaji, kwa kuwa aliamua ya kwamba kanisa lilihitaji
msaada wake katika shughuli zake. Alikuwa amewaona
wakibishania mambo mbalimbali, moja ya hayo lilimhusu
Ariasi, Askofu wa Alekizanda, aliyewafundisha wafuasi wake
ya kwamba Yesu hakuwa kwa kweli ni Mungu lakini alikuwa
kiumbe cha chini kidogo, akiwa ameumbwa na Mungu. Kanisa
la Magharibi lilishikilia mawazo tofauti, likiamini ya kwamba
Yesu alikuwa nafsi halisi ya Mungu na kama walivyosema,
‘sawasawa na Baba’. Kukiweko na mambo kama hayo, pamoja
na kupenyeza kwa ibada za kipagani katika ibada, mfalme
aliitisha Baraza la Nikea katika mwaka wa 325 akiwa na wazo
kwamba angeyaleta makundi yote pamoja mahali ambapo
wangetatua tofauti zao, na wafikie uelewano wa pamoja, na
wote wawe mmoja. Je! si ni la ajabu kwamba ingawa jambo

hili lilianza na Konstantino halikufa lakini lingali hai kabisa
leo kama “Baraza la Makanisa Ulimwenguni”? Na mahali
aliposhindwa kufanikiwa kweli katika jambo hilo,
litafanikiwa katika siku hii kupitia kwenye harakati za
ekumenia.

Sasa huku kuingilia kati kwa serikali katika kanisa ni
jambo la kijinga kwa maana ulimwengu haufahamu aidha
kweli inayopatikana katika Neno ama njia za kanisa. Mbona,
uamuzi ule hasa uliotolewa na baraza hilo ya kwamba Ariasi
alikuwa amekosea ulibadilishwa miaka miwili baadaye na
mfalme na kwa miaka mingi fundisho hilo la uongo liliingizwa
kwa hila na watu.

Lakini kwamba kanisa na serikali vingeungana kwa kweli
ilijulikana kabla na Bwana. Jina lenyewe hasa Pergamo
linamaanisha “kuolewa kwelikweli”. Na kwa kweli serikali na
kanisa vilifunga ndoa; siasa na dini viliungana. Watoto wa
muungano huo wamekuwa machotara wabaya sana walio
thabiti ambao ulimwengu ulipata kuona. Kweli haimo ndani
yao, lakini njia zote mbovu za Kaini (yule chotara wa kwanza)
zimo.

Si kwamba tu serikali na kanisa vilifunga ndoa katika
kipindi cha wakati huu, lakini ile dini ya Babeli iliunganishwa
rasmi na Kanisa la Kwanza. Shetani sasa alikuwa na njia ya
kulifikia Jina la Kristo na alitawazwa kama Mungu katika
ibada. Kwa msaada wa mali za serikali ya dola makanisa
yalirithi majengo mazuri yaliyojaa madhabahu za marmar
nyeupe na vinyago vya watakatifu waliokufa. Na papa hapa
katika wakati huu ndipo yule “mnyama wa Ufu. 13:3 aliyepata
jeraha la mauti: (Dola ya kipagani ya Kirumi) alipofufuka na
kurudi kwenye utawala kama “Dola Takatifu ya Kirumi.”
Rumi kama taifa la kidunia ilikuwa imefilisika sana na muda
si muda ingefilisika kabisa; lakini haikuleta tofauti yo yote
sasa, kwa kuwa dola yake ya kidini ingeliidumisha kuwa
kileleni juu ya ulimwengu ikitawala kutoka ndani ambamo
haitaonekana ikifanya jambo hilo kwa nje.

Hebu niwaonyeshe kweli halisi ya Maandiko ya jambo hili,
kwa kuwa sitaki mtu ye yote afikirie kwamba ninatoa ufunuo
wangu mwenyewe_ule usiopatikana katika Maandiko. Dan.
2:31-45, “Wewe Ee Mfalme, uliona, na tazama, sanamu kubwa
sana. Sanamu hii, iliyokuwa kubwa sana, na mwangaza wake
mwingi sana, ilisimama mbele yako; na umbo lake lilikuwa
lenye kutisha. Na sanamu hii, kichwa chake kilikuwa ni cha
dhahabu safi; kifua chake na mikono yake ni ya fedha; tumbo
lake na viuno vyake ni vya shaba; miguu yake ni ya chuma; na
nyayo za miguu yake nusu ya chuma na nusu ya udongo. Nawe
ukatazama hata jiwe likachongwa bila kazi ya mikono, nalo
jiwe hilo likaipiga sanamu miguu yake, iliyokuwa ya chuma na

udongo, likaivunja vipande vipande. Ndipo kile chuma, na ule
udongo, na ile shaba, na ile fedha, na ile dhahabu, vilivunjwa
vipande vipande pamoja, vikawa kama makapi ya viwanja vya
kupepetea wakati wa hari; upepo ukavipeperusha, hata
pasionekane mahali pake; na lile jiwe lililoipiga hiyo sanamu
likawa mlima mkubwa, likaijaza dunia yote. Hii ndiyo ile
ndoto, nasi tutaihubiri tafsiri yake mbele ya mfalme. Wewe, Ee
mfalme, u mfalme wa wafalme, na Mungu wa mbinguni
amekupa ufalme, na uwezo, na nguvu, na utukufu; na kila
mahali wakaapo wanadamu, wanyama wa kondeni na ndege
wa angani amewatia mkononi mwako, Naye amekumilikisha
juu ya hao wote; wewe u kichwa kile cha dhahabu. Na baada
ya zamani zako utainuka ufalme mwingine, mdogo kuliko
wewe; na ufalme mwingine wa tatu wa shaba, utakaoitawala
dunia yote. Na ufalme wa nne utakuwa na nguvu mfano wa
chuma; kwa maana chuma huvunja vitu vyote na kuvishinda;
na kama chuma kisetavyo vitu hivi vyote, ndivyo
utakavyovunja-vunja na kuseta. Na kama vile ulivyoziona hizo
nyayo za miguu na vidole vyake, kuwa nusu udongo wa
mfinyanzi, na nusu chuma, ufalme ule utakuwa ufalme
uliogawanyika; lakini ndani yake zitakuwako nguvu za chuma,
kama vile ulivyoona kile chuma kimechanganyika na udongo
wa matope. Na kama vidole vya zile nyayo vilivyokuwa nusu
chuma na nusu udongo, kadhalika ufalme ule utakuwa nusu
yake una nguvu, na nusu yake umevunjika. Na kama vile
ulivyokiona kile chuma kimechanganyika na udongo wa
matope, watajichanganya nafsi zao kwa mbegu za wanadamu;
lakini hawatashikamana kama vile chuma kisivyoshikamana
na udongo. Na katika siku za wafalme hao Mungu wa
mbinguni atausimamisha ufalme ambao hautaangamizwa
milele, wala watu wengine hawataachiwa enzi yake; bali
utavunja falme hizi zote vipande vipande na kuziharibu, nao
utasimama milele na milele. Na kama vile ulivyoona ya kuwa
jiwe lilichongwa mlimani bila kazi ya mikono, na ya kuwa
lilivunja-vunja kile chuma, na ile shaba, na ule udongo, na ile
fedha, na ile dhahabu; basi Mungu aliye mkuu amemjulisha
mfalme mambo yatakayokuwa baadaye; na ndoto hii ni ya
hakika, na tafsiri yake ni thabiti.” Hapa yamefunuliwa
matokeo halisi ya siku zijazo, historia isiyojazwa iliyotabiriwa
kuja juu ya nchi tokea wakati wa Danieli mpaka Yesu
atakapokuja na kutawala kama Mwana wa Daudi.
Unajulikana kama “Majira ya Mataifa.” Ndani yake
mlikuwemo na sehemu nne zilizogawanyika za kihistoria
zilizojulikana kwa ufalme ule uliotawala katika kila sehemu:
Wababeli, Waamedi na Waajemi, wa Kiyunani, wa Kirumi.
Ufalme uliokuwa mkuu sana wa zote na wenye amri zote
ulikuwa wa Babeli ambao uliwakilishwa na kichwa cha
dhahabu. Uliofuatia katika utukufu ulikuwa ni wa Wamedi na
Waajemi ambao kama vile historia inavyoonyesha kweli

ulikuwa umepungua katika utukufu na uliwakilishwa na kifua
na mikono ya fedha. Ndipo ukafuata wakati wa Kiyunani
ambao mfalme wake alikuwa kiongozi mkuu sana na hodari
sana wa viongozi wote wa kijeshi ambao ulimwengu umepata
kujua kwa hiyo uliwakilishwa vizuri kwa tumbo na viuno vya
shaba. Ulikuwa umepungukiwa na utukufu kuliko zile
nyingine zilizoutangulia. Hatimaye ukaja ule ufalme wa
mwisho ambao ulikuwa ni Dola ya Kirumi iliyowakilishwa na
miguu na nyayo. Lakini ambapo hizo nyingine zilizopita
ziliwakilishwa na madini safi (dhahabu safi, fedha na shaba)
dola hii ya mwisho ilikuwa tu chuma safi tu kwenye miguu
yake, kwa maana ilipofikia kwenye nyayo ilikuwa ni
mchanganyiko wa chuma na udongo, na madini na udongo
havichangamani hata na kufanya kitu thabiti na chenye
nguvu. Lakini si kwamba jambo hili tu ni kweli, lakini jambo
la kushangaza sana, dola hii ya mwisho (ya Kirumi) ingedumu
katika hali yake ya ‘kuchanganyikana’ mpaka wakati
atakaporudi Yesu.

Dola hii ya Kirumi ya chuma (chuma kikiwakilisha nguvu
na uweza mkuu wa nguvu za maangamizi dhidi ya wapinzani)
ilikuwa ifanywe kwa sehemu mbili muhimu. Na kweli ilikuwa
hivyo kwa kuwa hiyo dola kweli iligawanyika katika sehemu
mbili_Mashariki na Magharibi. Zote mbili zilikuwa na nguvu
sana, zikivunja vunja vitu vyote mbele zake.

Lakini kama ilivyo kwamba utukufu na nguvu za dola zote
hupungua, vivyo hivyo dola hii ilianza kuanguka pia. Kwa
hiyo Rumi ilianguka. Himaya ya Rumi ya kipagani haikuwa
chuma tena. Ilivunjika-vunjika. Ilipigwa jeraha la mauti. Rumi
sasa haikuweza kutawala. Ilikuwa imekwisha kabisa. Ndivyo
ulimwengu ulivyodhani. Lakini jinsi ulimwengu ulivyokosea,
kwa maana kichwa hicho (Rumi) ingawa kilikuwa kimetiwa
jeraha lakini halikuwa la mauti. (Fasiri ya Wuest, ya Ufu. 13:3,
“Na moja ya kichwa chake kilionekana kama kimetiwa jeraha
la mauti, baada ya kukatwa koo. Na jeraha lake la mauti
lilipona. Na ulimwengu mzima ukamfuata huyo Mnyama
Mwitu katika mshangao.”)

Watu huiangalia Rumi. Wanaliangalia taifa la Italia. Nao
wanapotazama hawatambui ya kwamba Rumi pamoja na
mipaka yake halisi ambapo papa ana eneo halisi kama milki
yake kweli ni taifa ndani ya taifa, naye ana mabalozi na
anapokea mabalozi. RUMI YA PAPA YA UKRISTO WA
UONGO (hata unaitwa mji wa milele_jinsi lilivyo la
kukufuru) SASA INATAWALA KWA DINI KWA UHODARI
HATA NA ZAIDI KULIKO WAKATI DOLA YA KIPAGANI
YA RUMI ILIPOTAWALA KWA NGUVU TUPU ZA
CHUMA. Rumi ilihuishwa upya wakati Konstantino
alipounganisha kanisa na taifa na kuimarisha muungano huo
kwa kutumia nguvu. Ile roho iliyoendesha Rumi ya kipagani

ndiyo roho ile ile inaongoza Rumi ya Kikristo ya uongo.
Unaweza kuona jambo hilo ni kweli kwa sababu sasa unajua
ya kwamba ule ufalme wa nne haukwisha; ulibadilisha tu
umbo lake la nje.

Mara Baraza la Nikea lilipoelekeza nguvu za Rumi ya
kisiasa kwa kanisa, ilionekana ya kwamba hapakuwepo na
mipaka kwa Kanisa hili la Kwanza la Kikristo ko kote
lingeenda. Hilo jina, Mkristo, ambalo hapo awali lilisababisha
mateso, sasa likawa ndilo jina la watesi. Wakati huu ndio
ambapo Ogastino wa Hipo (354-430) alipokuwa ameanzisha
kanuni kwamba kanisa linapaswa na HALINA BUDI kutumia
nguvu kama ni lazima kuwarudisha watoto wake kwenye
kundi, na ya kwamba ilikuwa inakubaliana na Neno la Mungu
kuwaua wazushi na wakana dini. Katika mabishano yake na
Wadonati yeye aliandika^” Kwa kweli ni afadhali kwamba
watu waongozwe kumwabudu Mungu kwa mafundisho kuliko
wasukumiwe jambo hilo kwa hofu ya adhabu ama uchungu wa
maumivu, lakini hiyo si kusema ya kwamba kwa sababu
kufundisha kunaleta watu bora zaidi, hivyo basi hao ambao
hawatakubaliana na jambo hilo watupiliwe mbali. Kwa kuwa
watu wengi wameona faida (kama tulivyokwisha kuthibitisha
na tunathibitisha kila siku kwa ujuzi halisi) katika
kushurutishwa kwanza kwa hofu ama maumivu, ili kwamba
baadaye wapate kushawishiwa kwa mafundisho, ili kwamba
wapate kufuata katika kitendo yale waliyokwisha kujifunza
katika neno^ingawa hao wanaoongozwa vizuri kwa upendo
ni bora zaidi, bila shaka ni wengi zaidi hao wanaosahihishwa
kwa hofu. Kwa maana ni nani anayeweza kutupenda zaidi ya
Kristo, Ambaye alitoa uhai Wake kwa ajili ya kondoo? Hata
hivyo baada ya kuwaita Petro na mitume wengine kwa maneno
Yake peke yake, wakati alipokuja kumwita Paulo, Yeye
hakumshurutisha tu kwa sauti Yake, bali hata alimtupa
ardhini kwa nguvu Zake; na ili kwamba apate kumleta kwa
nguvu yule anayejichafua katika giza la kukataa imani, apate
kuitamani nuru ya moyo, Yeye kwanza alimpiga kwa upofu wa
macho ya kimwili. Kwa nini basi Kanisa lisitumie nguvu
katika kuwashurutisha wanawe waliopotea kurudi? Bwana
Mwenyewe alisema, ‘Toka nje uende barabarani na mipakani
ukawashurutishe kuingia ndani.’ Kwa sababu hii kama
mamlaka hiyo ambayo Kanisa imepokea kwa agizo la kiungu
katika wakati wake, kwa tabia ya kidini na imani ya wafalme,
kuwa ndicho chombo ambacho hao wanaopatikana barabarani
na mipakani_hiyo ni kusema katika uzushi wa dini na
waliojitenga_watalazimishwa kuingia ndani, basi hebu na
wasione vibaya wakishurutishwa.”

Kiu ya damu ilikuwa inaongezeka sana. Ule mzabibu wa
uongo huko Hispania sasa ulimshawishi Mfalme Makzima
kujiunga nao katika kuwapiga vita waamini wa kweli ambao

walikuwa na Neno na ishara na maajabu. Hivyo basi baadhi ya
Waprisila waliletwa Treves na Askofu Ithakasi (385). Yeye
aliwashtakia uchawi na uzinzi na wengi waliuawa. Martin wa
Tours, na Ambrose wa Milan walipinga jambo hili, na
wakawasihi bila kuambulia kitu ili kwamba mateso yale
yakomeshwe. Wakati mateso yale yalipoendelezwa maaskofu
hawa wawili walikataa kuwa na ushirika na askofu Haidatusi
na wengine walio kama yeye. Ajabu ni kwamba Baraza la
Maaskofu huko Treves liliidhinisha hayo mauaji.

Tangu wakati huu na kuendelea, hasa sana kupitia katika
zile Zama za Giza, tutawaona wana wa kimwili wakiwatesa na
kuwaangamiza wana wa Roho, ingawa wote wawili wanadai
wana Baba mmoja kama vile tu ilivyokuwa kwenye kisa cha
Ishmaeli na Isaka. Lile giza la upotovu wa kiroho litaongezeka
na nuru ya kweli ya Mungu itafifia mpaka kiidadi itaendelea
kumeka kwa udhaifu sana. Hata hivyo ahadi ya Mungu
itadumu ya kweli, “Nuru huangaza gizani wala giza haliwezi
kufanya jambo lo lote juu yake.”

Sasa hadi kufikia wakati huu sijaelezea jambo lile katika
historia ambalo niliahidi kuzungumzia, yaani, kule
kuchanganyikana kwa dini ya Nimrodi na dini ya Kikristo.
Mtakumbuka ya kwamba Atalasi alikimbia toka Babeli
kwenda Pergamo na kuanzisha ufalme Wake nje ya mipaka
ya Dola ya Kirumi. Ufalme wake ulifanikiwa kwa miaka
mingi, ukilelewa na mungu wa dunia hii. Mfululizo wa
makuhani_wafalme uliendelea baada ya Atalasi mpaka
kwenye utawala wa Atalasi wa III wakati ambapo kwa
sababu zinazojulikana tu katika mamlaka ya Mungu
akausalimisha huo ufalme kwa Rumi. Basi Juliasi Kaisari
akatwaa falme hizo zote mbili ule wa kimwili na wa kiroho
pia kwa kuwa yeye aliitwa sasa Kuhani Mkuu Makzima wa
dini ya Babeli na kwa hiyo alikuwa kuhani-mfalme. Cheo
hiki kiliendelea kwa wafalme waliomfuata mpaka ukafikia
wakati wa Makzima wa III ambaye alikikataa. Kulingana na
Historia ya Steven ikawa basi hapo ndipo papa alipochukua
uongozi uliokataliwa na mfalme huyo na mpaka leo kungali
kuna kuhani mkuu ulimwenguni, na yeye kwa kweli ni
Kuhani Mkuu Makzima. Yeye huvaa taji yenye sehemu tatu
na anaishi Rumi. Na katika Ufu. 17 Mungu hataji tena
Pergamo kama kiti cha enzi cha Shetani wala hasemi ya
kwamba huko ndiko anakoishi Shetani. La, chumba cha kiti
cha enzi hakiko tena huko Pergamo, bali ni Babeli ya SIRI.
Hakiko huko Babeli bali ndani ya Babeli wa SIRI. Kiko
kwenye mji uliojengwa juu ya milima saba. Kiongozi wake ni
mpinga-Kristo kwa kuwa amepachukua mahali pa Kristo
Ambaye Ndiye pekee mpatanishi na Ambaye pekee anaweza
kusamehe dhambi. Naam, Kuhani Mkuu Makzima yuko
pamoja nasi leo.

FUNDISHO LA WANIKOLAI

Ufunuo 2:15, “Vivyo hivyo wewe nawe unao watu
wayashikao mafundisho ya Wanikolai, ambayo ninayachukia
vile vile.”

Utakumbuka ya kwamba nilielezea katika Wakati wa
Efeso kuwa lile neno, Nikolai, linatokana na maneno mawili ya
Kiyunani: Nikao ambalo linamaanisha kutiisha, na Lao
ambalo linamaanisha washirika. Nikolai maana yake ni,
“kuwatiisha washiriki.” Sasa kwa nini hili ni jambo baya
sana? Ni baya kwa sababu Mungu hajaliweka kamwe kanisa
Lake mikononi mwa viongozi waliopigiwa kura
wanaoongozwa na mawazo ya kisiasa. Ameliweka kanisa Lake
katika ulinzi wa watu waliochaguliwa na Mungu, waliojazwa
Roho, watu wanaoliishi Neno na kuwaongoza watu kwa
kuwalisha Neno. Yeye hajawatenganisha watu katika
madaraja hivi kwamba umati uongozwe na ukasisi mtakatifu.
Ni kweli ya kwamba uongozi lazima uwe mtakatifu, lakini
pamoja na hayo inapasa kusanyiko lote liwe takatifu. Isitoshe,
hakuna mahali katika Neno ambapo makasisi ama wahudumu
ama watu wa namna hiyo hupatanisha kati ya Mungu na watu,
wala hakuna mahali ambapo wanatenganishwa katika
kumwabudu kwao Bwana. Mungu anataka wote wampende na
kumtumikia pamoja. Unikolai huharibu amri hizo na badala
yake huwatenganisha wahudumu na watu na kuwafanya
viongozi wawe mabwana-watawala badala ya kuwa
watumishi. Sasa fundisho hili kweli lilianza kama tendo katika
wakati wa kwanza. Yaonekana kwamba shida ilikuwa katika
maneno mawili; “wazee wa kanisa” (makasisi) na
“wachungaji” (maaskofu). Ingawa Maandiko yanaonyesha
kwamba kuna wazee kadha wa kadha katika kila kanisa,
baadhi ya watu walianza (miongoni mwao akiwemo Ignatio)
kufundisha kuwa wazo la askofu lilikuwa kwamba yeye ni mtu
mwenye cheo kikubwa ama mwenye mamlaka na amri juu ya
wazee. Sasa ukweli wa mambo ni kwamba neno “mzee”
linaonyesha mtu huyo ni nani, ambapo neno “askofu”
linaonyesha huduma ya mtu yuyo huyo. Mzee ni mtu
mwenyewe. Askofu ni huduma ya huyo mtu. “Mzee” sikuzote
limekuwa na kila mara litakuwa tu likimaanisha umri wa mtu
katika Bwana. Yeye ni mzee, si kwa sababu amechaguliwa kwa
kura ama amewekewa mikono, nk., bali ni kwa sababu yeye
ana umri mkuu ZAIDI. Yeye amekolea zaidi, amefundishwa, si
mwanafunzi, ni mtu anayetumainiwa kwa sababu ya ujuzi na
uthabiti wa ujuzi wake wa Kikristo wa siku nyingi. Bali sivyo,
maaskofu hawakushikilia nyaraka za Paulo, bali walipendelea
kwenda kwenye taarifa ya Paulo ya wakati alipowaita wazee
kutoka Efeso kwenda Mileto katika Matendo 20. Katika
kifungu cha 17 taarifa hiyo inasema, “wazee” waliitwa na
baadaye katika kifungu cha 28 wanaitwa waangalizi

(maaskofu). Nao hawa maaskofu, (bila shaka wakiwa na
mawazo ya kisiasa na wenye shauku ya kutaka madaraka)
walisisitiza ya kwamba Paulo alikuwa akimaanisha kuwa
“waangalizi” walikuwa ni zaidi ya mzee wa mtaa ambaye ana
mamlaka rasmi katika kanisa lake mwenyewe tu. Kwao askofu
alikuwa sasa mtu mwenye mamlaka juu ya viongozi wengi wa
mitaa. Wazo kama hilo halikuwa la Kimaandiko wala la
kihistoria, hata hivyo hata mtu wa hadhi kama ya Polikapu
aliegemea kwenye mwongozo kama huo. Kwa hiyo, lile
lililoanza kama tendo katika wakati wa kwanza lilifanywa
fundisho la kweli na ndivyo lilivyo sasa. Maaskofu wangali
wanadai mamlaka ya kuwaongoza watu na kuwatendea vile
wapendavyo, wakiwaweka mahali wao wapendapo katika
huduma. Jambo hili linakaidi uongozi wa Roho Mtakatifu
aliyesema, “Nitengeeni Paulo na Barnaba kwa kazi ile
niliyowaitia.” Hili ni pinga-Neno na ni pinga-Kristo. Mathayo
20:25-28, “Lakini Yesu akawaita, akasema, Mwajua ya kuwa
wakuu wa Mataifa huwatawala kwa nguvu, na wakubwa wao
huwatumikisha. Lakini haitakuwa hivyo kwenu; bali mtu ye
yote anayetaka kuwa mkubwa kwenu, na awe mtumishi wenu;
na mtu ye yote anayetaka kuwa wa kwanza kwenu na awe
mtumwa wenu; kama vile Mwana wa Adamu asivyokuja
kutumikiwa, bali kutumika, na kutoa nafsi Yake iwe fidia ya
wengi.” Mathayo 23:8-9, “Bali ninyi msiitwe Rabi, maana
Mwalimu wenu ni Mmoja, yaani Kristo; nanyi nyote ni ndugu.
Wala msimwite mtu baba duniani; maana Baba yenu ni
Mmoja, Aliye wa mbinguni.”

Ili kueleza jambo hili kwa wazi zaidi, hebu nielezee
Unikolai kwa njia hii. Mnakumbuka kuwa katika Ufunuo 13:3
inasema, “Nikaona kimoja cha vichwa vyake kana kwamba
kimetiwa jeraha la mauti, na pigo lake la mauti likapona.
Dunia yote ikamstaajabia mnyama yule.” Sasa twajua
kwamba kile kichwa kilichojeruhiwa kilikuwa ni Dola ya
kipagani ya Kirumi, lile taifa kuu la dunia la kisiasa. Kichwa
hiki kiliinuka tena kama “Dola ya kiroho ya Katoliki ya
Kirumi.” Sasa angalia hili kwa makini. Ni jambo gani
ililofanya Rumi ya kipagani ya kisiasa ambalo lilikuwa ndilo
msingi wa mafanikio yake? Hiyo, “iligawanya na kushinda.”
Hiyo ndiyo iliyokuwa mbegu ya Rumi_tenganisha upate
kushinda. Meno yake ya chuma yalirarua na kuangamiza. Yule
aliyemrarua na kumwangamiza hangeweza kuinuka tena kama
ule wakati alipoiangamiza Kathago na kutapanya chumvi
humo. Mbegu zile zile za chuma zilibaki ndani yake wakati
ilipoinuka kama kanisa la uongo, na mbinu zake zingali ni zile
zile_tenganisha upate kushinda. Huo ni Unikolai na Mungu
anauchukia.

Sasa ni jambo la kweli kihistoria linalojulikana sana
kwamba wakati kosa hili lilipopenya likaingia kanisani, watu

walianza kushindania huduma ya uaskofu na matokeo ikawa
kwamba cheo hiki kilikuwa kikipewa wenye elimu zaidi na
waliopiga hatua katika kupata mali na wenye mwelekeo wa
kisiasa. Maarifa ya wanadamu na taratibu zake vikaanza
kuchukua nafasi ya hekima ya Kiungu, na Roho Mtakatifu
hakuwa tena anaongoza. Jambo hili bila shaka lilikuwa uovu
wa kufisha, kwa kuwa maaskofu walianza kushikilia kuwa
haikuhitaji tena tabia safi ya Ukristo kuhudumu aidha Neno
au kuendeleza utaratibu wa dini kanisani kwa kuwa jambo
muhimu ni sakramenti na taratibu zake. Jambo hili liliruhusu
watu waovu (wadanganyifu) wawararue kondoo.

Pamoja na mafundisho yaliyobuniwa na wanadamu ya
kuwainua maaskofu hadi mahali ambapo hawakupewa katika
Maandiko, hatua iliyofuata ilikuwa ni kutoa madaraja ambayo
yaliunda serikali ya kidini; kwani muda si muda palikuwepo
na maaskofu wakuu juu ya maaskofu na makadinali juu ya
maaskofu wakuu na hata kufikia wakati wa Bonifasi wa tatu
palikuwepo na papa juu ya wote, Kuhani Mkuu.

Huku yakiwemo mafundisho ya Wanikolai na muungano
wa Ukristo na Ubabeli matokeo halisi kwa jumla hayana budi
yalikuwa yale Ezekieli aliyoona katika Sura ya 8:10, “Basi
nikaingia, nikaona; na tazama, kila namna ya wadudu, na
wanyama wachukizao, na taswira za vinyago vyote vya
nyumba ya Israeli, zimepigwa ukutani pande zote.” Ufunuo
18:2, “Akalia kwa sauti kuu, akisema, Umeanguka, umeanguka
Babeli ule mkuu; umekuwa maskani ya mashetani, na ngome
ya kila roho mchafu, na ngome ya kila ndege mchafu mwenye
kuchukiza, kwa kuwa mataifa yote wamekunywa mvinyo ya
ghadhabu ya uasherati wake.”

Basi fundisho hili la Wanikolai, sheria hii iliyoanzishwa
kanisani haikukubalika vizuri sana kwa watu wengi kwa kuwa
waliweza kusoma waraka adimu au insha juu ya Neno
lililoandikwa na mtu fulani mcha mungu. Basi kanisa
lilifanyaje? Liliwafukuza walimu wenye haki na kuyachoma
moto magombo. Wakasema, “Inatakiwa elimu maalum kusoma
na kulielewa Neno. Mbona hata Petro alisema kwamba mambo
mengi aliyoandika Paulo yalikuwa magumu kuyaelewa.”
Baada ya kuliondoa Neno kutoka kwa watu, muda si muda
ilifikia mahali ambapo watu kusikiliza tu yale aliyosema
kasisi, na kufanya aliyowaambia. Waliyaita hayo Mungu na
Neno Lake takatifu. Waliyatwaa mawazo na maisha ya watu
na kuwafanya wao watumwa wa ukasisi mdhalimu.

Basi kama ukitaka uhakika kuwa Kanisa Katoliki hudai
maisha na mawazo ya watu, hebu sikiliza amri ya Theodosio
wa X. Amri ya Kwanza ya Theodosio.

Amri hii ilitolewa mara tu baada ya yeye kubatizwa na
Kanisa la Kwanza la Rumi. “Sisi watawala watatu wa dola

tunaamuru ya kwamba raia wetu washike kwa uthabiti dini
waliyofundishwa Warumi na Mt. Petro, ambayo imehifadhiwa
kwa uaminifu kwa mapokeo na ambayo sasa inatangazwa na
kuhani mkuu, Damasasi wa Rumi, na Petro, askofu wa
Alekizandria, mtu mwenye utakatifu wa Kimitume kulingana
na msingi wa Mitume, na mafundisho ya Injili; haya na
tuamini katika Uungu mmoja wa Baba, Mwana, na Roho
Mtakatifu, wenye utukufu ulio sawa katika Utatu Mtakatifu.
Tunaamuru ya kwamba wanaoishika imani hii waitwe
Wakristo Wakatoliki; tunawabandika wafuasi wote wasio na
akili wa dini nyingine jina lenye sifa mbaya la wazushi, na
kukataza mikutano yao ya nyumbani kuitwa kwa majina ya
makanisa. Mbali na hukumu ya haki ya kiungu, lazima
wapatilizwe kwa adhabu kali ambayo serikali yetu,
ikiongozwa na hekima ya mbinguni itaamua wanastahili
kupewa^”

Zile sheria kumi na tano za adhabu ambazo mtawala huyu
alizotoa katika miaka mingi kama hiyo ziliwanyang’anya wale
wote wanaoamini katika wokovu haki zote za kuendeleza dini
yao, ziliwaondoa kwenye kazi zote za serikali, na kuwatishia
faini, kuwanyang’anya mali zao, kuhamishwa na hata katika
matukio fulani, kifo.

Unajua nini? Tunaelekea kabisa upande huo leo.
Kanisa Katoliki la Kirumi hujiita kanisa Mama. Linajiita

kanisa la kwanza ama kanisa la awali. Hiyo ni kweli tupu.
Lilikuwa ndilo Kanisa asili la Kwanza la Rumi lililoanguka na
kuingia dhambini. Lilikuwa la kwanza ambalo liliunda
madhehebu. Ndani yake mlionekana matendo na baadaye
mafundisho ya Unikolai. Hakuna mtu atakayekana kuwa ndilo
mama. Hilo ni mama na limezaa mabinti. Sasa binti hutokana
na mwanamke. Mwanamke aliyevaa vazi la rangi nyekundu
anaketi kwenye vilima saba vya Rumi. Yeye ni kahaba na
amezaa mabinti. Mabinti hao ni makanisa ya Kiprotestanti
yaliyotoka kwake na kisha yakarudi moja kwa moja kwenye
madhehebu na Unikolai. Mama huyu wa makanisa binti
anaitwa kahaba. Huyo ni mwanamke ambaye hakuwa
mwaminifu kwa nadhiri zake za ndoa. Aliolewa na Mungu
halafu akaenda kufanya uasherati na ibilisi na katika
uasherati wake amezaa mabinti walio kama yeye kabisa.
Muungano huu wa mama na binti ni upinga-Neno, upinga-
Roho na kwa sababu hiyo ni upinga-Kristo. Naam, UPINGA-
KRISTO.

Basi kabla sijaendelea mbali sana ninataka kusema
kwamba hawa maaskofu wa mwanzoni walidhani ya kwamba
wao walikuwa wako juu ya Neno. Waliwaambia watu kwamba
wao waliweza kuwasamehe dhambi zao wakiziungama. Hilo
halikuwa kweli kamwe. Walianza kuwabatiza watoto
wachanga katika karne ya pili. Kwa kweli walibatiza kwa ajili

ya kuzaliwa mara ya pili. Si ajabu watu leo hii
wamechanganyikiwa. Ikiwa walikuwa wamechanganyikiwa
namna hiyo wakati huo, karibu sana na Pentekoste, sasa wako
katika hali mbaya zaidi kuliko nyakati zote zilizopita, wakiwa
umbali wa yapata miaka 2,000 kutoka kwenye ile kweli ya asili.

Ee! Kanisa la Mungu, kuna tumaini moja tu. Rudi kwenye
Neno na ukadumu nalo.

FUNDISHO LA BALAAMU

Ufunuo 2:14, “Unao huko watu washikao mafundisho ya
Balaamu, yeye aliyemfundisha Balaki atie ukwanzo mbele ya
wana wa Israeli, kwamba wavile vitu vilivyotolewa sadaka
kwa sanamu, na kuzini.”

Sasa, huwezi kuanzisha mpango wa Unikolai kanisani na
ukose pia kujiingiza kwa fundisho hili jingine. Unaona,
ukiliondoa Neno la Mungu na kazi za Roho kama njia ya
kuabudia (wao wanaoniabudu Mimi yawapasa waniabudu
katika Roho na kweli) basi itakulazimu uwape watu aina
nyingine ya ibada kuwa kibadala, na badilisho humaanisha
Ubalaamu.

Endapo tutafahamu fundisho la Balaamu ni nini katika
kanisa la Agano Jipya ni heri turudi nyuma tuone lilikuwa ni
nini katika kanisa la Agano la Kale na kulitumia katika huo
wakati wa tatu na halafu kulileta hadi siku hizi.

Hadithi hiyo inapatikana katika Hesabu Sura za 22 hadi 25.
Sasa tunajua kwamba Israeli walikuwa watu waliochaguliwa
na Mungu. Walikuwa ndio Wapentekoste wa siku yao.
Walikuwa wamekimbilia chini ya damu, wote walikuwa
wamebatizwa katika Bahari ya Shamu nao wakatoka majini
wakiimba katika Roho na kucheza kwa nguvu za Roho
Mtakatifu, huku Miriamu, nabii mke, akipiga tari lake. Naam,
baada ya wakati fulani wa kusafiri hawa wana wa Israeli
walifika Moabu. Mnakumbuka Moabu alikuwa ni nani. Yeye
alikuwa mwana wa Lutu kwa mmoja wa mabinti wake
mwenyewe aliozaa, naye Lutu alikuwa mpwawe Ibrahimu,
kwa hiyo Israeli na Moabu walikuwa ni wa ukoo mmoja.
Ninataka mlione hilo. Wamoabu waliujua ukweli, kama
waliuishi au la.

Kwa hiyo Israeli wakaja hadi mipakani mwa Moabu na
wakatuma wajumbe kwa mfalme wakisema, “Sisi ni ndugu.
Turuhusuni tupite katika nchi yenu. Kama watu wetu au
wanyama wetu wakinywa ama wakila cho chote, tutakilipa
kwa moyo mweupe.” Lakini Mfalme Balaki alihangaika sana.
Kiongozi huyo wa kundi hilo la Wanikolai hakuwa tayari
kuachilia kanisa lipite likiwa na ishara zake na maajabu na
madhihirisho mabalimbali ya Roho Mtakatifu, huku nyuso zao

ziking’aa kwa utukufu wa Mungu. Ilikuwa ni hatari sana, kwa
kuwa huenda angepoteza baadhi ya kundi lake. Kwa hiyo
Balaki alikataa kuwaruhusu Israeli wapite. Kwa kweli, hofu
yake ya watu hao ilikuwa ni kuu mno, hivi kwamba
akamwendea nabii wa kukodisha aliyeitwa Balaamu na
akamwomba awe mpatanishi kati yake na Mungu na amsihi
Mwenyezi awalaani Israeli, na azivunje nguvu zao kabisa. Basi
Balaamu, akiwa na shauku ya kushiriki katika mambo ya
kisiasa na kuwa mtu mkuu, alifurahia tu sana kufanya hivyo.
Lakini alipoona ya kwamba ilimlazimu amkaribie pia,
asikilizwe na Mungu kusudi hao watu wapate kulaaniwa kwa
kuwa hangeweza kufanya hivyo yeye mwenyewe, akaenda
kumwuliza Mungu kama angeweza kumpa ruhusa aende. Sasa
je! jambo hilo silo kama tu Wanikolai tulio nao siku hizi? Wao
hulaani ye yote ambaye hangefuata njia zao.

Wakati Balaamu alipomwomba Mungu ruhusa ya kwenda,
Mungu alimkatalia. Jamani liliuma! Lakini Balaki alisisitiza,
akimwahidi hata zawadi kubwa zaidi na heshima. Kwa hiyo
Balaamu akarudi kwa Mungu. Sasa jibu moja toka kwa
Mungu lingetosha. Lakini sio kwa Balaam mkaidi. Mungu
alipoona ukaidi wake, alimwambia asimame aende. Upesi
akamtandika punda akaondoka akaenda zake. Yeye
angepaswa kutambua ya kwamba haya yalikuwa tu mapenzi
ya Mungu ya kuruhusu naye asingaliweza kuwalaani hata
kama angeenda mara ishirini na kujaribu mara ishirini. Jinsi
watu siku hizi walivyo kama Balaamu! Wanaamini katika
Miungu mitatu, wanabatizwa katika vyeo vitatu badala ya
JINA, na hata hivyo Mungu atamtuma Roho juu yao kama
vile alivyofanya juu ya Balaamu, nao wataendelea kuamini
kuwa wao wako sahihi kabisa, nao ndio hawa hapa akina
Balaamu kwa kweli kabisa. Unaona, fundisho la Balaamu.
Wewe endelea tu. Fanya upendavyo. Wao husema, “Naam,
Mungu ametubariki. Lazima liwe ni sahihi.” Ninajua Yeye
amewabariki. Sikatai hilo. Lakini ni njia ile ile ya
kimadhehebu ambayo Balaamu alipitia. Ni ya kuasi Neno la
Mungu. Ni fundisho la uongo.

Kwa hiyo Balaamu alishuka akaenda barabarani kwa
ukaidi mpaka malaika aliyetoka kwa Mungu akasimama mbele
zake. Lakini huyo nabii (askofu, kadinali, mwenye kiti, rais na
msimamizi mkuu) alipofushwa mno katika mambo ya Kiroho
kwa wazo la heshima na utukufu na pesa hata hakuweza
kumwona malaika mwenye upanga uliochomolewa
amesimama. Huyo hapo amesimama amzuie nabii mwenye
kichaa. Maskini yule punda alimwona na akakwepa kwa
nyuma na mbele hadi mwishowe akamseta Balaamu mguu
wake kwenye ukuta wa mawe. Yule punda akasimama na
hangeendelea kwenda. Hangeweza kwenda. Kwa hiyo
Balaamu akaruka akaondoka na kuanza kumpiga. Ndipo yule

punda akaanza kuongea na Balaamu. Mungu alimwezesha
punda yule kunena katika lugha. Punda huyo hakuwa mzao
chotara; alikuwa mzao wa asili. Akamwambia nabii
aliyepofushwa, “Je! mimi si punda wako, nami, je! sijakubeba
wewe kwa uaminifu?” Balaamu akamjibu, “Ndiyo, ndiyo,
wewe u punda wangu nawe umenibeba kwa uaminifu hadi
sasa; na ikiwa siwezi kukufanya utembee, nitakuua^”
masalale! ni kitu gani hiki, kuzungumza na punda? Ajabu hii,
nadhani nilimsikia huyu punda akizungumza nami nilikuwa
nikimjibu.”

Mungu daima amenena katika lugha. Alinena katika
karamu ya Belshaza na kisha hapo Pentekoste. Anafanya hivyo
tena leo. Ni onyo la hukumu inayokuja karibuni.
Basi huyo malaika akaonekana waziwazi kwa Balaamu. Naye
akamwambia Balaamu kama si punda yeye angekuwa amekufa
hata sasa hakika kwa kumjaribu Mungu. Lakini Balaamu
alipoahidi kurudi, alitumwa aende na onyo la kusema yale tu
Mungu aliyompa.

Kwa hiyo Balaamu akashuka akaenda akatengeneza
madhabahu saba kwa ajili ya wanyama safi wa sadaka.
Akachinja kondoo dume kuonyesha kuja kwa Masihi. Alijua la
kufanya apate kumkaribia Mungu. Mitambo yake ilikuwa
sawa; bali si nguvu za kuendesha; ndivyo iliyvo sasa. Enyi
Wanikolai hamwezi kuona hilo? Kule chini bondeni
walikuweko Israeli wakitoa dhabihu ile ile, wakifanya mambo
yale yale lakini ni mmoja tu aliyekuwa na ishara zilizofuata.
Ni mmoja tu aliyekuwa na Mungu kati yao. Desturi
hazitakufikisha po pote. Haziwezi kupachukua mahali pa
dhihirisho la Roho. Jambo hilo ndilo lililotukia kule Nikea.
Waliyachukua mafundisho ya Balaamu, si mafundisho ya
Mungu. Nao wakajikwaa; naam walianguka. Wakawa watu
waliokufa.

Baada ya dhabihu kutolewa, Balaamu alikuwa tayari
kutabiri. Lakini Mungu akaufunga ulimi wake naye hakuweza
kuwalaani. Aliwabariki.

Balaki alikasirika sana, lakini hapakuwepo na chochote
ambacho Balaamu angeweza kufanya kuhusu huo unabii.
Ulikuwa umenenwa na Roho Mtakatifu. Kwa hiyo Balaki
akamwambia Balaamu ashuke chini, aende katika lile bonde,
akaangalie upande wao wa nyuma aone kama kuna uwezekano
wa kuweza kuwalaani kwa njia fulani. Mbinu alizotumia
Balaki ni zile zile wanazotumia leo. Madhehebu makubwa
hudharau vikundi vidogo, na cho chote wanachopata kati yao
kiwezacho kusababisha kashifa wao wanakichukua na
kukitangaza. Kama watu wa kisasa wakiishi katika dhambi,
hakuna mtu anayesema neno juu yake; bali hebu mmoja wa
wateule apatikane na shida na kila gazeti litalilipua kote

nchini. Naam, Israeli alikuwa na sehemu zake dhaifu
(kimwili). Walikuwa na upande wao usio mwema; bali licha ya
kutokamilika kwao, kwa kusudi la Mungu ambalo hufanya
kazi kwa uchaguzi, kwa neema wala si kwa matendo,
WALIKUWA NA WINGU MCHANA NA NGUZO YA MOTO
USIKU, WALIKUWA NA MWAMBA ULIOPIGWA, NYOKA
WA SHABA NA ISHARA NA MAAJABU. Walithibitishwa_si
kwa juhudi zao, bali katika Mungu.

Mungu hakuwatakabali wale Wanikolai na PHD zao, LLD
na DD zao na madhehebu yao yote mazuri na mambo bora
sana ambayo mwanadamu angejivunia; bali Yeye
aliwatakabali Israeli kwa kuwa walikuwa na Neno
lililothibitishwa kati yao. Hakika Israeli hawakuonekana
wameadibika sana, wakiwa tu ndio kwanza watoke Misri kwa
kutoka mbio mbio, lakini walikuwa watu waliobarikiwa
haidhuru. Yote walichokuwa wamewahi kujua kwa zaidi ya
miaka 300 ilikuwa ni kuchunga kondoo, kulima mashamba na
kufanya kazi ya utumwa huku wakiwa na hofu ya kifo chini ya
Wamisri. Lakini walikuwa huru sasa. Walikuwa watu
waliobarikiwa kwa mamlaka ya Mungu. Bila shaka Moabu
waliwadharau. Mataifa mengine yote yalifanya hivyo, pia.
Madhehebu daima huwadharau wasio na madhehebu na aidha
watawashurutisha wajiunge na madhehebu la sivyo
watawaangamiza wasipokuja.

Basi huenda mtu angeniuliza, “Ndugu Branham, ni kitu
gani kinachokufanya ufikirie kuwa Moabu walikuwa wa
kimadhehebu ambapo Israeli hawakuwa hivyo? Unalipata
wapi wazo hilo?” Ninalipata papa hapa katika Biblia. Lote
limeonyeshwa hapa katika mfano. Kila kilichoandikwa katika
Agano la Kale kilicho katika namna ya hadithi kimaandikwa
kwa ajili ya kutuonya ili tuweze kujifunza kwa hilo. Hili hapa
papa hapa katika Hesabu 23:9, “Kutoka kilele cha majabali
namwona, na kutoka milimani namtazama; angalia, ni watu
wakaao PEKE YAO, wala HAWATAHESABIWA PAMOJA NA
MATAIFA.” Hilo hapo. Mungu akiangalia chini kutoka
kwenye kilele cha majabali, si kutoka kwenye bonde fulani
akiyaangalia mabaya yao na kuwahukumu. Mungu akiwaona
jinsi alivyotaka kuwaona_kutoka kwenye kilele cha upendo
na neema. Waliishi PEKE YAO na hawakuwa na madhehebu.
Hawakuwa na mfalme. Walikuwa na nabii, naye nabii alikuwa
na Mungu ndani yake kwa Roho; nalo Neno lilimjia nabii na
hilo Neno likawaendea watu. Hawakuwa washiriki wa U.M.
Hawakuwa wa Baraza la Makanisa Ulimwenguni, wala wa
Wabatisti, wa Wapresbiteri, wa Asemble of Gpd wala kundi
jingine lo lote. Hawakuwa na haja ya kuwa wa kundi fulani.
Walikuwa wameunganishwa na Mungu. Hawakuhitaji shauri
kutoka kwa halmashauri yo yote_walikuwa na “Bwana asema
hivi” kati yao. Haleluya!

Basi licha ya ukweli kwamba Balaamu alijua njia iliyo
sawa ya kukutana na Mungu na angeweza kuleta ufunuo toka
kwa Bwana kwa njia maalumu ya nguvu ya kipawa, yeye
alikuwa angali bado licha ya hayo yote askofu katika kundi la
uongo. Kwa kuwa alifanya nini sasa ili apate kujipendekeza
kwa Balaki? Alibuni mpango ambapo Mungu angelazimika
kumwua Israeli. Kama tu vile Shetani alivyojua kuwa
angeweza kumdanganya Hawa (kumfanya aanguke kwa
dhambi ya kimwili) na hivyo basi akamfanya Mungu
amhukumu kwa hukumu Yake aliyoitangaza ya kifo dhidi ya
dhambi, vivyo hivyo Balaamu alijua ya kwamba kama
angeweza kuwafanya Israeli watende dhambi, Mungu
angewaua. Kwa hiyo yeye alipanga njia ya kuwanasa wao waje
kushiriki katika dhambi. Alipeleka mialiko kuja kwenye
karamu ya Baal-Peori (mje huku na mwabudu nasi). Basi
Israeli, bila shaka, walikuwa wameona karamu za Wamisri
kwa hiyo hawakuona kuwa ilikuwa ni vibaya sana kwenda na
kuangalia tu na pengine kula pamoja na watu wale. (Kuna
ubaya gani kwani kuwa na ushirika? Tunapaswa kuwapenda
sivyo? au tutawezaje kuwavuta?) Kufanya urafiki hakumdhuru
ye yote_ama ndivyo walidhania. Lakini wakati wale
wanawake wazinzi wa Moabu walipoanza kucheza na kuvua
nguo wakati walipokuwa wanajizungusha wakicheza rumba
zao na kukata viuno, tamaa iliwaka miongoni mwa Waisraeli
nao wakazini ndipo Mungu kwa ghadhabu akawaua elfu
arobaini na mbili kati yao.

Na hivyo ndivyo Konstantino na waliomfuata
walivyofanya huko Nikea na baada ya Nikea. Waliwaalika
watu wa Mungu kwenye mkutano. Na kanisa lilipokaa chini
kula, kisha likaamka kucheza (likishiriki katika desturi za
kanisa, ibada, na karamu za kipagani zilizopewa majina ya
ibada za Kikristo), lilinaswa; lilifanya uzinzi. Basi Mungu
akaondoka.

Wakati mtu ye yote anapoliacha Neno la Mungu na
kujiunga na kanisa badala ya kumpokea Roho Mtakatifu, mtu
huyo anakufa. Amekufa! Hivyo ndivyo alivyo. Usijiunge na
kanisa. Usiingie katika madhehebu na kuchukuliwa na kanuni
za imani na mapokeo au kitu cho chote ambacho hupachukua
mahali pa Neno na Roho, la sivyo umekufa. Imekwisha.
Umekufa. Umetengwa milele na Mungu!

Hivyo ndivyo ilivyokuwa katika kila wakati tangu
mwanzo. Mungu huwakomboa watu. Wanatoka kwa njia ya
damu, wakiwa wametakaswa kwa Neno, na kupitia katika
maji ya ubatizo na kujazwa na Roho; lakini baada ya muda
mfupi upendo wa kwanza unapoa halafu mtu fulani anapata
wazo kwamba yawapasa waunde madhehebu ili wajinusuru na
kujitengenezea jina, basi wanaunda madhehebu moja kwa
moja tena katika kizazi cha pili na pengine hata kabla ya hapo.

Hawana tena Roho wa Mungu, ila tu mfano wa ibada.
Wamekufa. Wamejichanganya na kanuni za imani na desturi
na hamna uhai ndani yao.

Kwa hiyo Balaamu aliwafanya Israeli kufanya uasherati.
Je! wajua uasherati wa kimwili ni roho yule yule ambaye
hukaa katika madhehebu ya dini? Nilisema kuwa roho wa
uzinzi ndiye roho wa madhehebu. Na waasherati wote
watakuwa na mahali pao katika ziwa la moto. Hivyo ndivyo
Mungu anavyowazia juu ya madhehebu. Naam bwana, yule
kahaba na binti zake watakuwa katika ziwa la moto.

Madhehebu si ya Mungu. Hayajawahi kuwa na hayatakuja
kuwa kamwe. Ni roho mbaya anayewatenganisha watu wa
Mungu katika madaraja ya makasisi na washiriki; na kwa
hiyo, basi, ni roho mbaya anayebagua watu na watu. Hivyo
ndivyo shirika na madhehebu yafanyavyo. Katika kujiundia
madhehebu wao hujitenga na Neno la Mungu, na kujiingiza
katika uzinzi wa kiroho.

Sasa tazama ya kwamba Konstantino aliwapa watu
karamu maalum. Zilikuwa ni zile karamu za kipagani za kale
zikiwa na majina mapya yaliyotolewa katika kanisa, au wakati
mwingine ibada za Kikristo zilichukuliwa na kutumiwa isivyo
katika ibada za kipagani. Alichukua ibada ya mungu jua na
kuibadilisha kuwa ya Mwana wa Mungu. Badala ya
kuiadhimisha mnamo tarehe 21 Desemba, ambayo ndiyo
walipokuwa wakisherehekea karamu ya mungu jua, waliiweka
iwe Desemba 25 na kuiita siku ya kuzaliwa kwa Mwana wa
Mungu. Bali tunajua kuwa alizaliwa Aprili wakati ambapo
uhai unatokeza, si Desemba. Nao wakazichukua karamu za
Astarte na kuziita shehere za Pasaka ambayo kwayo Mkristo
anapaswa kuadhimisha kifo na kufufuka kwa Bwana. Kwa
kweli hiyo ilikuwa ni karamu ya kipagani ya Astarte.

Waliweka madhabahu kanisani. Wakaweka sanamu.
Waliwapa watu kile walichokiita imani ya mitume, ingawa
huwezi kuipata katika Biblia. Waliwafundisha watu kuabudu
mizimu hivyo basi linalifanya Kanisa Katoliki la Kirumi kuwa
kanisa kuu kuliko yote yanayoabudu mizimu ulimwenguni.
Kila ndege mchafu alikuwa katika ngome hiyo. Na kuna
Waprotestanti nao na madhehebu yao wanaofanya mambo yale
yale.

Walikula vitu vilivyotolewa sadaka kwa sanamu. Sasa
sisemi ya kwamba hili hasa lina maana kwamba walikuwa
wakila kweli vyakula vilivyotolewa sadaka kwa sanamu. Kwa
maana ingawa mkutano wa Yerusalemu ulikataza vitu kama
hivyo, Paulo hakulitilia jambo hilo mkazo sana kwa kuwa
alisema sanamu sio kitu. Ilikuwa tu ni jambo la dhamiri
isipokuwa pale tu ambapo lilimkwanza ndugu aliyezidi kuwa
mnyonge na ndipo basi halikukubaliwa. Isitoshe, Ufunuo huu

unawahusu Mataifa wala si Wayahudi kwa kuwa haya ni
makanisa ya Mataifa. Ninaliona jambo hili katika nuru ile ile
ninavyoyaona maneno ya Bwana, “Msipoula mwili Wangu na
kuinywa damu Yangu hamna uzima ndani yenu. Mtu hataishi
kwa mkate tu, ila kwa kila neno litokalo katika kinywa cha
Mungu.” Waweza kuona kuwa kula kwa hakika ni kushiriki
katika hali ya kiroho. Kwa hiyo wakati hawa watu
walipokuwa wakisujudia sanamu, wakiwasha mishumaa,
wakitumia sikukuu za kipagani, wakiziungama dhambi zao
kwa wanadamu (ambayo yote ni dini ya ibilisi), walikuwa
wakishirikiana na ibilisi wala sio Bwana. Walikuwa katika
ibada ya sanamu wakubali wasikubali. Wanaweza kusema
yote watakayo kwamba madhabahu na uvumba ni
kuwakumbusha tu maombi ya Bwana au lo lote wanalodhani
hayo yanamaanisha; nao wanaweza kusema kuwa
wanapoomba mbele ya sanamu ni kwa kutilia mkazo tu; na
kwamba wanapoungama kwa kasisi, eti wanafanya hivyo hasa
kwa Mungu ndani ya mioyo yao, nao wanaposema kwamba
kasisi anawasamehe, ni kwamba tu anafanya hivyo katika Jina
la Bwana; wanaweza kusema watakacho lakini wao
wanashiriki katika dini inayojulikana sana ya Babeli na ya
Shetani, nao wamejiunga na sanamu na wametenda uasherati
wa kiroho, ambao maana yake ni mauti. Wamekufa.

Kwa hiyo kanisa lilifunga ndoa na serikali. Kanisa
lilijiunga na sanamu. Huku wakisaidiwa na nguvu za serikali
walijisikia kuwa sasa, “Ufalme umekuja na mapenzi ya Mungu
yameingizwa kwa nguvu duniani.” Si ajabu Kanisa la Katoliki
la Kirumi halitarajii kurudi kwa Bwana Yesu. Wao hawaamini
katika ule utawala wa miaka elfu. Wao wana utawala wao wa
miaka elfu papa hapa. Papa anatawala hivi sasa na Mungu
anatawala ndani yake. Kwa hiyo Yeye atakapokuja kulingana
nao, haina budi kuwa ni wakati ambapo mbingu mpya na nchi
mpya zinaandaliwa. Lakini wao wamekosea. Papa ni kiongozi
wa kanisa la uongo, na kutakuwako na ule utawala wa miaka
elfu, ila wakati huo unapoendelea yeye hatakuwamo. Atakuwa
mahali pengine.

ONYO

Ufunuo 2:16. “Basi tubu, na usipotubu, Naja kwako upesi,
Nami nitafanya vita juu yao kwa huo upanga wa kinywa
Changu.”

Aseme nini tena? Hivi Mungu aweza kuachilia dhambi za
hao ambao wamelichukua Jina Lake bure? Pana njia moja tu
ya kupokea neema katika wakati wa dhambi, TUBU. Ungama
umekosea. Njoo kwa Mungu upate msamaha na upate Roho wa
Mungu. Hii ni amri itokayo kwa Mungu. Kutoitii ni mauti, kwa
kuwa Yeye anasema, “Nitafanya vita juu yako kwa huo

upanga wa kinywa Changu.” Mnyama alifanya vita na
watakatifu, bali Mungu atafanya vita na mnyama. Wale
waliolipiga vita Neno watakuta siku moja Neno likiwapiga
vita. Ni jambo baya sana kuondoa, ama kuongeza kwenye
Neno la Mungu. Kwa maana wale waliolibadilisha, na
wakafanya nalo walivyotaka, mwisho wao utakuwa nini ila
mauti na maangamizi. Bali bado neema ya Mungu inapaza
sauti, “Tubu.” Loo! jinsi mawazo ya toba yalivyo matamu.
Sina kitu mkononi ninachokuletea, nashikilia tu kwenye
msalaba Wako. Naleta huzuni yangu. Natubu ya kwamba mimi
niko jinsi nilivyo, na yale niliyofanya. Sasa ni damu, hakuna
kitu kingine ila damu Yake Yesu. Itakuwa nini? Toba, ama
upanga wa mauti? Ni juu yako.

THAWABU

Ufu. 2:17. “Yeye aliye na sikio, na alisikie Neno hili ambalo
Roho ayaambia makanisa. Yeye ashindaye nitampa baadhi ya
ile mana iliyofichwa, nami nitampa jiwe jeupe, na juu ya jiwe
hilo limeandikwa jina jipya asilolijua mtu ila yeye
anayelipokea.”

Kila ujumbe kwa kila wakati una kitu cha kumtia moyo
mwamini, kumpa moyo awe mshindi na hapo atunukiwe na
Bwana. Katika wakati huu Roho anaahidi mana iliyofichwa na
jina jipya lililoandikwa ndani ya jiwe jeupe.

Sasa kwa kuwa kila mmoja wa jumbe hizi umeelekezwa
kwa ‘malaika’_(mjumbe wa kibinadamu) wajibu mkubwa
sana na pia majaliwa makuu sana ni fungu lake. Mungu anatoa
ahadi maalum kwa watu hawa, kama vile ilivyo kwa wale
mitume kumi na wawili kuketi kwenye viti kumi na viwili vya
enzi wakiwahukumu makabila kumi na mawili ya Israeli. Basi,
kumbuka Paulo alipewa ahadi maalum: ile ya kumkabidhi
Yesu watu wa bibi-arusi wa siku yake, 2 Kor. 11:2 “Maana
nawaonea wivu, wivu wa Mungu; kwa kuwa naliwaposea
mume mmoja, ili nimletee Kristo bikira safi.” Ndivyo
itakavyokuwa kwa kila mjumbe ambaye amekuwa mwaminifu
kwa Neno la saa yake na kipindi cha wakati wake. Ndivyo
itakavyokuwa katika siku ya mwisho. Itakuwa thawabu ile ile
maalum aliyopewa Paulo. Nafikiri karibu ninyi nyote
mnakumbuka jinsi nilivyosema daima niliogopa kufa nisije
nikakutana na Bwana Naye asipendezwe nami kwa kuwa
nilikuwa nimekosea mara nyingi sana. Vema, nilikuwa
nikiwazia jambo hili asubuhi moja wakati nilipokuwa
mimelala kitandani na mara nikanyakuliwa katika ono la
ajabu sana. Ninasema lilikuwa la ajabu kwa kuwa
nilikwishapata maelfu ya maono wala hakuna wakati hata
mmoja ni nilionekana ninauacha mwili wangu. Lakini
nilikuwa mimi hapo nimenyakuliwa; nami nikaangalia nyuma

kumwona mke wangu, nami nikaona mwili wangu umelala
pale kando yake. Ndipo nikajikuta katika mahali pazuri mno
nilipopata kuona. Ilikuwa ni paradiso. Nikaona msongamano
wa watu wenye sura nzuri sana na wenye furaha sana
niliopata kuona. Wote walionekana ni vijana sana_yapata
umri wa miaka 18 hadi 21. Hapakuwa na unywele wa mvi wala
kunyazi lo lote wala kilema cho chote miongoni mwao. Vijana
wanawake wote walikuwa na nywele zilizofika viunoni mwao,
na vijana wanaume walikuwa wenye sura nzuri sana na wenye
nguvu. Loo! jinsi walivyonikaribisha. Walinikumbatia na
kuniita ndugu yao mpenzi, na kuendelea kuniambia jinsi
walivyokuwa na furaha kuniona. Nilipokuwa nikishangaa
umati wote huo ni akina nani, mmoja aliyekuwa karibu nami
akasema, “Hao ni watu wako.”

Nilishangaa sana nikauliza, “Hawa wote ni Wabranham?”
Akasema, “La, ni waongofu wako.” Ndipo akaelekeza

kidole kwa bibi mmoja na kusema, “Unamwona yule bibi
kijana uliyekuwa ukimshangaa sana muda kidogo uliopita.
Yeye alikuwa na umri wa miaka tisini ulipomwongoa kwa
Bwana.”

Nikasema, “Loo jamani, na hebu wazia jambo hili ndilo
nililokuwa nikiogopa.”

Huyo mtu akasema, “Tunapumzika hapa huku tukingojea
kuja kwa Bwana.”

Nikajibu, “Ninataka kumwona Yeye.”
Akasema, “Huwezi kumwona sasa; lakini yuaja upesi, na

wakati atakapokuja atakuja kwako kwanza, nawe
utahukumiwa kulingana na Injili uliyohubiri, nasi tutakuwa
raia wako.”

Nikasema, “Una maana kwamba ninawajibika kwa hawa
wote?”

Akasema, “Kila mmoja. Ulizaliwa kiongozi.”
Nikamwuliza, “Je! kila mtu atawajibika? Na Mtakatifu

Paulo je?”
Akanijibu, “Yeye atawajibika kwa siku yake.”
“Vema,” nikasema, “Nimehubiri Injili ile ile aliyohubiri

Paulo.” Na makutano wakapaza sauti, “Tunategemea jambo
hilo.”

Naam, ninaweza kuona ya kwamba Mungu atatoa thawabu
maalum kwa wajumbe Wake ambao wamekuwa waaminifu
katika kutekeleza wajibu ambao Yeye ameweka juu yao. Kama
wao wamepokea ufunuo wa Neno kwa ajili ya wakati huo na
kulihubiri kwa uaminifu katika siku yao, na kuishi yale
waliyohubiri, watapokea thawabu kuu.

Sasa tukiwa na wazo hili moyoni, angalia hiyo aya tena.
“Nitampa mana iliyofichwa.” Sote tunajua ya kwamba mana
hiyo ilikuwa ni chakula cha malaika; ilikuwa ni kile Mungu
alichoshusha chini juu ya nyasi kwa ajili ya Israeli wakati wa
kuzungukazunguka kwao. Kilikuwa ni chakula kikamilifu.
Ilikuwa ni kitu cha kustaajabisha sana jinsi vidonge hivyo
vidogo vya chakula vilivyowaweka katika afya kamilifu.
Hakuna mtu aliyeugua. Ndicho kitu pekee walichohitaji.
Wakati lile sanduku lilipotengenezwa waliweka baadhi ya
mana hiyo humo ndani. Kisha sanduku hilo likawekwa nyuma
ya pazia na ni kuhani mkuu tu ndiye angethubutu kulikaribia
na halafu ilimbidi kuwa na damu ya sadaka. Chakula
kitokacho mbinguni, kilichowakilishwa na mana, siku moja
kilishuka kutoka mbinguni na kikawa Uzima kwa wote
wanaomwamini Yeye. Yeye alisema, “Mimi Ndimi chakula cha
uzima. Mimi ni chakula kilicho hai kilichoshuka kutoka
mbinguni, mtu ye yote akila chakula hiki ataishi milele.”
Wakati alipoondoka Yeye alituachia Neno Lake, “Mtu hataishi
kwa mkate tu bali kwa kila Neno litokalo katika kinywa cha
Mungu.”

Neno Lake lilikuwa chakula. Lilikuwa mana kamilifu,
ambayo, kama mtu ye yote akiishi kwayo, hatakufa kamwe.
Lakini mara baada ya kufa kwa wale waanzilishi, hakuna mtu
aliyeonekana anajua ile kweli halisi na haikupita muda mana
hii ilionekana imefichwa kwa watu. Lakini katika kila wakati
Mungu alianza kurudisha kwa ufunuo kile ambacho kilikuwa
kimefichwa hata siku hii ya mwisho kulingana na Ufu. 10:7,
nabii atakuja na kufunua siri zote halafu Bwana atakuja. Sasa
katika kila wakati, nasema, wale wajumbe walipokea ile kweli
iliyofichwa. Lakini hawakuipokea kwa ajili yao tu. Bali ni
kama ilivyokuwa wakati wale wanafunzi walipoambiwa
wawahudumie wale makutano mikate na samaki; Yesu
aliwapa chakula kilichovunjwa-vunjwa, lakini wao nao
wakawapa watu tena. Mungu humpa mwenye kushinda mana
Yake iliyofichwa. Vingenevyo haiwezekani. Yeye hangefungua
hazina Zake kwa ajili ya wale wanaopuuza yale
yaliyofunuliwa tayari.

Yale niliyokuwa nikisema juu ya mjumbe wa kila wakati
akipokea kutoka kwa Mungu sehemu ya ile kweli ya asili ya
Pentekoste yanaonyeshwa kwa mfano katika Agano la Kale
ambapo Musa aliamriwa kuchukua painti tatu na nusu za
mana na kuiweka katika chombo cha dhahabu nyuma ya pazia
la patakatifu pa patakatifu. Hapo kuhani mkuu wa kila kizazi
angeweza kuingia akiwa na damu ya dhabihu. Ndipo
angechukua sehemu kidogo ya mana hii (kwa kuwa haikuoza)
ambayo ilikuwa sehemu ya ile ya asili na kuila. Sasa katika
kila wakati mjumbe wa Bwana kwa kipindi cha wakati huo
alipewa ufunuo wa Mungu kwa ajili ya kipindi hicho hicho.

Mara mjumbe huyo alipoangaziwa na ile kweli, angeileta hiyo
kweli kwa watu. Na hao ambao maskio yao yalikuwa
yamefunguliwa na Roho wangeisikia hiyo kweli, wakaiamini,
na kuiishi.

Sasa basi, kuna wazo pia la kula ile mana iliyofichwa
katika siku zijazo. Nafikiri itakuwa kula kwa milele kwa
ufunuo wa Yesu Kristo katika nyakati za milele zijazo.
Tungewezaje basi kuanza kujua utajiri usiopimika wa Utu
Wake? Yote ambayo tumetamani kujua, maswali yetu yote
ambayo hayajajibika, yote hayo yatafunuliwa. Tutaupokea
kutoka kwa Kristo Ambaye kwamba Ndiye uzima wetu. Loo!
wakati mwingine tunafikiri tunafahamu kidogo juu yake na
Neno Lake hapa chini, na ni jambo zuri sana, linatufanya
tushangilie; lakini siku moja wakati miili yetu itakapobadilika,
Neno hilo pamoja na Yeye watakuwa jinsi ambavyo
hatujawazia inawezekana.

Pia inasemwa hapa ya kwamba Yeye atampa mwenye
kushinda jiwe jeupe na ndani ya (si juu ya) jiwe hilo jina jipya,
ambalo linajulikana tu na huyo mwenyewe. Sasa wazo la jina
jipya si geni. Abramu alibadilishwa akawa Ibrahimu, Sarai
akawa Sara, Yakobo akawa Israeli, Simoni akawa Petro, na
Sauli akawa Paulo. Majina haya aidha yalisababisha badiliko,
ama yalitolewa kwa sababu ya badiliko. Ilikuwa tu ni baada
ya Abramu na Sarai kubadilishwa majina na Bwana ndipo
walipotayarishwa kumpokea yule mwana ajaye. Katika kisa
cha Yakobo, ilimbidi kushinda na ndipo akaitwa mtawala.
Kuhusu Simoni na Sauli, walipokwisha kumpokea Bwana,
badiliko lao likaja. Na hivi leo kila mmoja wetu sisi waamini
wa kweli amekuwa na badiliko la jina. Sisi ni Wakristo. Ni
jina ambalo ni letu sote kwa jumla. Lakini siku moja tutapata
badiliko lingine; bila shaka tutapokea jina jipya. Huenda
ikawa jina hilo lilikuwa ndilo letu la kweli na la asili
lililoandikwa kwenye Kitabu cha Uzima cha Mwana-Kondoo
tangu kuwekwa misingi ya ulimwengu. Yeye analijua jina hilo,
bali sisi hatulijui. Siku moja katika uradhi wa mapenzi Yake,
sisi nasi tutajua pia.

Jiwe jeupe. Ni jambo zuri jinsi gani. Hapa kuna picha
nyingine ya mtakatifu akipokea tuzo kutoka kwenye mkono
wa Mungu kwa ajili ya majaribu yake duniani. Unajua, baada
ya Konstantino, lile kanisa la uongo liliweza kuingiza mkono
wake katika hazina ya serikali na basi kujenga majengo
mazuri yaliyojaa sanamu za kuchonga za kuvutia sana.
Sanamu hizi za kuchonga, zilizotengenezwa kwa marmar
nyeupe, kwa kweli zilikuwa ni miungu ya Warumi iliyopewa
majina mapya ya watakatifu. Hayo makanisa na mapambo
yake yalikuwa mazuri kupita kiasi, kama vile mtu
anavyoyaona leo. Lakini Mungu hakuwa pamoja nao. Mungu
alikuwa wapi? Alikuwa na watakatifu Wake katika nyumba

fulani ndogo, ama katika pango, ama kwenye sehemu fulani ya
mlima msituni ambapo walijificha wasionekane na wafuasi wa
kanisa la uongo. Wao hawakuwa na majengo mazuri ya
kuvutia, kwaya zilizovikwa majoho, nguo nzuri, na vivutio
vingine vya kilimwengu. Lakini sasa katika ahadi hii maalum
kwa waamini wa kweli wa nyakati zote, Mungu ametangaza
Yeye atawapa thawabu zenye uzuri mkuu na udumuo milele.
Acha matajiri wawadharau maskini. Acha watoe michango
mikubwa kwa kanisa ili nalo lipate kumheshimu huyo
mfadhili kwa kuweka kipande chembamba cha marmar ama
sanamu fulani ya kuchonga kwa heshima yao ili watu wote
wapate kukiona na kuwashangilia. Siku moja Mungu
anayeona na kujua yote mara nyingine tena atamsifu mjane
kwa kutoa yote aliyo nayo, ingawa yaweza kuwa ni senti mbili
tu, Naye, Yeye Mwenyewe, atamjazi na hazina za mbinguni.

Naam, mana iliyofichwa na jina jipya ndani ya jiwe jeupe.
Jinsi Bwana alivyo mzuri kwetu kututunukia vizuri hivi, na
sisi tukiwa hatustahili kabisa. Loo! ninataka kuwa tayari
wakati wote kufanya mapenzi Yake, na kuweka hazina
mbinguni.

WAKATI WA KANISA LA THIATIRA

Ufunuo 2:18-29

Na kwa malaika wa kanisa lililoko Thiatira andika; Haya
ndiyo anenayo Mwana wa Mungu, Yeye aliye na macho Yake
kama mwali wa moto, na miguu Yake mfano wa Shaba
iliyosuguliwa sana.

Nayajua matendo yako na upendo na imani na huduma na
subira yako; tena kwamba matendo yako ya mwisho yamezidi
yale ya kwanza.

Lakini nina neno juu yako, ya kwamba wamridhia yule
mwanamke Yezebeli, yeye ajiitaye nabii na kuwafundisha
watumishi wangu na kuwapoteza, ili wazini na kula vitu
vilivyotolewa sadaka kwa sanamu.

Nami nimempa muda ili atubu, wala hataki kuutubia
uzinzi wake.

Tazama, nitamtupa juu ya kitanda, na hao wazinio pamoja
naye, wapate dhiki kubwa wasipotubia matendo yao;

Nami nitawaua watoto wake kwa mauti. Na makanisa yote
watajua ya kuwa Mimi ndiye achunguzaye viuno na mioyo.
Nami nitampa kila mmoja wenu kwa kadiri ya matendo yake.

Lakini nawaambia ninyi na wengine mlioko Thiatira, wo
wote wasio na mafundisho hayo, na wasiozijua fumbo za
Shetani, kama vile wasemavyo, Sitaweka juu yenu mzigo
mwingine.

Ila mlicho nacho kishikeni sana, hata nitakapokuja.
Na yeye ashindaye, na kuyatunza matendo Yangu hata

mwisho, nitampa mamlaka juu ya mataifa,
Naye atawachunga kwa fimbo ya chuma, kama vyombo

vya mfinyanzi vipondwavyo, kama Mimi Nami nilivyopokea
kwa Baba Yangu.

Nami nitampa ile nyota ya asubuhi.
Yeye aliye na sikio, na alisikie Neno hili ambalo Roho

ayaambia makanisa.

THIATIRA

Kihistoria, mji wa Thiatira ulikuwa ndio mdogo wa yote
kwa umashuhuri kati ya miji yote ile saba ya Ufunuo.
Ulijengwa ndani ya mipaka ya Misia na Ionia. Ulizungukwa na
mito mingi, lakini ilijaa wadudu wafyonza damu. Sifa yake

moja uliosifika nayo sana ilikuwa kwamba ulijiweza kifedha
kwa sababu ya vyama vya ushirika wa biashara ya wafinyanzi,
watengenezaji ngozi, wafumaji, mafundi rangi, mafundi wa
nguo, nk. Ni katika mji huu ambamo Lidia, yule mwenye
kuuza rangi ya zambarau, alitoka. Yeye alikuwa Mzungu
mwongofu wa kwanza wa Paulo.

Sasa sababu iliyomfanya Roho kuuchagua mji huu kama
tayari uliokwisha kuwa na mambo ya kiroho kwa ajili ya
wakati wa nne ilikuwa ni kwa sababu ya dini yake. Dini kuu
ya Thiatira ilikuwa ni ibada ya kumwabudu Apolo Tirimnaio
ambayo iliunganishwa na madhehebu ya kumwabudu mfalme.
Apolo alikuwa mungu jua, na wa pili katika mamlaka kutoka
kwa baba yake, Zeu. Alijulikana kama ‘kinga ya uovu’; yeye
alikuwa mkuu wa sheria za kidini na sadaka (njia ya
upatanisho, akilipia makosa ama hatia). Plato alisema juu
yake, “Yeye huwaelezea watu kawaida za hekalu, dhabihu na
huduma kwa miungu, mbali na desturi zinazohusika na mauti
na maisha ya baadaye.” Yeye alishirikisha maarifa yake ya
‘siku za usoni’ na ‘mapenzi ya babaye’ kwa watu kwa kupitia
manabii na maaguzi. Hapo Thiatira ibada hii iliendeshwa na
nabii wa kike aliyekalia kiti cha miguu mitatu na kuleta jumbe
akiwa kwenye usingizi mzito huku anaona njozi.

Uwezo wa dini hii ulikuwa wa ajabu. Nguvu zake nyingi za
hatari mno hazikuwa tu katika milki ya mafumbo, lakini
zilikuwa katika kweli kwamba hakuna mtu angaliweza kuwa
mwanachama wa vyama hivyo vya ushirika wa kibiashara
vilivyowapa watu riziki zao isipokuwa wawe wafuasi wa ibada
za hekalu la Apolo. Ye yote aliyekataa kujiunga na karamu
hizo za kuabudu sanamu na uasherati alikataliwa kujiunga na
vyama hivi vya karne ya kwanza. Ili kuwa sehemu ya maisha
ya watu wengine na sehemu ya maisha ya biashara mtu
alipaswa kuwa mpagani anayeabudu sanamu.

Ni jambo linalostahili kuangaliwa sana ya kwamba jina
lenyewe Thiatira linamaanisha, “Mtawala Mwanamke.” Hivyo
basi wakati huu unaainishwa na nguvu itawalayo, nguvu
ambayo huwavamia wote kwa ukatili, inawatiisha wote na
kutawala kwa udhalimu. Sasa mtawala mwanamke ni laana
kubwa kuliko zote duniani. Mtu mwenye hekima kuliko wote
ambaye ulimwengu ulipata kumwona alikuwa Sulemani, naye
alisema, “Moyo wangu ulikazwa katika kujua na kupeleleza,
na kuitafuta hekima, na maana ya mambo yaliyoko; ili
nifahamu ya kuwa uovu ni upumbavu, na upumbavu ni
wazimu. Nami nimeona LILILO NA UCHUNGU KUPITA
MAUTI; yaani, MWANAMKE ambaye moyo wake ni mitego na
tanzi, na mikono yake ni kama vifungo; yeye ampendezaye
Mungu atamponyoka, bali MWENYE DHAMBI atanaswa na
yeye. Tazama, asema Mhubiri, mimi nimeyaona hayo kwa
kulinganisha hili na hili, ili kuitafuta jumla; ambayo bado

nafsi yangu nikali nikiitafuta, nisiione; mwanamume mmoja
katika elfu nimemwona; bali mwanamke mmoja miongoni
mwa wote mimi sikumwona.” Mh. 7:25-28. Paulo alisema,
“Simpi mwanamke ruhusa ya kufundisha, wala
KUMTAWALA mwanamume.” Tangu Bustani ya Edeni na
kuendelea, mwanamke amejaribu daima na akafaulu
kuchukua mamlaka juu ya mwanamume, na leo hii ni
ulimwengu wa mwanamke na mungu wa kike wa Marekani
akiwa ni mwanamke aliye uchi. Kama vile sanamu
inayoabudiwa ya mwanamke inayoshuka kutoka angani
(kumbuka mikono yake ilikuwa ya pao za chuma) ilionyesha
tabia ya ule wa kwanza ama Wakati wa Efeso, vivyo hivyo
nguvu zake zimeongezeka mpaka amepata mamlaka kamili,
mamlaka ya namna hiyo yakinyakuliwa na tabia yake ya
chuma.

Sasa mwanamke hapaswi kuwa na tabia ya chuma. Yeye,
kulingana na Maandiko Matakatifu, anapaswa kuwa mtiifu
kwa mwanamume. Ameamriwa hayo. Mwanamke ambaye
kweli ni mwanamke, mwanamke kabisa kabisa, atakuwa na
tabia hiyo. Si jamvi la mlangoni. Hakuna mwanamume halisi
anayemfanya mwanamke jamvi la mlangoni. Lakini atapenda
kuwa chini ya mamlaka na kutokumtawala mwanamume, kwa
maana yeye ndiye kiongozi wa nyumba. Kama akivunja mfano
huo ambao amewekewa na Mungu, yeye amepotoka.
Mwanamume ye yote anayemruhusu mwanamke achukue
mamlaka naye pia amevunja mfano huo na Yeye amepotoka.
Hiyo ndiyo sababu mwanamke HAWEZI KUVAA MAVAZI
YAMPASAYO MWANAMUME AMA KUKATA NYWELE
ZAKE. Hapaswi kamwe kuvaa mavazi yanayompasa
mwanamume wala kukata nywele zake. Wakati anapofanya
hivyo anaingilia mamlaka ya mwanamume akitwaa mamlaka
na kujipotosha mwenyewe. Na mwanamke anapoivamia
mimbara jambo ambalo AMEAMRIWA ASIFANYE,
anaonyesha yeye ni wa roho ya namna gani. Kuwa mtawala
mwanamke ni upinga-Kristo na mbegu za Kanisa Katoliki la
Kirumi zimo ndani yake ingawa anaweza kukanusha jambo
hili kwa ukali sana. Lakini INAPOFIKIA KWENYE NENO,
Neno la Mungu liwe kweli na kila neno la mwanadamu liwe
uongo. Amina.

Hebu na turudi mwanzo. Katika maumbile ya kawaida ya
awali kama tunavyoyajua jambo hilo leo, Mungu alifanya kila
kitu katika pea, cha kiume na cha kike. Kulikuweko na kuku
wawili_jimbi na kuku. Kulikuweko na ng’ombe wawili,
ng’ombe jike na fahali. Na vivyo hivyo na kuendelea. Lakini
ilipofikia kwa mwanadamu, kulikuweko na mmoja tu.
Hawakuwa wawili. Adamu alikuwa ameumbwa katika mfano
wa Mungu. Yeye alikuwa mwana wa Mungu. Kama mwana wa
Mungu yeye hangeweza kujaribiwa na aanguke. Hiyo

isingewezekana. Kwa hiyo Mungu alichukua kitu
kilichotokana na mwanamume kusababisha kule kuanguka.
Mwanamke hakutoka moja kwa moja kutoka katika mkono wa
Mungu kama kiumbe cha kweli cha Mungu. Yeye alitolewa
kutoka kwa mwanamume. Na wakati Mungu alipomfanya
atolewe kutoka kwa mwanamume alikuwa tofauti sana na
majike mengine aliyoyaumba Yeye. Aliweza kumtongozwa.
Hakuna jike jingine katika uumbaji linaloweza kuwa zinifu;
lakini jike la mwanadamu linaweza kuguswa karibu wakati
wo wote. Na udhaifu huo ndani mwake ulimruhusu Shetani
kumtongoza kwa njia ya yule nyoka, na tendo hilo limemleta
mwanamke mahali pa kipekee sana mbele za Mungu na Neno
Lake. Yeye ni mfano wa mambo yote ya kishenzi, machafu na
ya kuchukiza kwa upande mmoja, na kwa upande mwingine
yeye ni mfano wa mambo yote yaliyo safi na mazuri, na
matakatifu kama chombo cha Roho na baraka za Mungu. Kwa
upande mmoja yeye anaitwa kahaba ambaye amelewa kwa
mvinyo ya uasherati wake. Kwa upande mwingine anaitwa
Bibi-arusi wa Kristo. Kwa upande mmoja anaitwa Babeli ya
Siri, chukizo mbele za Mungu; na kwa upande mwingine
anaitwa Yerusalemu Mpya, mama yetu. Kwa upande mmoja
yeye ni mchafu sana na mwovu sana na mzinifu sana hata
anatupwa bila mjadala katika ziwa la moto kama mahali
pekee panapompasa; na kwa upande mwingine anakwezwa
mbinguni, akishiriki kiti kile kile cha Mungu kama mahali
pekee panapomstahili malkia kama huyo.

Na katika wakati huu wa Kanisa la Thiatira yeye ni
MTAWALA MWANAMKE. Yeye ni Babeli ya Siri. Yeye ni
kahaba mkuu. Yeye ni Yezebeli nabii mke wa uongo. KWA
NINI? Kwa sababu mwanamke halisi humtii Mungu. Kristo
ndiye kichwa chake. Hana neno ila Lake, hana mawazo ila
Yake, hana uongozi ila Wake. Lakini ni vipi kuhusu kanisa hili?
Limelitupa Neno nje, likaziangamiza Biblia na maandishi yenye
maana ya wacha Mungu. Limewaua wale ambao wangehubiri
kweli. Limewateka wafalme, watawala na mataifa_
anayaongoza majeshi na kusisitiza ya kwamba lenyewe ndilo
mwili wa kweli wa Kristo na ya kwamba mapapa wake ndio
mahalifa wa Kristo. Limepotoshwa kabisa na ibilisi mpaka
lenyewe nalo limekuwa potoshaji la wengine. Ni bibi-arusi wa
Shetani na limezaa watoto wake wa dini haramu.

Limetawala wakati wote katika zile Zama za Giza. Kwa
zaidi ya miaka mia tisa aliteka nyara na kuangamiza.
Liliangamiza sanaa, likaangamiza sayansi, halikuleta kitu cho
chote ila mauti mpaka nuru ya ile Kweli ilikuwa karibu
imekwisha kabisa na ni sehemu ndogo sana ya nuru iliyosalia.
Mafuta na divai vilikuwa karibu kuacha kumiminika; lakini
ingawa lilitawala falme za dunia na kudai kwamba watu wote
watafute uraia kwake, kulikuweko na kundi dogo lililokuwa la

Mungu na uraia wake ulikuwa mbinguni, na hao yeye
hakuweza kuwaangamiza. Mungu alilihifadhi kundi Lake
dogo; hawangeweza kuangamizwa. Kanisa hili la Rumi
lilikuwa ni la kipagani na katili kama Malkia Athalia
aliyejaribu kuuangamiza mzao wote wa kifalme na karibu
afanikiwe, bali MUNGU ALIMHIFADHI MMOJA, na kutoka
kwake huyo wakaja wengine wa wale walio waaminifu. Kwa
hiyo Mungu alihifadhi kundi fulani dogo katika usiku huo
mrefu wa giza nene na kutokana na kweli yao hatimaye
akatokea Luther.

Mtu ye yote anayejua jambo lo lote kuhusu Kanisa Katoliki
la Kirumi na kawaida yake ya ibada anaweza kujua kwa nini
mji huu wa Thiatira lilichaguliwa na Roho kuwakilisha kanisa
katika zile Zama za Giza. Hilo hapo, mbele za macho yetu
kabisa.

WAKATI WENYEWE

Wakati wa Thiatira ulidumu muda mrefu kuliko nyakati
zote, kama miaka 900, tangu mwaka wa 606 hadi 1520.

MJUMBE

Kanisa lilikuwa limegawanyika tangu siku nyingi katika
vikundi viwili, cha Magharibi na cha Mashariki. Mara kwa
mara mtengenezaji angeinuka ama katika kimojawapo cha
vikundi hivyo ama katika vikundi vyote viwili na kuongoza
sehemu fulani ya kanisa kwa muda kidogo kuingia katika
uhusiano wa ndani zaidi na Mungu. Mtu kama huyo huko
Magharibi alikuwa Fransisi wa Asisi. Akiwa amefanikiwa kwa
kweli kwa muda, kazi yake hatimaye iliwekwa chini ya
serikali ya dini ya Rumi. Petro Waldo wa Lioni, mfanyi
biashara aliyeyakana maisha yake ya kidunia, alikuwa na bidii
sana katika kumtumikia Bwana na wengi aliwavuta Kwake;
lakini alizuiwa katika kazi yake na akatengwa kwenye
ushirika na papa. Si makundi ya Magharibi au ya Mashariki
yaliyokuwa na mtu ndani yao ambaye yamkini angeweza kuwa
mjumbe kwa wakati huu ikichunguzwa katika nuru ya
Maandiko. Hata hivyo, kulikuweko na watu wawili huko
kwenye Visiwa vya Uingereza, ambao huduma zao katika
Neno na matendo zingeweza kustahimili thibitisho la ile kweli.
Hao walikuwa ni Mt. Patriki na Mt. Kolumba. Kura ya kuwa
mjumbe ilimwangukia Mt. Kolumba.

Ingawa mjumbe wa Wakati wa Thiatira alikuwa Mt.
Kolumba, ninataka kueleza kidogo juu ya maisha ya Mt. Patriki
kama mfano kwetu na pia kudhihirisha uongo wa dai la Rumi
kwamba ati Mt. Patriki alikuwa ni mtu wake zaidi ya
ilivyokuwa naye vile vile Yoana wa Ark. Patriki alizaliwa na

dada wa Mt. Martini katika mji mdogo wa Bonavern kwenye
kingo za Mto Klede. Siku moja wakati alipokuwa anacheza
pwani pamoja na dada zake wawili, maharamia wa baharini
walikuja na kuwaiba wote watatu. Huko wale dada,
walikoenda, hakuna ajuaye, lakini Patriki (jina lake lilikuwa
Sukati) aliuzwa kwa sultani fulani huko Ireland ya Kaskazini.
Kazi yake ilikuwa ni kuchunga nguruwe. Ili afanye jambo hili
alifundisha mbwa. Mbwa wake walikuwa wamefundishwa
vizuri sana hivi kwamba watu wengi walikuja kutoka mbali na
karibu kuwanunua. Katika upweke wake alimgeukia Mungu na
akaokolewa. Ndipo ikaja shauku ya kumshurutisha atoroke na
kurudi nyumbani kwa wazazi wake. Akabuni mpango uliotumia
vizuri sana ustadi wake kama mfugaji. Aliwafundisha mbwa
kumlalia na kuufunika mwili wake kwa uangalifu na kutosogea
mpaka waamriwe. Ikawa siku moja wakati tajiri wake alipouza
mbwa wengi, Patriki aliwapa amri hao mbwa, isipokuwa
kiongozi wa hilo kundi, kuingia chomboni. Huyo kiongozi wa
kundi hilo ambaye yeye baadaye alimpa ishara ya kisiri
alikimbia mbio akakataa kuingia chomboni. Wakati tajiri na
huyo mnunuzi walipokuwa wakijaribu kumpata huyo mbwa,
Patriki aliingia chomboni na kuwaashiria wale mbwa
wamfunike. Ndipo kwa mlio wa filimbi akamleta yule kiongozi
wa hilo kundi chomboni na akamlalia. Kwa kuwa Patriki
hakuonekana po pote huyo mnunuzi alitweka tanga akaendelea
na safari baharini. Baada ya kuhakikisha ya kwamba nahodha
alikuwa amesafiri mbali sana naye hatarudi, Patriki aliwapa
hao mbwa ishara nyingine ambayo iliwafanya wafanye ghasia.
Ndipo akajitokeza akamwambia nahodha ya kwamba
asipomshusha pwani ya nyumbani kwao angewaamuru mbwa
waendelee kufanya ghasia, naye angekiteka hicho chombo.
Walakini, huyo nahodha alikuwa ni Mkristo, na aliposikia kisa
cha huyo kijana alimshusha pwani ya nyumbani kwao kwa
furaha. Huko Patriki akaenda kwenye shule ya Biblia kisha
akarudi Ireland ambako kwa Neno na nguvu za Mungu katika
ishara nyingi na maajabu aliwavuta maelfu kwa Bwana. Na
hakuna wakati wo wote yeye aliwahi kwenda Rumi wala
hakuna hata wakati mmoja alipotumwa na Rumi. Ukweli wa
mambo ni kwamba wakati Rumi hatimaye ilipopata mamlaka
katika kisiwa hicho na walipoona wakati ulikuwa unafaa,
waliua Wakristo zaidi ya 100,000 ambao kwa miaka mingi
walikuwa wamechipuka kutoka kwenye lile kundi la kwanza
lililomjia Bwana chini ya Mt. Patriki.

Yapata miaka 60 baada ya kifo cha Mt. Patriki, Columba
alizaliwa katika Mkoa wa Donegali, Ireland ya Kaskazini, kwa
jamaa ya kifalme ya Fergusi. Yeye akawa mwanachuoni
mwenye akili nyingi, aliyejitenga kwa Bwana, akikariri karibu
Maandiko yote. Mungu alimwita kwa sauti iliyosikika wazi
awe mmishenari. Baada ya yeye kusikia sauti ya Mungu,
hakuna kitu kiliweza kumzuia, na huduma yake ya kimiujiza

imewafanya wanahistoria wengi kumsifu sana kwamba yeye
ndiye hasa anayewafuatia mitume. Huduma yake ilikuwa kuu
sana huku ikifuatwa na ishara za kimiujiza hata baadhi (zaidi
sana wanafunzi huko Rumi) wamefikiria taarifa hizo zilitiwa
chumvi.

Katika moja ya safari zake za kimishenari, alipokuwa
anaukaribia mji uliozingirwa kote na ukuta, alikuta
amefungiwa malango. Akainua sauti yake katika maombi
kwamba Mungu aweze kuingilia kati na kumruhusu apate njia
ya kuwafikia watu awahubirie. Lakini hapo alipokuwa
anaomba wachawi wa nyumba ya mfalme walianza
kumsumbua kwa sauti kuu za kelele. Ndipo akaanza kuimba
zaburi. Alipokuwa anaimba, Mungu aliikuza sauti yake sana
hata akayafunika yale makelele ya wale makafiri. Mara yale
malango yakafunguka yenyewe. Akaingia na kuhubiri Injili,
akiwaleta wengi kwa Bwana.

Wakati mwingine ambapo alikuwa amefungiwa tena nje ya
kijiji fulani, wakati alipogeuka kurudi, mwana wa sultani
ghafla akawa mgonjwa mahututi, karibu ya kufa. Mt. Columba
alitafutwa upesi akaitwa arudi. Alipoomba maombi ya imani
mvulana huyo aliponywa mara moja. Kijiji hicho kikafunguka
basi kwa kuhubiriwa kwa Injili.

Injili isiyoghoshiwa iliyohubiriwa na Columba na
wahudumu wenzake ilienea Skotland nzima, ikaigeuza
kumwelekea Mungu. Pia ilifurika ikaingia Ireland na Ulaya ya
Kaskazini. Njia yake ya kueneza Injili ni ile ambapo labda
watu kumi na wawili chini ya kiongozi mmoja wangeingia
katika eneo moja jipya na kujenga mji halisi wa makao makuu
ya Injili. Miongoni mwa watu hawa kumi na wawili
wangekuwemo maseremala, waalimu, wahubiri, nk., wote
wakiwa wamefundishwa Neno vizuri sana pamoja na kuishi
maisha matakatifu. Koloni hili dogo lilikuwa limezungushiwa
ukuta. Muda si muda eneo hili lingezungukwa na wanafunzi
na jamaa zao katika nyumba zao wenyewe, wakijifunza Neno
na kujitayarisha kutoka waende wakamtumikie Bwana kama
wamishenari, viongozi, na wahubiri. Hao wanaume walikuwa
huru kuoa ingawa wengi hawakuoa, kusudi wamtumikie
Mungu vizuri zaidi. Hawakufungwa na msaada wa serikali, na
kwa kufanya hivyo wakaziepa siasa. Badala ya wao
kushambulia dini nyingine waliifundisha ile kweli kwa kuwa
waliamini ya kwamba ile kweli ilikuwa ni silaha ya kutosha
kutimiza kusudi alilokuwa nalo Mungu kwa ajili yao. Wao
katakata hawakuitegemea Rumi.

Mt. Columba alikuwa mwanzilishi wa shule kubwa ya
Biblia kwenye kisiwa cha Hai (mbele ya pwani ya Kus. Magh.
mwa Skotland). Wakati alipokwenda huko hicho kisiwa
kilikuwa kame sana na chenye miamba sana hata hakingeweza
kuzaa chakula cha kutosha kwa ajili yao wote. Lakini

Columba alipanda mbegu kwa mkono mmoja huku akiinua
huo mkono mwingine juu katika maombi. Leo kisiwa hicho ni
kimoja cha visiwa vyenye rutuba sana duniani. Kutoka kwenye
kisiwa hiki cha makao makuu ya Biblia kukatoka wanachuoni
hodari waliokirimiwa hekima na nguvu za Mungu.

Wakati nilipoisoma historia ya mtumishi huyu mashuhuri
wa Mungu na kazi za ajabu alizotenda, moyo wangu
ulihuzunika kuona kwamba ngvuvu za kipapa, zikitamani
kuwaleta watu wote kwenye mikono yake, zilikuja na
hatimaye zikachafua maeneo haya ya kimishenari na
kuangamiza ule ukweli kama ulivyofundishwa na Columba.

SALAMU

Ufu. 2:18, “Haya ndiyo anenayo Mwana wa Mungu, Yeye
Aliye na macho Yake kama mwali wa moto, na miguu Yake
mfano wa shaba iliyosuguliwa sana.”

Ufunuo wa Uungu kwa Wakati wa Thiatira ni kwamba
Yesu ni Mwana wa Mungu. Wakati mmoja alipokuwa katika
siku Zake za mwili Yeye alijulikana kama Mwana wa Adamu.
Lakini sisi tangu sasa hatumjui Yeye tena kwa jinsi ya mwili.
Yeye si Mwana wa Adamu tena, yule Nabii Mkuu, Ambaye
katika Yeye Mwenyewe alikusanya pamoja nabii zote. Mwana
wa Pekee amerudi katika kifua cha Baba. Sasa tunamjua kwa
jinsi ya nguvu za kufufuka. Yeye amefufuka na amejitwalia
Mwenyewe nguvu Zake kuu Naye ni zaidi ya yote na juu ya yote
kwa sifa za utukufu Wake. Hatashiriki utukufu Wake na mtu
mwingine. Hatampa mtu ye yote uongozi Wake juu ya kanisa.

Yeye anauangalia Thiatira, na hapa anaona katika mji huo
na katika wakati ule wa nne heshima ambayo ni Yake peke
Yake, imepewa mwingine. Macho Yake yanawaka kwa moto
wa hasira na hukumu anapomwona Apolo akiheshimiwa kama
Mwana wa Mungu, wakati Yeye peke Yake ndiye Mwana wa
Pekee wa Baba. Jinsi hukumu Yake inavyopaswa kuwa mbaya
juu ya dini hii ya Wakati wa Thiatira ambapo wafuasi wa
kanisa kama vile wapagani wanaomwabudu mwana wa mungu
(Apolo mwana wa Zeu), wanavyomwinua mtawala wa
kibinadamu na kumsujudu, wakiungwa mkono na nguvu za
serikali. Kwa kuwa hivyo ndivyo alivyoona hasa. Kanisa
Katoliki la Kirumi, likiwa limezama kabisa katika ibada za
sanamu zenye msingi wake kwenye ibada za mungu jua
(Apolo) lilikuwa limemwinua mtu fulani kuwa mungu halisi
(papa) kwa muungano wa kanisa na serikali. Kwa kuwa
Tomaso Akwinasi na Alverusi Pelagiusi walieleza na kusema
ya kwamba: “Papa anaonekana kwa hao wanaomwangalia
kwa jicho la kiroho, kuwa, si mwanadamu bali ni Mungu
fulani. Hakuna mipaka katika mamlaka yake. Anaweza
kutangaza lo lote atakalo kuwa ni kweli na anaweza

kuwanyang’anya watu wo wote haki zao apendavyo. Kutilia
shaka nguvu hizi zilizoenea kote duniani kutaleta kufungiwa
nje ya wokovu. Adui wakuu wa kanisa ni wale wazushi wa
dini ambao hawatavaa nira ya utiifu wa kweli.

“Kuna mpatanishi mmoja kati ya Mungu na wanadamu,
mwanadamu Kristo Yesu (Mwana wa Mungu.)” I Tim. 2:5.
Lakini papa wa Rumi amelibadilisha Neno. Yeye alilifanya,
“mpatanishi mmoja kati ya Mungu na mwanadamu (si
wanadamu)”. Kwa hiyo sasa yeye anapatanisha kati ya
mpatanishi na wanadamu. Lakini hakuna mpatanishi mwingine
ila Mwana. Papa hutangaza wokovu kupitia kwa kanisa la
Rumi. Lakini hakuna wokovu ila kwa kupitia kwa Mwana wa
Mungu. Si ajabu hayo macho yanawaka katika hukumu ya
hasira kali. Si ajabu hiyo miguu ni kama shaba iliyosuguliwa
sana anaposimama akiwa tayari kuzikanyaga-kanyaga zikawa
unga na vumbi falme hizi potovu za ulimwengu huu. Mungu na
ashukuriwe kwa ajili ya miguu hiyo yenye nguvu ya shaba.
Imepitia katika hukumu kwa ajili yetu. Sasa hiyo ndiyo msingi
wetu kwa maana aliyoyapata ni yetu. Tunasimama
tumetambulishwa katika Yeye, Yesu Mwana wa Mungu.

Ilikuwa ni katika wakati huu ambapo tunashuhudia
kuinuka kwa Uislamu ambao ulimkana Mwana wa Mungu na
kutangaza kifo kwa wale wote waliojiita Wakristo.

Ilikuwa pia ni katika wakati huu ambapo kanisa la uongo
liliasi amri ya kwanza ya Mwenyezi Mungu na likaingilia upesi
kuivunja amri ya pili kwa maana lilimweka papa wake katika
mahali pa Yesu Kristo na kuanzisha na kulazimisha ibada za
sanamu sana hivi kwamba ilimaanisha kifo kwa wale
waliokataa hizo sanamu kuwekwa ndani ya kanisa. Chini ya
Malkia Theodora, peke yake, tangu mwaka wa 842 hadi 867
zaidi ya watakatifu 100,000 waliuawa kwa sababu walihesabu
kwamba sanamu hazina thamani yo yote.

Hakika wakati huu hauna budi kutubu ama utapoteza
yote. Huyo hapo amesimama Bwana wa utukufu, Mungu aliye
Mungu kabisa_Neno Lake limewekwa kando, utu Wake
umekataliwa, lakini mikono ya binadamu na mioyo ya
mwanadamu haiwezi kumwondoa mamlakani. Acha wamkane,
Yeye anadumu mwaminifu. “Msiogope enyi kundi dogo; kwa
kuwa Baba yenu ameona vema kuwapa ule ufalme. Na wakati
nitakapokuja kwa miguu ya shaba na macho yanayowaka
moto nitalipa; hukumu ni yangu, nitawajazi,” asema Bwana.

SIFA

Ufu. 2:19, “Nayajua matendo yako na upendo na imani na
huduma na subira yako na matendo yako; na tena kwamba
matendo yako ya mwisho yamezidi yale ya kwanza.”

Hapa tena tunaona matamshi yale yale ya utangulizi,
“Nayajua matendo yako.” Mwana wa Mungu, Mwenyewe,
alisema, “Mnisadiki Mimi kwa ajili ya kazi zenyewe.” Yeye
alitilia mkazo kazi Zake mwenyewe wakati alipokuwa
duniani. Kazi alizofanya zilikuwa zimeamriwa na Mungu
kuvuvia imani katika Yeye. Ilikuwa ni sehemu kubwa ya
huduma Yake. Roho Wake Mtakatifu katika mtume Paulo
alisema, “Maana tu kazi Yake, tuliumbwa katika Kristo Yesu
tutende matendo mema, ambayo tokea awali Mungu
aliyatengeneza ili tuenende nayo..” Efe. 2:10. Kazi hizi
zilikuwa zihuishe imani katika Yeye kwa maana zingeonyesha
uhusiano huo Kwake ambao Paulo alieleza kama “tuliumbwa
katika Yeye.”

Sasa kazi kamwe hazitapachukua mahali pa imani katika
Mungu kwa ajili ya wokovu wetu. Lakini kazi zitaonyesha
imani yetu ambayo tayari imewekwa ndani Yake. Matendo
mema hayatakuokoa, lakini yatatokea kutoka katika maisha
yaliyookolewa kama tunda kwa Bwana. Ninaamini katika
matendo mema. Hata kama mtu hajaokolewa, anapaswa
kufanya matendo mema na ajitahidi awezavyo. Jambo la
kuchukiza mbele za Mungu ni kwa wanadamu kufanya
matendo mabaya na halafu waseme wanatenda mapenzi ya
Bwana. Hivyo ndivyo maaskofu na mapapa na serikali ya dini
ya Rumi walivyokuwa wanafanya. Walikuwa wanaua,
wakiharibu, na kufanya kila namna ya uovu katika Jina la
Bwana. Wao waliishi maisha yaliyokuwa kinyume kabisa na
yale Neno linayofundisha. Katika siku hiyo ya uovu hao
waamini wa kweli waling’aa kama nuru gizani walipokuwa
wanaendelea kutenda mema; kwa kuwa walirudisha baraka
kwa laana, nao wakatekeleza ile kweli kumheshimu Mungu
hata ingawa wengi walikufa kwa ajili hiyo.

Katika aya hii Yeye anawasifu watoto Wake kwa sababu
walikuwa wanaishi maisha yaliyobadilishwa. Kazi zao
zilishuhudia Roho mpya aliyekuwa ndani. Watu waliona
matendo yao mazuri na wakamsifu Mungu. Naam bwana,
kama wewe ni Mkristo utafanya yaliyo sawa. Kazi zako
zitaonyesha ya kwamba moyo wako ni mnyofu. Na haitakuwa
ni jambo ambalo unaigiza, kwa maana utafanya mapenzi
Yake hata Yake wakati hakuna mtu anayekuona ila Mungu,
na utafanya mapenzi Yake hata kama itakugharimu maisha
yako.

“Najua upendo wako, na imani, na huduma na subira
yako.” Utaona ya kwamba upendo wao umewekwa katikati ya
‘matendo’ na ‘huduma’. Na hapo ndipo mahali pake
panapofaa, kwa maana bila upendo kazi zetu hazikubaliki
mbele za Mungu na wala huduma zetu. Paulo akizungumza na
Wakorintho alisema, “Bila upendo, si kitu mimi, na lo lote
nifanyalo halina faida isipokuwa linafanywa katika upendo.”

Sasa unaweza kuona papa hapa ya kwamba waamini hawa
hawakuwa katika tabaka lile la Wanikolai waliotenda kazi
kama njia ya wokovu ama ya kupendwa na watu. Walifanya
kazi zao kutokana na pendo la Mungu lililokwisha kumiminwa
katika mioyo yao na Roho Mtakatifu. Pendo hilo mioyoni
mwao lilikuwa pendo la Mungu kwa ajili ya walio Wake. Yesu
alisema, “Hivyo watu wote watatambua ya kuwa ninyi
mmekuwa wanafunzi WANGU, kwamba mna upendo ninyi
kwa ninyi.” Wapagani walioyaona maisha ya Wakristo wa
mwanzoni walisema, “Tazama jinsi wanavyopendana.”
Yohana alisema, “Kila apendaye amezaliwa na Mungu.” I
Yohana 4:7.

Ninataka kutoa onyo papa hapa. Inanenwa kuhusu siku
za mwisho ya kwamba kwa sababu ya kuongezeka maasi
upendo wa wengi utapoa. Katika Laodikia, ama wakati wa
mwisho, kujipenda, na kupenda mali kutachukua mahali pa
pendo la kweli la Mungu. Tunapaswa kujikinga na nguvu za
dhambi katika siku hizi za mwisho. Watu wengi sana
wanakuwa wagumu sana kwa sababu hawajatambua nguvu
za roho hii ya siku ya mwisho. Wakati umewadia wa
kumkaribia Mungu na kumruhusu ayajaze maisha yetu na
upendo Wake, la sivyo tutasikia ubaridi wa kanisa la siku za
mwisho, na kuikataa kweli ya Mungu ambayo ndiyo pekee
inayoweza kutusaidia.

Katika miaka hiyo ya giza na ya kutisha mzabibu wa kweli
ulishikilia upendo wake kwa Mungu na upendo wa ndugu.
Mungu aliwasifu kwa ajili ya jambo hilo.

“Naijua huduma yako.” Yesu alisema, “Yeye aliye mkubwa
wenu ndiye mtumishi wa wote.” Mtu mwenye hekima alitoa
matamshi juu ya msemo huo. Hivi ndivyo alivyosema,
“Historia pekee ndiyo itakayothibitisha ukweli wa msemo
huo.” Mtu huyo alisema kweli. Watu wote walio wakuu kweli
wa historia wamekuwa watumishi. Hao waliodai kutumikiwa;
hao waliowatesa watu; hao waliotafuta sikuzote kuwa
wakubwa, wameishia katika aibu. Hata walio matajiri sana
wamehukumiwa na Mungu wakati hawakutumia mali yao
vizuri. Lakini angalia katika historia na utaona ya kwamba
wale waliokuwa wakuu kweli walikuwa ni wale
waliowatumikia wengine. Historia haiwezi kamwe kuwasifu
wale ambao walitendewa mengi, lakini daima itawasifu wale
waliowafanyia mengi wengine. Sasa hebu na tutumie jambo
hilo kwetu. Hata kama vile Mwana wa Adamu asivyokuja
kutumikiwa, bali kutumika, vivyo hivyo sisi nasi tunapaswa
kufuata mfano huo. Mwangalie anapoinama kwenye miguu ya
wale mitume na kuitawadha miguu yao iliyochoka na michafu.
Yeye alisema, “Hamjui sasa nifanyalo, lakini mtafahamu
baadaye. Lakini mnaloniona Mimi nikifanya, mnapaswa
kulifanya pia.” Yeye alifanyika mtumishi kusudi kwamba

Mungu apate kumwinua juu kuliko vitu vyote. Na siku moja
katika hukumu ya watakatifu tutamsikia Yeye akisema,
“Vema, MTUMWA mwema na mwaminifu, ingia katika furaha
ya Bwana.” Ni vigumu kuwa mtumwa daima. Lakini wale
wanaotumika na kutaabikia wengine siku moja wataketi
pamoja Naye katika kiti Chake cha enzi. Litakuwa jambo la
thamani kuliko yote, wakati huo. “Na tumtumikie Bwana,
tangu mapambazuko hata machweo ya jua, Na tuzungumze
kuhusu upendo Wake wote wa ajabu na huruma Zake, Na
hapo maisha yote yatakapokwisha na kazi zetu duniani
zimekwisha, Na majina yaitwapo kule juu nitakuweko.”

“Naijua imani yako.” Sasa Yeye hasemi hapa kama
alivyoliambia kanisa huko Pergamo, “unaishika imani
YANGU.” Yeye haneni kuhusu imani Yake sasa, lakini
anawasifu kwa ajili ya uaminifu wao. Na anapofanya jambo
hilo anataja pia ‘subira’ yao. Sasa uaminifu na subira
huambatana pamoja. Kwa kweli subira ni matokeo ya
uaminifu, kwa maana Yak. 1:3 inasema, “Kujaribiwa kwa
imani yenu huleta saburi.” Hakuna katakata njia nyingine ya
kupata subira. Haina budi kuja kwa kujaribiwa kwa imani
yetu. Rum. 5:3, “Dhiki kazi yake ni kuleta saburi.” Jinsi Mungu
anavyothamini sana kuimarishwa kwa subira yetu inaonekana
katika Yak. 1:4, “Saburi na iwe na kazi kamilifu, mpate kuwa
wakamilifu na watimilifu bila kupungukiwa na neno.”
Mapenzi ya Mungu kwetu ni Ukamilifu. Na huo ukamilifu ni
subira_kumngojea Mungu na kumngoja Mungu. Hii ndiyo njia
ya kuumba tabia. Jinsi Mungu alivyowasifu sana watakatifu
hawa wa zile Zama za Giza. Wenye saburi kama ya wana-
kondoo wakiongozwa machinjioni, walimtumikia Mungu kwa
upendo, uaminifu. Hayo tu ndiyo waliyotaka maishani,
kumtumikia tu Bwana wao. Jinsi thawabu yao itakavyokuwa
kubwa.

“Nayajua matendo yako; tena kwamba matendo yako ya
mwisho yamezidi yale ya kwanza.” Hili bila shaka lina maana
sana. Wakati giza la wakati huo lilipoongezeka; wakati orodha
ya heshima ya wafia imani ilipozidi kuwa ndefu siku kwa siku,
walifanya kazi kwa juhudi zaidi, walitumika zaidi, na imani
yao ikaongezeka. Ilikuwa ni huzuni jinsi gani kwamba katika
Wakati wa Efeso upendo ulififia. Na kweli hakuna kitu
kilichosemwa juu ya kuongezeka kwa taabu ya upendo katika
zile nyakati nyingine; lakini katika wakati huu, katika wakati
ulio na giza sana kuliko nyakati nyingine zote, wao
walimtumikia hata na zaidi. Ni somo la jinsi gani hilo. Hakuna
kukoma kwa huduma hii ya neema ya kumpenda Bwana,
lakini zaidi ni kuongezeka kwake. Hiyo ndiyo siri. Hebu adui
ajaribu kupinga utumishi wetu kwa Bwana_jibu letu ni
kuongezeka huduma. Wakati waliodhaifu wanapolia kwa hofu,
huo ndio wakati wa kupiga makelele ya ushindi.

“Nayajua matendo yako; tena kwamba matendo yako ya
mwisho yamezidi yale ya kwanza.” Sasa kama vile
tulivyokwisha kusema, wakati huu unaitwa Zama za Giza kwa
sababu ulikuwa kweli ndio wakati uliokuwa wa giza sana
katika historia yote. Ulikuwa wakati wa Papa Inosenti III
aliyedai ya kwamba yeye ndiye “aliye badala ya
Kristo_mfalme mkuu juu ya kanisa na dunia,” aliyeanzisha
BARAZA KUU LA KUHUKUMU WAAMINI ambalo chini ya
uongozi wake lilimwaga damu nyingi zaidi kuliko katika
wakati mwingine wo wote isipokuwa katika wakati wa yale
Matengenezo. Ulikuwa ni wakati wa uasherati, utawala wa
malaya. Sagarius III alikuwa na malaya wake na “aliijaza
kwaya ya papa na hawara na wana wa haramu na kuifanya
ikulu ya papa kuwa pango la wanyang’anyi.” Anastazia III
alikabwa koo mpaka akafa na Marozia ambaye alikuwa
kahaba wa Sagarius. Yohana wa XI alikuwa mwana wa
haramu wa Marozia. Yohana XII alikuwa mjukuu wa Marozia
naye “aliwanajisi wajane na mabikira na aliuawa akiwa
kwenye tendo la uzinzi na mume wa huyo mwanamke
aliyekuwa ameghadhabika sana.” Ulikuwa ni wakati wa
Mafarakano ya Kipapa kwa kuwa serikali mbili za mapapa
(moja ikitawala kutoka Avignon na hiyo nyingine kutoka
Rumi) walilaaniana na kupigana wao kwa wao. Mapapa hawa
hawakuwa tu na hatia ya matendo mabaya ya uzinzi (wakizaa
chungu mbovu ya watoto haramu, wakifanya ulawiti nk.)
lakini walikuwa na hatia ya kuuza vyeo vya ukuhani kwa
wazabuni waliolipa pesa nyingi zaidi.

Ulikuwa ni wakati ambapo nuru iliendelea kumeka kidogo
sana, hata hivyo hao waamini wachache walitaabika kwa bidii
zaidi wakati giza likizidi kuongezeka mpaka kuelekea mwisho
wa wakati huo wengi waliinuka wakijaribu kuleta
matengenezo. Juhudi zao zilikuwa motomoto hivi kwamba
hata waliandaa njia kwa ajili ya matengenezo yaliyokuwa
yanakuja. Kwa hiyo kama vile Neno linavyosema kuhusu
wakati huo, “matendo yako ya mwisho (mwisho wa wakati
huo) yamezidi ya kwanza.”

Neno, Thiatira, lina maana mbalimbali ambazo kati ya
hizo mojawapo ni “Dhabihu ya Daima.” Kwa wengi hii
inaaminiwa kuwa ni unabii kuhusu matumizi ya Misa
ambayo ni kutolewa kwa daima kwa dhabihu ya Kristo. Hilo
ni wazo zuri sana, lakini linaweza pia kumaanisha dhabihu
ya daima katika maisha na taabu za waamini wa kweli wa
Bwana.

Hakika hawa watakatifu wa Thiatira walikuwa ndio
malimbuko ya zao, waliojaa Roho Mtakatifu na imani,
walioumbwa watende matendo mema, wakionyesha sifa Zake,
wakiacha kuthamini maisha yao wenyewe, lakini kwa furaha
wakitoa yote waliyo nayo kama dhabihu impendezayo Bwana.

KEMEO

Ufu. 2:20, “Lakini nina neno juu yako, maadamu
wamridhia (kuchukuana na) yule mwanamke Yezebeli, yeye
ajiitaye nabii na kuwafundisha watumishi wangu na
kuwapoteza, ili wazini na kula vitu vilivyotolewa sadaka kwa
sanamu.”

Sasa mkiwa mmeshikilia aya hii nawataka mshuke chini
kwenye aya ya 23 na mwone udhihirisho wa kweli kuu
niliyokuwa nikiwaletea wakati huu wote. “Nami nitawaua
watoto wake kwa mauti. Na makanisa yote watajua ya kuwa
Mimi Ndiye achunguzaye viuno na mioyo.” Kila wakati
nimekuwa nikisema ya kwamba kwa kweli kuna makanisa
mawili, ingawa Roho ananena na yote mawili katika kila
wakati, kana kwamba yalikuwa ni moja. Hapa imesemwa
dhahiri ya kwamba kuna makanisa, na inaelezea wazi pia
kwamba baadhi ya makanisa hayo kwa hakika kabisa
HAYAJUI ya kwamba Yeye Ndiye achunguzaye viuno na
mioyo. Yeye atawathibitishia ya kwamba jambo hilo ni kweli.
Haya basi, hayo makanisa ni yapi yasiyojua kweli hii?
Bila shaka ni lile kundi la mzabibu wa uongo kwa sababu
waamini wa kweli hakika wanajua ya kwamba hukumu
huanzia katika nyumba ya Mungu, nao wakiwa wacha
Mungu, wanajichunguza wasije wakahukumiwa.

Sasa kwa nini Mungu anayaita makanisa haya ni
makanisa Yake hata ingawa wao ni mzabibu wa uongo?
Ukweli wa mambo ni kwamba wao ni Wakristo. Lakini wao
si Wakristo wa Roho. Wao ni Wakristo wa mwilini. Wao
wanalichukua Jina hilo bure. Marko 7:7, “Nao waniabudu
bure, wakifundisha mafundisho yaliyo maagizo ya
wanadamu.” Lakini kweli wao ni Wakristo kwa kuwa ni kitu
gani kingine tena wangeweza kuwa? Mwislamu ni Mwislamu.
Hiyo ndiyo dini yake haidhuru anaiishije kwa sababu yeye
anakubaliana kwa akili na yale Kurani inayofundisha. Vivyo
hivyo Mkristo ni Mkristo mradi tu yeye anakubaliana na
ukweli kwamba Yesu ni Mwana wa Mungu, aliyezaliwa na
bikira, alisulibishwa na akafa na akafufuka tena, ya kwamba
Yeye ndiye Mwokozi wa wanadamu, nk. (Kwa kweli katika
Wakati wa Laodikia kutakuweko na wale wanaojiita Wakristo
kwa sababu ati wanakubaliana na sifa nzuri za Yesu, huku
wakijiwekea haki ya kuukana Uungu Wake. Wakristo wa
Kisayansi wamefanya jambo hilo tayari pamoja na watu
wengi ambao wanahubiri Injili ya kijamii). Yeye ni Mkristo
wa jina na ni mfuasi wa kanisa. Lakini yeye si mwamini WA
KWELI ama mwamini wa Kiroho. Mwamini wa namna hiyo
ni yule ambaye amebatizwa katika mwili wa Kristo na ni
mshiriki Wake. Lakini hata hivyo, ni jambo ambalo liko
katika kanuni ya Mungu kwamba magugu yakue pamoja na

ngano wala yasing’olewe. Hiyo ni amri ya Mungu. Siku yao ya
kufungwa matita-matita na kuchomwa moto inakuja; lakini
bado haijaja.

Kwa hiyo Roho ananena na kundi hili lililochanganyikana.
Kwa upande mmoja Yeye anasifu, na kwa upande mwingine
anakemea. Amesema yaliyo heri kwa mwamini wa kweli. Sasa
Yeye anaonya yale ule mzabibu wa uongo unayopaswa
kufanya kama utasimama uhesabiwe haki mbele za Bwana.

YULE MWANAMKE YEZEBELI

Mtume Yakobo alituonyesha njia ambayo dhambi hupitia.
Yak. 1:14-15, “Lakini kila mmoja hujaribiwa na tamaa yake
mwenyewe huku akivutwa na kudanganywa. Halafu ile tamaa
ikiisha kuchukua mimba huzaa dhambi, na ile dhambi ikiisha
kukomaa huzaa mauti.” Sasa hiyo ndiyo picha hasa ya yale
yanayotukia katika nyakati za kanisa. Kwa kuwa dhambi
haikuanza katika kitu cho chote ila hisia tu, kwa hiyo mauti
kwa kanisa ilianza na matendo rahisi, na yasiyotambulikana
sana ya Wanikolai. Kutoka matendo yakawa fundisho. Kutoka
kwenye fundisho yalizikamata nguvu za serikali na kuingiza
upagani. Sasa katika wakati huu linaenda kwa nabii wake
mwenyewe (mwalimu) na kwa hiyo linaendelea kusafiri mpaka
litakapojikuta kwenye ziwa la moto, kwa maana huko ndiko
litakakoishia, katika ile mauti ya pili.

Sasa malalamiko yote ya Mungu dhidi ya wakati huu wa
nne yanaonekana katika lawama Zake juu ya nabii huyu wa
kike, Yezebeli. Na ili kufahamu ni kwa nini hasa Yeye
anamlaumu namna hiyo, itatubidi kuchunguza historia yake
katika Biblia na wakati tutakapoona yale aliyofanya kule
nyuma, tutajua yale yanayoendelea wakati huu.

Jambo la kwanza na lililo muhimu sana tunalojifunza juu
ya Yezebeli ni kwamba yeye SI binti wa Ibrahimu, wala
kuingizwa kwake katika makabila ya Israeli hakukuwa
kuingizwa kwa kiroho kama kule kuingizwa kwake Ruthu,
yule Mmoabi. La bwana. Mwanamke huyu alikuwa binti Wa
Ethbaali, mfalme wa Sidoni (I Wafalme 16:31), ambaye alikuwa
kuhani wa Astarte. Yeye alinyakua ufalme kwa kumwua
Felesi, aliyemtangulia. Kwa hiyo tunaona mara moja ya
kwamba yeye alikuwa binti wa mwuaji. (Hii bila shaka
inatukumbusha juu ya Kaini.) Na namna alivyokuwa sehemu
ya Israeli si kwa kupitia njia za kiroho ambazo Mungu alikuwa
ameamuru kwa ajili ya kuwaingiza Mataifa; lakini aliingia
kwa KUOLEWA na Ahabu, mfalme wa yale makabila kumi ya
Israeli. Sasa muungano huu kama tulivyoona haukuwa wa
Kiroho; ulikuwa wa kisiasa. Na hivyo mwanamke huyu
aliyekuwa amezama katika ibada za sanamu hakuwa na
shauku hata kidogo ya kuwa mwabudu wa Mungu Mmoja aliye

wa Kweli, bali badala yake alikuja ameyakinia kuwageuza
Israeli wamwache Bwana. Sasa Israeli (yale makabila kumi,)
tayari walikuwa wamejua ni nini kuabudu ndama wa
dhahabu, bali walikuwa bado hawajajiuza kwa ibada za
sanamu, kwa maana Mungu aliabudiwa na torati ya Musa
ilikubaliwa. Bali tangu wakati wa Ahabu alipomwoa Yezebeli,
ibada za sanamu ziliendelea katika mtindo wa kutisha mno.
Ilikuwa ni wakati huu mwanamke huyu alipokuwa kuhani
mwanamke katika mahekalu ambayo alimjengea Astarte
(Vinasi) na Baali (mungu jua) ambapo Israeli walifikia upeo wa
hatari sana katika maisha yao.

Tukiwa tumeshikilia jambo hili moyoni tunaweza sasa
kuanza kuona kile ambacho Roho wa Mungu anaelezea katika
wakati huu wa Thiatira. Hiki hapa.

Ahabu akamwoa Yezebeli naye alifanya jambo hilo kama
werevu wa kisiasa kuimarisha ufalme wake na kuulinda.
Hivyo ndivyo kanisa lilivyofanya kabisa wakati lilipoolewa
chini ya Konstantino. Wote waliungana kwa sababu za kisiasa,
ingawa waliingiza hali ya kiroho ndani yake. Sasa hakuna mtu
anayeweza kunifanya nisadiki kwamba Konstantino alikuwa
Mkristo. Yeye alikuwa mpagani mwenye yale yaliyoonekana
kama mapambo ya Kikristo. Alichora misalaba myeupe
kwenye ngao za askari. Alikuwa mwanzilishi wa Mashujaa wa
Columba. Aliweka msalaba juu ya mnara uliochongoka wa Mt.
Sofia na hapo akaanzisha mapokeo.

Wazo alilokuwa nalo Konstantino lilikuwa kuwaleta watu
wote pamoja, wapagani, Wakristo wa jina na Wakristo wa
kweli. Na kwa kitambo kidogo ilionekana kana kwamba
angefanikiwa kwa maana waamini wa kweli walikuja kuona
kama wangeweza kuwarudisha wale waliokuwa wameondoka
kwenye Neno. Walipoona ya kwamba hawangeweza
kuwarudisha kwenye ile kweli, walilazimika kutengana na
hilo shirika la kisiasa. Ndipo walipofanya hivyo, waliitwa
wazushi na wakateswa.

Hebu niseme papa hapa ya kwamba tunalo jambo lile lile
likiendelea sasa hivi. Watu wote wanaungana pamoja.
Wanaandika Biblia ambalo litamfaa kila mmoja iwe ni
Myahudi, Mkatoliki, ama Mprotestanti. Wao wana Baraza lao
wenyewe la Nikea bali wanaliita Baraza la Ekumeni. Na
unajua haya mashirika yote yanawapiga vita akina nani?
Yanawapiga vita Wapentekoste wa kweli. Simaanishi shirika
linaloitwa Pentekoste. Ninamaanisha wale ambao ni
Wapentekoste kwa sababu wamejazwa na Roho Mtakatifu nao
wana ishara na karama miongoni mwao kwa maana wao
wanatembea katika kweli.

Wakati Ahabu alipomwoa Yezebeli kwa sababu za kisiasa
yeye aliuza haki yake ya mzaliwa wa kwanza. Ukijiunga na

shirika fulani basi unauza haki yako ya mzaliwa wa kwanza,
ndugu, amini usiamini. Kila kundi la Kiprotestanti lililowahi
kutoka kisha likarudi huko huko lilikotoka waliuza haki zao
za mzaliwa wa kwanza, na unapouza haki yako ya mzaliwa wa
kwanza, wewe ni kama tu Esau_unaweza kulia na kutubu
utakavyo, bali haitakufaa kitu. Kuna jambo moja tu
unaloweza kufanya na hilo ni, “Tokeni kwake, enyi watu
wangu, na mwache kuzishiriki dhambi zake!” Sasa kama
hudhani ninasema kweli, hebu jibu tu swali hili moja. Kuna
mtu ye yote aishiye anayeweza kuniambia ni kanisa gani ama
ni tukio gani la Mungu lililopata kuwa na ufufuo na likapata
kurudi baada ya kuunda shirika na kufanyika madhehebu?
Someni historia zenu. Huwezi kupata moja_hata moja.

Ilikuwa ni saa ya usiku wa manane kwa Israeli wakati
walipojiunga na ulimwengu na kuacha ya Kiroho kuendea yale
ya kisiasa. Ilikuwa ni saa ya usiku wa manane kule Nikea
wakati kanisa lilipofanya jambo lile lile. Ni saa ya usiku wa
manane sasa ambapo makanisa yanaungana.

Basi wakati Ahabu alipomwoa Yezebeli alimruhusu
kuchukua fedha za serikali na kujenga majumba mawili
makubwa sana ya kuabudia ya Astarte na Baali. Lile
alilojengewa Baali lilikuwa kubwa vya kutosha kwa Israeli
wote kuja na kuabudia hapo. Na wakati Konstantino na kanisa
walipofanya arusi yeye alilipatia kanisa majengo, na
kutengeneza madhabahu na sanamu, na akaunda serikali ya
kanisa ambayo tayari ilikuwa inaumbika.

Wakati Yezebeli alipoungwa mkono na nguvu za serikali
aliwalazimisha watu dini yake na akawaua manabii na
makuhani wa Mungu. Hali ilikuwa mbaya sana hata Eliya,
mjumbe wa siku yake, alifikiria alikuwa ndiye peke yake
aliyebakia; bali Mungu alikuwa na wengine 7,000 ambao
walikuwa bado hawajampigia magoti Baali. Na sasa hivi kule
nje kati ya hayo madhehebu ya Wabatisti, Wamethodisti,
Wapresbiteri, nk., kuna baadhi yao watakaotoka na kumrudia
Mungu. Nataka mjue mimi sipambani, sasa, na sijawahi
kupambana na watu. Ni madhehebu_taratibu ya shirika
ambayo ninapambana nayo. Mimi sina budi kuipinga kwa
sababu Mungu anaichukia.

Sasa hebu na tusimame kwa dakika moja hapa turudie
kuelezea kile tulichoelezea juu ya ibada kule Thiatira. Nilisema
ya kwamba wao walimwabudu Apolo, (ambaye alikuwa mungu
jua) pamoja na mfalme. Sasa huyu Apolo aliitwa ‘mkinga
maovu.’ Aliwakingia watu maovu. Aliwabariki na alikuwa
mungu halisi kwao. Ilidaiwa aliwafundisha watu. Alielezea
habari za ibada, na taratibu za hekalu, ibada kwa miungu, juu
ya kutoa dhabihu na kuhusu mauti na uzima baada ya kufa.
Jinsi alivyotenda haya ilikuwa ni kwa kupitia kwa nabii wa
kike aliyeketi amelala fofofo juu ya kiti cha miguu mitatu. Loo!

Mnaliona? Huyu hapa huyo nabii wa kike anayeitwa Yezebeli
naye anawafundisha watu. Na mafundisho yake yanawapotosha
watumishi wa Mungu na kuwafanya wafanye uasherati. Sasa
uasherati maana yake ni ‘ibada ya sanamu.’ Hiyo ndiyo maana
yake ya kiroho. Ni muungano haramu. Muungano wa Ahabu na
muungano wa Konstantino yote miwili ilikuwa haramu. Wote
wawili walifanya uzinzi wa kiroho. Kila mwasherati ataishia
kwenye ziwa la moto. Mungu alisema hivyo.

Haya basi, mafundisho ya Kanisa Katoliki (kanisa ni
kiumbe cha kike, ni mwanamke) linakana Neno la Mungu. Papa
ambaye ni Apolo mwenyewe kwa mtindo wa kisasa
amewafundisha watu kujiunga na sanamu. Kanisa la Kirumi
sasa limekuwa nabii wa kike wa uongo kwa watu kwa maana
limeliondoa Neno la Mungu kutoka kwa watu na kutoa mawazo
yake lenyewe juu ya jambo la msamaha wa dhambi, jambo
linaloleta baraka za Mungu; na makasisi wamefikia kiwango
cha kusema kwa mkazo kabisa kwamba wanayo mamlaka si
katika maisha tu bali pia katika mauti. Wanafundisha wao
wenyewe ya kwamba kuna pegatore, lakini huwezi kupata kitu
hicho katika Neno. Wanafundisha ya kwamba maombi na misa
na pesa zitakutoa pegatore kukuingiza mbinguni. Utaratibu
wote ambao una msingi kwenye mafundisho yake ni wa uongo.
Haupo katika msingi wa kweli wa ufunuo wa Mungu katika
Neno Lake bali umekaa kwenye mchanga unaotembea
unaozama wa uongo wake wa kishetani.

Kanisa lilienda moja kwa moja kutoka kwenye utaratibu
likawa madhehebu kisha likayaendea mafundisho ya uongo.
Hiyo ni kweli. Wakatoliki wa Kiroma hawaamini ya kwamba
Mungu yuko katika Neno Lake. La bwana. Kama
wangaliamini ingewabidi kutubu na kurudi, bali wao
wanasema Mungu yuko katika kanisa Lake. Hilo lingeifanya
Biblia kuwa ni historia ya Kanisa Katoliki. Sivyo ilivyo.
Angalia tu kile waliloufanyia ubatizo wa maji. Waliuondoa
kutoka kuwa Ubatizo wa Kikristo na kuufanya wa kipagani
wa vyeo. Hebu niwaelezeni kuhusu tukio nililolipata kwa
kasisi fulani wa Kikatoliki. Msichana fulani ambaye nilikuwa
nimembatiza wakati mmoja aligeuka akawa Mkatoliki, kwa
hiyo huyo kasisi alitaka kunihoji mimi kumhusu yeye.
Akaniuliza alibatizwa kwa ubatizo wa namna gani.
Nikamwambia nilimbatiza katika Ubatizo wa Kikristo ambao
ndio tu wa aina yake uliokuweko nijuavyo mimi. Nilikuwa
nimemzika katika maji katika Jina la Bwana Yesu Kristo.
Huyo kasisi aliniambia kwamba wakati mmoja Kanisa
Katoliki lilifanya hivyo. Papo hapo nikamwuliza ni lini Kanisa
Katoliki lilifanya hivyo, kwa maana nimesoma historia zao
nami sikuweza kupata alilosema. Akaniambia ya kwamba
ulipatikana katika Biblia, na ya kwamba Yesu alikuwa
ameunda utaratibu wa Kanisa Katoliki. Nikamwuliza kama

yeye alifikiria Petro alikuwa hasa ndiye papa wa kwanza. Yeye
akasema kwa mkazo ya kwamba Petro alikuwa papa wa
kwanza. Nikamwuliza kama ati misa ziliendeshwa katika
Kilatini kusudi ihakikishwe kwamba hazina makosa na
hazingebadilika kamwe. Akasema hiyo ilikuwa ni kweli.
Nikamwambia ya kwamba mimi nalifikiria wao walikuwa
wametangatanga mbali sana na waliyokuwa nayo hapo
mwanzo, nikamjulisha ya kwamba kama kweli Kanisa
Katoliki liliamini Kitabu cha Matendo, basi mimi nilikuwa
Mkatoliki wa mtindo wa kale. Akaniambia ya kwamba Biblia
ilikuwa ni kumbukumbu la Kanisa Katoliki na ya kwamba
Mungu alikuwa katika kanisa. Sikukubaliana naye kwa maana
Mungu yuko katika Neno Lake. Mungu na aonekane kuwa
amin na kila mtu mwongo. Kama ukiondoa ama kuongeza
katika Kitabu hicho, Mungu ameahidi ya kwamba
atawaongezea mapigo wale wanaoongeza na ataondoa sehemu
yao kutoka kwenye Kitabu cha Uzima kama wakithubutu
kuondoa kutoka kwake. Ufu. 22:18,19.

Hebu nionyeshe jinsi Kanisa Katoliki la Kirumi
linavyoamini ya kwamba Mungu yuko katika kanisa badala ya
kuwa katika Neno. Hapa pana maneno yaliyotolewa kwenye
kitabu cha kumbukumbu habari za kila siku cha Papa Yohana
wa 23. “Uzoefu wangu katika miaka hii mitatu kama Papa,
tangu nilipokubali ‘katika hofu na kutetemeka’ utumishi huu
katika utii halisi kwa mapenzi ya Bwana, niliyokabidhiwa
kwa njia ya Baraza Takatifu la Makadinali lilipokutanika
kisiri, unashuhudia msemo huu na ni sababu ya kuvutia na ya
kunidumisha mimi kuwa mwaminifu kwake; kumtumaini
Mungu kabisa, katika yale yote yanayohusu wakati uliopo, na
utulivu mkamilifu kuhusu mambo ya usoni.” Papa huyu
anasema ya kwamba Mungu alinena kupitia kwenye kanisa
akifunua mapenzi Yake. Ni uongo jinsi gani. Mungu yuko
katika Neno Lake Naye hunena kwa Neno akiyafunua mapenzi
Yake. Yeye amesema pia ya kwamba aliweka tumaini kamilifu
katika neno la wanadamu na hapo akalitii kwa utulivu.
Linasikika ni zuri sana bali ni uongo sana. Kama tu ule
upotovu katika Bustani ya Edeni.

Sasa hebu na tufungue hapa katika Ufu. 17 na tumwone
mwanamke huyu, kanisa, ambaye anaishi kwa nabii za uongo
na si kwa Neno la Mungu. Katika aya ya 1 Mungu anamwita
kahaba mkuu. Kwa nini yeye ni kahaba? Kwa sababu yeye
yuko kwenye ibada za sanamu. Yeye amewanasa watu katika
jambo lile lile. Dawa ya ibada za sanamu ni nini? Neno la
Mungu. Kwa hiyo mwanamke huyu ni kahaba kwa sababu
ameliacha Neno. Huyo hapo ameketi juu ya maji mengi,
ambayo maana yake ni makutano ya watu. Hili kweli halina
budi kuwa ni lile kanisa la uongo kwa sababu kanisa la Mungu
ni dogo_nao waionao ni wachache.

Tazama jinsi alivyo mbele za macho ya Mungu, haidhuru
anaonekana ni mzuri sana vipi kwa watu na jinsi anavyosikika
ni wa kifalsafa. Yeye ni mchafu na amelewa kwa uasherati
wake. Sasa yeye alikuwa amelewa kwa damu ya wafia imani.
Kama tu vile Yezebeli aliyewaua manabii na makuhani na
kuwaangamiza watu wa Mungu ambao hawangesujudu na
kumwabudu Baali. Na hivyo ndivyo hasa Kanisa Katoliki
lilivyofanya. Wao waliwaua hao ambao hawangetii utawala
wa kipapa. Wale waliotaka Neno la Mungu badala ya maneno
ya watu waliuawa, mara nyingi kwa njia za kikatili. Lakini
kanisa hili ambalo lilishughulika na mauaji lilikuwa lenyewe
limekufa na halikujua. Hamkuwemo na uhai ndani yake wala
hamna ishara zilizopata kufuatana nalo.

MUDA WA KUTUBU

Ufu. 2:21; “Nami nimempa muda ili atubu, wala hataki
kuutubia uzinzi wake.” Unajua ya kwamba kanisa hili kweli
lilikuwa katili kuliko Ahabu? Unajua ya kwamba yeye alitubu
kwa kitambo kidogo na kuenenda kwa unyenyekevu mbele za
Mungu? Huwezi kusema jambo hilo kuhusu Kanisa Katoliki la
Kirumi. La bwana. Halijatubu kamwe na kwa ukaidi
limemwangamiza ye yote na wote waliojaribu kulisaidia
kutubu. Hiyo ni historia. Sasa Mungu aliendelea kuinua si
wajumbe tu kwa kila wakati bali aliinua wasaidizi wazuri
sana kwa ajili ya hao wajumbe. Aliupa kila wakati watu
wazuri sana wa Mungu nao wakafanya kila walichoweza
kulirudisha kanisa kwa Mungu. Mungu hakika alilipa nafasi
na msaada lipate kutubu. Liliwahi kutubu na kuonyesha
limetubu kwa matunda yake? La bwana. Halijafanya hivyo na
halitafanya hivyo. Limelewa. Limepoteza hisi zake katika
mambo ya kiroho.

Sasa msibabaike na kuanza kufikiri ya kwamba Kanisa la
Kirumi limetubu kwa kuwaua watakatifu ati kwa sababu
linajaribu kuungana na Waprotestanti kwa kufanya kanuni
zake za imani zichukuane na Kanuni za Imani za
Kiprotestanti. Halijaomba msamaha hata wakati mmoja na
kusema lilikosa kwa mauaji yake ya umati mkubwa wafu.
Wala halitatubu. Na haidhuru hata lionekane pole na jema
namna gani katika wakati uu huu, hata hivyo bado litainuka
lipate kuua, kwa maana kuua kunakaa kwenye moyo wake
mwovu na usiotubu.

HUKUMU IMETOLEWA DHIDI YA YULE KAHABA

Ufu. 2:22-23,”Tazama, nitamtupa juu ya kitanda, na hao
wazinio pamoja naye, wapate dhiki kubwa wasipotubia
matendo yao; nami nitawaua watoto wake kwa mauti. Na



WAKATI WA KANISA LA THIATIRA 225

makanisa yote watajua ya kuwa Mimi Ndiye achunguzaye
viuno na mioyo. Nami nitampa kila mmoja wenu kwa kadiri ya
matendo yake.”

Ati nini? Ato mwanamke huyu ana watoto? Naye ni
kahaba? Kama hivyo ndivyo ilivyo ya kwamba yeye alipata
watoto kwa ukahaba wake basi hana budi kuchomwa moto
kama vile Neno lilivyosema. Hiyo ni kweli kabisa. Huo ndio
mwisho wake kwa maana ataungua kwa moto. Mwisho wake
ni ziwa la moto. Lakini simama na ukafikirie kidogo juu ya
watoto hawa. Mwanamke ndiye anayezaa watoto. Ni dhahiri
ya kwamba mwanamke huyu alikuwa na watoto waliotoka
kwake lakini walifanya jambo lile lile alilolifanya. Nionyeshe
kanisa hata moja liliwahi kutoka kwenye shirika ambalo
halikurudi moja kwa moja tena huko. Hakuna hata moja. Hata
moja. Waluteri walitoka kisha wakaunda madhehebu
wakarudi kule kule na leo hii wao ni kidole na pete katika
pilikapilika za ekumeni. Wamethodisti walitoka kisha
wakarudi kuunda madhehebu moja kwa moja. Wapentekoste
walitoka kisha wakaunda madhehebu moja kwa moja.
Kutakuwa na kutoka kwingine, na Mungu asifiwe hawataunda
madhehebu warudi kule kwa sababu wanajua kweli. Kundi
hilo litakuwa bibi-arusi wa siku za mwisho.

Sasa imesemwa hapa ya kwamba huyo kahaba alikuwa na
watoto. Sasa walikuwa ni nani? Walikuwa ni mabinti, kwa
maana walikuwa ni makanisa kama yeye tu alivyo. Sasa hapa
pana jambo la kuvutia sana. Yezebeli na Ahabu walikuwa na
binti. Binti huyo aliolewa na Yehoramu mwana wa
Yehoshafati na katika 2 Wafalme 8:16 inasema ya kwamba
“Yehoramu alienda katika njia za baba mkwe wake.” Yeye
aliingia moja kwa moja katika ibada ya sanamu kwa ndoa hii.
Aliiingiza Yuda inayomcha Mungu na inayomwabudu Mungu
katika ibada ya sanamu. Hivyo ndivyo hasa haya makanisa
washirika yote yalivyofanya, kama tu nilivyowaelezea. Wao
wanaanza katika ile kweli kisha wanafunga ndoa na
madhehebu na wanaacha Neno wachukue mapokeo, kanuni za
imani nk. Sasa hebu niwaelezee jambo hili. Katika Ebr. 13:7
inasema, “Watiini wao waliokuwa wakiwaongoza,
waliowaambia Neno la Mungu.” Neno ndilo linalotutawala, si
wanadamu. Sasa mwanamume kama mume ndiye kichwa cha
mwanamke. Yeye humtawala. Bali kanisa ni mwanamke, pia,
na mtawala wake ni Neno. Yesu ni Neno. Kama kanisa
likikataa Neno na kukubali uongozi mwingine ni mzinzi. Sasa
wewe nitajie kanisa moja ambalo halijaacha Neno na
kuchukua mapokeo na kanuni za imani. Yote ni mazinzi_
kama mama, kama binti.

Adhabu ya yule kahaba na watoto wake itakuwa ni nini?
Vema, itakuwa na vipengele viwili. Kwanza Yeye alisema,
“Nitamtupa kitandani.” Kulingana na sehemu ya mwisho ya

aya ya 22 itakuwa ni kitanda cha dhiki, ama ile dhiki kuu.
Hivyo ndivyo hasa alivyosema Yesu katika Mat. 25:1-13.
Kulikuwa na wanawali kumi. Watano walikuwa ni wenye
busara na watano walikuwa wapumbavu. Wale watano wenye
busara walikuwa na mafuta (Roho Mtakatifu) bali hao
wengine watano hawakuwa nayo. Wakati kelele iliposikika,
“Haya, Bwana Arusi yuaja,” iliwabidi wale watano
wapumbavu kukimbia wakitafuta mafuta huku wale watano
wenye busara wakaenda kwenye arusi. Hao watano
walioachwa nje waliachwa kwenye ile dhiki kuu. Hivyo ndivyo
itakavyotukia kwa wale wote ambao hawataenda kwenye
kunyakuliwa. Hilo ndilo litakalompata yule kahaba na binti
zake. Pili, inasema ya kwamba Yeye atawauwa kwa mauti ama
kama tafsiri halisi inavyosema, “Na wauawe kwa mauti.” Huu
ni msemo wa ajabu. Tunaweza kusema, “mtu na auawe kwa
kunyongwa, ama kwa umeme ama kwa njia fulani nyingine.”
Bali huu unasema, “Na wauawe kwa mauti.” Mauti yenyewe
ndiyo sababu ya kifo chao. Sasa nawatakeni mwone jambo hili
kwa dhahiri ili nichukue tena mfano wetu wa binti wa
Yezebeli akiolewa katika nyumba ya Yuda na hapo akiiingiza
moja kwa moja katika ibada za sanamu na kumfanya Mungu
awapeleke Yuda mautini. Hivyo ndivyo alivyofanya Balaamu,
pia. Kwa hiyo hapa alikuwepo Yezebeli na upagani wake.
Upande ule yuko Yuda akimwabudu Mungu ipaswavyo na
kuishi chini ya Neno. Kwa hiyo Yezebeli anamwoza bintiye
kwa Yehoramu. Mara jambo hilo litukiapo, Yehoramu
anawafanya watu kuwa waabudu sanamu. Mara hiyo ndoa
ilipofungwa Yuda akawa amekufa. Mauti ya kiroho ikaingia.
Mara kanisa la kwanza la Rumi lilipounda madhehebu,
lilikufa. Mara Waluteri walipounda madhehebu, mauti iliingia
nao wakafa. Wapentekoste walikuja mwishoni nao wakaunda
madhehebu. Roho akaondoka, hata ingawa wao hawaamini
jambo hilo. Bali aliondoka. Ndoa hiyo ilileta mauti. Ndipo
nuru ya Umoja wa Uungu ikaja. Wao wakaunda madhehebu
na wao pia wakafa. Ndipo baada ya moto wa Mungu kushuka
Mto Ohio katika mwaka wa 1933 ufufuo wa kuponya ulienea
ulimwenguni, bali haukuja kwa kupitia shirika lo lote. Mungu
alienda nje ya makundi ya Kipentekoste, nje ya shirika, na yale
atakayofanya katika siku za usoni yatakuwa nje ya shirika,
pia. Mungu hawezi kutenda kazi kwa kuwatumia wafu.
Anaweza kutenda kazi tu kwa kupitia washiriki WALIO HAI.
Hao washiriki walio hai wako nje ya Babiloni.

Kwa hiyo unaona, “Mauti” ama “Shirika” lilikuja, nalo
kanisa likafa, ama kulifanya dhahiri zaidi mauti ikafanya
makao mahali ambapo muda mfupi kabla yake ni UZIMA peke
yake ulitawala. Kama vile Hawa wa awali alivyosababisha
mauti kwa wanadamu vivyo hivyo hivi sasa madhehebu
yameleta mauti, kwa maana madhehebu ni matokeo ya mambo
mawili yanayopotoka, Unikolai na Ubalaamu, vinavyoenezwa

na nabii mke Yezebeli. Sasa, Hawa alipaswa kuchomwa moto
pamoja na yule nyoka kwa sababu ya tendo lao la kuchukiza
sana. Bali Adamu aliingilia kati, akamchukua upesi hivi
kwamba aliokoka. Bali wakati dini hii ya Kishetani
itakapopitia katika kipindi chote kizima cha nyakati,
hapatakuwa na mtu wa kuingilia kati, naye atachomwa moto
pamoja na mwenye kulipotosha, kwa maana yule kahaba na
watoto wake pamoja na mpinga Kristo na Shetani watatupwa
wote katika ziwa la moto.

Papa hapa nitakuwa nikijitangulia na labda napaswa
kuliacha jambo hili kwa ajili ya ujumbe juu ya wakati wa
mwisho, bali linaonekana ni sawa tu kuliingiza sasa kwa
maana linahusu kwa dhahiri sana madhehebu na kile
kitakachotukia kupitia kwayo. Nami nataka kuwaonya. Ufu.
13:1-18, “Kisha nikasimama juu ya mchanga wa bahari, na
nikaona mnyama akitoka katika bahari, mwenye pembe kumi,
na vichwa saba, na juu ya pembe zake ana vilemba kumi, na
juu ya vichwa vyake majina ya makufuru. Na yule mnyama
niliyemwona alikuwa mfano wa chui, na miguu yake ilikuwa
kama miguu ya dubu, na kinywa chake kama kinywa cha
simba; yule joka akampa nguvu zake na kiti chake cha enzi na
uwezo mwingi. Nikaona kimoja cha vichwa vyake kana
kwamba kimetiwa jeraha la mauti, na pigo lake la mauti
likapona. Dunia yote ikamstaajabia mnyama yule.
Wakamsujudu yule joka kwa sababu alimpa huyo mnyama
uwezo wake; nao wakamsujudu yule mnyama, wakisema, Ni
nani afananaye na mnyama huyu? Tena ni nani awezaye
kufanya vita naye? Naye akapewa kinywa cha kunena maneno
makuu, ya makufuru. Akapewa uwezo wa kufanya kazi yake
miezi arobaini na miwili. Akafunua kinywa chake amtukane
Mungu, na kulitukana Jina Lake, na maskani Yake, nao
wakaao mbinguni. Tena akapewa kufanya vita na watakatifu
na kuwashinda, akapewa uwezo juu ya kila kabila na jamaa na
lugha na taifa. Na watu wote wakaao juu ya nchi
watamsujudu, kila ambaye jina lake halikuandikwa katika
Kitabu cha Uzima cha Mwana-Kondoo, aliyechinjwa tangu
kuwekwa misingi ya dunia. Mtu akiwa na sikio na asikie. Mtu
akichukua mateka, atachukuliwa mateka. Mtu akiua kwa
upanga, atauawa kwa upanga. Hapa ndipo penye subira na
imani ya watakatifu. Kisha nikaona mnyama mwingine,
akipanda juu kutoka katika nchi; naye alikuwa na pembe
mbili mfano wa mwana-kondoo, akanena kama joka. Naye
atumia uwezo wote wa mnyama yule wa kwanza mbele yake.
Naye aifanya dunia na wote wakaao ndani yake wamsujudie
mnyama wa kwanza, ambaye jeraha lake la mauti lilipona.
Naye afanya ishara kubwa, hata kufanya moto kushuka
kutoka mbinguni uje juu ya nchi mbele ya wanadamu. Naye
awakosesha wale wakaao juu ya nchi, kwa ishara zile
alizopewa kuzifanya mbele ya huyo mnyama, akiwaambia

wakaao juu ya nchi kumfanyia sanamu yule mnyama,
aliyekuwa na jeraha la upanga naye akaishi. Akapewa kutia
pumzi katika ile sanamu ya mnyama, hata ile sanamu ya
mnyama inene, na kuwafanya hao wote wasioisujudu sanamu
ya mnyama wauawe. Naye awafanya wote, wadogo kwa
wakubwa, na matajiri kwa maskini, na walio huru kwa
watumwa, watiwe chapa katika mkono wao wa kuume, au
katika vipaji vya nyuso zao; tena kwamba mtu awaye yote
asiweze kununua wala kuuza, isipokuwa ana chapa ile, yaani,
jina la mnyama yule, au hesabu ya jina lake. Hapa ndipo penye
hekima. Yeye aliye na akili, na aihesabu hesabu ya mnyama
huyo; maana ni hesabu ya kibinadamu. Na hesabu yake ni mia
sita, sitini na sita.”

Sura hii inaonyesha nguvu za Kanisa Katoliki la Kirumi na
yale litakalofanya kwa kupitia kwenye shirika. Kumbuka huu
ndio ule mzabibu wa uongo. Acha utaje Jina la Bwana,
unafanya hivyo kwa uongo tu. Uongozi wake si wa Bwana bali
na Shetani. Hatimaye unaishia ambapo unatambulishwa na
mnyama kabisa. Yule kahaba akiketi juu ya mnyama
mwekundu sana inaonyesha kwa dhahiri nguvu zake ni za
mungu anayetumia nguvu (Shetani) na si Mungu wetu, Bwana
Yesu Kristo.

Katika aya ya 17 inaonyesha kwa mkazo ya kwamba yeye
atatwaa mamlaka kabisa juu ya uchumi wa dunia, kwa maana
hakuna mtu awezaye kununua wala kuuza bila yeye. Hili
linathibitishwa katika Ufu. 18:9-17 ambapo anaonyeshwa
akijihusisha na wafalme, watawala, wafanyi biashara, ambao
wote wana uhusiano na Rumi na biashara.

Katika Ufu. 13:14, tunapata kujua ya kwamba yule
mnyama anaeneza ushawishi wake kwa kupitia sanamu
aliyojengewa. Sanamu iliyojengwa ni baraza la ekumeni la
dunia nzima, ambamo makanisa yote yaliyounda madhehebu
yatakutanika pamoja na Wakatoliki wa Kirumi (hata sasa hivi
wanafanya hivyo.) Inawezekana kabisa muungano huu
utafanyika kusudi wakomeshe nguvu za ukomunisti. Lakini
kwa sababu ukomunisti kama vile Nebukadreza umeinuliwa ili
kuuunguza mwili wa yule kahaba, Rumi itashindwa na
kuangamizwa. Angalia kwamba kila mahali kanisa la Kirumi
lilipokwenda, ukomunisti ulifuata. Haina budi kuwa namna
hiyo. Na hebu niwaonye sasa, msifikiri Ukomunisti ndio adui
yenu pekee. La bwana. Ni Kanisa Katoliki pia, na hata na
zaidi.

Sasa hebu na tusome Ufu. 13:1-4, kisha tulinganishe haya
na Ufu. 12:1-5. Ufu. 13:1-4, “Kisha nikasimama juu ya mchanga
wa bahari, nikaona mnyama akitoka katika bahari, mwenye
pembe kumi na vichwa saba, na juu ya pembe zake ana
vilemba kumi, na juu ya vichwa vyake jina la makufuru. Na
yule mnyama niliyemwona alikuwa mfano wa chui, na miguu

yake ilikuwa kama miguu ya dubu, na kinywa chake kama
kinywa cha simba; yule joka akampa nguvu zake, na kiti chake
cha enzi na uwezo mwingi. Nami nikaona kimoja cha vichwa
vyake kana kwamba kimetiwa jeraha la mauti, na pigo lake la
mauti likapona. Dunia yote ikamstaajabia mnyama yule.
Wakamsujudu yule joka kwa sababu alimpa huyo mnyama
uwezo wake; nao wakamsujudu yule mnyama, wakisema, Ni
nani afananaye na mnyama huyu? tena ni nani awezaye
kufanya vita naye?” Ufu. 12:1-5, “Na ishara kuu ilionekana
mbinguni; mwanamke aliyevikwa jua, na mwezi ulikuwa chini
ya miguu yake, na juu ya kichwa chake taji ya nyota kumi na
mbili. Naye alikuwa ana mimba, akilia, hali ana utungu na
kuumwa katika kuzaa. Ikaonekana ishara nyingine mbinguni;
na tazama, joka kubwa jekundu, alikuwa na vichwa saba na
pembe kumi, na juu ya vichwa vyake vilemba saba. Na mkia
wake wakokota theluthi ya nyota za mbinguni, na kuziangusha
katika nchi. Na yule joka akasimama mbele ya yule
mwanamke aliye tayari kuzaa, ili azaapo, amle mtoto wake.
Naye akazaa mtoto mwanamume, yeye atakayewachunga
mataifa yote kwa fimbo ya chuma. Na mtoto wake
akanyakuliwa hata kwa Mungu, na kwenye kiti Chake cha
enzi.” Shetani na dini yake ya Kishetani wamo katika
wanyama hawa wawili. Katika Ufu. 14, yule mnyama aliyetiwa
jeraha la mauti lakini akaishi tena ni milki ya kipagani ya
Rumi ambayo iliangushwa na mashambulizi ya washenzi na
hapo ikapoteza nguvu zake za kitaifa. Bali ilizipata tena
kupitia Rumi ya papa. Mnaliona? Taifa lile lililotawala kwa
kuwavunjavunja wote na ambalo lilifanyika dola yenye nguvu
sana iliyopata kujulikana, hatimaye lilitiwa jeraha la mauti.
Nguvu zake za kitaifa kama kutawala kwa majeshi nk.
zilikwisha. Bali chini ya Konstantino liliishi tena, kwa maana
Rumi ya papa imepenyeza kila mahali duniani, na nguvu zake
hazina kikomo. Inawatumia wafalme na wafanyi biashara na
katika nguvu zake hatari za kidini na za kifedha inatawala
kama mungu mke wa wakati huu wa sasa. Hiyo pia ndiyo yule
joka aliyesimama apate kumla mtoto mwanamume. Herode
alijaribu kumwua Bwana Yesu Kristo na akashindwa. Baadaye
Yesu alisulubiwa na askari wa Kirumi, bali sasa
amenyakuliwa hata kwenye kiti cha enzi.

Sasa pamoja na yale ambayo nimesema sasa hivi,
kumbukeni lile ono la Danieli. Sehemu ya mwisho ya ile
sanamu, milki ya mwisho ya ulimwengu ilikuwa kwenye
miguu. Hiyo ilikuwa chuma na udongo. Angalia kwamba kile
chuma ni dola ya Kirumi. Bali sasa si chuma kitupu tena.
Udongo umechanganyika ndani yake. Hata hivho ipo pale na
inatawala shughuli za dunia katika mataifa ya kidemokrasia
na yale yaliyozidi katika kutawala kwa mabavu. Kanisa la
Kirumi liko katika kila taifa. Limechanganyikana na hayo
yote.

Hebu niwape kitu fulani kidogo juu ya chuma na udongo.
Mnakumbuka wakati Khrushchev alipogonga meza kwa kiatu
chake kwenye U.M.? Vema, kulikuweko na mataifa matano ya
mashariki hapo na matano ya magharibi. Khrushchev
aliwakilisha Mashariki na Rais Eisenhower Magharibi. Katika
Urusi, Khrushchev ni udongo na Eisenhower inamaanisha
chuma. Wale watawala wawili muhimu wa ulimwengu, vidole
gumba viwili vikubwa vya miguu vya chuma na udongo,
viliketi pamoja. Tuko katika mwisho wa yote.

Katika aya ya 4 inauliza, “Ni nani awezaye kufanya vita na
mnyama huyu?” Naam kwa sasa kuna majina makubwa
ulimwenguni. Kuna baadhi ya mataifa yenye nguvu, bali sasa
hivi Rumi ndiyo inayotawala. Papa ameshika usukani. Na
nguvu zake zitaongezeka. Hakuna mtu anayeweza kufanya
vita dhidi yake.

Aya ya 6 “Akafunua kinywa chake amtukane Mungu.”
(Wakifundisha mafundisho yaliyo maagizo ya wanadamu,
wakaidi, wenye kujivuna, wapendao anasa, wenye mfano wa
utauwa huku wakikana nguvu zake.) Yeye alilitukana Jina la
Mungu_akilibadilisha Jina hilo kuwa vyeo na kukataa
kufanya vinginevyo.

Aya ya 7 “Tena akapewa kufanya vita na watakatifu.”
Mateso_mauti kwa mwamini wa kweli na yote katika Jina la
Bwana kusudi Jina la Mungu litukanwe, kama ilivyo kule
Urusi, kwa sababu ya yale dini ya Katoliki ilivyofanya kule.

Aya ya 8, “Na watu wote wakaao juu ya nchi (wote ambao
majina yao hayakuandikwa katika Kitabu cha Uzima cha
Mwana-Kondoo aliyechinjwa tangu kuwekwa misingi ya
dunia) watamsujudu.”

Mungu ashukuriwe hao kondoo hawatamsujudu. Kila
mmoja atadanganywa ila walio wateule. Bali wao
hawatadanganywa. Kwa maana wao huisikia sauti ya
Mchungaji na kumfuata.

Haya basi, oneni hili, yale tuliyokuwa tukijaribu
kuwaonyesha. Hii mbegu ya mauti iliyoanza katika wakati wa
kwanza_hii mbegu ya kimadhehebu, hatimaye imekua ikawa
mti ambamo kila ndege mchafu anakaa. Mbali na madai yake
kuwa yeye ni mpaji wa uzima, yeye ni mpaji wa mauti. Tunda
lake ni MAUTI. Wale wanaomshiriki wamekufa. Taratibu hii
kuu ya kanisa la ulimwengu ambayo huupumbaza ulimwengu
ya kwamba ndani yake mna wokovu wa kimwili na wa kiroho
huwadanganya na kuwaangamiza watu wengi mno. Lakini
yeye si mauti tu katika mwili, bali kiumbe hiki cha mzoga huu
uliokufa chenyewe kitauawa kwa mauti ambayo ni ziwa la
moto. Loo! laiti watu wangalijua mwisho wao utakakuwa ni
nini wakibaki ndani yake. “Tokeni kwake, hivi mbona
mnataka kufa?”

ONYO LA MWISHO

Ufu. 2:23. “Nami nitawaua watoto wake kwa mauti. Na
makanisa yote watajua ya kuwa Mimi Ndiye achunguzaye
viuno na mioyo. Nami nitampa kila mmoja wenu kwa kadiri ya
matendo yake.”

Mungu huangalia moyo. Hilo halijabadilika kamwe. Wala
halitabadilika kamwe. Hapa, kama vile katika nyakati zote
kuna makundi mawili, yote yakidai ufunuo wao kutoka kwa
Mungu na uhusiano wao na Mungu. “Lakini msingi wa Mungu
ulio imara umesimama, wenye muhuri hii, Bwana awajua
walio Wake.” 2 Tim. 2:19. “Bwana huchunguza viuno.” Neno
‘chunguza’ linamaanisha ‘kufuatilia’ ama ‘andama.’ Mungu
hufuatilia mawazo yetu (viuno); Yeye anajua kilicho mioyoni
mwetu. Yeye huziona kazi zetu ambazo ni madhihirisho
dhahiri ya yale yaliyo ndani yetu. Ni kutoka moyoni ambamo
hutoka aidha haki ama maovu. Madhumuni yetu, makusudi
yetu_yote yanajulikana Kwake kwa kuwa Yeye huchunguza
kila tendo. Na kila tendo, kila neno litaletwa hukumuni wakati
hesabu ya maisha yetu itakapotolewa. Hapakuwepo na
kumcha Mungu mbele ya ule mzabibu wa uongo na wao
watalipia kwa uchungu. Hebu wote wanaolitaja Jina Lake,
waishi inavyowapasa watakatifu. Tunaweza kuwadanganya
watu lakini hatuwezi kumdanganya Bwana.

AHADI KATIKA SIKU ZILE ZA GIZA

Ufu. 2: 24-25. “Lakini nawaambia ninyi, na wengine mlioko
Thiatira, wo wote wasio na mafundisho hayo, wasiozijua
fumbo za Shetani, kama vile wasemavyo, Sitaweka juu yenu
mzigo mwingine. Ila mlicho nacho kishikeni sana, hata
nitakapokuja.” Sasa kabla hatujaingilia ile ahadi hebu
nionyeshe tena ya kwamba kanisa kama lilivyonenwa na Roho
katika kitabu hiki lina mizabibu miwili ambayo inaunda
kanisa hili kwa matawi yake yaliyosukana. “Lakini
nawaambia ninyi, na hao wengine wote walioko Thiatira wasio
na mafundisho haya.” Hilo hapo. Yeye anazungumza na
makundi hayo mawili. Moja lina lile fundisho, lingine halina.
Hayo hapo, wametawanyika kila mahali katika mataifa huku
fundisho la kila mmoja wao likipingana na la mwingine. Moja
ni la Mungu, likijua fumbo zake, hilo lingine ni la Shetani,
likijua fumbo za Shetani.

“Sitaweka juu yenu mzigo mwingine.” Neno jingine badala
ya mzigo ni uzito ama dhiki. Dhiki ya zile Zama za Giza
ilikuwa aidha ukubali, ama uvunjiliwe mbali. Sujudu la sivyo
ufe. Ilikuwa ni lile baraza kuu la kuhukumu waamini, nguvu
za dola zikiunga mkono ibada za Kishetani. Unda madhehebu
la sivyo utalipa kwa uhai wako. Kila wakati ulikuwa na dhiki

zake. Kwa mfano mzigo mkubwa wa wakati wa mwisho ni
matatizo ya utajiri, kuishi maisha ya raha na wasiwasi wa
mawazo katika wakati wenye mambo chungu mbovu ambamo
inaonekana ni vigumu kwetu kuishi ndani yake. Wakati huu
wa nne ulionekana kama kwamba ulikuwa na mzigo wa wazi
wazi. Ulikuwa ni wa kuasi Rumi, kusimama imara na Neno
hata kufa.

“Wasiozijua fumbo za Shetani.” Inaonekana ya kwamba
aya hii imeachwa na wafafanuzi kwa kuwa wao hawakuweza
kujua ni fundisho gani ama ni ujuzi gani uliomaanishwa na
kifungu hiki. Kwa kweli ni rahisi kujua unamaanisha nini.
Hebu kwanza tujue fumbo la Mungu ni kitu gani, na kinyume
chake ndicho kitakachokuwa fumbo la Shetani. Katika Efe.
3:16. “Awajalieni, kwa kadiri ya utajiri wa utukufu Wake,
kufanywa imara kwa nguvu, kwa kazi ya Roho Wake, katika
utu wa ndani; Kristo akae mioyoni mwenu kwa imani mkiwa
na shina na msingi katika upendo; ili mpate kufahamu pamoja
na watakatifu wote jinsi ulivyo upana, na urefu, na kimo, na
kina; na kuujua upendo Wake Kristo, upitao ufahamu kwa jinsi
ulivyo mwingi, mpate kutimilika kwa utimilifu wote wa
Mungu.” Sasa kulingana na aya hizi, wakati mtu anapopata
ujuzi wa kina cha Mungu katika maisha yake, ni tukio halisi la
kibinafsi la Roho wa Mungu akiishi ndani yake, na nia yake
inaangazwa na hekima na maarifa ya Mungu kwa kupitia
Neno. Lakini kina cha Shetani kitakuwa kwamba yeye
atajaribu kuangamiza jambo hilo. Yeye daima atajaribu
kufanya badiliko la ukweli huu wa Mungu. Atafanyaje jambo
hilo? Ataondoa maarifa ya ukweli wa Mungu_kuliangamiza
Neno kwa kuweka lake mwenyewe, “Ati! hivi ndivyo
alivyosema Mungu?” Hapo basi yeye atabadilisha utu wa
Kristo katika roho zetu. Atabadilisha, kama vile alivyowafanya
Israeli kufanya jambo lile lile; kwa mwanadamu akitawala
kama mfalme badala ya Mungu. Tukio la kuzaliwa mara ya pili
litakataliwa kwa kupenda kujiunga na kanisa. Fumbo za
Shetani zilikuwa zimeingizwa ndani katika wakati huo. Na
tunda la fumbo hilo la Shetani ambalo ni uongo, mauaji na
uharibifu wa kutisha yalitokana na jambo hilo.

THAWABU

Ufu. 2:26-29. “Na yeye ashindaye, na kuyatunza matendo
Yangu hata mwisho, nitampa mamlaka juu ya mataifa, naye
atawachunga kwa fimbo ya chuma, kama vyombo vya
mfinyanzi vipondwavyo, kama Mimi Nami nilivyopokea kwa
Baba Yangu. Nami nitampa ile nyota ya asubuhi. Yeye aliye na
sikio, na alisikie Neno hili ambalo Roho ayaambia makanisa.”

“Yeye ashindaye na kuyatunza matendo yangu hata
mwisho.” Ni dhahiri sana kutokana na matamshi ya Roho juu

ya kazi ya kwamba Bwana anajaribu kuwafanya walio Wake
kuona maoni Yake ya kazi za haki. Anataja kazi mara nne. Na
sasa Yeye anasema, ya kwamba yeye anayeendelea kutenda
kazi Zake kwa uaminifu hata mwisho atapewa mamlaka juu
ya mataifa, naye atakuwa kiongozi mwenye nguvu, hodari,
shupavu ambaye anaweza kukabiliana vizuri sana na hali yo
yote, kwamba hata adui aliye mbaya sana atavunjwa kama
kukiweko na haja. Dhihirisho Lake la kutawala kwa mamlaka
litakuwa kama lile lile la Mwanawe. Hili linashangaza sana.
Lakini hebu na tuangalie ahadi hii katika nuru ya wakati huo.
Rumi yenye nguvu ikiungwa mkono na serikali, ikiwatumia
wafalme na majeshi na wabunge, inavunja-vunja na kusaga
yote yaliyo mbele zake. Imewaua mamilioni na inaona njaa ya
kuwaua mamilioni wengine ambao hawatamsujudu.
Inawatawadha wafalme na kuwashusha bila kuvumilia wakati
wo wote awezapo. Naam, kuingilia kwake kati kwa kweli
kumeyafanya mataifa kuanguka kwa maana amepania
kuwaangamiza wateule wa Mungu. Kazi zake ni kazi za ibilisi,
kwa kuwa huua na kudanganya kama ibilisi alivyofanya.
Lakini siku inakuja ambapo Bwana atasema, “Waleteni hawa
adui Zangu mbele Yangu mkawaue.” Ndipo wenye haki
watakapokuwa na Bwana wao wakati hasira Yake yenye haki
itakaposhuka juu ya wanaokufuru. Wale wenye haki
watakapokuja Naye katika utukufu, watawaangamiza hao
walioiharibu nchi na kuwaangamiza watakatifu wa Mungu.
Huu ulikuwa ni wakati wa kugeuza hilo shavu lingine, wa
dhiki mbaya sana; lakini siku inakuja wakati kweli itashinda
na ni nani atakayesimama katika moto wake na awe salama?
Ni wale waliokombolewa tu na Bwana.

“Nami nitampa ile nyota ya asubuhi.” Kulingana na Ufu.
22:16, na 2 Pet. 1:19, Yesu ndiye Nyota ya Asubuhi. “Mimi
Ndimi niliye Shina na Mzao wa Daudi, ile nyota yenye kung’aa
ya asubuhi.” “Mpaka kutakapopambazuka, na nyota ya
asubuhi kuzuka mioyoni mwenu.” Roho kwa hiyo basi,
anawapa wateule wa zile Zama za Giza ahadi kuhusiana na
Yeye Mwenyewe na halafu pia katika nyakati zijazo.

Kama tulivyokwisha kusema, Yesu anajitambulisha
Mwenyewe na wajumbe wa kila wakati. Wao wanapokea
kutoka Kwake ufunuo juu ya Neno kwa ajili ya kila kipindi.
Ufunuo huu wa Neno huwaleta wateule wa Mungu kutoka
katika ulimwengu na waingie katika muungano mkamilifu na
Yesu Kristo. Wajumbe hawa wanaitwa nyota kwa sababu wao
wanawaka kwa nuru ya kuazima ama nuru wanayoitoa na wao
ya Mwana, yaani Yesu. Wao wanaitwa nyota pia kwa sababu
wao ni ‘wabebaji wa nuru’ usiku. Kwa hiyo katika giza la
dhambi, wanaleta nuru ya Mungu kwa watu Wake.

Hizi ndizo zile Zama za Giza. Ni giza hasa kwa sababu
Neno la Bwana karibu lote limefichwa kabisa kwa watu.

Maarifa ya Yeye Aliye Juu karibu yamekoma. Kifo kimepiga
waamini wengi mno mpaka makundi yao yamepunguka sana
kwa kuuawa. Mambo ya Mungu yako katika hali ya kufifia
sana mpaka kufikia wakati huu, na ilionekana ya kwamba
Shetani hakika angewashinda watu wa Mungu.

Kama watu walipata kuhitaji ahadi inayoishikilia nchi
ambamo hamna usiku, ilikuwa ni watu wa zile Zama za Giza.
Na hiyo ndiyo sababu Roho anawaahidi nyota ya asubuhi.
Yeye anawaambia hivyo ya kwamba ile Nyota Kuu, yaani
Yesu, Ambaye anaishi katika Nuru ambayo hakuna mtu
anayeweza kuikaribia, atawaangazia katika ufalme ujao kwa
uwepo Wake Mwenyewe. Yeye hatakuwa akitumia zile nyota
(wajumbe) kutoa nuru katika giza tena. Itakuwa ni Yesu,
Mwenyewe, akinena nao uso kwa uso akishiriki ufalme Wake
nao.

Nyota ya asubuhi ndiyo inayoonekana wakati nuru ya jua
inapoanza kuangaza. Wakati Jua letu, (Yesu) atakapokuja,
hakutakuweko na haja zaidi ya wajumbe; Yeye atatuletea
ujumbe Wake Mwenyewe wa furaha; na wakati anapotawala
ufalme Wake, nasi tunaishi katika uwepo Wake, nuru ya Neno
itazidi kung’aa zaidi na zaidi katika siku yetu kamilifu.

Tungetamani nini tena kuliko Yesu Mwenyewe? Je! Yeye si
ni kila kitu, hata Kila Kitu kilicho Kikamilifu?

Yeye aliye na sikio na alisikie hili ambalo Roho ayaambia
makanisa. Amina. Hata hivyo, Bwana Mungu, kwa Roho Yako,
jalia tuisikie kweli Yako.

SURA YA SABA

WAKATI WA KANISA LA SARDI

Ufunuo 3:1-6

Na kwa malaika wa kanisa lililoko Sardi andika; Haya
ndiyo anenayo Yeye aliye na hizo Roho saba za Mungu, na zile
nyota saba. Nayajua matendo yako, ya kuwa una jina la kuwa
hai, nawe umekufa.

Uwe mwenye kukesha, ukayaimarishe mambo yaliyosalia,
yanayotaka kufa. Maana sikuona matendo yako kuwa
yametimilika mbele za Mungu Wangu.

Basi kumbuka jinsi ulivyopokea, na jinsi ulivyosikia;
yashike hayo na kutubu. Walakini usipokesha, nitakuja kama
mwivi, wala hutaijua saa nitakayokuja kwako.

Lakini unayo majina machache katika Sardi, watu
wasioyatia mavazi yao uchafu. Nao watakwenda pamoja Nami
hali wamevaa mavazi meupe, kwa kuwa wamestahili.

Yeye ashindaye atavikwa hivyo mavazi meupe, wala
sitalifuta kamwe jina lake katika kitabu cha uzima, Nami
nitalikiri jina lake mbele za Baba Yangu, na mbele ya malaika
Zake.

Yeye aliye na sikio, na alisikie neno hili ambalo Roho
ayaaambia makanisa.

SARDI

Sardi ulikuwa mji mkuu wa Lidia ya kale. Ulitoka katika
mikono ya wafalme wa Lidia ukawa wa Waajemi halafu
ukatekwa na Alekzanda Mkuu. Ulitekwa na Antioka Mkuu.
Ndipo Walfame wa Pergamo wakafaulu kuutawala mpaka
wakati Warumi walipouteka. Katika wakati wa Tiberia
ulikumbwa na matetemeko ya ardhi na tauni. Siku hizi ni
lundo la magofu na haukaliwi na watu.

Mji huu wakati mmoja ulikuwa muhimu sana kibiashara.
Plini alisema ya kwamba ustadi wa kutia sufu rangi ulibuniwa
hapa. Ulikuwa ni kituo cha kutia sufu rangi na kufuma mazulia.
Eneo hili lilikuwa na fedha nyingi na dhahabu nyingi na
inasemekana ya kwamba sarafu za dhahabu kwa mara ya
kwanza zilitengenezwa hapo. Ulikuwa pia na soko la watumwa.

Dini ya mji huu ilikuwa ibada chafu ya kuabudu mungu
wa kike Sibele. Magofu makubwa sana ya hekalu hilo yangali
yanaweza kuonekana.

Utakumbuka ya kwamba katika Wakati wa Pergamo
nilitaja ya kwamba lile wazo la Kibabeli la “mama na mwana”

wanaojulikana kama Semiramisi na Ninusi walikuwa Sibele
na Deoiusi wa Asia. Sifa zao hawa wawili zinazoambatana nao
zinatoa mwanga sana tunapowachunguza sambamba.

Huyu mwana alikuwa ndiye mungu jua; mama alikuwa
mungu mwezi.

Mwana alikuwa bwana wa mbinguni; mama alikuwa
malkia wa mbinguni.

Mwana alikuwa mfunuzi wa fadhili na ukweli; mama
alikuwa wa upole na rehema.

Mwana alikuwa mpatanishi; mama alikuwa mpatanishi wa
kike.

Mwana alikuwa na ufunguo ambao hufungua na kufunga
malango ya ulimwengu usioonekana; naye mama alikuwa na
ufunguo aina hiyo hiyo akifanya yale yale.

Mwana alikuwa hakimu wa waliokufa; mama alisimama
karibu naye.

Mwana alipouawa, alifufuka na kupaa mbinguni; mama
alipelekwa kule katika mwili na mwanawe.

Sasa huko Rumi mungu yuyu huyu anapewa sifa za Bwana
wetu: yeye anaitwa Mwana wa Mungu wakati mama anaitwa
mama wa Mungu.

Sasa jambo hilo ndilo tuliloliona kule nyuma katika
nyakati zile nyingine mbili, ambapo wazo la ‘mama na mwana’
lilichukua uhusiano mkubwa sana. Lakini sasa angalia ya
kwamba kama vile ilivyokuwa kule nyuma huko Babeli
kwamba ibada ya mwana ilianza kuzidiwa na ibada ya mama,
kwa hiyo, mama akaanza kupachukua kabisa mahali pa
mwana. Tunaona katika wakati huu ya kwamba ibada zote za
kipagani za Sardi zilikuwa ibada za kumwabudu mwanamke.
Ilikuwa ni Sibele peke yake, si Sibele na Deoiusi. Mama
amepachukua mahali pa Mwana kabisa, akijaliwa sifa za
Uungu. Mtu anachohitaji kufanya tu ni kupitia katika sifa
zake mbalimbali na kukumbuka sifa nzuri sana alizopewa
Mariamu na Kanisa la Kirumi kuelewa mahali dini ya wakati
huu ilikotoka.

Mambo mawili yalinigusa kwa nguvu nilipochunguza
ibada hii ya Sibele. Jambo moja lilikuwa ukweli kwamba
alivaa ufunguo kama wa Janusi ambao ulimpa mamlaka yale
yale kama ya Janusi, (ufunguo wa mbinguni na duniani na
mafumbo ya miungu) na ukweli kwamba waabuduo
hujicharaza mijeledi mpaka damu itoke miilini mwao, jambo
ambalo linafanywa leo hii na Wakatoliki wanaoona kwamba
wanateseka kama Bwana.

Ukweli kwamba huu ndio wakati wa kwanza wa
kutengana halisi na Rumi ya papa ambayo ilistawi kweli, bila
shaka ilimsababisha nabii wa kike Yezebeli kuimarisha na

kutilia mkazo fundisho lake la ibada ya Mariamu katika
upinzani wa dhahiri dhidi ya Waprotestanti ambao
walimkanushia kuwa na sehemu yo yote katika mpango wa
Wokovu achilia mbali kukubalika kwake mbele za Mungu
kama bikira aliyechaguliwa kumzaa yule Mwana. Wakati
Luther alipokuwa anadhihirisha fundisho la kuhesabiwa haki
kwa imani wao walishikilia matendo, vitubio, maombi na njia
nyingine zisizo za kimaandiko. Na wakati Wakristo waliokuwa
huru walipomtukuza Mwana, Wakatoliki wa Kirumi
walizidisha kumpa Mariamu sifa za kuwa Mungu mpaka karne
ya ishirini ikamwona (huku wanatheolojia wa Kirumi walio na
vyeo vya juu sana wakipinga) Papa Piusi akimwinua Mariamu
dhahiri kabisa atukuzwe katika mwili uliofufuka. Fundisho
hilo ni la Kibabeli kabisa la mwana anayembeba mama
mbinguni katika mwili.

Si ajabu wakati huu wa tano unaenda moja kwa moja
pamoja na nyakati zile nyingine na utaendelea hivyo mpaka
utakapoishia katika ziwa la moto ambamo yule kahaba na
watoto wake wanauawa katika mauti ya pili. Hilo hapo, ibada
ya Mariamu, kumwabudu Sibele. Jambo lingine, je! ulijua
kwamba Sibele alikuwa ndiye yule Astarte ambaye Yezebeli
alikuwa ndiye kuhani wake wa kike naye aliwafanya Israeli
wajikwae kwa ibada zake za kiasherati ambazo aliendesha?
Naam, hivyo ndivyo alivyokuwa katika Biblia.

WAKATI

Wakati wa Sardi ama wakati wa tano wa lamosa ulidumu
kutoka 1520 hadi 1750. Kwa kawaida unaitwa Wakati wa
Matengenezo.

MJUMBE

Mjumbe wa wakati huu ndiye yule mjumbe anayejulikana
vizuri sana wa nyakati zote. Alikuwa ni Martin Luther. Martin
Luther alikuwa mwanachuoni mwenye akili sana na mwenye
tabia ya upole. Alikuwa akisomea uanasheria wakati ugonjwa
uliomsumbua sana na kifo cha rafiki yake msiri vilimfanya
ayachunguze sana maisha yake ya kiroho. Alijiunga na watawa
wa Agostino huko Erfurt mwaka wa 1505. Huko alisomea
falsafa na Neno la Mungu pia. Aliishi maisha magumu sana ya
kujitesa kwa vitubio lakini matendo yote ya nje hayakuweza
kuondolea mbali kujiona yu mwenye dhambi. Alisema,
“Nimeijitesa nusura nife kwa madhumuni ya kufanya amani
na Mungu, bali nilikuwa gizani wala sikuipata hiyo amani.”
Mtumishi wa askofu wa shirika lake, Staupizi, alimsaidia
kutambua ya kwamba wokovu wake ungepaswa kuwa ni tukio
la tendo la ndani wala si ibada za kidini. Alipotiwa moyo hivi,

akazidi kumtafuta Mungu. Baadaye akawa padre. Hakuwa
ameokolewa hadi wakati huo. Akawa mwanafunzi mwenye
bidii sana na mwenye kina wa Neno na wa masomo ya hali ya
juu ya kitheolojia ya siku zake. Alipendwa sana kama
mwalimu na mhubiri kwa ajili ya maarifa yake yenye kilindi
na unyofu wake mkuu. Ili kuondoa nadhiri aliyokuwa
amejiwekea mwenyewe alienda huko Rumi. Huko aliona upuzi
wa matendo ya sheria za kanisa ambazo zilidaiwa kwamba
zinaleta wokovu, ndipo Neno la Mungu likawa dhahiri moyoni
mwake, “Mwenye haki ataishi kwa imani.” Aliporudi
nyumbani ukweli huo wa kiinjilisti wa Andiko hili ukafurika
moyoni mwake ndipo akawekwa huru na dhambi na kuzaliwa
katika ufalme wa Mungu. Mara baada ya jambo hili
alipandishwa cheo akawa Daktari wa Uungu na akaagizwa,
“kuyatumia maisha yake yote katika kusoma na kufafanua
kwa uaminifu na kutetea Maandiko matakatifu.” Akafanya
jambo hili, na kwa matokeo makubwa sana hivi kwamba moyo
wake na mioyo ya wale waliomzunguka ilielekezwa sana
kwenye kweli ya Neno. Mara Neno likaanza kuhitilafiana
waziwazi na matumizi mabaya ya kanuni za imani za kanisa
pamoja na mafundisho yake.

Hivyo basi wakati Leo X alipotawazwa kuwa papa, na
John Tetzel akaja kuuza vitubio vya dhambi, Luther hakuwa
na la kufanya ila kusimama dhidi ya fundisho hili lisilo la
Kimaandiko. Kwanza, alinguruma kutoka mimbarani dhidi ya
jambo hilo halafu akaandika zile hoja zake 95 zinazojulikana
sana ambazo tarehe 31 mwezi wa Oktoba mwaka wa 1517
alizigongomea misumari kwenye Mlango wa Kanisa la Castle.

Muda si muda Ujerumani ikawa inawaka moto na
matengenezo yalikuwa yamepamba moto. Sasa hebu na
ikumbukwe kwamba Martin Luther hakuwa peke yake tu
aliyekuwa amelipinga Kanisa Katoliki la Kirumi. Yeye
alikuwa tu mmoja miongoni mwa wengi. Wengine walikuwa
wamewakatalia mapapa mamlaka yao waliyojipa wenyewe ya
maisha ya kimwili na ya kiroho, na hata miongoni mwa
mapapa kulikuweko na mabadiliko madogo-madogo ya muda.
Naam, kulikuweko na wengine wengi waliotoa hoja, lakini
katika kisa cha Luther, wakati wa Mungu ulikuwa umeiva
kwa kitendo dhahiri ambacho kingekuwa ndio mwanzo wa
kurudishwa kwa kanisa kuelekea kwenye kumwagwa kwa
Roho Mtakatifu katika wakati wa baadaye kabisa.

Sasa Martin Luther, mwenyewe, alikuwa Mkristo
aliyejazwa Roho mwepesi wa kuona mambo. Yeye hakika
alikuwa mtu wa Neno kwa maana hakuwa tu na shauku
kubwa sana ya kulisoma lakini kulifanya liweze kupatikana
kwa watu wote kusudi watu wote waweze kuishi kwa Hilo.
Alitafsiri Agano Jipya na kuligawa kwa watu. Kazi hii ngumu
sana aliifanya mwenyewe, akisahihisha fungu moja la maneno

hata mara ishirini. Aliwakusanya wanachuoni wa lugha ya
Kiebrania waliomzunguka ambao kati yao walikuwamo
Wayahudi na wakafasiri Agano la Kale.

Kazi hii kuu sana ya Luther bado ingali ndiyo kazi ambayo
katika hiyo tafsiri zote zilizofuata za Maandiko katika
Ujerumani zimetegemea.

Yeye alikuwa mhubiri mwenye uwezo mkuu sana na
mwalimu wa Neno, naye akasisitiza hasa sana katika miaka
yake ya kwanza ya kujulikana sana na watu, ya kwamba Neno
ndilo lililokuwa kipimo pekee. Hivyo basi alipinga kwamba
matendo ndio njia ya wokovu na ubatizo kwamba ndio njia ya
kuzaliwa mara ya pili. Alifundisha upatanisho wa Kristo mbali
na wa mwanadamu kama lilivyokuwa wazo la asili la
Penteksote. Alikuwa mtu aliyekuwa anaomba sana na alikuwa
amejifunza ya kwamba kadiri alivyokuwa na kazi nyingi zaidi
za kufanya, na kadiri alivyokosa wakati kabisa, ndivyo
alivyomtolea Mungu wakati wake mwingi katika maombi
kusudi ahakikishe anapata matokeo yanayoridhisha. Alijua
vile ilivyo kupigana na ibilisi na inasemekana ya kwamba
Shetani siku moja alimtokea dhahiri, naye akamtupia kidau
cha wino, akimwamuru aondoke. Wakati mwingine
washupavu wawili wa dini walimjia kumshawishi ajiunge nao
katika kuwaangamiza mapadre wote na kuharibu Biblia zote.
Aliitambua roho iliyokuwa ndani yao na akawafukuza.

Imeandikwa kuhusu Dk. Martin Luther katika Historia ya
Sauer Chuo cha 3, ukurasa wa 406 ya kwamba yeye alikuwa,
“nabii, mwinjilisti, mnenaji kwa lugha, mtafsiri, katika mtu
mmoja, aliyejaliwa karama zote tisa za Roho.”

Kile kilichouchochea moyo wake kwa Roho Mtakatifu, na
ambacho kilikuwa ni shina changa la kijani kibichi ambalo
lilionyesha ya kwamba kweli ilikuwa inarudi kanisani kama
ilivyojulikana pale Pentekoste, ilikuwa ni fundisho la
kuhesabiwa haki: wokovu kwa njia ya imani, mbali na
matendo. Ninatambua ya kwamba Dk. Luther hakuamini tu,
na kuhubiri tu, kuhesabiwa haki, lakini hilo lilikuwa ndilo
lililokuwa jambo lake kuu kama ambavyo kweli ilipaswa kuwa
kwa kuwa hilo ndilo fundisho la msingi la ukweli wa Neno.
Yeye daima atajulikana kama chombo kile katika mkono wa
Mungu ambaye alifufua kweli hii. Alikuwa ndiye mjumbe wa
tano na ujumbe wake ulikuwa, “MWENYE HAKI ATAISHI
KWA IMANI.” Kwa hakika tunakiri ya kwamba yeye alijua na
alifundisha ya kwamba tunapaswa twende toka imani hadi
imani. Ufahamu wake wa ajabu wa mamlaka, uteule,
kuchaguliwa tangu zamani na kweli nyingine zinamwonyesha
yeye kuwa mtu mashuhuri sana katika Neno, hata hivyo
ninasema tena, kama wasemavyo wanahistoria, Mungu
alimtuma kuwaletea watu kipimo cha Mungu dhidi ya
matendo_“Mwenye haki ataishi kwa imani.”

Sasa kama nilivyokwisha kusema tayari, wakati huu
umeitwa na wanahistoria, Kipindi cha Matengenezo. Hiyo ni
kweli kabisa. Hivyo ndivyo ulivyokuwa. Ulipaswa kuwa hivyo
kwa kuwa Martin Luther alikuwa ni mtengenezaji, si nabii.
Sasa najua kitabu cha historia kinamwita nabii, lakini hiyo
haimaanishi ya kwamba kitabu hicho cha historia kiko sahihi,
kwa maana hakuna taarifa ya Martin Luther kupata sifa ya
nabii wa kweli wa Mungu katika maana halisi ya Kimaandiko
ya neno hilo. Yeye alikuwa mwalimu mzuri aliyekuwa na
baadhi ya madhihirisho ya Roho katika maisha yake nasi
tunamsifu Mungu kwa ajili ya jambo hilo. Kwa hiyo hakuweza
kuliongoza kanisa liirudie kweli yote kama vile ambavyo
angefanya mtu kama mtume Paulo ambaye alikuwa mtume na
nabii pia.

Sasa wakati ulipoendelea tunaona badiliko kuu katika njia
aliyoendeleza mambo ambayo alihusika nayo. Hapo mwanzoni
alikuwa mpole sana, mjasiri sana, mwenye subira sana na
daima alimngojea Mungu kuzitatua shida. Lakini baadaye
watu wengi wakaanza kuja chini ya bendera yake. Kusudi lao
halikuwa kweli la kiroho. Sana sana walikuwa na msukumo
wa kisiasa. Walitaka kuvunja nira ya papa. Walichukia
kutuma pesa Rumi. Washupavu wa dini waliinuka. Mara
alikokotwa akaingizwa katika mambo ya siasa na maamuzi
ambayo kwa kweli yalikuwa nje ya mambo ya kanisa ila
kwamba kanisa kwa njia ya maombi, kuhubiri na mwenendo
huenda likaweka kielelezo cha kufuatwa. Matatizo haya ya
kisiasa yaliongezeka mpaka akaingizwa kwa nguvu katika
mahali pabaya pa kuwapatanisha matajiri na maskini.
Maamuzi yake yalikuwa mabaya sana hivi kwamba maasi
yalitokea na maelfu wakauawa. Yeye alikusudia mema, lakini
mara alipokwisha kujifunga tena katika Injili ya muungano wa
Kanisa na Serikali ilibidi avune kimbuga.

Lakini kwa hayo yote, Mungu alimtumia Martin Luther.
Hebu na isisemwe ya kwamba makusudi yake yalikuwa ni
mabaya. Na isemwe tu kwamba uamuzi wake ulishindwa.
Kweli kama Waluteri wangalirudi kwenye mafundisho yake na
kumtumikia Mungu kama ndugu huyu mwenye neema
alivyomtumikia Yeye, basi hao watu hakika wangekuwa
heshima kubwa na sifa kwa Mungu aliye mkuu na Mwokozi,
Yesu Kristo.

SALAMU

Ufu. 3:1, “Haya ndiyo anenayo Yeye Aliye na hizo Roho
saba za Mungu, na zile nyota saba.”

Mara nyingine tena kama vile katika zile nyakati nne
zilizopita Roho anatufunulia Bwana wetu wa neema kwa
kueleza sifa zake za ajabu. Wakati huu Yeye akiwa

amesimama katikati ya kanisa, tunamwona Yeye kama Yule
aliye na zile Roho saba za Mungu na zile nyota saba. Tunajua
zile nyota saba ni akina nani, lakini itatubidi kujua zile Roho
saba ni kitu gani.

Tamshi lili hili linaonekana mara nne katika Kitabu cha
Ufunuo. Ufu. 1:4, “Na zitokazo kwa Roho saba Walioko mbele
ya kiti Chake cha enzi.” Ufu. 3:1, “Haya ndiyo anenayo Yeye
Aliye na hizo Roho saba.” Ufu. 4:5, “Na katika kile kiti cha
enzi kunatoka umeme na sauti na ngurumo. Na taa saba za
moto zilikiwaka mbele ya kile kiti cha enzi, ndizo Roho saba
za Mungu.” Ufu. 5:6, “Nikaona, na tazama, katikati ya kile kiti
cha enzi na wale wenye uhai wanne, na katikati ya wale
wazee, Mwana-Kondoo amesimama, alikuwa kana kwamba
amechinjwa, mwenye pembe saba na macho saba, ambazo ni
Roho saba za Mungu zilizotumwa katika dunia yote.”

Kwanza, tunajua yakini ya kwamba aya hizi hazifundishi
fundisho jipya na fundisho tofauti na Yohana 4:24a “Mungu ni
Roho (mmoja).” Lakini hili ni kama I Kor. 12:8-11 ambapo
tunaona Roho MMOJA akijidhihirisha Mwenyewe katika njia
TISA. Kwa hiyo tunajua ya kwamba zile Roho Saba za Mungu
zinamaanisha ni Roho yule yule mmoja akija kwa namna ya
njia saba. Sasa katika Ufu. 4:5 Roho zizi hizi saba zinaitwa ‘taa
za moto zikiwaka’ mbele za Bwana. Kwa kuwa Yohana
hakutumia kitu ila mifano ya Agano la Kale katika Ufunuo
tunaenda kwenye Agano la Kale na kuona kutoka katika Mit.
20:27 ya kwamba “Pumzi ya mwanadamu ni taa ya Bwana.”
Hizi Roho saba zinaonekana zina uhusiano na mwanadamu.
Yohana Mbatizaji katika Yohana 5:35 aliitwa ‘nuru iwakayo’
ambayo kweli ingepaswa kutafsiriwa kama ‘taa iwakayo’.
Tena katika Ufu. 5:6 zile Roho saba zinatambulishwa kama
macho saba. Katika Zek. 4:10, “Maana ni nani aliyeidharau
siku ya mambo madogo? kwa kuwa watafurahi, nao wataiona
timazi katika mkono wa Zerubabeli; naam, hizi saba ndizo
macho ya Bwana.” Ni dhahiri sana ya kwamba neno, ‘nao’
linanena kuhusu watu. Hivyo tunaona ya kwamba macho ya
Bwana katika mfano huu ni watu_bila shaka watakuwa ni
watu waliotiwa mafuta, wamejaa Roho Mtakatifu, kwa maana
huduma za Mungu haziko chini ya mamlaka ya wanadamu bali
ya Roho Mtakatifu. Tukiuweka uvumbuzi wetu wa Maandiko
pamoja ni dhahiri ya kwamba hizi Roho saba za Mungu
zinahusu huduma inayoendelea ya Roho Mtakatifu yule yule
katika maisha ya watu saba ambao Mungu anajitambulisha
nao vizuri sana. Hao ndio macho Yake, nao ndio taa Zake.
Kwamba watu hawa saba ni akina nani inaweza kuonekana
kwa urahisi kwa sababu katika fungu la maneno linalofuata
linawaita zile nyota saba ambazo tayari zinajulikana kwetu
kama wale wajumbe saba wa zile nyakati saba. Jinsi hilo
lilivyo zuri. Unaona, nyota hiyo ilikusudiwa kurudisha nuru

usiku, kwa maana jua limeshuka. Vivyo hivyo mjumbe
(aliyefananishwa na nyota) kwa kila wakati alikusudiwa
kurudisha nuru ya Mwana. Wote walilifanya jambo hili kwa
Roho Mtakatifu.

Paulo alikuwa mjumbe wa kwanza naye alisema katika
Gal. 1:8 ya kwamba kama malaika ye yote, mjumbe ye yote,
padre ye yote, haidhuru yeye alikuwa ni nani_kama atahubiri
injili nyingine yo yote isipokuwa ile aliyohubiri Paulo, na
alaaniwe. Paulo alijua ya kwamba baada ya kuondoka kwake,
mbwa mwitu wakali wangeingia. Alijua ya kwamba Shetani,
mwenyewe, angeweza kutokea kama malaika wa nuru kwa
hiyo ni zaidi sana vipi watumishi wake. Kwa hiyo anaonya ya
kwamba Injili hii daima ingekuwa ni ile ile. Sasa Paulo
alikuwa amebatiza katika Jina la Yesu na akabatiza tena
ambapo watu hawakuwa wamezamishwa wakabatizwa majini
kwa jinsi hiyo. Aliliweka kanisa katika utaratibu na
akafundisha matumizi halisi ya karama za Roho na
kuthibitisha ya kwamba zilipaswa kubaki kanisani mpaka
Yesu atakapokuja. Hivyo basi wajumbe waliofuatia, hao wote
sita waliosalia, kwa moto uo huo wa Roho Mtakatifu,
wangewaka na kutoa nuru ile ile ya Injili ya Yesu Kristo na
ishara zingewafuata wao. Je! Ireneo alistahili? Naam. Martin
je? Naam. Vipi Columba? Naam. Martin Luther je? Kwa hakika
kabisa. Vipi Wesley? Naam, bwana, yeye alikuwa na huduma
kuu na hata alimwombea farasi wake apate afya na akapona.
Naam basi. Nyakati saba za kanisa na wajumbe saba
waliokuwa wa namna moja, naye Paulo akatangaza laana kwa
ye yote aliyesema alikuwa ni mjumbe lakini alikuwa na injili
tofauti na aliishi katika nuru tofauti.

Je! hilo tamshi langu la mwisho linaafikiana na Neno
jingine lote? Naam. Inasemwa katika Neno ya kwamba kama
mtu ye yote akiongezea kwenye kitabu hiki ama akiondoa
kwake, atapigwa kwa mapigo na kuhukumiwa aende
hukumuni na Mungu. Mungu alisema, ‘Nitamwongezea mapigo
yaliyoandikwa katika kitabu hiki ama nitaondoa sehemu yake
kutoka katika Kitabu cha Uzima.” Ufu. 22:18.

Kwa hiyo tunaona ya kwamba zile Roho Saba kweli
zinamtaja yule Roho Mmoja wa Mungu akitenda mapenzi ya
Mungu na kutekeleza Neno Lake katika vizazi mbali-mbali.
Ningetaka kutoa mfano wa jambo hilo kutoka kwenye Neno.
Roho wa Mungu alikuwa juu ya Eliya akitenda kazi kwa
nguvu sana. Halafu Roho yuyo huyo akaja juu ya Elisha katika
nguvu maradufu. Halafu karne kadha baadaye, Roho yule yule
tunayemwita Roho wa Eliya ili kuelezea huduma Yake,
akarudi juu ya Yohana Mbatizaji. Siku moja Roho yuyo huyo
akitambulishwa kwa huduma ya namna hiyo hiyo atakuja juu
ya mtu fulani kwa ajili ya mwisho wa wakati wa kanisa la
Mataifa. Tena: Maandiko yanasema ya kwamba Mungu alimtia

mafuta Yesu wa Nazareti kwa Roho Mtakatifu na nguvu Naye
akazunguka huko na huko akitenda mema, akiponya wote
walioonewa na ibilisi. Wakati Yesu alipokuwa anaondoka
aliwaambia wanafunzi Wake wangoje mpaka Pentekoste
wakati ambapo Roho yule yule aliyekuwa juu Yake angerudi
na kushuka juu yao na kuwajaza. Ndipo ‘mwili huo ulioitwa’
(kanisa) ungekuwa badala Yake juu ya nchi, ukipachukua
mahali pake. Na kwa sababu Roho yule yule Ambaye alikuwa
ndani Yake angekuwa ndani yao, wangefanya kazi zile zile. Na
watu wo wote ambao kweli ndio Mwili wa Yesu Kristo (kanisa
la kweli) watadhihirisha kazi zile zile kama alizozifanya Yesu
na kanisa la Pentekoste kwa sababu Roho yule yule atakuwa
ndani yao. Kanisa lingine lo lote lisilokuwa na Roho na
madhihirisho litatoa hesabu yake kwa Mungu.

Inanenwa hapa pia ya kwamba nyota hizi saba, ama
wajumbe saba kwa zile nyakati saba wako katika mkono
Wake. Yeye anawashikilia. Unajua mara moja ya kwamba
kama zimeshikwa katika mkono Wake wanahusiana na nguvu
Zake. Hilo ndilo mkono unaloomaniisha. Unamaanisha nguvu
za Mungu! Na mamlaka ya Mungu. Hakuna hata mmoja wao
aliyekuja katika nguvu zake mwenyewe na mamlaka. Hivyo
ndivyo alivyosema Paulo. Hakuna mtu angethubutu kufanya
hivyo. Inatakiwa mamlaka ya Mungu na nguvu za Roho
Mtakatifu. Injili inahubiriwa kwa mamlaka ya Mungu katika
nguvu za Roho. Watu hawa wote walikuwa wamepewa nguvu
na Roho Mtakatifu. Wote waliukabili ulimwengu. Waliweza
kufanya jambo hilo. Walikuwa wamejaa Mungu.
WALITUMWA ama waliamriwa na Mungu WALA si wenyewe
ama watu wengine.

Sasa wao walikuwa na kitu ambacho ulimwengu
haungeweza kuwa nacho. Yesu alisema ya kwamba wakati
alipoondoka angemtuma Roho Wake Ambaye ulimwengu
haungeweza kumpokea. Hiyo ni kweli. Ulimwengu, ama
taratibu za ulimwengu hazingeweza kumpokea. Hivyo ndivyo
madhehebu yalivyo_ni utaratibu wa watu. Nionyeshe kanisa
lenye utaratibu wa wanadamu ambalo limejaa Roho
Mtakatifu. Nataka kuliona. Kama unaweza kunionyesha
kanisa kama hilo unaona kosa katika Neno. La bwana.
Hakuna hata mmoja wa hawa wajumbe aliyeunda madhehebu.
Aidha walitolewa nje ama walitoka kwa sababu
walihakikishwa juu ya dhambi ya madhehebu. Roho Mtakatifu
anawezaje kuwa kwenye madhehebu wakati madhehebu ndiyo
yanayopachukua mahali pa Roho pia madhehebu
yanapachukua mahali pa Neno? Kumbuka, “Madhehebu” ni
“MAUTI.” Haiwezi kuwa namna nyingine yo yote. Kama
ulimwengu ukichukua mamlaka, Roho huondoka.

Naam, Roho si Roho saba ila ni MMOJA. Yeye daima
atakuwa yeye yule na kutenda vile vile. Na wale wajumbe saba

watakuwa na Roho yule yule na kufundisha Neno lile lile na
kuwa na nguvu zile zile. Na kama kanisa hilo ni kanisa la
kweli litakuwa na Roho yule yule na Neno na matendo ya
nguvu waliyokuwa nayo ule wakati wa Pentekoste. Kwa ujuzi
litakuwa kanisa la Kipentekoste; na kutakuweko na lugha, na
tafsiri na unabii na kuponya. Mungu atakuwa katikati yake na
Mungu atajitangaza Mwenyewe katikati yake kama vile
alivyofanya daima. Haleluya! Na HALITAKUWA la
kimadhehebu. Usisahau jambo hilo.

Sasa tunaweza kuona ya kwamba Yesu Kristo anajifunua
Mwenyewe katika nyakati hizi zote kwa Roho Wake katika
wale wajumbe. Wao ni kama Musa alivyokuwa kwa wana wa
Israeli. Kama vile alivyokuwa na ufunuo wa siku yake, vivyo
hivyo kila mjumbe alikuwa na ufunuo wa Mungu na huduma
kwa siku hiyo. Hivyo basi wakati tunapoona ya kwamba hao
wajumbe wako katika mkono Wake, tunamwona Bwana
akijitambulisha Mwenyewe pamoja na watu hawa na kuwapa
nguvu Zake. Haitoshi kwamba Yeye amejihusisha na kanisa
zima, jambo ambalo tuliliona wakati alipoonekana amesimama
miongoni mwa vinara vya taa saba vya dhahabu. Wala hata
haitoshi ya kwamba tunaziona zile huduma tano za Waefeso
nne (mitume, manabii, waalimu, wainjilisti, wachungaji). Kwa
kuwa katika kila wakati kanisa hupotoka, wala si wafuasi tu
bali na kundi la makasisi_wachungaji wako makosani na
kondoo pia. Ndipo Mungu anajitokeza jukwaani kama
Mchungaji Mkuu katika huduma za hawa watu saba
kuwaongoza watu Wake wairudie ile kweli na zile nguvu
nyingi za kweli hiyo. Mungu yuko ndani ya watu Wake_watu
Wake wote, kwa maana kama mtu ye yote hana Roho wa
Kristo yeye si Wake. Naye ni Neno. Hilo lingekuwa Neno
lililotambulishwa katika watu. Lakini Yeye ameweka uongozi
maalum katika watu hawa aliowachagua Yeye Mwenyewe na
kwa shauri lililokusudiwa la mapenzi Yake. Wanatokea mara
moja katika kila wakati. Ni Roho yeye yule ndani yao. Hili liko
mbali sana jinsi gani na uzushi wa Rumi. Wana mtu
waliyemchagua wenyewe_mmoja baada ya mwingine_hakuna
hata mmoja anayeonyesha nguvu za Mungu_hakuna hata
mmoja anayedumu katika Neno la Mungu_kila mmoja
akihitilafiana na yule aliyemtangulia na kuongeza yale
anayotaka kana kwamba alikuwa Mungu. Mungu hayuko
kwenye kitu hicho. Lakini Yeye yuko ndani ya mjumbe Wake
na yeye ambaye angekuwa na utimilifu wa Mungu angemfuata
huyo mjumbe kama vile huyo mjumbe alivyo mfuasi wa Bwana
kwa Neno Lake.

“Yeye aliye na hizo Roho saba za Mungu na zile nyota
saba.” Ufu. 3:1. Kama vile Bwana yuyu huyu
anavyojitambulisha Mwenyewe na mwanadamu katika kule
kufanyika mwili, Yeye tena anajitambulisha Mwenyewe na

mwanadamu kwa Roho Wake ndani ya mwanadamu. “Hawa ni
Wangu,” asema Bwana. Hao wajumbe saba waliojazwa na
Roho ni wa Bwana. Wanaweza kukataliwa. Wanaweza
kuhojiwa. Naam, kwa akili za wanadamu huenda hata
wasionekane kwamba wanastahili_hata hivyo, wao ni
wajumbe kwa wakati wao. Mungu alimtumia Ibrahimu
(akasema uongo), akamtumia Musa (akaasi), Yona (akakaidi),
Samson (akafanya dhambi), Daudi (akaua). Pia alimtumia
Yoshua, na Yusufu. Na hao walio na hitilafu mbaya sana ni
wengi sana kuliko hao ambao historia zao zinaonekana kuwa
kamilifu. WOTE WALIKUWA, NA WANGALI NI WAKE.
Hakuna anayeweza kuthubu kukanusha hilo. Aliwatumia
kupitia na kwa njia ya Roho Mtakatifu aliyemweka ndani yao.
Walisimama ama kuanguka mbele za Bwana wao wenyewe. Na
ndani yao hao wote yalitimizwa mapenzi ya mamlaka ya
Mungu. Acha historia ya nje ijaribu kukanusha jambo hili,
lingali linasimama. Yule Mungu wa milele angali anatembea
katikati ya vinara vya taa vya dhahabu na huwatuma wajumbe
Wake kwa Roho Wake wakiwa na lile Neno kwa watu wa kila
wakati.

SHTAKA

Ufu. 3:1b, “Nayajua matendo yako, ya kuwa una jina la
kuwa hai, nawe umekufa.” Ufu. 3:2b, “Maana sikuona matendo
yako kuwa yametimilika mbele za Mungu.” Sasa hapa, kweli,
ni jambo la ajabu sana. Katika kila wakati mpaka sasa Roho
kabla ya yote amewasifu waamini wa kweli, halafu akaulaumu
mzabibu wa uongo. Lakini katika kipindi hiki inaonekana
kuna upotovu mwingi sana wa kumdharau Mungu na Neno
Lake hivi kwamba ujumbe wote wa wakati huu wa tano
unanguruma hukumu.

“Nayajua matendo yako.” Ni matendo gani haya
yaliyokuja mbele za Bwana na kusababisha Yeye kuudhika?
Vema, unajua ya kwamba kila wakati ulipita ukaingia kwenye
ule uliofuata, kwa hiyo tuna kuendelea kwa kazi za wakati wa
nne kuingia katika ule wa tano. Matendo haya kama
mnavyoyafahamu vizuri sana yalikuwa:

1. Uongozi wa Roho Mtakatifu ulibadilishwa na uongozi
wa wanadamu.

2. Neno safi la Mungu na fadhili zake zinazotolewa bure
kwa watu wote lilibadilishwa kwa kanuni za imani,
mafundisho ya sharti, amri za kanisa, nk.

3. Kule kuabudu katika Roho na Karama za Roho na yote
yale yanayohusu ushirika wa kweli wa kusanyiko la
watakatifu yaliondolewa na badala yake zikaingizwa liturgia
na ibada halisi za sanamu, karamu za wapagani, nk.

4. Ibada za kumwabudu Mariamu zilikuwa zikishikilia
nafasi kubwa katika ibada za Kikristo, mpaka kwa uhalisi
yeye akachukua nafasi ya Uungu na Mwana alishushwa
kutoka mahali Pake pa juu kuliko wote akawa chini ya
mwanadamu anayeitwa papa, ambaye alijiita aliye mahali pa
Kristo.

Wale waliopiga vita kanisa hili baya sana la mpinga-Kristo
waliangamizwa. Wale waliodumu nalo walijikuta ni vibaraka
vya kanisa haidhuru walikuwa maskini ama wafalme. Maisha
yao hayakuwa yao tena, na wala maisha yao hayakuwa ya
Kristo, lakini walikuwa mali ya Kanisa la Kirumi mwili, nafsi,
na roho. Walizungumza juu ya damu ya Kristo, hata hivyo
walinunua wokovu wao kwa pesa, na kununua msamaha wa
dhambi kwa aidha dhahabu ama vitubio. Matajiri kati yao
walifurahia hali hiyo wakati Papa Leo X alipowaruhusu
kununua msamaha wa dhambi ambazo walikuwa bado
hawazijatenda kusudi waweze kupangilia dhambi zao za
kutisha kwa dhamira tulivu na halafu waendelee kuzitekeleza,
wakijua ya kwamba papa tayari alikwisha kuwasamehe
dhambi zao. Neno la Mungu lilifichwa kwao, kwa hiyo ni nani
angalijua kweli! Kwa kuwa kweli hutokana tu na Neno, hao
watu walifungiwa kwenye korokoro la Kanisa la Kirumi,
wakingojea kifo, na baada ya kifo hukumu. Lakini yule
kahaba mkuu, aliyelewa kwa damu ya mashahidi na akiwa
hana wazo la kuhukumiwa, aliendelea kupepesuka kikatili
kuwaua watu kwa mauti ya kiroho na ya kimwili.

Sasa karibu na mwisho wa wakati wa nne ambao
ungekuwa mwanzo wa wakati wa tano pia, kuvamiwa kwa
Konstantinopo na Waturuki kuliwapeleka Magharibi
wanachuoni wa Mashariki na vitabu vyao vya Kiyunani. Hivyo
basi usafi wa Neno na mafundisho ya waamini wa kweli
vilienezwa. Na si kwamba tu hawa waalimu bora walikuwa
muhimu sana lakini pia uvumbuzi wa kile kilichopata kuwa
msingi wa mitambo yetu ya kisasa ya kupiga chapa
uligunduliwa, ikirahisisha kuchapishwa kwa vitabu. Hivyo
basi tunaona ile njaa kubwa na shauku ya Biblia ingejibiwa.
Mungu aliwainua watu wengi hodari ambao Luther alikuwa ni
mmoja wao. Kalvini na Zwingli walikuwa ni watu wengine
wawili maarufu na mbali na hawa walikuweko na wengine
wengi, wengi mno ambao hawajulikani vizuri sana. Hata
hivyo, ingawa hayo yote hayakuwa bure, kazi kuu ya Mungu
kwa kweli ilizuiliwa na watu wawa hawa. Kwanza, wao
HAWAKUPINGA kuungana kwa Serikali na Kanisa
kulikofanywa na Baraza la Nikea lakini wao kweli waliunga
muungano huo mkono. Jambo la Injili kutetewa na serikali
lilipendwa ingawa hapakuwepo na Neno lililokubaliana na
jambo hilo. Na ingawa tunaweza kuona “hasira ya
mwanadamu ikimsifu Mungu,” katika matukio kama lile la

Henry wa Nane akiunga mkono matengenezo na kukataa
utawala wa papa, lilikuwa jambo lililokuwa mbali sana na ile
kweli ya Pentekoste na ulinzi wa Mungu mwenye nguvu zote.

Ijapokuwa Luther alishikilia kufundisha dhidi ya
kuingiliwa kwa mambo ya kanisa la mtaa kutoka nje,
hakuweza kuondoa wazo la serikali ya kanisa la “Askofu,
Askofu Mkuu” kutoka kwenye mioyo ya watu. Kwa hiyo
kanisa lilichukua hatua moja katika mwelekeo wa kweli lakini
bado lilibaki limefungwa pingu, kwa hiyo kwa kifupi lilikuwa
limefungwa tena katika gereza lile lile lililojaribu kutoroka.

Hata hivyo kile kikombe cha matendo hayo ya kuchukiza
hakikuwa kimejaa bado. Si kwamba tu Luther kwa maamuzi
mabaya alichochea vita na hivyo basi akasababisha vifo vya
umati wa watu; lakini kikundi cha Zwingli kilimtesa mpaka
kikampeleka gerezani yule mtawa Dk. Hubmeyer, na ingawa
hakikumchoma moto, kwa kweli kilihusika kwa kiwango
kikubwa katika kifo chake cha baadaye kwa kuchomwa moto.
Na Kalvin naye alikuwemo, kwa kuwa alidai kukamatwa kwa
Servetus ambaye alikuwa ameona na kufundisha umoja wa
Uungu. Basi serikali ikamhukumu ndugu huyu, naye Kalvin
kwa hofu akashtukia wamemchoma moto.

Kama kuliwahi kuweko na wakati wa shauku za
umadhehebu ilikuwa ni wakati huu wa huzuni. Maneno ya
Komeniasi yanakifafanua kipindi hiki. Komeniasi aliandika
‘KINATAKIWA KITU KIMOJA’. Yeye anaulinganisha
ulimwengu na mahali penye mazingile mwanambije, na
anaonyesha ya kwamba njia ya kutokea ni kuacha kile
ambacho hakihitajiki, na kuchagua kile kitu kimoja
kinachotakiwa_Kristo. Wingi wa waalimu, anasema ndiyo
sababu ya wingi wa madhehebu, ambayo punde si punde
tutaishiwa na majina ya kuyaita. Kila kanisa hujihesabu kuwa
ndilo la kweli, au ngaa ndilo sehemu ambayo ndiyo safi kuliko
yote na ndiyo sehemu ya kweli, na huku kati yao yanatesana
yenyewe kwa yenyewe kwa chuki mbaya sana. Hakuna
mapatano yanayoweza kutumainiwa kati yao; wanaukabili
uadui kwa uadui usioweza kupatanishwa. Kutoka kwenye
Biblia wanabuni kanuni zao mbalimbali za imani; hizi ndizo
ngome zao na maboma yao ambamo wanajilinda na kujibu
mashambulizi yote. Sitasema ya kwamba maungamo haya ya
imani_kwa sababu tunaweza kukubali mara nyingi ya
kwamba ndivyo yalivyo_yenyewe ni mabaya. Yanakuwa
mabaya, hata hivyo, kwa sababu yanachochea moto wa uadui;
ni kwa kuyatupilia mbali kabisa ndipo ingewezekana kuanza
kazi ya kutibu majeraha ya Kanisa. “Katika utata huu wa
wingi wa madhehebu na imani mbali mbali kuna jambo
jingine: kupenda mabishano^Faida yake ni nini? Je! kuna
ubishi hata mmoja wa kielimu uliopata kutatuliwa? Hakuna.
Hesabu yao imeongezeka tu. Shetani ndiye mdanganyifu

mkubwa kuliko wote; hajapata kushindwa kamwe katika
ugomvi wa maneno^Katika kutumikia Mungu maneno ya
wanadamu kwa kawaida husikiwa zaidi ya Neno la Mungu.
Kila mmoja hupayukapayuka atakavyo, ama hupoteza wakati
katika ubishi wa kielimu wa maneno mengi na kukanusha
maoni ya wengine. Kuhusu kuzaliwa upya na jinsi mtu
anavyopaswa kubadilishwa na kufanywa mfano wa Kristo
kusudi awe mshirika wa Tabia ya Uungu (2 Pet. 1:4), huwa ni
shida sana jambo hilo kuongelewa. Kuhusu nguvu za ufunguo,
Kanisa karibu limepoteza nguvu za kufunga, ila tu zinabaki
nguvu za kufungua^Zile sakramenti, zilizotolewa kama
mifano ya umoja, upendo, na za maisha yetu katika Kristo,
zimefanywa kisa cha ugomvi ulio mbaya sana, chanzo cha
chuki ya mmoja kwa mwingine, kituo cha umadhehebu^
Kwa kifupi, Ukristo umekuwa mazingile mwanambije. Imani
imegawanyika katika visehemu vidogo-vidogo elfu moja nawe
unafanywa mzushi kama kuna kimoja cha hivyo
usichokikubali^Ni kitu gani kinachoweza kusaidia? Kuna
jambo moja tu linalotakiwa, kurudi kwa Kristo, kumtazama
Kristo kama Kiongozi wa pekee, na kutembea katika nyayo
Zake, kuwekea kando njia nyingine zote mpaka sote
tutakapoifikia ile mede, na tutakapoufikia umoja wa imani
(Efe. 4:13). Kama vile Bwana wa mbinguni alivyojenga kila
kitu kwenye msingi wa Maandiko vivyo hivyo sisi nasi
tunapaswa kuacha ubinafsi wetu wote wa imani zetu maalum
na kutosheka na Neno la Mungu lililofunuliwa ambalo ni letu
sote. Tukiwa na Biblia mkononi mwetu tunapaswa kupaza
sauti: ninaamini yale ambayo Mungu amefunua katika Kitabu
hiki; nitashika amri Zake kwa utiifu; ninatumainia kile Yeye
alichoahidi. Enyi Wakristo, tegeni sikio! Kuna uhai mmoja tu,
lakini Mauti inatujia sisi katika namna elfu moja. Kuna Kristo
mmoja tu, lakini wapinga-Kristo elfu moja^Kwa hiyo
mnajua, Enyi jamii ya Wakristo wote, jambo moja
linalotakiwa. Aidha mumrudie Kristo ama mwende kwenye
maangamizi kama mpinga-Kristo. Kama ninyi ni wenye
hekima nanyi mtaishi, mfuateni Kiongozi wa Uzima.

Lakini ninyi, Wakristo, furahini katika kunyakuliwa
kwenu,^yasikilizeni maneno ya Kiongozi wenu wa
Mbinguni, ‘Njoni Kwangu.’^Jibuni kwa sauti moja, ‘Naam,
tunakuja’”.

Sasa hivi tu nilisema ya kwamba wakati huu ulisababisha
kukua kunakotisha kwa roho ya kimadhehebu. Kama tabia ile
ya Wakorintho ya “Mimi ni wa Paulo, mimi ni wa Kefa”
ilipata kuonyeshwa, ilikuwa ni wakati huu. Kulikuwa na
kundi la Waluteri, Wahusiti, la Wazwingli, nk. Kuvunjika
vipande vipande kama huko kwa huo mwili kulikuwa
kunasikitisha sana. Walikuwa wakiishi jina bali walikuwa
wamekufa. Bila shaka walikuwa wamekufa. Walikufa dakika

ile ile walipounda madhehebu. Yale makundi makubwa
yaliunda madhehebu na kufunga ndoa na serikali. Hilo
lilimaliza kila kitu. Walikwisha. Unaona hapa wale Waluteri
waliokuwa wamelilaumu Kanisa Katoliki la Kirumi. Walijua
maovu ya miungano ya kisiasa na kiroho_hata hivyo Luther
(kama wakati ule Petro alipozidiwa na wale wa Dini ya
Kiyahudi) alienda moja kwa moja na kuifanya serikali badala
ya Mungu, kuwa iwe ndiyo mtetezi wa imani. Haya ndiyo
madhehebu ya kwanza yenye sifa yaliyotoka kwa yule kahaba,
lakini wakati Luther alipokufa hawakuchukua muda mrefu
kuwa na serikali ya kidini kama ile waliyokuwa wameipinga.
Jambo hili la Mungu, hata kufikia wakati wa kuja kwa kizazi
cha pili yalikuwa yamerudi moja kwa moja chini ya ubawa wa
mama yake. Yalikuwa yamerudi na hata hayakujua. Walikuwa
wamechukua jina lao wenyewe juu ya Jina Lake. Walikuwa
wakiishi jina lao, wenyewe pia. Na madhehebu yote yanafanya
jambo lilo hilo leo. Yanaishi jina lao wenyewe, na si Jina la
Bwana Yesu Kristo. Hilo linaonekana kwa urahisi kwa maana
kila kanisa linajulikana kwa namna linavyoabudu lakini
hakuna linalojulikana kwa kuwa na nguvu za Mungu. Hilo
hapo jaribio lako. Nami nakutaka uone papa hapa ya kwamba
kipindi hiki hakikuwa na ishara na maajabu miongoni mwao.
Waliacha nguvu za Mungu wakachukua nguvu za serikali.
Waling’ang’ania jina lao wenyewe; walijipatia sifa. Ilikuwa ni
roho yule wa kale wa kumwingiza kila mtu katika kundi lake.
Leo Wabatisti wanawataka Wamethodisti waje kwa Wabatisti.
Wamethodisti wamekazana kuwaongoa Wapresbiteri. Na
Wapentekoste wanawataka wote. Kila moja linadai kutoa
mengi kuliko yote na kuonyesha matumaini makuu kuliko
yote_kitu kama mlango wa kuingilia mbinguni, ama angaa,
njia ya nzuri zaidi ya kuingia. Hayo yote yanahuzunisha jinsi
gani.

Roho hii ya kimadhehebu imeyafanya madhehebu yote
kuandika vitabu vyao vya mafundisho na kufundisha kanuni
zao, kuanzisha ofisi zao na serikali za kanisa na kila moja
linadai kuwa ndilo, na ndilo pekee, ambalo kweli linanena
kwa ajili ya Mungu kwani ndilo linalostahili kuliko mengine
yote. Naam, kama hivyo sivyo hasa papa na Kanisa la Kirumi
wanavyofanya! Wako wamerudi kule kule wakiwa pamoja na
mama yao, yule kahaba, wala hawajui.

Katika kufunga mafafanuzi yetu juu ya aya hii, “una jina
la kuwa hai, nawe umekufa,” siwezi kuwasisitizia sana ya
kwamba wakati huu, ingawa ulileta yale matengenezo,
ulikemewa sana na Mungu badala ya kusifiwa, kwa maana
ULIPANDA MBEGU ZA MADHEHEBU AMBAYO
YALIRUDI MOJA KWA MOJA KWA YULE KAHABA, baada
ya Mungu kufungua mlango wa kutokea. Wakati hatua ya
kutoka kwenye Kanisa Katoliki ilipotokea, haikuwa kwa kweli

ni ya Kiroho kwa jumla, bali zaidi sana ilikuwa ni ya kisiasa.
Karibu watu wote waliungana na Uprotestanti kwa sababu,
kama nilivyokwisha kusema, walichukia utaratibu wa Kirumi
wa utumwa wa kisiasa na wa kiuchumi. Kwa hiyo, badala ya
jambo hili kuwa hatua muhimu ya Kiroho yenye dalili zote za
ushawishi wa Roho Mtakatifu kama ilivyokuwa wakati Mungu
alipotumia mambo halisi ya Kiroho kutimiza makusudi Yake
Pale Pentekoste, ilikuwa kwa kweli ni MATENDO AMBAPO
HASIRA YA MWANADAMU ILIMSIFU MUNGU, na matokeo
yake yalifanana na ya historia ya Israeli wakati walipoondoka
Misri na kuzungukazunguka jangwani, wakashindwa kufika
kwenye Nchi ya Kanaani. Hata hivyo, mengi yalitimizwa kwa
kuwa mahali ambapo nira hiyo ya Rumi ilivunjwa ngaa kwa
sehemu, watu waliweza sasa kupokea Neno la Mungu na
kukubali uongozi wa Roho bila ya kuwa na hofu kubwa sana
kama ilivyokuwa hapo mwanzoni. Jambo hili lilifungua
mlango kwa ajili ya ule wakati mkuu wa kimishenari
uliofuata.

Yule Yezebeli wa Thiatira hakuwa na moyo wa kuachilia
utawala wake juu ya watu, na hivyo basi tunaona binti yake
Athalia akiinua kichwa chake katika Wakati wa Sardi akiwa
na matumaini ya kwamba angeweza kuunyonga na kuuua ule
mzao wa kweli kwa njama zake za kimadhehebu.

ONYO

Ufu. 3:2, “Uwe mwenye kukesha, ukayaimarishe mambo
yaliyosalia, yanayotaka kufa maana sikuona matendo yako
kuwa yametimilika mbele za Mungu.”

Laiti ingaliwezekana kusemwa kwamba Wakati wa Sardi
ungalikuwa wa kurudishwa badala ya kuwa wa matengenezo.
Siwezi kusema jambo hilo. Neno haliuiti kurudishwa, bali bila
shaka linauita matengenezo. Kama ungalikuwa wa
kurudishwa, wakati huo ungekuwa wakati mwingine wa
Kipentekoste. Lakini haukuwa ni wakati wa kurudishwa. Sana
sana jambo ambalo lingaliweza kusemwa juu yake lilikuwa,
“Ukayaimarishe mambo yaliyosalia, yanayotaka kufa.”
Kulikuweko na kitu kinachokosekana. Jamani, naam, hakika
kilikuwepo. Wakati huu ulikuwa na kuhesabiwa haki, lakini
ulikosa kuwa na kutakaswa na Ubatizo wa Roho Mtakatifu.
Huo ndio uliokuwa mpango wa kwanza wa Mungu. Hayo
ndiyo waliyokuwa nayo wakati wa Pentekoste. Walihesabiwa
haki, walitakaswa, na walijazwa na Roho Mtakatifu. Loo!
nisikilizeni, sababu ya kuhesabiwa haki na kutakaswa ni
kusudi upate kubatizwa na Roho Mtakatifu. Hiyo ndiyo
sababu ya kanisa kuweko. Ni hekalu la Mungu lililojawa na
Mungu, yaani Roho Mtakatifu. Roho yule yule aliyekuwa
katika Yesu wakati alipokuwa hapa duniani, akimfanya

afanye mambo makuu aliyotenda alirudi kwenye kanisa
wakati wa Pentekoste hivi kwamba walifanya kazi zile
alizozifanya Yeye. Wakati huu haukuwa na kazi hizo. Loo!
walikuwa na Neno lililoandikwa, (bali si hilo Neno
lililofunuliwa). Huu ulikuwa ni wakati wa yale matengenezo.
Lakini msiogope enyi kundi dogo, Mungu alisema,
“Nitarudisha,” na matengenezo haya yalikuwa yakienda kuwa
ndiyo mwanzo wake. Yeye alikuwa yuaenda (kulingana na
ahadi Yake) kulirudisha kanisa kutoka kwenye fumbo la
Shetani katika zile Zama za Giza aliingize katika Fumbo la
Mungu ambalo walikuwa nalo wakati wa Pentekoste na katika
ile miaka michache ya kwanza ya kuweko kwa kanisa.

Sasa iweni waangalifu, na mlipate jambo hili. Inasemwa
katika aya hii ya pili niliyosoma, “Maana sikuona matendo
yako kuwa yametimilika mbele za Mungu.” Unajua hasa
maana ya ‘hayajatimilika’ ni nini? Ni ‘kutomalizika.’ Wakati
huu ulikuwa ni wakati usiotimilika. Ulikuwa ni mwanzo tu wa
kurudi. Hiyo ndiyo sababu nilisema Biblia iliuita
Matengenezo_si kurudishwa. Ulikuwa umeshaanza kwa
fundisho la kuhesabiwa haki ambalo lilimaanisha wokovu
wote ulikuwa ni kazi ya Mungu. Loo! jinsi Luther alivyohubiri
mamlaka ya Mungu na kuteuliwa. Yeye alijua yote yalikuwa ni
kwa neema. Alilitenganisha kanisa na utawala wa serikali ya
kanisa. Alizivunja sanamu. Alitupilia mbali kwenda kutubu
kwa makasisi. Alimshambulia papa hadharani. Hali ilikuwa
nzuri sana, alivyoanza, bali Mungu alikuwa ameshasema
miaka 1500 kabla, “Luther, utaanzisha mambo, lakini wakati
wako hutayaona yametimilika yote, ninaachia jambo hilo kwa
siku za baadaye.” Haleluya, Mungu wetu anatawala! Yeye
anajua mwisho kutoka mwanzo. Naam, Luther alikuwa ni
mjumbe Wake. Haikuonekana kama ndivyo ilivyo,
tunapoyachunguza makosa yake. Lakini kulikuweko na mtu
aliyeitwa Yona, yeye naye alikuwa na makosa katika maisha
yake. Yeye alikuwa ni nabii ingawa mimi na wewe huenda
tusitake kusema hivyo juu ya msingi wa vile alivyotenda.
Lakini Mungu anawajua hao walio Wake na anafanya
apendavyo na kama tu alivyofanya na Yona. Yeye alifanya
alivyopenda na Luther katika wakati ule, Naye atafanya
apendavyo hata ukamilifu wa dahari.

Sasa huu ulikuwa ni wakati usiotimilika. Ulikuwa ni
wakati wa matengenezo. Lakini hivyo ndivyo Mungu
alivyotaka uwe. Ninataka kuwaelezeeni jambo hilo jinsi vile
nilivyofanya kwa ndugu mzuri sana wa Kiluteri ambaye ni
mkuu wa seminari nzuri sana huko pande za Magharibi.
Nilikuwa nimekaribishwa nyumbani kwake kula naye chakula
cha jioni na nimzungumzie kuhusu Roho Mtakatifu. Alikuwa
ametatanishwa na mambo mengi naye akaniambia, “Sisi
Waluteri tuna kitu gani?”

Nikasema, “Vema, mna Kristo.”
Akasema, “Tunataka Roho Mtakatifu. Unafikiri tunaye?”
Nikasema, “Kwa uwezekano, mnaamini mpate kumpokea

Yeye.”
Akasema, ‘Una maana gani, kwa uwezekano? Tuna njaa ya

Mungu. Tulisoma kitabu fulani juu ya Pentekoste na karama
za Roho, kwa hiyo baadhi yetu tukaruka kwa ndege mpaka
California kuonana na mwandishi wake. Tulipofika huko
alitwambia ya kwamba ingawa yeye alikuwa amekiandika
kitabu hicho, yeye hakuwa na hizo karama. Sasa wakati
tulipoona karama zikitenda kazi katika huduma yako tulitaka
kuzungumza na wewe, kwa maana hapana budi una fununu
nazo.”

Sasa seminari ya ndugu huyu iko huko bara na
imezungukwa na ekari nyingi za mashamba ambamo
wanafunzi wanaweza kufanya kazi na hivyo basi kujilipia
masomo yao ya chuo. Pia ana viwanda vinavyoendana na
shamba hilo kwa ajili ya kutoa kazi zaidi. Kwa hiyo nikitumia
mashamba yake ili kueleza hoja yangu nilisema, “Siku moja
alitokea mtu aliyetoka akaenda shambani mwake akapanda
shamba la mahindi. Aling’oa visiki, akaondoa miamba,
akalima na kutifua udongo halafu akapanda mahindi yake.
Kila asubuhi aliangalia shambani; lakini asubuhi moja badala
ya shamba tupu aliona utitiri wa vijani vinavyoota. Akasema,
“Mungu na asifiwe kwa ajili ya shamba langu la mahindi.”
Ndipo nikamwuliza, “Je! mtu huyo alikuwa na mahindi?”

Akasema, “Vema, kwa namna fulani alikuwa nayo.”
Nikasema, “Kwa uwezekano, ndiyo; na hiyo ilikuwa ni

ninyi Waluteri katika yale matengenezo, mkichomoza majani
yenu, unaona? Mahindi yakaanza kukua. (Baada ya kwisha
kuoza ardhini katika zile Zama za Giza). Baada ya pingili
kadha kukawa na mabua mazuri na makubwa, na siku moja
kishada cha hariri kikatokea. Hicho kishada cha hariri
kiliinama kikayatazama majani yaliyokuwa chini na kusema,
“Enyi Waluteri wa kale baridi hamna lo lote. Tuangalieni sisi,
sisi ndio wenye kuzaa, wamishenari mashuhuri. Siku yetu ni
kipindi cha umishenari.” Wakati ule wa kishada ulikuwa ni
ule Wakati wa Wesley. Walikuwa wamishenari mashuhuri
sana na hata walitushinda sisi katika wakati wetu. Wakati huo
ulifanya kitu gani? Ulitawanyika kama mbelewele katika
upepo.

“Sasa hatua inayofuata ni ipi? Kwa mpangilio wa mawazo,
tunafikiri huko ndiko kutengenezwa kwenyewe hasa kwa
nafaka na kuvuna_mzunguko kamili. Lakini sivyo. Kuna
hatua nyingine. Hatua hiyo ni wakati ganda ama kapi
linapotengenezwa lipate kufunika mbegu. Na hilo ndilo
lililotukia hasa katika mzunguko huu wa Kiroho. Mwanzoni

mwa karne ya ishirini, katika mwanzo wa Wakati wa
Laodikia, kulikuwa na imani iliyoenea sana ya kwamba Roho
Mtakatifu alikuwa anashuka vile vile tu kama alivyofanya
wakati wa Pentekoste. Watu walikuwa wakinena kwa lugha na
kudai kubatizwa na Roho Mtakatifu wakiwa na ushuhuda wa
kunena kwa lugha. Lakini nimetembea kwenye mashamba ya
nafaka mara nyingi, na humo mwishoni mwa kiangazi
nimekonyoa vichwa vya ngano na kuvisugua katika mkono
wangu nipate punje, lini nilishangaa HAPAKUWEPO NA
PUNJE YO YOTE YA NGANO KATIKA KAPI HILO,
INGAWA KWELI ILIONEKANA KANA KWAMBA NGANO
ILIKUWEPO. Hii ni picha kamilifu ya unaoitwa ufufuo wa
Wapentekoste. Na kwamba huu ni ukweli uliothibitishwa
inaonekana kwa kuwa watu hawa WALIUNDA
MADHEHEBU JUU YA FUNDISHO FULANI na wakajifunga
moja kwa moja kama yalivyofanya madhehebu
yaliyowatangulia, ikithibitisha ya kwamba badala ya kuwa
mbegu halisi, walikuwa ni makapi ama kifuniko cha kuikinga
punje ya ngano ambayo inapaswa kuja. Wakati huu wa makapi
ulikuwa ni kipindi cha hatari ambacho Yesu alinena habari
zake katika Mat. 24:24, “kuwapoteza walio wateule kama
yamkini.” Loo! mwanadamu alijisikia ya kwamba ganda hili,
huo eti uitwao Wakati wa Kipentekoste ulikuwa ndio mbegu
halisi. Lakini ulithibitisha kuwa ni mbebaji tu wa kubeba uhai
kuupeleka katika wakati ambapo kurudishwa kwa kweli
kunakuja na Bibi-arusi Ngano anadhihirishwa katika nguvu
zilizonenwa na Ezekieli 47:2-5, ‘Ndipo akanileta nje kwa njia
ya lango upande wa kaskazini, akanizungusha kwa njia ya nje
mpaka lango la nje, kwa njia yake iliyoelekea mashariki; na
tazama, maji yalitoka upande wa kuume. Na alipotoka mtu
yule, mwenye uzi wa kupimia mkononi mwake, kwenda
masharikini, akapima dhiraa elfu, akanivusha maji yale; maji
yakafika mpaka viweko vya miguu. Kisha akapima dhiraa
elfu, akanivusha maji yale, maji yakafika mpaka magoti. Kisha
akapima dhiraa elfu, akanivusha, maji yakafika mpaka viuno.
Kisha akapima dhiraa elfu, yakawa mto nisioweza kuuvuka;
maana maji yamezidi, maji ya kuogelea, mto usiovukika.’

“Na jinsi jambo hilo lilivyofanyika ilikuwa ni kwa mapenzi
makamilifu ya Mungu na mipango Yake. Waluteri walikuwa
na Roho Mtakatifu kwa uwezekano chini ya kuhesabiwa haki;
Wamethodisti walikuwa Naye kwa uwezekano chini ya
utakaso na leo amerudishwa, kurudishwa_Roho Mtakatifu
yuko hapa.”

“Uwe mwenye kukesha, ukayaimarishe mambo yaliyosalia,
yanayotaka kufa.” Sasa mawazo yaliyoelezewa katika maneno
hayo mawili, “akeshaye” na “ukayaimarishe” ni haya.
Kukesha hakuna tu wazo la kuwa macho bali kuwa
mwangalifu. Kuwa vinginevyo kunadokeza hatari na hasara.

Kuimarisha kunamaanisha zaidi ya kutia nguvu tu,
linamaanisha kutengeneza na kusimamisha kwa ajili ya
kudumu kwa muda mrefu. Amri hizi mbili zinahusu UKWELI
uliosalia ambao wenyewe uko tayari ama “karibu” kufa.
Tamshi hili la Roho linakuja mbele zangu kama mfano. Kundi
la watumwa, waliofungwa kabisa kimwili na kimaadili
wameasi na kutoroka kutoka kwa waliowashika (kwa kweli
hivyo ndivyo Sardi inavyomaanisha: waliotoroka).
Wanafuatiwa na ushindi wao mkubwa na mzuri sana karibu
wote umepotea. Hawajashikwa tena bado, lakini karibu yote
yanayoweza kusemwa ni kwamba wametoroka_si kutoroka
kabisa kama wengine wao walivyokuwa kulingana na Neno.
Walikuwa wamepoteza sehemu kubwa ya uhuru wao. Sasa
Bwana anasema, “Kwa uwezekano mmerudi utumwani;
angalieni msirudi. Ili kujihami msirudi iweni macho na
dumuni mkikesha daima kuhusu mambo ya utumwa wenu la
sivyo mtapoteza yote. Jiimarisheni sasa katika yale yaliyosalia
hivi kwamba mtaweza kuimarisha kabisa yale mliyo nayo na
kwa hiyo mhakikishe hamtapoteza kitu katika siku zijazo. Hii
itakuwa ni nafasi yenu kutimiza yale ambayo hamjatimiza.”
Lakini je! wao waliendelea? La bwana. Hawakuisikiliza sauti
ya Roho na wakati mwingine wa kanisa ukaingia utumwani na
kwa hiyo Mungu akawainua wengine ambao wangefanya
mapenzi Yake. Mungu aliyapita madhehebu ya Kiluteri kama
alivyofanya na mengine yote, nayo hayatarudi tena. Ilibidi
Mungu kuendelea na katika wakati mwingine mpya aongezee
kweli zaidi na kurudishwa kwingine zaidi.

HUKUMU

Ufu. 3:3, “Basi kumbuka jinsi ulivyopokea, na jinsi
ulivyosikia; yashike hayo na kutubu. Walakini usipokesha,
nitakuja kama mwivi, wala hutaijua saa nitakayokuja kwako.”

Ninataka kusoma tafsiri nyingine (Wuest) ya aya hii,
“Endelea kukumbuka, basi, umepokea kwa njia gani (ukweli
kama akiba ya kudumu) na jinsi ulivyolisikia (hilo) na
kulilinda (hilo), na ubadilishe nia mara moja.” Ni dhahiri sana
kutoka katika aya hii ya kwamba Mungu alikuwa amewapa
kweli kama akiba ya kudumu. Ilipokewa na ni yao na
hawawezi kunyang’anywa. Kinachobaki sasa ni kuona kile
watakachofanya nayo, kama wataiheshimu ama
hawataiheshimu. Na hiyo ni kweli. Wamekwishapewa msingi
wa kweli wa Injili yote, “Mwenye haki ataishi kwa imani”,
“Wokovu ni wa Bwana.” Walikwishasikia kweli ya Biblia
ambayo iliyatupilia mbali mafundisho ya Rumi na kuyapuuza
kabisa mamlaka yote ya papa. Walijua kweli kwamba kanisa
haliokoi. Walifahamu meza ya Bwana. Walikuwa na nuru juu
ya ubatizo wa maji. Waliondoa sanamu. Kweli? Mbona

hakujawahi kuwepo na wakati wenye watu wengi zaidi
waliokuwa na nuru nyingi namna hiyo ya kuangaza. Walikuwa
na mwangaza wa kutosha kuharibu kabisa ule utaratibu wa
kale au kuanza upya na kumwacha Mungu awaongoze, mstari
juu ya mstari, na kanuni juu ya kanuni. Walipokea ile kweli.
Waliitaka na waliisikia. Lakini swali lilikuwa, wao
waliisikiaje? Waliisikia ili kusudi wajenge juu yake ama
ilikuwa ni msimamo ule ule ambao Wayunani wengi walikuwa
nao_jambo fulani la kuhojiana na kutoa nadharia juu yake?
Kwa kweli Neno zuri la kweli lilikuwa linasikiwa kwa njia ya
kielimu, badala ya matendo yanayofaa, kwa kuwa Mungu
alikuwa akidai wabadilishe nia zao kulihusu. Kama hili ni
Neno la Mungu ambalo kweli ndilo, basi halina budi kutiiwa.
Kutolitii kungeleta hukumu. Wakati walinzi wa hekalu
takatifu walikutwa wamelala usingizi, walichapwa kisha
mavazi yao yakachomwa moto. Bwana atawafanya nini hao
ambao katika wakati huu wamelegeza ulinzi wao?

“Nitakuja kwako kama mwivi.” Sardi ya kale daima
ilisumbuliwa na maharamia walioshuka wakawavamia toka
vilimani na kuwateka watu nyara. Hivyo basi wao walijua
vizuri sana tu yale Roho aliyokuwa anasema ya kwamba kule
kuja kwa Bwana ni kama mwizi. Kuwa macho na matayarisho
ndiko pekee kutakakotosheleza kuwa tayari kwa ajili ya kuja
Kwake. Sasa tunajua ya kwamba huu ni ujumbe kwa ajili ya
ule mzabibu wa uongo, kwa maana kuja kwa Bwana kutakuwa
kama ilivyokuwa katika siku za Nuhu. Wale wanane
waliookolewa walikuwa wanajua vyema habari za gharika
ijayo, na kwa kuwa walijua wao walijiweka tayari na
wakaokolewa. Lakini ulimwengu wa wasiomcha Mungu
ulifutiliwa mbali. Ingawa kila siku walikutana na watu wenye
haki na walisikia ile kweli, waliikataa mpaka wakachelewa.
Wale watu wa kimwili kabisa katika wakati ule wa kale ni
mfano wa Wakristo wa kawaida wa siku hizi ambao maisha
yao yamejaa mambo ya dunia, na wanayafurahia hivi kwamba
hawana shauku na mambo ya Kiroho, na wala hawana habari
kabisa nayo, wala hawajawa tayari kwa ajili ya kuonekana
Kwake.

SIFA

Ufu. 3:4, “Lakini unayo majina machache katika Sardi,
watu wasioyatia mavazi yao uchafu; nao watakwenda pamoja
Nami hali wamevaa mavazi meupe, kwa kuwa wamestahili.”

Bila shaka neno ‘majina’ linamaanisha ‘watu’ kama
isemavyo katika Matendo 1:15 kuhusu wale waliokuwa katika
chumba cha juu, “jumla ya majina ilipata 120.” Lakini kwangu
mimi lina maana zaidi kuliko tu ya kuwawakilisha watu;
linadhihirisha ile kweli ambayo imewekwa katika kila wakati

ambayo ilinenwa kwetu kwa mkazo mkuu na Bwana wetu. Ni
hili: muundo wa kanisa wa nyakati hizi umeundwa kwa
mizabibu miwili, wa kweli na wa uongo. Mungu katika kusudi
la mamlaka Yake makuu ameyaweka yote pamoja, akiyaita
kanisa. Angalia katika wakati huu jinsi Yeye alivyowakemea
akisema, “kwa kanisa lililoko” si “makanisa yaliyoko” Sardi_
lakini akiyalundika pamoja_“kanisa lililoko”^“Ninajua
matendo yako^umekufa^kazi zako hazijatimilika^”
Halafu anaendelea_“Una (kanisa hili lililoko Sardi) watu
wachache wazuri, na si wabaya kama walivyo wengi. Hawa
wanatembea katika mavazi safi na wao wananistahili Mimi.”
Sasa watu hawa waliokuwa watakatifu wa kweli wa Mungu
walikuwa wanatembea “wote wakimpendeza Bwana.” Mavazi
yao yalikuwa safi. Unaona katika siku zile hayo mavazi
yaligusa ardhi na kuzoa vumbi na uchafu. Hawa waliangalia
jinsi walivyoenenda hivi kwamba wasipotoshwe na
ulimwengu. Walikuwa katika Roho na wakitembea katika
Roho. Walikuwa watakatifu na wasio na lawama mbele Zake.
Hivyo walikuwa wanatimiza kusudi lao kwa kuwa hivyo
ndivyo Efe. 1:4 inavyosema ndilo kusudi la Mungu kwa ajili
yetu, “ili tuwe watakatifu, watu wasio na hatia mbele Zake.”

Sasa kutokana na aya hii inayoonyesha wateule wa Mungu
kwamba ni “Majina Machache,” unaweza kuona dhahiri yale
tuliyokuwa tukifundisha kuhusu wakati huu. Ulikuwa
umechafuka sana. Ulikuwa HAUJATIMILIKA. Ulikuwa
umegawanyika katika njia nyingi, na Mungu akaukemea karibu
wote. Ulikuwa dhaifu na mgonjwa na karibu kufa. Haukuwa
wakati wa fahari kama vile wanahistoria Waprotestanti wenye
nia za kimwili walivyojaribu kuufanya. Mtazamo mmoja wa
haraka wa mti huo uliona kuwa umeoza na umeshikwa na
ugonjwa, hauna majani wala matunda isipokuwa kwa matunda
machache yaliyoumbuka na yaliyoliwa na wadudu ambayo
yalikuwa yakianguka haraka ardhini. Lakini ngoja kidogo!
Angalia kwa makini. Kule juu, kwenye nuru ya jua, kulikuwa
na ‘malimbuko’_‘Majina Machache’_waliokuwa wakamilifu
katika Yeye kwa maana walizaliwa Naye, wamejazwa Naye na
wakitembea Naye kwa Neno Lake.

Mungu ashukuriwe kwa ‘wale wachache’.
“Nao watakwenda pamoja Nami.” Hicho ndicho ambacho

Mungu anasema atawapa kwa ajili ya mwenendo huu mnyofu.
Hiyo ni sehemu ya urithi wao ambao Yeye amewawekea. Kama
walikuwa tayari kutembea pamoja Naye kupitia kwenye taabu
na mitego ya maisha na kuwa waaminifu Kwake, Yeye alikuwa
anaenda kuwapa thawabu. Yeye hasahau taabu yetu ya
upendo. Mungu daima atatujazi kwa ajili ya jitihada zetu za
kumfurahisha Yeye.

Naam, walikuwa wametembea ulimwenguni wala
hawakuwa wameshiriki mambo yake. Hawakuwa

wameziachilia taratibu za ulimwengu ziwashinde. Wakati
hayo majina maarufu sana ya wakati huo yalipokuwa
yamejisalimisha kwenye upendeleo wa serikali na wakachagua
mambo ya kisiasa badala ya mambo ya Kiroho nao walikuwa
wanaenda zao kurudi ulimwenguni, hawa wachache
walilitetea Neno la Mungu, na hivyo basi wakamheshimu
Bwana. Sasa Yeye naye angewaheshimu vivyo hivyo. Kwa
kuwa watakwenda pamoja Naye hali wamevaa mavazi meupe.
Walikuwa wamejitambulisha Naye duniani na sasa Yeye
atajitambulisha pamoja nao katika Yerusalemu Mpya. Na ni
jinsi gani kujitambulisha huko kutakavyokuwa kuzuri!
Linanifanya nishangilie na hata hivyo linanifanya nilie
kufikiria juu ya kujidhili Kwake, kwa kuwa utaona kwamba
Yeye havai rangi nyingine tofauti na watakatifu, kama
ambavyo viongozi wa dunia wangefanya. La, wao ni kama
Yeye; Yeye ni kama wao. Wao ni kama Yeye, kama vile Yohana
alivyosema; kwa kuwa “wanamwona Yeye kama alivyo.”

“Kwa kuwa wamestahili.” Unatambua ni Nani anayesema
jambo hili? Ni Yesu, Yeye Anayestahili, Mwenyewe. Huyu
Ndiye pekee Ambaye amehesabiwa kuwa anastahili kukitwaa
kile kitabu kutoka katika mkono Wake Yeye aliyeketi kwenye
kiti cha enzi. Na sasa Huyu Anayestahili anawaambia
watakatifu Wake, “Ninyi mmestahili.” Huyu hapa Mmoja,
Yule pekee anayestahili kuwa hakimu, (na kwa kweli hukumu
yote amekabidhiwa Yeye,) Naye anasema, “Nyinyi
mmestahili.” Maneno haya yanashangaza sana kama yale
maneno ya Rum. 8:33b, “Mungu anasema mimi ni mwenye
haki.” (Tafs. ya Way.) Pale katika nuru nyeupe ya haki ya
Mungu, isikie sauti tamu ya Yesu anaposema, “Hawa ni
Wangu. Wao ni wenye haki. Wamestahili. Watatembea pamoja
Nami huku wamevaa mavazi meupe.”

AHADI KWA MSHINDI

Ufu. 3:5, “Yeye ashindaye atavikwa hivyo mavazi meupe,
wala sitalifuta kamwe jina lake katika Kitabu cha Uzima,
lakini nitalikiri jina lake mbele za Baba Yangu, na mbele ya
malaika Zake.”

“Yeye ashindaye atavikwa hivyo mavazi meupe.” Hili kwa
kweli ni marudio ya aya ya 4, ambapo pametajwa hao
wachache ambao hawajayatia mavazi yao uchafu. Tulikuwa na
msemo miaka mingi iliyopita ambao bila shaka ulitolewa
kutoka kwenye aya hii. Ulikuwa, “Msichafue sketi zenu.”
Msemo huo ulimaanisha: usihusike na mambo yasiyo wazi;
wengine watahusika na wewe huenda ukashawishika
kuhusika, ama mtu fulani hata anaweza kujaribu kukuhusisha;
lakini kaa mbali na jambo lote kwa kuongoza katika njia
iendayo mbali na jambo hilo. Sasa Mungu atawapa thawabu



258  NYAKATI SABA ZA KANISA

hao wanaoyafuata mawaidha haya. Watavalishwa mavazi
meupe kama vile Yeye alivyovaa mavazi meupe. Petro, Yakobo
na Yohana walimwona kwenye Mlima wa Kugeuka Sura na
mavazi Yake yalikuwa meupe kama nuru. Hivyo ndivyo
watakatifu watakavyovalishwa. Mavazi yao yatakuwa
yaking’aa, meupe sana.

Unajua tunaishi katika wakati wa mwisho. Wakati huu
ndio ambapo makanisa yataungana. Na kama vile ambavyo
hata sasa yanatawala siasa za ulimwengu, hivi karibuni
yatatawala uchumi wa dunia. Basi, kama wewe si mfuasi wa
shirika la makanisa ulimwenguni, hutaweza kuuza wala
kununua. Utapoteza yote. Wale wanaodumu kuwa waaminifu
kwa Mungu na kuyaweka mavazi yao meupe yasichafuliwe na
huu ‘utaratibu wa ulimwengu’ wa mashirika ya kanisa
wataachwa bila mali. Wataletewa jaribu kubwa sana wapate
kujisalimisha. Wahubiri watajisalimisha kwa kisingizio cha
kwamba watamtumikia Mungu wakiwa ndani ya utaratibu wa
mnyama mpinga-kristo. Watajisalimisha kwa sifa za ule
ulaghai na ushawishi wa serikali ya kanisa. Nao watu
watawafuata hawa wachungaji wa uongo moja kwa moja hata
machinjioni. Lakini hukumuni wote watakutwa uchi.
Hawatapewa hayo mavazi meupe; wala hawatatembea pamoja
Naye. Huwezi kutembea umevaa mavazi ya ulimwengu
ambayo yana mawaa, huku ukiwa umeshikana mikono na
ibilisi, na halafu utazamie kuwa pamoja na Mungu. Ni wakati
wa kuamka na kuisikia sauti ya Mungu ikisema kwa sauti kuu,
“Tokeni kwake (dini ya kimadhehebu) enyi watu Wangu, msije
mkashiriki dhambi zake, msije mkapokea mapigo yake.”
Amina. Mungu ananena. Jiepusheni na dini za ulimwengu huu
kama vile mjiepushavyo na tauni. Acheni kutembea pamoja na
ulimwengu na myafanye mavazi yenu meupe kwa toba na
damu ya Mwana-Kondoo. Lakini fanyeni jambo hilo sasa, kwa
maana kesho inaweza kuwa mtu umechelewa.

“Na yeye ashindaye, sitalifuta jina lake katika Kitabu cha
Uzima.” Mara nyingine tena tunafikia sehemu iliyo ngumu
sana ya Neno. Aya hii ikiangaliwa kwa juu-juu itatumiwa na
Waarminia na Wakalvini pia ifae mashauri yao. Waarminia
watasema kwa uthabiti ya kwamba aya hii bila shaka
inafutilia mbali Yon. 6: 37-44, “Wote anipao Baba watakuja
Kwangu; wala ye yote ajaye Kwangu sitamtupa nje kamwe.
Kwa kuwa Mimi sikushuka kutoka mbinguni ili niyafanye
mapenzi Yangu, bali mapenzi Yake Yeye aliyenipeleka. Na
mapenzi ya Baba Yangu aliyenipeleka ni haya, ya kwamba
katika wote alionipa nisimpoteze hata mmoja, bali nimfufue
tena siku ya mwisho. Basi Wayahudi wakamnung’unikia, kwa
sababu alisema, Mimi ni chakula kilichoshuka kutoka
mbinguni. Wakasema, Huyu siye Yesu, Mwana wa Yusufu,
ambaye twamjua babaye na mamaye? Sasa asemaje huyu,

Nimeshuka kutoka mbinguni? Basi Yesu akajibu, akawaambia,
Msinung’unike ninyi kwa ninyi. Hakuna mtu awezaye kuja
Kwangu, asipovutwa na Baba aliyenipeleka; Nami nitamfufua
siku ya mwisho.” Uarminia unafanya mapenzi ya Baba, si
kusudi la mamlaka kuu, lakini ni shauku tu ya ridhaa huyo
Baba anaposimama huko nyuma aone yale watu wote
wanayofanya na karama Zake za kweli na za neema, na hata
uzima wa milele.

Wakalvini hawaoni jambo hilo. Wanaona katika aya hii
faraja kubwa sana iliyotolewa kwa watakatifu wanaoteseka,
waliolemewa na mizigo, ya kwamba haidhuru nyakati hizo ni
za uovu namna gani, jinsi mateso yalivyo ya kutisha, kwa
sababu mshindi ni mmoja, “anayeamini ya kwamba Yesu ni
Kristo,” jina lake halitaondolewa kwenye kile kitabu. Wengine
wanasema pia ya kwamba ‘Kitabu hiki cha Uzima’ si ‘Kitabu
cha Uzima cha Mwana-Kondoo.’ Lakini kama kawaida, wakati
mtu anapoangalia aya kwa juujuu, yeye anaondoka akiwa na
ufahamu wa kijuujuu.

Uwezekano wa kuondolewa kwa jina kutoka kwenye
rekodi za Mungu kunahitaji zaidi ya somo la juujuu, kwa
sababu hadi kufikia wakati huu karibu wanafunzi wote
wamefikia kwenye uamuzi ya kwamba Mungu huweka majina
ya wale waliozaliwa mara ya pili katika Kitabu cha Uzima cha
Mwana-Kondoo wakati wa kuzaliwa kwao upya; na kama kwa
sababu yo yote jina hilo litapaswa kuondolewa, sehemu hiyo
kwenye rekodi itakuwa ni tupu tu kama ilivyokuwa kabla ya
jina halijaandikwa pale. Hili ni asilimia mia moja kinyume na
yale hasa Neno linayofundisha.

Katika mwanzo kabisa wa somo letu, hebu na ijulikane ya
kwamba hakuna Andiko HATA MOJA linalofundisha ya
kwamba Mungu hivi sasa anaandika orodha ya majina. Jambo
hili lilifanywa kabla ya kuwekwa misingi ya ulimwengu, kama
tutakavyoonyesha hivi punde. Pia, si swali la sisi kujihusisha
na makundi mawili ya watu ambao wote walikuwa na nafasi
ya kupokea uzima wa milele, ambapo kundi moja liliupokea na
majina yao yakaandikwa kwenye orodha ambapo wale
wengine waliokataa hawakuandikwa majina yao. Kwa kweli
tutaonyesha kwa Maandiko ya kwamba umati mkubwa wa
watu ambao hata hawakuzaliwa mara ya pili wataingia katika
uzima wa milele. Ingawa hili linaweza kusikika ni jambo geni,
hakika ni la kweli. Pia tutaonyesha ya kwamba kuna kundi la
watu ambao majina yao, baada ya kuandikwa kwenye orodha
hiyo kabla ya kuwekwa misingi ya ulimwengu, MAJINA
HAYO HAYAWEZI KUONDOLEWA KWA HALI YO YOTE;
lakini pia tutaonyesha ya kwamba kundi lingine AMBALO
MAJINA YAO YALIKUWA KWENYE ORODHA HIYO
KABLA YA KUWEKWA MISINGI YA ULIMWENGU
MAJINA YAO YATAFUTILIWA MBALI.

Kwanza, hakuna msingi kwa madai kwamba ‘Kitabu cha
Uzima cha Mwana-Kondoo’ si sawa na ‘Kitabu cha Uzima.’
Kitabu cha Uzima kinaweza kuitwa Kitabu cha Uzima cha
Mwana-Kondoo, ama Kitabu cha Uzima cha Kristo, ama hata
Kitabu Chako na Kitabu cha Walio Hai. Ni majina tu
yaliyoandikwa mle. Ufu. 13:8, “Na watu wote wakaao juu ya
nchi watamsujudu, (huyo mnyama) kila ambaye jina lake
halikuandikwa katika Kitabu cha Uzima cha Mwana-Kondoo,
aliyechinjwa tangu kuwekwa misingi ya dunia.” Ufu. 17:8,
“Yule mnyama uliyemwona alikuwako, naye hayuko, naye yu
tayari kupanda kutoka kuzimu na kwenda kwenye uharibifu.
Na hao wakaao juu ya nchi wasioandikwa majina yao katika
Kitabu cha Uzima tangu kuwekwa misingi ya ulimwengu,
watastaajabu wamwonapo yule mnyama, ya kwamba
alikuwako, naye hayuko, naye atakuwako.” Ufu. 20:12-15,
“Nikawaona wafu, wakubwa kwa wadogo, wamesimama
mbele za Mungu; na vitabu vikafunguliwa; na Kitabu kingine
kikafunguliwa, ambacho ni cha Uzima; na hao wafu
wakahukumiwa katika mambo hayo yote yaliyoandikwa
katika vile vitabu, sawasawa na matendo yao. Bahari ikawatoa
wafu waliokuwamo ndani yake; na mauti na kuzimu
zikawatoa wafu waliokuwamo ndani yake. Wakahukumiwa
kila mtu kwa kadiri ya matendo yake. Mauti na kuzimu
zikatupwa katika lile ziwa la moto. Hii ndiyo mauti ya pili,
yaani, hilo ziwa la moto. Na iwapo mtu ye yote hakuonekana
ameandikwa katika Kitabu cha Uzima, alitupwa katika lile
ziwa la moto.” Unaweza kuona ya kwamba ingawa kuna
vitabu vingine vilivyotajwa, daima kuna kutajwa kwa kitabu
KIMOJA kilicho na majina. Katika Ufunuo kinaitwa ‘Kitabu
cha Uzima cha Mwana-Kondoo’, ama ‘Kitabu cha Uzima.’

Sasa kitabu hiki kimewekwa wapi? Luka 10:17-24, “Ndipo
wale sabini waliporudi tena kwa furaha, wakisema, Bwana,
hata pepo wanatutii kwa Jina Lako. Akawaambia, Nilimwona
Shetani, akianguka kutoka mbinguni kama umeme. Tazama,
nimewapa amri ya kukanyaga nyoka na nge, na nguvu zote za
yule adui, wala hakuna kitu kitakachowadhuru, Lakini,
msifurahi kwa vile pepo wanavyowatii; bali furahini kwa
sababu majina yenu yameandikwa mbinguni. Saa ile ile Yesu
alishangilia kwa Roho, akasema, Nakushukuru, Baba, Bwana
wa mbingu na nchi, kwa kuwa mambo haya umewaficha
wenye hekima na akili; umewafunulia watoto wachanga;
Naam, Baba, kwa kuwa ndivyo ilivyokupendeza.
Nimekabidhiwa vyote na Baba Yangu, wala hakuna amjuaye
Mwana ila Baba; wala hakuna amjuaye Baba ila Mwana, na ye
yote ambaye Mwana apenda kumfunulia. Akawageukia
wanafunzi Wake, akasema nao kwa faragha, Heri macho
yaonayo mnayoyaona ninyi: Kwa kuwa nawaambia ya
kwamba manabii wengi na wafalme walitamani kuyaona
mnayoyaona ninyi wasiyaone; na kuyasikia mnayoyasikia

ninyi wasiyasikie.” Kitabu cha Uzima bila shaka kiko
mbinguni, na kitatokea kwenye ile hukumu kuu ya Kiti
Cheupe cha Enzi. Katika aya hizi Yesu alisema ya kwamba
MAJINA yao yaliandikwa mbinguni. Yaliandikwa katika
Kitabu cha Uzima, kwa maana humo ndimo majina
yanamowekwa. Yesu alikuwa akizungumza na wale sabini (aya
ya 17), lakini alikuwa pia akizungumza na wale kumi na
wawili (aya ya 23). Hawa wote walikuwa wakifurahi ya
kwamba pepo walikuwa wakiwatii katika Jina la Yesu. Jibu la
Yesu lilikuwa, “Msifurahi kwa vile pepo wanavyowatii, bali
furahini kwa sababu majina yenu yameandikwa mbinguni
(Kitabu cha Uzima).” Utaona hapa ya kwamba Yuda alikuwa
ni mmoja wa wale waliokuwa wanatoa pepo katika Jina la
Yesu, lakini tunajua ya kwamba yeye alikuwa ni shetani,
mwana wa upotevu. Yohana 6:70-71, “Yesu akawajibu, Je!
Mimi sikuwachagua ninyi thenashara, na mmoja wenu ni
shetani? Alimnena Yuda Iskariote, mwana wa Simoni: maana
huyo ndiye atakayemsaliti, naye ni mmojawapo wa wale
thenashara.” Yn. 17:12, “Nilipokuwapo pamoja nao duniani,
Mimi naliwalinda kwa Jina Lako: wale ulionipa, nikawatunza,
wala hapana mmojawapo wao aliyepotea, ila yule mwana wa
upotevu: ili Andiko litimie.” Yn. 13:10-11, 18, “Yesu
akamwambia, Yeye aliyekwisha kuoga hana haja ila ya
kutawadha miguu, bali yu safi mwili wote, nanyi mmekuwa
safi, lakini si nyote. Kwa maana alimjua yeye atakayemsaliti;
ndiyo maana alisema, Si nyote mlio safi. Sisemi habari za ninyi
nyote: nawajua wale niliowachagua: lakini Andiko lipate
kutimizwa, yeye alaye chakula pamoja Nami ameniinulia
kisigino chake.” Sasa kama lugha ina maana yo yote hata
kidogo hatuna budi kukubali ya kwamba Yuda alichaguliwa
na Yesu (Yn. 13:18), lakini yeye hakuwa safi. (Yn. 13:10-11), pia
pia Yesu alipewa Yuda na Baba Yake. Yn. 17:12. (Hebu na
ijulikane hapa kwamba kule “kuchaguliwa” na kutoa ni jambo
lile lile liendalo sambamba sambamba kabisa na kama vile
katika mfano wa Musa na Farao, Yakobo na Esau, kwa maana
ingawa Esau na Farao walijulikana wote wawili tangu zamani,
walikusudiwa ghadhabu, ambapo mwisho wa Musa na Yakobo
ulikuwa ni kutukuzwa. I Petro 2:8-9a inaonyesha wote
waliokataliwa na walioteuliwa “kwa maana hujikwaza kwa
Neno lile, wasiliamini: nao waliwekwa kusudi wapate hayo.
Bali ninyi ni mzao mteule.”) Yuda alihesabiwa pamoja na wale
thenashara na kwa kweli alikuwa na sehemu pamoja nao
katika ile huduma kabla ya Pentekoste. Matendo 1:16-17,
“Ndugu, ilipasa Andiko litimizwe, alilolinena Roho Mtakatifu
zamani kwa kinywa cha Daudi, katika habari za Yuda,
aliyewaongoza wao waliomkamata Yesu. Kwa sababu alikuwa
amehesabiwa pamoja na sisi, akapata sehemu ya huduma hii.”
Sehemu ambayo Yuda aliipata kati ya wale thenashara halafu
akaipoteza haikuwa ndogo kuliko huduma za hao wengine



262  NYAKATI SABA ZA KANISA

kumi na mmoja, wala haikuwa huduma ngeni ya kiibilisi
iliyoingizwa kati ya huduma za hao wengine. Matendo 1:25,
“Ashike mahali katika huduma hii na utume huu, alioukuosa
Yuda, aende mahali pake mwenyewe.” Yuda, ambaye alikuwa
shetani, alipoteza huduma ya Roho Mtakatifu aliyopewa na
Mungu, ndipo akajiua na AKAENDA MAHALI PAKE
MWENYEWE. Jina lake hata lilikuwa kwenye Kitabu cha
Uzima. Lakini jina lake lilifutiliwa mbali.

Sasa kabla hatujalifuatilia wazo hili juu ya Yuda, hebu na
turudi nyuma katika Agano la Kale tuone mahali ambapo
Mungu alitenda jambo lile lile. Katika Mwa. 35:23-26, wana wa
Yakobo walikuwa thenashara na majina yao yalikuwa kama
ifuatavyo: Reubeni, Simeoni, Lawi, Yuda, Isakari, na Zabuloni;
Yusufu na Benyamini; Dani na Naftali; Gadi na Asheri. Ukoo
wa wana hawa thenashara ukawa yale makabila kumi na
mawili ya Israeli isipokuwa Yusufu hakuwa na kabila
lililoitwa kwa jina lake, kwa maana katika mawazo ya mbele
ya Mungu ilikuwa kuwe na makabila kumi na matatu, na wale
wana wawili wa Yusufu walipewa heshima ya kuyafanya yale
kumi na mawili kuwa kumi na matatu. Mnajua, bila shaka, ya
kwamba jambo hili lilikuwa la lazima kwa kuwa Lawi
alitengwa kwa Mungu kwa ajili ya ukuhani. Kwa hiyo wakati
Israeli walipoondoka Misri na Mungu akawapa ile hema
jangwani, tunaona kabila la Lawi likiwahudumia makabila
kumi na mawili ambayo majina yao ni Reubeni, Simeoni,
Isakari, Yuda, Zabuloni, Benyamini, Dani, Naftali, Gadi,
Asheri, Efraimu na Manase. Hiyo ndiyo taratibu ya majina ya
jeshi lao katika Hes. 10:11-28. Hakuna kutajwa kwa Yusufu au
Lawi. Lakini tunapoangalia Ufu. 7:4-8, ambapo inasema
“walitiwa muhuri watu mia na arobaini na nne elfu katika
KILA kabila la wana wa Israeli,” linawaorodhesha namna hii:
Yuda, Reubeni, Gadi, Asheri, Naftali, Manase, Simeoni, Lawi,
Isakari, Zabuloni, Yusufu, Benyamini. Tumerudi kwenye
makabila kumi na mawili huku Lawi na Yusufu wametajwa
miongoni mwao, lakini Dani na Efraimu wanakosekana.

Swali sasa linazuka, ni kwa sababu gani haya makabila
mawili yalifutiliwa mbali? Jawabu liko katika Kum. 29:16-20,
“Kwani mwajua tulivyoketi nchi ya Misri, na tulivyokuja
katikati ya mataifa hayo mliyopita katikati yao; nanyi mliona
machukizo yao, na sanamu zao, miti na mawe, fedha na
dhahabu, zilizokuwako kwao: Asiwe mtu katikati yenu, mume
wala mke, wala jamaa, wala kabila, ageukaye moyo wake leo
amwache Bwana, Mungu wetu, kwenda kuitumikia miungu ya
mataifa hayo; lisiwe katikati yenu shina lizaalo uchungu na
pakanga; Ikawa asikiapo maneno ya laana hii, ajibarikie mtu
huyo moyoni mwake, na kusema, Nitakuwa katika amani,
nijapotembea katika upotoe wa moyo wangu, kwa kuangamiza
mbichi na kavu; Bwana hatamsamehe mtu huyo, lakini wakati

huo hasira ya Bwana na wivu Wake vitafuka moshi juu ya mtu
yule, na laana yote iliyoandikwa katika kitabu hiki itamkalia
juu yake, na Bwana atalifuta jina lake chini ya mbingu.” Hapa
imetangazwa laana dhidi ya ibada za sanamu, ama uasherati
wa kiroho. Kabila ambalo liligeukia ibada za sanamu ilibifi
jina lake lifutwe. Na historia ya hayo makabila mawili ambayo
majina yao yalifutwa kwa sababu ya ibada za sanamu
inapatikana katika I Waf. 12:25-30, “Ndipo Yeroboamu
akajenga Shekemu katika milima ya Efraimu, akakaa huko;
akatoka huko akajenga Penueli. Yeroboamu akasema moyoni
mwake, Basi ufalme utairudia nyumba ya Daudi: Kama watu
hawa wakipanda kwenda kutoa dhabihu katika nyumba ya
Bwana huko Yerusalemu, ndipo mioyo ya watu hawa
itamrudia bwana wao, yaani Rehoboamu, mfalme wa Yuda,
nao wataniua mimi, na kumrudia Rehoboamu, mfalme wa
Yuda. Kwa hiyo mfalme akafanya shauri, akafanyiza ng’ombe
wawili wa dhahabu, akawaambia watu, Ni vigumu kwenu
kupanda kwenda Yerusalemu; tazama, hii ndiyo miungu yenu,
Enyi Israeli, iliyowapandisha kutoka nchi ya Misri. Akamweka
mmoja katika Betheli, na wa pili akamweka katika Dani.
Jambo hili likawa dhambi: maana watu walikwenda kuabudu
mbele ya kila mmoja, hata huko Dani.” Hosea 4:17, Efraimu
amejiunganisha na sanamu zake: mwache.

Angalia hasa ya kwamba adhabu ya kuabudu sanamu
ilikuwa ni kwamba jina la kabila hilo ilibidi lifutwe kutoka
‘chini ya mbingu.’ Kum. 29:20. Halisemi ya kwamba
lingefutwa ‘mbinguni,’ lakini kutoka chini ya mbingu. Na
hivyo ndivyo ilivyo hasa, kwa kuwa sasa Israeli wamerudi
Palestina, na hivi karibuni Bwana atawatia muhuri 144,000
wa hao. Lakini kutoka katika hesabu hiyo Dani na Efraimu
wanakosekana.

Ufu. 7:4-8, “Nikasikia hesabu yao wliotiwa muhuri katika
KILA kabila la Waisraeli, watu mia na arobaini na nne elfu. Wa
kabila ya Yuda kumi na mbili elfu waliotiwa muhuri. Wa kabila
ya Reubeni kumi na mbili elfu waliotiwa muhuri. Wa kabila ya
Gadi kumi na mbili elfu waliotiwa muhuri. Wa kabila ya Asheri
kumi na mbili elfu waliotiwa muhuri. Wa kabila ya Naftali
kumi na mbili elfu waliotiwa muhuri. Wa kabila ya Manase
kumi na mbili elfu waliotiwa muhuri. Wa kabila ya Simeoni
kumi na mbili elfu waliotiwa muhuri. Wa kablia ya Lawi kumi
na mbili elfu waliotiwa muhuri. Wa kabila ya Isakari kumi na
mbili elfu waliotiwa muhuri. Wa kabila ya Zabuloni kumi na
mbili elfu waliotiwa muhuri. Wa kabila ya Yusufu kumi na
mbili elfu waliotiwa muhuri. Wa kabila ya Benyamini kumi na
mbili elfu waliotiwa muhuri waliotiwa muhuri. (Angalia, Dani
na Efraimu hawako). Sasa pamoja na jambo hili angalia Dan.
12:1 ambayo inawaorodhesha hawa mia na arobaini na nne elfu
wanaotiwa muhuri wakati wa ule muhuri waa sita na wakati

wa ile Dhiki Kuu ama taabu ya Yakobo. “Wakati huo Mikaeli
atasimama, jemadari mkuu, asimamaye upande wa wana wa
watu wako: na kutakuwa na wakati wa taabu, mfano wake
haukuwapo tangu lilipoanza kuwapo taifa hata wakati uo huo:
na wakati huo watu wako wataokolewa; kila mmoja
ATAKAYEONEKANA AMEANDIKWA KATIKA KITABU
KILE.”

Hata hivyo, baada ya kipindi hiki cha dhiki, (wakati wa
ule utawala wa miaka elfu,) kama ulivyoonekana na Ezekieli
katika 48:1-8, na 22-29 tunaona makabila yamerudi mara
nyingine tena katika utaratibu wa Kiungu. Lakini, tangu
wakati ule Efraimu na Dani walipojiunga na sanamu,
walikufa, na makabila hayo hayatambuliwi tena. Sasa
natambua ya kwamba tangu kule kuharibiwa kwa
Yerusalemu, orodha zote za makabila yote zimepotea, hivi
kwamba hakuna mtu anayeweza kusema kwa hakika yeye ni
wa kabila gani, LAKINI MUNGU ANAJUA. Yale Mungu
mkuu Ambaye anawarudisha Israeli Palestina anajua kwa
uhakika kabisa kabila analotoka kila Mwisraeli halisi, na
kutoka kwa hao wote mia na arobaini na nne elfu
watakaokusanyika Dani na Efraimu hawatakuweko.

Haya hapa makabila ya Israeli. Eze. 48:1-8 na 22-29, “Basi,
haya ndiyo majina ya kabila hizo. Toka mwisho wa pande za
kaskazini, karibu na njia ya Hethloni hata maingilio ya
Hamathi. Hata Hasar-enoni, penye mpaka wa Dameski, yaani,
upande wa kaskazini karibu na Hamathi; watakuwa na
upande wa mashariki na upande wa magharibi; Dani fungu
moja. Tena mpakani mwake Dani, toka upande wa mashariki
hata upande wa magharibi, Asheri, fungu moja. Na mpakani
mwa Asheri, toka upande wa mashariki hata upande wa
magharibi; Naftali, fungu moja. Na mpakani mwa Naftali, toka
upande wa mashariki hata upande wa magharibi; Manase,
fungu moja. Na mpakani mwa Manase, toka upande wa
mashariki hata upande wa magharibi; Efraimu, fungu moja.
Na mpakani mwa Efraimu, toka upande wa mashariki hata
upande wa magharibi; Reubeni, fungu moja. Na mpakani mwa
Reubeni, toka upande wa mashariki hata upande wa
magharibi; Yuda, fungu moja. Na mpakani mwa Yuda, toka
upande wa mashariki hata upande wa magharibi, nk. Tena
tokea milki ya Walawi, na tokea milki ya mji, kwa kuwa ni
katikati ya nchi iliyo ya mkuu katikati ya mpaka wa Yuda na
mpaka wa Benyamini, itakuwa ya MKUU. Na katika habari za
kabila zilizosalia; toka upande wa mashariki hata upande wa
magharibi, Benyamini, fungu moja. Tena mpakani mwa
Benyamini, toka upande wa mashariki hata upande wa
magharibi, Simeoni, fungu moja. Tena mpakani mwa Simeoni,
toka upande wa mashariki hata upande wa magharibi, Isakari,
fungu moja. Na mpakani mwa Isakari, toka upande wa

mashariki hata upande wa magharibi, Zabuloni, fungu moja.
Na mpakani mwa Zabuloni, toka upande wa mashariki hata
upande wa magharibi, Gadi, fungu moja. Na mpakani mwa
Gadi, upande wa kusini kuelekea kusini, nk.

Mfano mwingine ambao tungeweza kuchukua ni habari za
Israeli walipoondoka Misri wakielekea nchi ya Kanaani.
Kusudi la Mungu katika wakati huu lilikuwa ni KUWATOA
Israeli, na KUWAINGIZA, wapate kumtumikia Yeye. Hivyo
basi wakati walipotoka Misri WOTE walitoka chini ya damu
ya mwana-kondoo wa sadaka; WOTE walipitia ubatizo wa
maji katika Bahari ya Shamu; WOTE waliifurahia miujiza
yenye uwezo; WOTE walikula mana; WOTE waliunywea ule
mwamba; na kwa habari za baraka dhahiri za nje na kuhusu
madhihirisho WOTE walishiriki kwa njia ile ile na njia sawa.
Lakini, walipofika Moabu wale waliojiunga na karamu ya
Baal-Peori wote walikufa. Mizoga yao ilianguka nyikani, kwa
sababu huko ndiko walikolikatalia Neno la Mungu na
wakaliacha. Sasa hili ndilo Ebr. 6:1-9 inachozungumzia,
ambalo lilifafanuliwa vizuri sana katika Wakati wa Pergamo.
Huwezi kuendelea na sehemu tu ya Neno, huna budi kuchukua
Neno LOTE. Kuna watu wanaoonekana wanahusika na
mambo ya Mungu karibu asilimia mia moja. Wao ni kama
Yuda. Hakuna mtu ila Yesu aliyejua Yuda alikuwa mtu wa
namna gani hasa. Kwa hiyo siku ilitimia wakati Yuda
alipofanya vile hasa walivyofanya Israeli kule Baal-Peori.
Alikata shauri ya kwamba alitaka kujiunga na jeshi la
mzabibu wa uongo_ajiingize katika madhehebu ya biashara,
na ya kisiasa yanayolipinga Neno, dini ya mpinga-Kristo na
akafanya hivyo. Yeye alidanganyika! Hao wengine kumi na
mmoja hawakudanganyika. Hawangeweza kudanganywa, kwa
maana walikuwa wateule wenyewe hasa. Kwa hiyo Yuda
alipoondoka na kumsaliti Bwana, jina lake liliondolewa katika
Kitabu cha Uzima. (Ufu. 22:19).

Sasa nina hakika ya kwamba umeona ya kwamba hao
ambao majina yao yalikuwa katika Kitabu cha Uzima
walikuwa ni sehemu ya utaratibu wa dini wa siku hizo
uliokuwa unaegemea kwa Mungu wa kweli na kumwabudu
Yeye, ingawa hawakuabudu kulingana na Kweli (Neno.) Kama
vile Yuda wao hawakuendelea hata mwisho. Angalia jinsi
Yuda alivyochaguliwa na Mungu. Alifundishwa kweli.
Alishiriki maarifa ya hizo siri. Alipewa huduma yenye nguvu
na aliwaponya wagonjwa na kutoa pepo katika Jina la Yesu.
Lakini wakati shindano la kuamua lilipokuja, yeye alijiuza
kwa dhahabu na nguvu za kisiasa. Yeye hakufika Pentekoste
kumpokea Roho wa Mungu. Hakuwa na Roho. Usikosee, mtu
ambaye amebatizwa kweli na Roho Mtakatifu katika mwili wa
Kristo na kupokea utimilifu wa Roho atakuwa katika NENO
DAIMA. Hilo ndilo thibitisho la kubatizwa na Roho Mtakatifu.

Yuda alishindwa. Wengi sana wanashindiwa papo hapo. Na
wanaposhindwa kuendelea katika hilo Neno, majina yao
yanaondolewa katika Kitabu cha Uzima.

Ili kuelezea zaidi huku kuondolewa kwa jina kutoka katika
Kitabu cha Uzima tunapaswa kuelekeza mawazo yetu kwa
Israeli katika siku za Musa. Kut. 32:30-34, “Hata asubuhi yake
Musa akawaambia watu, Mmetenda dhambi kuu: na sasa
nitakwenda juu kwa Bwana; labda nitafanya upatanisho kwa
ajili ya dhambi zenu. Musa akarejea kwa Bwana, akasema, Aa!
watu hawa wametenda dhambi kuu, wamejifanyia miungu ya
dhahabu. Walakini sasa, ikiwa utawasamehe dhambi zao_na
kama sivyo, unifute, nakusihi, katika kitabu Chako
ulichokiandika. Bwana akamwambia Musa, Mtu ye yote
aliyenitenda dhambi, ndiye nitakayemfuta katika kitabu
Changu. Basi sasa uende ukawaongoze watu hawa mpaka
mahali pale ambapo nimekuambia habari zake; tazama,
malaika Wangu atakutangulia; pamoja na hayo siku
nitakayowajilia nitawapatiliza kwa ajili ya dhambi yao.” Ni
dhahiri kweli kweli ya kwamba majina yameondolewa, na
yataondolewa kutoka katika Kitabu cha Uzima kabla ya
wakati haujaisha. Katika mahali hapa hasa ilikuwa ni kwa
sababu ya kuabudu sanamu, kama vile Dani na Efraimu
walivyopoteza haki zao kama makabila kwa ajili ya kuabudu
ndama za dhahabu. Wote walioabudu sanamu majina yao
yaliondolewa katika Kitabu cha Uzima.

Wakati Israeli walipoukataa uongozi wa Mungu katika
nguzo ya moto, na kugeukia ibada za ndama wa dhahabu
majina yao yaliondolewa kutoka kwenye Kitabu cha Uzima.
Kut. 32:33. (Mtu ye yote aliyenitenda dhambi, ndiye
nitakayemfuta katika kitabu Changu.) Kama kugeukia sanamu
namna hiyo kunastahili adhabu ya majina kuondolewa kutoka
katika Kitabu cha Uzima, basi bila shaka kabisa Israeli
kumkataa Yesu Kristo kama Masihi kungestahili adhabu kali
kama hiyo. Hii ni kweli kabisa. Katika Zaburi 69 ambayo
inaelezea kutwezwa kwa Yesu inasema katika aya ya 21-28,
“Wakanipa uchungu kuwa chakula Changu; Nami nilipokuwa
na kiu wakaninywesha siki. Meza yao mbele yao na iwe mtego;
naam, wakiwa salama na iwe tanzi. Macho yao yatiwe giza
wasione, na viuno vyao uvitetemeshe daima. Uimwage
ghadhabu Yako juu yao, na ukali wa hasira Yako uwapate.
Matuo yao na yawe ukiwa: pasiwe na mtu wa kukaa hemani
mwao. Maana wanamwudhi Mtu uliyempiga Wewe,
wanasimulia maumivu ya hao uliowatia jeraha. Uwaongezee
uovu juu ya uovu, wala wasiingie katika haki Yako. Na
wafutwe katika Chuo cha Uhai, wala pamoja na wenye haki
wasiandikwe.” Wakati Wayahudi walipomkataa Yesu Mungu
aliwaacha kweli akawaendea Mataifa. Matendo 13:46-48
“Paulo na Barnaba wakanena kwa ushujaa wakasema, Ilikuwa

lazima Neno la Mungu linenwe kwenu kwanza; lakini kwa
kuwa mnalisukumia mbali, na kujiona nafsi zenu kuwa
hamkustahili uzima wa milele, angalieni, twawageukia
Mataifa. Kwa sababu ndivyo tulivyoamriwa na Bwana,
akinena, Nimekuweka uwe nuru ya Mataifa, upate kuwa
wokovu hata mwisho wa dunia. Mataifa waliposikia hayo
wakafurahi, wakalitukuza Neno la Bwana: nao waliokuwa
wamekusudiwa uzima wa milele wakaamini.”

Hii si kudokeza ya kwamba hakutakuweko na majina
mengine tena kutoka katika makabila ya Israeli yatakayosalia
katika Kitabu cha Uzima, kwa maana wengi wa hawa (bali si
umati wa watu) kwa kanuni ya kuteuliwa watakuwa katika
wakati wa kanisa la Mataifa na kuingia katika mwili wa Yesu
Kristo, ikionyesha ya kwamba majina yao kweli yalibaki
katika Kitabu cha Uzima. Pia, kama tutakavyoonyesha,
kulingana na muhuri ya sita umati mkubwa wa mashahidi wa
Kiyahudi watapewa mavazi meupe na uzima wa milele na
Bwana. Pia wale mia na arobaini na nne elfu watatiwa muhuri
wakati wa kule kuja Kwake, ikithibitisha ya kwamba majina
yao hayakufutwa pia. Lakini ni kama tu ilivyoelezwa kwa
usahihi sana katika Zaburi ya 69 ya kwamba ni hao waovu ama
watu wasio na haki wanaomkataa Kristo na wanaowaangamiza
watu Wake ambao majina yao yanaondolewa.

Kama vile Israeli (watu waliochaguliwa na Mungu) walio
wengi walivyopoteza haki zao katika Kitabu cha Uzima kwa
kumkataa Yesu, vivyo hivyo wengi wa kanisa la Mataifa
watahukumiwa pia na matokeo yake yatakuwa kuondolewa
kwa majina yao kutoka katika Kitabu cha Uzima kwa
kulikataa Neno na hivyo basi kuingia katika harakati za
ekumeni ulimwenguni kitu ambacho ni sanamu
iliyotengenezwa kwa ajili ya yule mnyama.

Kuna jambo jingine la kuona hapa. Katika ile hukumu kuu
ya kile Kiti Cheupe cha Enzi kutakuweko na watu kubaguliwa.
Kitabu cha Uzima kitafunguliwa na kitabu kingine
kitafunguliwa. Mat. 25:31-46, “Hapo atakapokuja Mwana wa
Adamu katika utukufu Wake, na malaika watakatifu wote
pamoja Naye, ndipo atakapoketi katika kiti cha utukufu Wake;
na mataifa yote watakusanyika mbele Zake; Naye atawabagua
kama vile mchungaji abaguavyo kondoo na mbuzi; atawaweka
kondoo mkono Wake wa kuume, na mbuzi mkono Wake wa
kushoto. Kisha Mfalme atawaambia wale walioko mkono
Wake wa kuume, Njoni, mliobarikiwa na Baba Yangu, urithini
ufalme mliowekewa tayari tangu kuumbwa ulimwengu: Kwa
maana nalikuwa na njaa, mkanipa chakula: Nalikuwa na kiu,
mkaninywesha; Nalikuwa mgeni, mkanikaribisha: Nalikuwa
uchi, mkanivika: Nalikuwa mgonjwa, mkaja kunitazama:
nalikuwa kifungoni, mkanijia: Ndipo wenye haki
watakapomjibu, wakisema, Bwana, ni lini tulipokuona una

njaa, tukakulisha, au una kiu tukakunywesha? Tena ni lini
tulipokuona u mgeni, tukakukaribisha? au u uchi, tukakuvika?
ni lini tena tulipokuona u mgonjwa, au kifungoni, tukakujia?
Na Mfalme atajibu akiwaambia, Amin, nawaambia, kadiri
mlivyomtendea mmojawapo wa hao ndugu Zangu walio
wadogo, mlinitendea Mimi. Kisha atawaambia na wale
walioko mkono Wake wa kushoto, Ondokeni Kwangu,
mliolaaniwa, mwende katika moto wa milele, aliowekewa
tayari ibilisi na malaika zake. Kwa maana nalikuwa na njaa,
msinipe chakula: Nalikuwa na kiu, msininyweshe: Nalikuwa
mgeni, msinikaribishe: nalikuwa uchi, msinivike: Nalikuwa
mgonjwa, na kifungoni, msije kunitazama: Ndipo hao pia
watajibu, wakisema, Bwana, ni lini tulipokuona Wewe una
njaa, au una kiu, au u mgeni, au u uchi, au u mgonjwa, au u
kifungoni, tusikuhudumie? Naye atawajibu, akisema, Amin,
nawaambia, Kadiri msivyomtendea mmojawapo wa hao walio
wadogo, hamkunitendea Mimi. Na hao watakwenda zao
kuingia katika adhabu ya milele; bali wenye haki watakwenda
katika uzima wa milele.”

Ufu. 20:11-15, “Kisha nikaona kiti cha enzi, kikubwa,
cheupe, na Yeye aketiye juu yake; Ambaye nchi na mbingu
zikakimbia uso Wake, na mahali pao hapakuonekana.
Nikawaona wafu, wakubwa kwa wadogo, wamesimama mbele
za Mungu; na vitabu vikafunguliwa; na kitabu kingine
kikafunguliwa, ambacho ni Kitabu cha Uzima; na hao wafu
wakahukumiwa katika mambo hayo yaliyoandikwa katika vile
vitabu, sawasawa na matendo yao, Bahari ikawatoa wafu
waliokuwamo ndani yake: na mauti na kuzimu zikawatoa
wafu waliokuwamo ndani yake. Wakahukumiwa kila mtu kwa
kadiri ya matendo yake. Mauti na kuzimu zikatupwa katika
lile ziwa la moto. Hii ndiyo mauti ya pili, yaani, hilo ziwa la
moto. Na iwapo mtu ye yote hakuonekana ameandikwa katika
Kitabu cha Uzima, alitupwa katika lile ziwa la moto.”
Kutakuwako na wenye haki na wasio haki katika hukumu hii.
Inasema hivyo. WENYE HAKI HAWA HAWATAKUWA BIBI-
ARUSI KWA MAANA BIBI-ARUSI ANAKETI NAYE
KATIKA HUKUMU. I Kor. 6:2-3, “Au hamjui ya kwamba
watakatifu watauhukumu ulimwengu? na ikiwa ulimwengu
utahukumiwa na ninyi, je! hamstahili kukata hukumu zilizo
ndogo? Hamjui ya kuwa tutawahukumu malaika? basi si zaidi
sana mambo ya maisha haya? Ufu. 3:21, “Yeye ashindaye,
nitampa kuketi pamoja Nami katika kiti Changu cha enzi,
kama Mimi nilivyoshinda nikaketi pamoja na Baba Yangu
katika kiti Chake cha enzi.” Unaona, Bibi-arusi yuko pamoja
Naye kwenye kile kiti cha enzi. Kwa kuwa yeye atauhukumu
ulimwengu hana budi kuketi katika hukumu pamoja Naye.
Hayo ndiyo hasa aliyoona Danieli. Dan. 7:9-10, “Nikatazama
hata viti vya enzi vikawekwa, na mmoja aliye mzee wa siku
ameketi; mavazi Yake yalikuwa meupe kama theluji, na

nywele za kichwa Chake kama sufu safi: kiti Chake cha enzi
kilikuwa kama miali ya moto, na gurudumu Zake kama moto
uwakao. Mto kama wa moto ukatoka ukapita mbele Zake:
maelfu elfu wakamtumikia, na elfu kumi mara elfu kumi
wakasimama mbele Zake: hukumu ikawekwa, na vitabu
vikafunuliwa.” Unaona, ni tukio lile lile, kwa maana wale
maelfu mara elfu wanaomtumikia Yeye ni bibi-arusi, kwa
kuwa ni nani anayemtumikia mume isipokuwa mke?

Swali sasa linazuka, kwa nini hawa wenye haki wawe
katika hukumu? Hakuna mahali pengine wanapoweza
kutokea, kwa maana kuna ufufuo mara mbili tu na kwa kuwa
hawangeweza kustahili ufufuo wa kwanza hawana budi
kutokea katika wa pili ambao ni ufufuo wa hukumu. Wale
wanaostahili ufufuo wa kwanza (bibi-arusi) hawako
hukumuni. Yohana 5:24, “Amin, amin, nawaambia, Yeye
alisikiaye Neno Langu na kumwamini Yeye aliyenipeleka yuna
uzima wa milele (hiyo ni kusema, mwamini tayari amepokea
uzima wa milele ambao anao sasa kama mali yake); wala
hataingia hukumuni (hataingia hukumuni, ndivyo inavyosema
hasa) bali amepita (daima) kutoka mautini kuingia uzimani.”
Lakini angalia kwa makini, Yesu hana budi analiwazia kundi
lingine bado ambalo katika ufufuo fulani litapokea uzima wa
milele. Wao wataupokea kwenye ule ufufuo, KWA KUWA
HAWAKUWA WAMEUPOKEA HAPO AWALI KAMA
SEHEMU YA BIBI-ARUSI. Yn. 5:28-29, “Msistaajabie maneno
hayo; kwa maana saa yaja, ambayo watu WOTE waliomo
makaburini wataisikia sauti Yake, nao watatoka; wale
waliofanya mema kwa ufufuo wa uzima, na wale waliotenda
mabaya kwa ufufuo wa hukumu.” Sasa sote tunajua ya
kwamba Yn. 5:28-29 SI KULE KUNYAKULIWA kwa kuwa ni
wale tu waliokufa katika Kristo watakaofufuka kutoka
makaburini wakati huo pamoja na bibi-arusi ambaye angali
hai duniani. I Thes. 4:16-17, “Kwa sababu Bwana Mwenyewe
atashuka kutoka mbinguni pamoja na mwaliko, na sauti ya
malaika mkuu, na parapanda ya Mungu; nao waliokufa katika
Kristo watafufuliwa kwanza. Kisha sisi tulio hai, tuliosalia,
tutanyakuliwa pamoja nao katika mawingu, ili tumlaki Bwana
hewani; na hivyo tutakuwa pamoja na Bwana milele.” Lakini
inasema katika Yn. 5:28-29 ya kwamba WOTE watatoka
kaburini. Huu ni ufufuo ule ule unaonenwa katika Ufu. 20:11-
15 ambapo WALIOKUFA waliletwa mbele za Bwana na
kuhukumiwa kulingana na kazi zao, na wote wale ambao
majina yao hayakuwemo katika Kitabu cha Uzima basi
walitupwa katika lile ziwa la moto.

Sasa tunalikabili swali kwamba ni kwa sababu gani
wanapaswa kupewa uzima wa milele kwenye ile hukumu kwa
sababu inaonekana Nyaraka zinaonekana zinasisitiza
kinaganaga ya kwamba mtu hana budi kuwa na Roho wa

Kristo la sivyo ataangamia. Ingawa inaonekana hivi,
hatupaswi kuyapuuza maneno ya Yesu Ambaye anasisitiza ya
kwamba kuna wengine wanaopatikana katika Kitabu cha
Uzima ambao aidha watapokea uzima wa milele kabla ya
ufufuo wa kiama ama baada yake. Paulo haepi kweli hii kwa
sababu yeye anasema kwa udhahiri sana katika Flp. 3:11, “Ili
nipate kwa njia yo yote kuifikia kiama ya wafu.” Sasa tamshi
hili ni la ajabu sana. Sote tunajua ya kwamba sisi SOTE
tutafufuka tutake tusitake. Wote watafufuliwa. Kwa hiyo hata
kidogo kwamba Paulo asingeweza kuwa anasema, “Ili KWA
NJIA YO YOTE nipate kuifikia kiama ya wafu.” Ukweli wa
jambo lenyewe ni kwamba, hasemi hivyo. Maana hasa ya
maneno hayo ni kwamba, “Ili kwa njia yo yote nipate kufikia
‘kufufuka nje ya kiama’ ya wafu.” Hii si kufikia kiama ya watu
wote ama ufufuo wa pili, lakini ni kufikia ufufuo wa kwanza,
ambao habari zake zinasemwa, “Heri na Mtakatifu ni yeye
aliye na sehemu katika ufufuo wa kwanza, juu ya hao mauti ya
pili haina nguvu, bali watakuwa makuhani wa Mungu na wa
Kristo nao watatawala pamoja Naye hiyo miaka elfu.” Ufufuo
wa kwanza hauna uhusiano wo wote na mauti ya pili. Huo ni
mwisho wa ile miaka elfu wakati HAO wafu WALIOSALIA
watakuwa tena hai. Na katika siku hiyo kutakuweko na hao
watakaotoka waingie uzima wa milele na wale wengine
watakaopatikana na mauti ya pili. Sasa hatutaki kubahatisha
kuhusu wale ambao watakaopewa uzima katika ule ufufuo wa
pili. Tunaambiwa wanapewa uzima kwa kuwa wamekuwa
wema na wakarimu kwa “Ndugu.” Wale watakaofufuliwa na
kutupwa kwenye lile ziwa la moto watatendewa hayo kwa
sababu ya kuwatendea mabaya “Ndugu.” Kwa kuwa hili ni
Neno la Mungu tunalikubali kirahisi tu. Hakuna ubishi hapa,
ni tamshi dogo tu la kweli.

Kulidhihirisha zaidi, angalia hasa maneno ya Mat. 25:31-46.
Haisemi ya kwamba mchungaji kweli anawabagua kondoo na
mbuzi, lakini ni KAMA VILE mchungaji akiwabagua kondoo
na mbuzi. Hawa si kondoo katika muda huu maalum (Hukumu
ya Kiti Cheupe cha Enzi). Kondoo wamo zizini Mwake,
waliisikia sauti Yake (Neno) nao wakamfuata. TAYARI WANA
UZIMA WA MILELE WALA HAWAWEZI KUINGIA
HUKUMUNI. Lakini hawa HAWANA uzima wa milele, nao
wako hukumuni. Wanaruhusiwa KUINGIA KATIKA uzima wa
milele. Lakini wanaingia katika uzima wa milele kwa masharti
gani? Bila shaka si juu ya jambo kwamba wao tayari wana
uzima Wake kama vile bibi-arusi alivyo nao, lakini
wanaupokea kwa sababu waliwatendea mema ndugu Zake.
Wao si ndugu Zake: hilo lingewafanya warithi pamoja na Yesu.
Hao SI warithi wa cho chote ila uzima. Hawashiriki kiti cho
chote cha enzi, nk. pamoja Naye. MAJINA YAO HAPANA
BUDI YALIKUWA KWENYE KITABU CHA UZIMA WALA
HAYAKUONDOLEWA. Sasa kwa sababu ya upendo wao kwa

watu wa Mungu wanakubaliwa na kuokolewa. Hapana shaka
hawa waliwatumikia na kuwasaidia watoto wa Mungu. Labda
kama akina Nikodemo na Gamalieli waliwatetea watoto wa
Mungu katika wakati wa shida.

Kama hili linaonekana linafanana na “kurudishwa,”
angalia kwa makini sasa, kwa maana walio waovu
Hawarudishwi, lakini wanatupwa kwenye lile ziwa la moto.
Majina ya wengi wa wale wanaoangamizwa yalikuwa katika
kile Kitabu cha Uzima pia; lakini yalifutwa kwa sababu
walishindwa kuwaheshimu watu wa Mungu waliokuwa Neno
lililo hai lililodhihirishwa (nyaraka zilizo hai) kwa siku yao.

Sasa hebu na tuwe wazi sana hapa. Haya si mataifa
yanayohukumiwa na kuingia katika ule utawala wa miaka elfu
ati kwa sababu wamewakaribisha na kuwasaidia Wayahudi.
Hilo ni wazi sana kwa sababu ya mwisho wa aya hizi. “Basi
hawa (waovu) wataingia katika adhabu ya milele (ziwa la
moto), lakini wenye haki katika uzima wa milele.” Hakuna
taarifa ya hukumu MBILI zilizowekwa ambapo waovu
wanatupwa katika ziwa la moto. Ni mnyama tu na nabii wa
uongo wanahukumiwa mwisho wa ile dhiki kuu. La, hii ni
hukumu ya Kiti Cheupe cha Enzi, nao wanahukumiwa
kulingana na yale yaliyoandikwa katika vitabu.

Ni katika ufufuo wa pili ambapo zile “roho zilizo chini ya
madhabahu” kama ilivyoelezewa katika muhuri ya tano (Ufu.
6:9-11) wanaopewa nguo ndefu nyeupe, na hakuna budi uzima
wa milele, la sivyo kusingekuwa na haja ya nguo ndefu nyeupe.
“Na alipoifungua muhuri ya tano, nikaona chini ya
madhabahu roho zao waliochinjwa kwa ajili ya Neno la
Mungu, na kwa ajili ya ushuhuda waliokuwa nao. Wakalia
kwa sauti kuu, wakisema, Ee Mola, Mtakatifu, Mwenye kweli,
hata lini kutokuhukumu, wala kuipatia haki damu yetu kwa
hao wakaao juu ya nchi? Nao wakapewa kila mmoja nguo
ndefu, nyeupe, wakaambiwa wastarehe bado muda mchache,
hata itakapotimia hesabu ya wajoli wao na ndugu zao,
watakaouawa vile vile kama wao.” Sasa angalia hasa ya
kwamba hakuna mmoja wa hawa walio chini ya madhabahu
waliuawa kwa ajili ya ushuhuda wa Yesu. Hawakuwa kama
Antipa aliyeuawa kwa kushika sana Jina Lake. Hawa si wale
waliozaliwa mara ya pili, wenye uzima wa milele kama mali
yao. Wao wanatokea katika ufufuo na kupokea uzima kwa
sababu ya msimamo wao kwenye Neno. Pia angalia jinsi hawa
wanavyolia walipiziwe kisasi. Hawawezi kuwa ni ule mwili wa
bibi-arusi. Bibi-arusi hugeuza shavu na kupaza sauti,
“Wasamehe, Baba, hawajui watendalo.” Hawa ni Wayahudi.
Hawana budi kuwa kwa sababu wako kwenye muhuri ya tano,
na ni katika muhuri ya nne ambapo bibi-arusi wa Mataifa
ananyakuliwa. Kwa hiyo Wayahudi hawa hawajazaliwa kwa
Roho Wake. Hata hawaamini ya kwamba Yesu ndiye Masihi.

Lakini kwa kuwa walipofushwa na Mungu kwa ajili ya
Mataifa, Mungu aliwapa uzima wa milele kwa sababu kwamba
ingawa hawangeweza kuja Kwake, hata hivyo walikuwa
waaminifu kweli kwa Neno lote walilojua, na wakalifia kama
vile umati mkubwa ulivyokufa chini ya Hitla, Stalin, nk. na
bado watakufa.

Katika ufufuo wa pili ndipo ambapo wale wanawali
watano wapumbavu wanapotokea. Angalia ya kwamba
walikuwa ni wanawali. Hawakuwa na Roho Mtakatifu kwa
hiyo wakakosa kuwa katika bibi-arusi, ambapo wale watano
werevu waliokuwa na mafuta wakawa sehemu ya huyo bibi-
arusi. Lakini watu hawa, kwa kuwa walikuwa wametengwa,
watu wanaompenda Mungu, na kujaribu kudumu katika Neno,
kulingana na yale waliyojua juu Yake, na wakiwa ni msaada
katika kazi ya Bwana watatokea katika mwisho wa wakati.
Watakosa kuweko kwenye ule utawala wa miaka elfu, ambao
unaweza kuanza kuona kulingana na kweli hizi kuwa ni
muhimu zaidi na mzuri mno kuliko tulivyoweza kuwazia ama
kuamini.

Watu wote hawa walikuwa wameandikwa majina yao
katika Kitabu cha Uzima na majina yao yakabaki. Lakini ni
majina ya akina nani ambayo hayakubakia? Hao wa makanisa
ya taratibu za dunia waliompiga vita bibi-arusi watakuwa
ndio ambao majina yao yataondolewa. Hao ndio watakaopata
hasara. Watatupwa katika lile ziwa la moto.

Sasa hebu na tupige hatua nyingine, lakini kabla
hatujafanya jambo hilo hebu na tuchunguze tena hoja yetu
hadi kufikia hapa. Kwanza tunajua yakini kwamba kusudi la
Mungu linasimama imara katika kuchagua. Ilikusudiwa ndani
Yake Mwenyewe. Lilikuwa ni kusudi la Mungu kuzaa watu
kama Yeye Mwenyewe ambao wangekuwa Bibi-arusi Neno.
Yeye alichaguliwa kabla ya kuwekwa misingi ya ulimwengu
KATIKA YEYE. Alijulikana tangu zamani na kupendwa kabla
hajazaliwa katika zile nyakati duniani. Alikombolewa kwa
damu Yake na hawezi kuingia KAMWE hukumuni. Hawezi
kamwe kuwa kwenye hukumu kwa sababu hawezi kuhesabiwa
dhambi. Rum. 4:8, “Heri mtu yule ambaye Bwana hamhesabii
dhambi.” Lakini kweli yeye atakuwa pamoja Naye katika kiti
Chake cha enzi cha hukumu, akiuhukumu ulimwengu na hata
malaika. Jina lake (kila mmoja wa washirika wake)
liliandikwa katika sehemu fulani ya Kitabu cha Uzima cha
Mwana-Kondoo kabla ya kuwekwa misingi ya ulimwengu.
Pili, kuna kundi lingine. Majina yao pia yako katika Kitabu
cha Uzima nao watatokea katika ufufuo wa pili. Watu kama
hao ni wale wanawali wapumbavu na wenye haki
wanaonenwa katika Mt. 25. Katika kundi hili pia wako wale
ambao hawamwabudu yule mnyama ama kuhusika katika
kundi la mpinga-Kristo lakini wanakufa kwa ajili ya imani

yao hata ingawa hawako katika bibi-arusi, wakiwa
hawakuzaliwa mara ya pili. Lakini watatokea katika ufufuo
wa pili na kuingia katika uzima wa milele. Tatu, kuna
Wakristo wakwamia mpakani kama tulivyoona katika Israeli
wakitoka Misri. Hawa walikuwa wameandikwa majina yao
katika Kitabu cha Uzima na kazi zao zikaandikwa katika
vitabu. Watu hawa baada ya kushindwa kumtii Mungu na
wakiwa hawana Roho, ingawa hata ishara na maajabu
yalikuwa miongoni mwao, majina yao yataondolewa kwenye
Kitabu cha Uzima. Kati ya kundi hili kutakuweko na wale
kama Yuda ambao ingawa hawana Roho kabisa, lakini ni wa
kidini, watakuwa na madhihirisho maishani mwao, na ingawa
walikuwa kwenye vile vitabu hawakuwa wamechaguliwa
KATIKA YEYE. Watu pia kama Balaamu watakuwa kwenye
kundi hilo. Nne na mwisho ni wale ambao majina yao
hayajapata kuandikwa wala hayataandikwa katika vile vitabu.
Watu kama hao wanapatikana katika Ufu. 13:8 na Ufu. 17:8,
“Na watu wote wakaao juu ya nchi watamsujudu, kila ambaye
jina lake halikuandikwa katika Kitabu cha Uzima cha Mwana-
Kondoo, aliyechinjwa tangu kuwekwa misingi ya dunia. Yule
mnyama uliyemwona alikuwako, naye hayuko, naye yu tayari
kupanda kutoka kuzimu na kwenda kwenye uharibifu. Na hao
wakaao juu ya nchi wasioandikwa majina yao katika Kitabu
cha Uzima tangu kuwekwa misingi ya ulimwengu,
watastaajabu wamwonapo yule mnyama, ya kwamba
alikuwako, naye hayuko, naye atakuwako.” Yesu alisema ya
kwamba kundi fulani litamkubali mtu atakayekuja katika jina
lake mwenyewe. Huyo mtu ni mpinga-Kristo. Na hivyo ndivyo
inavyosema juu yao katika Ufu. 13:8, na 17:8. Hawa
walikusudiwa na Mungu lakini si kwa kuchaguliwa. Na
kwenye kundi hili ni watu kama Farao. Inasema juu yake,
“Nilikusimamisha kwa kusudi hili, ili nionyeshe nguvu Zangu
kwako. Vyombo vya ghadhabu vilivyofanywa tayari kwa
uharibifu.” Rum. 9:17 na 22. Hakuna mmoja wa hawa
angewekwa kwenye zile orodha za uzima. Sisemi ya kwamba
hakuna orodha yao. Hapana shaka kuna namna fulani ya
orodha yao, lakini SI KATIKA ILE ORODHA YA UZIMA.
Kusudi la kuwepo kwao limegusiwa kidogo katika sehemu
iliyobaki ya kitabu hiki lakini tunaweza kuongezea Maandiko
mengine mawili. Mit. 16:4, “Bwana amewafanya wabaya kwa
siku ya ubaya.” Ayu. 21:30, “Mwovu huachiliwa katika siku ya
msiba, na kuongozwa nje katika siku ya ghadhabu.”

Kwa kuwa sehemu hii ya Neno ni ngumu kwa akili ya
mwanadamu kuelewa, haina budi kukubaliwa na kuaminiwa
kwa imani. Wengine watachukizwa na yale niliyoeleza kwa
sababu wanashindwa kufahamu uwezo mkuu wa Mungu
ambao hutangaza kwamba MUNGU NI MUNGU, na kwa
kuwa Yeye ni Mungu mtu hawezi kushinda mashauri Yake
wala kuzuia mapenzi Yake na kusudi Lake; lakini Yeye, akiwa

ni mwenye nguvu zote, anatawala katika mambo YOTE na
anafanya lo lote atakalo na viumbe vyake vyote kwa sababu
vyote viliumbwa kwa ajili ya mapenzi Yake mema. Kwa hiyo,
kama Paulo asemavyo, “Kama Mungu akichukua fungu moja
la udongo na kufanya kutoka kwenye fungu lilo hilo chombo
kimoja cha heshima na chombo kingine cha ghadhabu Yake, ni
nani anayeweza kuchukizwa Naye na kumpigia makelele?”
Kwamba ana haki ya kufanya jambo hili kwa sababu ya
uumbaji peke yake, hatuwezi kukana. Hata hivyo alienda hata
mbele zaidi, kwa maana kulingana na Rum. 14:7-9, tuna
thibitisho lisiloweza kukanushwa ya kwamba Yesu alilipa
gharama ya ulimwengu mzima, na kwa hiyo anaweza kufanya
apendavyo na walio Wake. “Kwa sababu hakuna mtu
miongoni mwetu aishiye kwa nafsi yake, wala hakuna afaye
kwa nafsi yake. Kwa maana kama tukiishi, twaishi kwa
Bwana, au kama tukifa, twafa kwa Bwana: basi kama tukiishi
au kama tukifa, tu mali ya Bwana. Maana Kristo alikufa
akawa hai tena kwa sababu hii, AWAMILIKI WALIOKUFA
NA WALIO HAI PIA.” (Ni kumiliki: SI uhusiano
unaomaanishwa hapa.) Hili pia linaelezwa katika Yn. 17:2,
“Kama vile ulivyompa mamlaka JUU YA WOTE WENYE
MWILI, ili kwamba wote uliompa awape uzima wa milele.”

Sasa, kama tukimpa Mungu sifa ya kujua yote, hatuna
budi kukubali pia ya kwamba Yeye ni mkamilifu katika
hekima na haki. Mpango huu wa kuchagua na kukatalia ni
hekima ya Mungu iliyofunuliwa katika nyakati zote yaani,
kama vile isemavyo katika Efe. 1:3-11, “Atukuzwe Mungu,
Baba wa Bwana wetu Yesu Kristo, aliyetubariki kwa baraka
zote za Rohoni, katika ulimwengu wa roho, ndani Yake Kristo;
kama vile alivyotuchagua katika Yeye kabla ya kuwekwa
misingi ya ulimwengu, ili tuwe watakatifu, watu wasio na
hatia mbele Zake katika pendo. Kwa kuwa alitangulia
kutuchagua, ili tufanywe wanawe kwa njia ya Yesu Kristo,
sawasawa na uradhi wa mapenzi Yake. Na usifiwe utukufu wa
neema Yake, ambayo ametuneemesha katika huyo Mpendwa.
Katika Yeye huyo, kwa damu Yake, tunao ukombozi wetu,
masamaha ya dhambi, sawasawa na wingi wa neema Yake.
Naye alituzidishia hiyo katika HEKIMA yote na ujuzi, akiisha
kutujulisha siri ya mapenzi Yake, sawasawa na uradhi Wake,
alioukusudia katika Yeye huyo. Yaani, kuleta madaraka ya
wakati mkamilifu atavijumlisha vitu vyote katika Kristo, vitu
vya mbinguni na vitu vya duniani pia. Naam, katika Yeye
huyo; na ndani Yake sisi nasi tulifanywa urithi, huku
tukichaguliwa tangu awali sawasawa na kusudi Lake Yeye,
Ambaye hufanya mambo yote kwa shauri la mapenzi Yake.”
Kwa hiyo kama Mungu ameamua kwamba kuweko na hao
ambao majina yao yanawekwa katika sehemu fulani ya Kitabu
cha Uzima cha Mwana-Kondoo na hayawezi yakafutwa kwa
maana ni majina ya bibi-arusi Wake, basi hatuna budi

kulikubali hilo. Kama inasemwa pia kwamba kuna wale
ambao majina yao yaliwekwa katika orodha ya Kitabu cha
Uzima lakini katika kutangulia kujua kwa Mungu ilikuwa
waanguke na kuondolewa majina yao hatuna budi kukubali
jambo hilo. Na kama kuna hao ambao majina yao KAMWE
hayakuandikwa kwenye orodha ya uzima, hatuna budi
kukubali jambo hilo, pia. Na kama kuna hao ambao wataingia
katika uzima wa milele baada ya ile hukumu ya Kiti Cheupe
cha Enzi kwa sababu tu waliwatendea mema na kuwafadhili
na kuwapa haki yao wateule wa Mungu ambao ni ndugu Zake,
basi hatuwezi ila kukubali jambo hilo. MAANA NI NANI
ALIYEIFAHAMU NIA YA BWANA AMWELIMISHE? Badala
yake hebu na tuwe watiifu katika imani kwa Yeye Ambaye ni
Baba Yetu tupate kuishi.

Ili kufahamu somo hili yaani kwa dhahiri sana itakuwa
vema kuliendea sasa kutokana na wazo la kanisa katika zile
nyakati zote. Mpaka wakati huu tumekuwa tukifikiria juu ya
kuondolewa kwa majina ya watu binafsi. Sasa tunataka
kuangalia, si watu binafsi, lakini makundi yanayowakilishwa
kanisani. Ili kufanya jambo hilo tutalinganisha kanisa katika
nyakati zote na mmea wa ngano. Punje ya ngano inapandwa ili
kwamba punje moja ya ngano itazaa na kuongezeka kupitia
hatua fulani katika muda fulani wa wakati. Hiyo punje moja
itakufa, lakini katika kufa, uhai ule uliokuwemo ndani yake
utapanda juu katika mmea ambao nao utakuwa mbebaji ama
mchukuzi wa uhai huo ambao hauna budi kurudia hali ya asili
katika hali ya wingi. Yesu aliye Mzao mkuu wa Kifalme
alikufa. Huyo Mwenyezi Ambaye ndiye uzima wa kanisa
anasimama katikati ya kanisa kwa zile nyakati saba zote za
kanisa akitoa uhai Wake kwa kanisa (bebaji ama chukuzi) ili
kwamba uhai Wake wenyewe utazaliwa tena katika miili
inayofanana na Wake katika ule ufufuo. Katika wakati ule wa
ufufuo ndipo ambapo ule Mzao wa Kifalme utaona mizao
mingi ya kifalme ifananayo na Yeye Mwenyewe, nao hata
watakuwa kama alivyo Yeye, kwa kuwa Yohana anasema,
“tutakuwa kama Yeye.” Jambo hili ndilo ambalo Yohana
Mbatizaji alilokuwa akilinena aliposema kwamba Yesu
angekusanya ngano ghalani. Huo ulikuwa ni ule ufufuo
ambapo wale waliokombolewa waliokuwa wamechaguliwa
kupata uzima wa milele walipoingilia.

Sasa basi, orodha ya mmea huu wa ngano ambao mwisho
wake ni kuzaa tena ile mbegu ya asili katika mbegu nyingi
ndicho KITABU CHA UZIMA. Narudia: historia ama orodha
ya mmea huu wa ngano ni Kitabu cha Uzima ambacho sehemu
ya Kitabu kile cha Uzima ni ORODHA YA UZIMA WA
MILELE. (Sehemu fulani ya Kitabu cha Uzima). Jambo hili
linakuwa dhahiri kwa kuchunguza mmea wa ngano. Mbegu
tupu inapandwa. Mara jani linatokeza. Lakini hiyo si ngano

bado. Kisha inakua ikawa ubua. Huu bado si ngano. Uhai upo,
bali si ngano. Ndipo kwenye mwisho wa ule ubua kuna kitu
kilichochongoka kinachotoa kishada. Bado ni mmea wa ngano
lakini ngano yenyewe bado. Kisha huo mmea unapata
mbelewele, ndipo tunaona kapi likitokea. Hili linafanana sana
na ngano lakini bado si mbegu. Ndipo ngano inafanyika ndani
ya ganda. Sasa imerudi jinsi ilivyokuwa hapo awali. Sasa
ngano iliyoiva inavunwa.

Yesu Kristo alikufa. Alitoa uhai Wake. Uhai huo ulikuwa
ulirudie kanisa na kuwaleta wana wengi wanaofanana Naye
kwa utukufu katika ufufuo. Lakini kama vile ile punje ya
ngano ilivyopaswa kuwa na mbebaji kusudi izae punje nyingi
za ngano, hata hivyo kulipaswa kuwe na kanisa ambalo
lingekuwa bebaji la Uzima wa Kristo. Kama vile ule unyasi,
ubua, kishada, na maganda yalivyokuwa wabebaji wa ile
mbegu lakini HAYAKUWA ile mbegu yenyewe, vivyo hivyo
kanisa lote katika nyakati zote limekuwa bebaji la MBEGU ya
kweli ingawa lenyewe SI mbegu. Hiyo ndiyo sababu tunaweza
kusema ya kwamba Kitabu cha Uzima ni mmea MZIMA WA
NGANO.

Hebu na turudie hilo tena. Hapa pana ile mbegu ya asili
iliyopandwa. Ikazaa unyasi. Huo si yenyewe. Ikaleta ubua.
Wala huo sio. Haya hapa maganda ambamo ngano itaumbika.
Hayo siyo. Kishada kinatokea. KISHA MBELEWELE
ZINAANGUKIA ZILE SEHEMU ZA MBEGU. SEHEMU YA
MMEA HUO INAHUISHWA. KITU FULANI CHA ILE
MBEGU ASILI KILICHOPANDA KUPITIA KWENYE MMEA
WOTE KINAGEUKA KIKAWA MBEGU. Kwa nini mmea
wote haukugeuka ukawa mbegu? Kwa sababu uliumbwa kwa
kusudi hilo. Ni sehmu tu ya mmea huo inayoweza kurudi
ikawa mbegu kwa sababu ni sehemu tu ya MMEA huo wa
NGANO NDIYO NGANO YA UZIMA WA MILELE.

Una mfano mkamilifu wa jambo hilo katika Israeli
wakitoka Misri. Walitoka wakiwa wametimia watu milioni
mbili. WOTE waliokoka kupitia damu ya dhabihu. WOTE
walibatizwa katika Bahari ya Shamu; WOTE walitoka majini
wakifurahia dhihirisho la Roho Mtakatifu na baraka; WOTE
walikula chakula cha malaika; WOTE waliunywea ule
mwamba uliowafuata. Hata hivyo ila kwa wachache sana
hawakuwa kitu ila wabebaji kwa ajili ya watoto ambao
wangewafuata na kuingia katika nchi ya Kanaani. Israeli wote
SI Israeli. Na wote ila ukiondoa watu wachache sana majina
yao yalifutwa kutoka katika Kitabu cha Uzima.

Tuna jambo lile lile kanisani leo hii. Majina yataondolewa
katika Kitabu cha Uzima. Hakuna jina litakaloondolewa
kutoka katika Kitabu cha Uzima wa Milele kwa maana hiyo ni
orodha nyingine ikiwa iko kwenye Kitabu cha Uzima. HUU
NDIO USHUHUDA: MUNGU AMETUPA UZIMA WA

MILELE, NA UZIMA HUU UMO KATIKA MWANAWE.
YEYE ALIYE NAYE MWANA ANAO HUO UZIMA (WA
MILELE) ASIYE NAYE MWANA HANA HUO UZIMA (WA
MILELE). Na hao walio na huo uzima walikuwa katika YEYE
kabla ya kuwekwa misingi ya ulimwengu. WALICHAGULIWA
KATIKA YEYE KABLA YA KUWEKWA MISINGI YA
ULIMWENGU. Huo MZAO MKUU WA KIFALME, Yesu
Kristo, alipandwa (alikufa) na uhai huo uliokuwemo ndani
Yake ukapanda kupitia katika mmea wa ngano na unajizaa
wenyewe katika punje nyingi za ngano zilizo na uzima ule ule
ndani yao, na zikiwa kama ile ya Asili kwa sababu kwa njia ya
Roho wao ni wa asili.

Sasa tunaweza kuona kwa nini bibi-arusi (alikuwa ndani
Yake kama vile Hawa alivyokuwa ndani ya Adamu)
aliyekombolewa (kununuliwa na kurudishwa na mwenyewe
wa asili) hawezi kamwe kufutwa ‘majina ya washirika wake’
kutoka kwenye ile orodha. Yeye ni sehemu Yake. Yeye yuko
kwenye kiti cha enzi. Hawezi kuhukumiwa kamwe. Kila
mmoja katika bibi-arusi ni mshirika Wake na Yeye
hatampoteza hata mmoja. Lakini sivyo ilivyo kuhusu wale
“wote” walio kwenye kile Kitabu cha Uzima. Kwa maana kati
yao wako wale kama Yuda nk. walio na sehemu fulani katika
ile orodha lakini majina yao yanaondolewa. Tunaweza kuona
wale wanaokuja katika siku za mwisho, na baada ya kufanya
matendo ya ajabu sana, Yesu atasema ya kwamba Yeye
hakuwajua kamwe. Si kwamba hakuwa akijua wapo. Kujua
Kwake mambo yote kunaliondoa jambo hilo; lakini wao
hawakujulikana tangu zamani kama vile katika bibi-arusi; na
wala hawakujulikana tangu zamani kama walio kati ya wenye
haki wa ufufuo wa pili. Hawakuzaa matunda yo yote (kwa
sababu walikuwa nje ya Neno_hawakudumu ndani ya Hilo)
na wao, kwa sababu hii, walipewa adhabu ya kifo. Basi kama
tulivyoonyesha hapo kabla kuna wale waliomtetea bibi-arusi
na walikuwa msaada na faraja kwake. Hao majina yao
yalibakia katika Kitabu cha Uzima na wanaingia katika uzima
wa milele. Hatimaye kuna wale kama Farao ambao
hawakuandikwa majina yao katika Kitabu cha Uzima na hawa
wanatupwa katika ziwa la moto pia.

Hivyo basi punje ile ya ngano iliyokuwa mmea wa kuvunwa
ni kumbukumbu za kanisa. Na kama vile ambavyo mmea wote
wa ngano sio ngano yenyewe, na kama vile ambavyo si mmea
wote unaotumiwa katika mavuno, ndivyo iliyo na
kanisa:_kanisa lote si bibi-arusi, na wala si wote wanaopewa
uzima wa milele, lakini SEHEMU yake inakusanywa katika
ghala, na SEHEMU yake inawekwa ili kwamba ipate kuingia
katika uzima wa milele katika ufufuo wa pili, na SEHEMU
yake ambayo inahesabiwa kama kapi inachomwa katika lile
ziwa la moto. Na jambo hili ndilo hasa Yohana Mbatizaji

pamoja na Yesu walilosema, kwa kuwa Yohana alisema ya
kwamba ngano ingewekwa ghalani na makapi yachomwe moto.
Yesu alisema, “Yafungeni magugu, kisha muikusanye ngano.”
Harakati za ekumeni zitayafunga pamoja makanisa magugu,
kwa maana magugu hayana budi kufungwa KWANZA, na
ingawa mwisho wao ni kuchomwa moto, hayachomwi wakati
yanapofungwa lakini yanawekwa hadi wakati mwingine,
ambao ni mwisho wa ule utawala wa miaka elfu, ama ufufuo
wa pili. Lakini mara magugu yanapofungwa kunyakuliwa
kunaweza kutokea na kunatokea wakati fulani kati ya kule
kufungwa na kule kufunuliwa kwa mpinga-Kristo. Ndipo
itakuja siku ambapo WOTE watasimama pamoja kama
ilivyoonekana katika Daneli. Mfalme atakuwapo pale pamoja
na bibi-arusi Wake na mbele yao wote kutakuweko na
makutano ambao watahukumiwa. Naam. WOTE wako pale.
Vitabu vyote vinafunguliwa. Mwelekeo wa mwisho wa watu
WOTE unafanywa. Kuvuna kweli kumekwisha. Mara vitabu
vikiisha kufunguliwa vinafungwa.

Katika kumalizia somo hili kwa wakati huu, hebu nirejee
kwenye tamshi moja lililotolewa mwanzoni mwake ambapo
nilisema ya kwamba hakuna hata Andiko moja linalonena juu
ya Bwana kuandika orodha ya majina SASA HIVI. Hilo ni
kweli kabisa. Hata hivyo kuna Andiko linaloonyesha
kuandikwa katika siku zijazo. Liko kwenye Zaburi ya
themanini na saba. Zaburi hii inazungumza habari za Bwana
akiandika majina ya wale wote waliozaliwa katika Sayuni.
Kabisa haiwezi kudhaniwa ya kwamba Mungu anapaswa
kungojea hata mwisho wa nyakati ama kipindi hicho cha
wakati kinachohusu Sayuni kusudi ajue ni akina nani
wanaweza kuzaliwa Sayuni. Tena, hilo lingeondoa kule Kujua
yote. Hakika Yeye anawajua wote wanaohusika katika hesabu
hiyo. Lakini ni kitu gani? Je! si orodha tu iliyoandikwa upya
ambapo Mungu anaweka tu katika orodha mpya yale majina
yaliyosalia baada ya ufufuo wa pili nao walikuwa ni wa
Sayuni? Hakika, hivyo ndivyo ilivyo.

“Nami nitalikiri jina lake mbele za Baba Yangu, na mbele
ya malaika Zake.” Kuitwa majina mbinguni! “Mtu akifa, je!
atakuwa hai tena? mimi ningengoja siku zote za vita vyangu,
hata kufunguliwa kwangu kunifikilie. Wewe ungeita, nami
ningekujibu; ungekuwa na tamaa ya kazi ya mikono Yako.”
Yule Mchugaji Mkuu anawaita kondoo Wake kwa jina. Ile
sauti ya Mungu ya uumbaji inawaita watoke mavumbini ama
kubadilisha atomi zao hata ingawa hawakuwa wamelala. Ni
kunyakuliwa. Ni ile Karamu kuu ya Arusi ya Mwana-Kondoo
na Bibi-arusi Wake.

Lakini kunyakuliwa sio kuitwa kwa orodha ya majina kwa
pekee. Hapo kwenye ufufuo wa pili, kwenye ile hukumu ya
kile Kiti kikuu Cheupe cha Enzi, majina yatakubaliwa mbele

ya Baba na malaika Zake. Basi nimeambiwa na wale
wanaojua, ya kwamba sauti iliyo tamu sana kwenye sikio la
mwanadamu ni sauti ya jina la mtu huyo. Jinsi watu
wanavyopenda kuitwa majina yao mbele za watu.
Wanavyopenda kusifiwa. Lakini hakuna sauti ya duniani
itakayoweza kutaja jina lako kwa utamu kama sauti ya Mungu
kama jina lako liko kwenye Kitabu cha Uzima na litabaki mle
kufunuliwa mbele za malaika watakatifu. Itakuwa ni siku ya
ajabu jinsi gani wakati tutakapomsikia Yesu akisema, “Baba,
walikiri Jina Langu mbele za watu katika siku za safari yao
duniani. Sasa nitayakiri majina yao mbele Zako na malaika
wote wa mbinguni.”

“Yeye aliye na sikio, na alisikie Neno hili ambalo Roho
ayaambia makanisa.” Mara nyingine tena Roho amenena. Mara
nyingine tena tumechunguza ushuhuda wa yale aliyotuambia
Roho kwa wakati mwingine. Nasi tumeona kumbukumbu hilo
kuwa ni sahihi. Wakati mwingine umepita na umetimizwa
kikamilifu kama Yeye alivyosema ungetimizwa. Hivyo ni
faraja ya jinsi gani kwetu sisi tunaotarajia kuwa katika bibi-
arusi wa siku ya mwisho, kwa maana inaifanya mioyo yetu
kuruka kwa furaha ya kwamba Yeye ni mwaminifu na
atatimiza kila ahadi Yake. Kama Yeye alikuwa mwaminifu na
wa kweli kwa wale wa Wakati wa Sardi, basi Yeye ni wa kweli
vile vile kwa wakati wetu huu. Kama wao kwa neema Yake na
nguvu Zake watapokelewa na kusifiwa Naye, basi na sisi pia.
Na twende basi, kwenye ukamilifu tukamlaki Bwana hewani,
na tuwe pamoja Naye milele.

SURA YA NANE

WAKATI WA KANISA LA FILADELFIA

Ufunuo 3:7-13

Na kwa malaika wa kanisa lililoko Filadelfia andika; Haya
ndiyo anenayo Yeye aliye mtakatifu, aliye wa kweli, aliye na
ufunguo wa Daudi, Yeye Mwenye kufungua wala hapana
afungaye, naye afunga wala hapana afunguaye.

Nayajua matendo yako. Tazama, nimekupa mlango
uliofunguliwa mbele yako, ambao hapana awezaye kuufunga,
kwa kuwa unazo nguvu kidogo, nawe umelitunza Neno Langu,
wala hukulikana Jina Langu.

Tazama, nitawafanya wao walio wa Sinagogi la Shetani,
wasemao kwamba ni Wayahudi, nao sio, bali wasema uongo.
Tazama, nitawafanya waje kusujudu mbele ya miguu yako, na
kujua ya kuwa nimekupenda.

Kwa kuwa umelishika Neno la subira Yangu, Mimi Nami
nitakulinda, utoke katika saa ya kujaribiwa iliyo tayari
kuujilia ulimwengu wote, kuwajaribu wakaao juu ya nchi.

Tazama, naja upesi. Shika sana ulicho nacho, asije mtu
akaitwaa taji yako.

Yeye ashindaye, nitamfanya kuwa nguzo katika hekalu la
Mungu Wangu, wala hatatoka humo tena kabisa, Nami
nitaandika juu yake Jina la Mungu Wangu, na jina la mji wa
Mungu Wangu, huo Yerusalemu Mpya, ushukao kutoka
mbinguni kwa Mungu Wangu, Nami nitaandika juu yake Jina
Langu jipya.

Yeye aliye na sikio, na alisikie Neno hili ambalo Roho
ayaambia makanisa.

FILADELFIA

Filadelfia ulikuwa maili sabini na tano kusini-mashariki
mwa Sardi. Ulikuwa ni mji wa pili kwa ukubwa katika Lydia.
Ulikuwa umejengwa juu ya vilima vingi katika wilaya
iliyokuwa maarufu sana kwa kilimo cha divai. Sarafu zake
zilikuwa na kichwa cha Bakasi na sanamu ya Bakante (kuhani
mwanamke wa Bakusi). Wenyeji wa mji huo walikuwa ni
pamoja na Wayahudi, Wakristo wa asili ya Kiyahudi, na
waongofu kutoka kwenye upagani. Mji huo ulipatwa na
matetemeko ya ardhi ya mara kwa mara, walakini muda wake
wa kudumu ulikuwa ni mrefu zaidi kati ya ile miji saba ya
Ufunuo. Kusema kweli mji huo ungali uko chini ya jina la
Kituruki la Alasehir, ama Mji wa Mungu.

Chapa za hizo sarafu zinadokeza mungu wa mji huo kuwa
ni Bakasi. Sasa Bakasi ni sawa na Ninasi ama Nimrodi. Yeye
ni ‘yule anayeombolezewa’, ingawa wengi wetu tunamfikiria
kuhusiana na ulafi na ulevi.

Ni mwanga wa jinsi gani unaoletwa kwenye mioyo yetu na
jambo hili. Hii hapa sarafu ikiwa na mungu katika upande
mmoja na kuhani mwanamke ama nabii wa kike upande huo
mwingine. Sasa vingirisha sarafu. Je! kuna tofauti yo yote ya
upande itakaoshukia? La, bwana, ingali ni sarafu ile ile. Hiyo
ndiyo dini ya Kirumi ya Yesu na Maria.

Lakini hatuwazii juu ya Rumi peke yake tu. La, hakuko tu
na yule kahaba mkuu. Hasha; kwa maana yeye, kwa uasherati
wake mwingi amepata watoto. Mabinti zake sasa ni sarafu za
chapa ile ile. Hapo kwenye upande mmoja wa sarafu
wamechora ibada ya Yesu na kwenye upande huo mwingine
wana kuhani wao wa kike ama nabii wa kike pia naye
anaandika kanuni zake za imani na masharti ya dini na
mafundisho ya dini na kuyauza kwa watu kwa ajili ya wokovu
akikazania ya kwamba yeye na yeye peke yake ndiye aliye na
nuru ya kweli.

Ni jambo la ajabu jinsi gani huo ukweli kwamba wakati
huu unanyeshwa na sarafu. Kwa maana huyo mama na
mabinti wote wananunua njia yao ya kuingilia mbinguni. Bei
yake ya kununulia ni pesa wala si damu. Pesa na wala si Roho
ndiyo nguvu inayowasukuma mbele. Mungu wa ulimwengu
huu (mali) ameyapofusha macho yao.

Lakini biashara yao na ya kuua itaisha hivi karibuni, kwa
kuwa huu ndio wakati ule ambao Roho anasema kwa sauti
kuu, “Tazama naja upesi.” Naam, na uje upesi, Bwana Yesu!

WAKATI

Wakati wa Kanisa la Filadelfia ulidumu tangu mwaka wa
1750 mpaka kwenye kama mwaka wa 1906. Wakati huu, kwa
sababu ya maana ya jina la huo mji, umeitwa Wakati wa
Upendano wa Ndugu, kwa kuwa Filadelfia inamaanisha,
“upendano wa ndugu”.

MJUMBE

Mjumbe wa wakati huu bila shaka alikuwa ni John Wesley.
John Wesley alizaliwa huko Epworth, tarehe 17 Juni, 1703 naye
alikuwa mmoja wa watoto kumi na tisa waliozaliwa na
Samweli na Susana Wesley. Baba yake alikuwa kasisi katika
Kanisa la Kianglikana; lakini kuna uwezekano zaidi kwamba
mwelekeo wa kidini wa moyo wa Wesley ulikuwa zaidi sana na
msingi wake kwenye mfano wa maisha mema ya mama yake

kuliko kwenye theolojia ya baba yake. John alikuwa
mwanachuoni mwenye akili sana. Ilikuwa wakati alipokuwa
huko Oxford ambapo Yeye pamoja na Charles waliposjiunga
na kundi fulani ambalo lilikuwa likifanya ibada za kiroho za
kuabudu katika msingi wa kuishi maisha ya ile kweli kwa
matendo badala ya kufanya mafundisho yawe ndiyo kielelezo
chao. Waliandika mwongozo wa matendo ya kiroho, kama vile
kuwapa maskini, kwenda kuwaona wagonjwa na walio
kifungoni. Kwa sababu hii waliitwa Wamethodisti, na majina
mengine ya dhihaka. Sasa John alikuwa amejawa sana moyoni
na ono lake la haja ya dini kwa ajili ya watu wa ulimwengu
kupata dini hivi kwamba akaenda Marekani (Georgia) kama
mmishenari miongoni mwa Wahindi. Alipokuwa akisafiri
akienda zake kule aliona kwamba wengi wa abiria wa meli
aliyosafiria walikuwa ni Wamorevia. Alivutiwa sana na upole
wao, amani, na ujasiri katika hali zote. Juhudi zake kule
Georgia mbali na yeye kujinyima na kazi ngumu zilikuwa ni
kazi bure. Alirudi Uingereza akilia, “Nilienda Marekani
kuwaongoa Wahindi lakini jamani! ni nani atakayeniongoa
mimi?”

Aliporudi London alikutana tena na Wamorevia. Peter
Boehler ndiye aliyemwonyesha njia ya wokovu. Alizaliwa
kweli kabisa mara ya pili jambo ambalo lilimfadhaisha sana
na kumkasirisha dhahiri ndugu yake, Charles, ambaye
hakuweza kuelewa jinsi mtu wa kiroho namna hii kama John
angesema hakuwa sawa na Mungu siku za nyuma. Walakini,
haukupita muda mrefu, baada ya jambo hilo Charles, pia,
aliokolewa kwa neema.

Wesley sasa akaanza kuhubiri Injili hapo London kwenye
mimbara zile ambazo hapo awali alikuwa amekubaliwa; lakini
haikupita muda wakamwondosha. Katika wakati huu huu
ndipo ambapo rafiki yake wa siku nyingi, George Whitefield,
alimsaidia sana kwa kuwa alimwalika John aje amsaidie
kuhubiri kwenye maeneo ya viwanja ambako maelfu walikuwa
wakisikiliza Neno. Kwa mara ya kwanza Wesley aliona ni
vigumu ya kwamba eti anapaswa kuhubiri huko nje hadharani
badala ya kuhubiri kwenye jengo, lakini wakati alipouona
msongamano wa watu na kuona Injili ikifanya kazi katika
nguvu za Roho aliyageukia mahubiri ya namna hiyo kwa moyo
wake wote.

Mara kazi ilipanuka sana hivi kwamba akaanza kuwatuma
waamini wengi wa kawaida waende kuhubiri Neno. Jambo hili
lilionekana linaenda sambamba na Pentekoste ambapo Roho
aliwainua karibu kwa usiku mmoja watu waliokuwa na nguvu
za kuhubiri na kufundisha Neno.

Kulikuwako na kupingwa kukali sana kwa kazi yake bali
Mungu alikuwa pamoja Naye. Matendo ya Roho



284  NYAKATI SABA ZA KANISA

yalidhihirishwa kwa nguvu sana na mara nyingi roho wa
kusadiki sana aliwashika watu sana hata akawapondaponda
nao wakaanguka sakafuni wakilia kwa huzuni sana juu ya
dhambi zao.

Wesley alikuwa mtu mwenye nguvu za ajabu sana.
Anasema habari zake mwenyewe ya kwamba hawezi
kukumbuka kusikia udhaifu wa nafsi hata kwa muda wa robo
saa tangu alipozaliwa. Alilala si zaidi ya masaa sita kwa siku;
akawahi kuamka kusudi apate kuanza kuhubiri saa kumi na
moja karibu kila siku ya huduma yake; alihubiri kama mara
nne kwa siku moja hivi kwamba katika mwaka mmoja
angekuwa na wastani wa mahubiri 800.

Alisafiri maelfu na maelfu ya maili kama walivyofanya
wale wahubiri wake wazungukao huku na huko kupeleka Injili
karibu na mbali. Kusema kweli Wesley alisafiri maili 4,500 kwa
mwaka kwa farasi.

Alikuwa anaamini katika uweza wa Mungu naye
aliwaombea wagonjwa akiwa na imani kubwa na akapata
matokeo mazuri sana.

Mingi ya mikutano yake iliona madhihirisho ya karama za
Kiroho.

Wesley hakupenda madhehebu. Washirika wake kweli
walikuwa na “Shirika la Muungano” ambalo lilikuwa, “kundi
la watu waliokuwa na mfano, na waliokuwa wakitafuta
nguvu za utauwa, waliounganika kusudi wapate kuomba
pamoja, kupokea Neno la maonyo, na kutunzana kwa upendo,
kusudi wapate kusaidiana kutimiza wokovu wao wenyewe.”
Sharti la pekee kwa wale waliokuwa wakijiunga nalo
lilikuwa kwamba wao wanapaswa kuwa watu, “waliokuwa
na shauku ya kuitoroka hasira ijayo, na kuokolewa na
dhambi zao.” Muda uliposonga mbele waliorodhesha sheria
kali zitumiwe katika kuutawala mwili kwa ukali kwa
manufaa ya nafsi zao. Wesley alitambua ya kwamba baada ya
kifo chake shirika hilo lingeweza kufanywa madhehebu na
Roho wa Mungu awaachie utaratibu uliokufa. Wakati mmoja
yeye alisema ya kwamba hakuhofu ya kwamba jina
Methodisti litaondoka duniani bali ya kwamba Roho huenda
akaruka akaenda Zake.

Katika maisha yake yeye angaliweza kupata mali nyingi
sana; lakini hakutaka. Msemo wake alioupenda sana kuhusu
pesa ulikuwa, “Pata zote uwezazo kupata, weka akiba zote
uwezazo kuweka akiba, kisha gawa zote uwezazo kugawa.”
Ingekuwa ni ajabu vipi kwa Wesley kurudi na kuona
madhehebu yanayoitwa kwa jina la Methodisti leo. Wao ni
tajiri_tajiri mno. Lakini yale maisha na nguvu za John Wesley
hazipo.



WAKATI WA KANISA LA FILADELFIA 285

Inapaswa kukumbukwa pia ya kwamba Wesley kamwe
hakutaka kujenga kazi fulani juu ya msingi wa kimadhehebu
ama wa kundi. Ingawa katika imani alikuwa Mwaarminia,
yeye hakutaka kujitenga na ndugu zake juu ya msingi wa
fundisho. Alikuwa mwanafunzi mzuri wa Yakobo: aliweka
msingi wa uzima wake wa milele juu ya imani na matendo,
ama kule kuyaishi yale maisha, badala ya kukubali tu kanuni
fulani ya imani ama mafundisho ya maneno fulani.

John Wesley alikufa akiwa na umri wa miaka 88 akiwa
amemtumikia Mungu ambapo ni watu wachache sana
wangethubutu kufikiri wangeweza.

SALAMU

Ufunuo 3:7, “Na kwa malaika wa kanisa lililoko Filadelfia
andika; Haya ndiyo anenayo Yeye Aliye mtakatifu, Aliye wa
kweli, Aliye na ufunguo wa Daudi, Yeye mwenye kufungua wala
hapana afungaye, Naye afungaye wala hapana afunguaye.”

Loo! jinsi maneno hayo yalivyo mazuri. Jinsi hata sauti
yake ilivyo na fahari. Jinsi inavyofurahisha kuwazia ya
kwamba sifa hizo zote zinaweza kutumiwa kwa mtu mmoja.
Ni nani angethubutu kusema mambo kama hayo juu ya nafsi
yake ila Yesu Kristo, Bwana wa Utukufu? Ninaamini ufunguo
wa kutafsiri maana hasa ya kila moja ya mafungu haya mazuri
sana ya maneno ya sifa unapatikana katika aya ya tisa,
“Tazama, nitawafanya wao walio wa sinagogi la Shetani,
wasemao kwamba ni Wayahuhdi, nao sio, bali wasema uongo;
tazama, nitawafanya waje kusujudu mbele ya miguu yako, na
kujua ya kuwa nimekupenda.” Ninasema aya hii ndio ufunguo
kwa sababu inahusu Wayahudi ambao daima wamejiita
watoto wa Mungu wakiwatenga wengine wote. Wao
walimsulibisha na kumwua Bwana Yesu Kristo. Tendo hilo lao
baya sana lilileta damu yao wenyewe juu ya vichwa vyao
wenyewe kwa karne nyingi. Yote hayo kwa sababu
walimkataa Yesu kama Masihi wao, Ambavyo ndivyo
alivyokuwa kweli. Kwao Yeye hakuwa Yule ajaye, ama Mwana
wa Daudi; kwao Yeye alikuwa ni Beelzebuli, ama mtu fulani
mwovu ambaye anastahili tu kuangamizwa. Lakini sivyo
ilivyo. Yeye alikuwa Imanueli kweli, Mungu aliyedhihirishwa
katika mwili. Yeye kweli, ni Masihi. Hakika, Yeye alikuwa
jinsi hasa kama anavyojionyesha sasa kuwa. Huyo hapo, YESU
YEYE YULE_Yesu Kristo yeye yule jana, na leo na hata
milele. Yule Mtakatifu aliye katikati ya vile vinara vya taa
ndiye Yesu yeye yule Ambaye alitembea kwenye pwani za
Galilaya, Ambaye aliwaponya wagonjwa, Ambaye aliwafufua
wafu, na Ambaye ingawa analo thibitisho lisiloweza
kukanushwa alisulibishwa na kuuawa. Lakini alifufuka tena,
na ameketi mkono wa kuume wa Ukuu huko juu.

Wayahudi hawakumwita mtakatifu wakati huo.
Hawamwiti mtakatifu hivi sasa. Lakini Yeye ni MTAKATIFU.
Zaburi 16:10; “Maana hutakuachia kuzimu nafsi Yangu, wala
hutamtoa MTAKATIFU Wako aone uharibifu.”

Wao walitafuta haki yao kwa sheria na wakashindwa
vibaya sana, kwa maana kwa sheria hakuna mtu anayeweza
kuhesabiwa haki. Kwa sheria hakuna mtu anayeweza
kufanywa mtakatifu. Utakatifu ni wa Bwana. I Wakorintho
1:30, “Bali kwa YEYE ninyi mmepata kuwa katika Kristo
Yesu, aliyefanywa kwetu hekima itokayo kwa Mungu, na
haki, na utakatifu, na ukombozi.” II Wakorintho 5:21,b, “Ili
sisi tupate kuwa haki ya Mungu katika Yeye.” Ilikuwa ni
Kristo au waangamie, nao wakaangamia kwa sababu wao
walimkataa Yeye.

Nao watu wa wakati huo kama vile wa siku hizi walikuwa
wanafanya kosa lile lile. Kama vile Wayahudi walivyokimbilia
utaratibu wa ibada za sinagogi wapate usalama, vivyo hivyo
katika Wakati wa Filadelfia walikuwa wanakimbilia kanisani.
Kujiunga na kanisa silo jambo la kutumaini. Uzima haumo
katika kanisa. Uzima umo katika Kristo. “Huu ndio ushuhuda
ya kwamba Mungu alitupa uzima wa milele na uzima huu umo
katika Mwanawe. Yeye aliye naye Mwana anao huo uzima,
asiye naye Mwana hana huo uzima.” Mwanadamu hufanywa
mtakatifu na Roho. Roho wa Utakatifu aliyemfufua Yesu
katika wafu ndiye anayekaa ndani yetu na kutufanya
watakatifu kwa utakatifu Wake.

Huyo hapo amesimama, YULE MTAKATIFU. Nasi
tutasimama pamoja Naye huku tumevaa haki Yake, tukiwa
watakatifu kwa utakatifu Wake.

Sasa wakati huu ndio wakati wa sita. Katika macho ya
Mungu, wakati unakaribia kwisha. Atarudi hivi karibuni.
Hivi karibuni kelele zitapigwa wakati atakapokuja, “Na
mwenye uchafu na azidi kuwa mchafu; na mwenye haki
na azidi kufanya haki; na mtakatifu na azidi kutakaswa.”
Ufu. 22:11b

Loo! ninafurahi sana ya kwamba utakatifu wangu si
wangu mwenyewe. Ninafurahi ya kwamba nimo ndani ya
Kristo, pamoja na kuhesabiwa sifa Zake zote za ajabu na za
haki, naam, nimewekewa mimi ndani. Mungu abarikiwe
milele!

“Haya ndiyo anenayo Yeye aliye wa kweli.” Sasa neno
hili, ‘wa kweli’, ni neno zuri sana. Halimaanishi kweli katika
maana tu ya kwamba ni kinyume cha uongo. Linanena juu ya
Kutimia Kukamilifu kwa wazo fulani ukilinganisha na
Kutimia kwa Sehemu. Kwa mfano tunakumbuka ya kwamba
Yesu alisema katika Yohana 6:32, “Siye Musa aliyewapa

chakula kile cha mbinguni, bali Baba Yangu anawapa ninyi
chakula cha kweli kitokacho mbinguni.” Yohana 15:1, “Mimi
Ndimi mzabibu wa kweli.” Waebrania 9:24, “Kwa sababu
Kristo hakuingia katika patakatifu palipofanyika kwa
mikono, ndio mfano wa patakatifu halisi; bali aliingia
mbinguni hasa, aonekane sasa usoni pa Mungu kwa ajili
yetu.” I Yohana 2:8, “Kwa kuwa giza limepita na ile nuru ya
kweli sasa inang’aa.”

Kwa kuwa neno hili, kweli, linaeleza Kutimia Kukamilifu
ukilinganisha na wazo la Kutimia kwa Sehemu kama
ilivyoonyeshwa katika aya hizi, sasa tunaweza kufahamu
kuliko tulivyopata kufahamu hapo nyuma kitu chenyewe
ukilinganisha na mfano wake na kitu chenyewe ukilinganisha
na kivuli chake. Chukua mfano sasa wa ile mana kutoka
mbinguni. Mungu aliwashushia Israeli chakula cha malaika
kutoka mbinguni. Lakini chakula hicho hakikuridhisha.
Kilikuwa kinafaa tu kwa siku moja. Wale waliokila walipata
njaa tena kesho yake. Kama kiliachwa mahali fulani
kiliharibika. Lakini Yesu ndiye chakula cha KWELI kitokacho
mbinguni, ambapo mana ilikuwa ni mfano tu. Na mtu ye yote
akila CHAKULA hicho kilichotoka mbinguni hataona njaa
tena. Hahitaji kurudi na kukila tena. Hapo alipokila tu, alipata
na uzima wa milele. Hiki hapa KITU KILICHO HALISI.
Hakuna haja ya kivuli tena. Hakuna haja ya nusu wokovu.
Huu hapa WOTE. Kama tu vile Yesu asivyo sehemu ya Mungu;
Yeye NI Mungu.

Hakuna mtu angaliweza kukana ya kwamba Israeli
walikuwa na nuru. Walikuwa ndio watu pekee waliokuwa na
nuru kama taifa. Ni kama wakati Misri ilipokuwa na giza sana
kwamba mtu angaliweza kuligusa. Lakini katika nyumba za
Waisraeli kulikuweko na nuru. Lakini sasa nuru halisi
imekuja. Nuru ya ulimwengu ni Yesu. Musa na manabii
walileta nuru kwa njia ya Maandiko yanayomhusu Masihi.
Hivyo basi Israeli walikuwa na nuru. Lakini sasa Utimilifu wa
nuru umekuja, na kile kilichokuwa Neno lililokuwa linameka
kimejitokeza sasa katika Mng’aro wa Mungu akidhihirishwa
miongoni mwa watu Wake. Kama vile ile nguzo ya moto
ilivyotoa nuru usiku, na jambo hilo lilikuwa ni zuri sana, sasa
nuru na uzima vilidhihirishwa katika utimilifu wa Uungu kwa
jinsi ya mwili.

Israeli walikuwa wakichukua mtamba wa ng’ombe
mwekundu na kumtoa dhabihu juu ya madhabahu kwa
ondoleo la dhambi. Kwa mwaka mzima dhambi za mtu
mwenye hatia zilifunikwa. Lakini kufunikwa huko
hakungeweza kuondoa tamaa ya dhambi. Haikuwa ni
dhabihu kamilifu. Ilikuwa ni kivuli mpaka ile halisi
ilipokuja. Kwa hiyo kila mwaka mtu huyo angetoa dhabihu
na kila mwaka anarudi kwa sababu alikuwa angali na tamaa

ile ile ya kutenda dhambi. Uhai wa yule mnyama ulifanya
upatanisho kwa ajili ya dhambi zake, lakini kwa kuwa ni
damu ya mnyama iliyomwagwa na uhai wa mnyama
uliotolewa uhai huo haukuweza kumrudia mtu huyo. Kama
ulikuwa umerudi, ungali haungefaa kitu bado. Lakini wakati
Kristo yule kibadala kikamilifu alipotolewa, na damu Yake
ikamwagwa, basi uzima uliokuwemo ndani ya Kristo
ulimrudia mwenye dhambi aliyetubu na uzima huo kwa kuwa
ni uzima mkamilifu wa Kristo, usio na dhambi na ni wa haki,
basi mwenye hatia angeweza kwenda huru kwa maana
hakuwa na tamaa ya kutenda dhambi. Uhai wa Yesu ulikuwa
umerudi kwa mtu huyo. Hilo ndilo linalomaanishwa katika
Warumi 8:2, “Kwa sababu sheria ya Roho wa uzima ule ulio
katika Kristo Yesu imeniacha huru, mbali na sheria ya
dhambi na mauti.”

Lakini Wayahudi kule nyuma wakati wa Yesu hawakutaka
kuikubali ile dhabihu. Damu ya mafahali na ya mbuzi
haikukamilisha cho chote. Wakati mmoja ilikuwa ndiyo njia
iliyochaguliwa na Mungu. Lakini sasa Kristo akiisha kutokea
katika mwili, na kwa kumwagwa kwa damu Yake Mwenyewe
ameondoa dhambi na kwa toleo hilo la nafsi Yake ametufanya
sisi kuwa wakamilifu. Wayahudi hawakukubali jambo hilo.
Lakini vipi kuhusu Wakati ule wa Filadelfia, na, naam, zile
nyakati nyingine, pia? Je! walikubali kweli hakika hiikatika
Kristo? La bwana. Hata ingawa Luther alileta kweli ya
kuhesabiwa haki, Kanisa la Kirumi, na pacha wake wa
mashariki, Kanisa la Kiorthodoksi, yangali yalishikilia
matendo. Sasa matendo ni sawa, lakini hayakuokoi.
Hayakufanyi wewe mkamilifu. Ni Kristo la sivyo uangamie.
Na hata si Kristo NA matendo. Ni Kristo peke yake. Wakati
huu ulianzisha miaka ya Uarmenia usioamini katika Kristo
kama ALIYE HALISI. Hauimbi juu ya “Hakuna kingine ila ile
Damu,” kwa maana unaimba juu ya “Hakuna kingine ila damu
NA mwenendo wangu mwenyewe.” Sasa mimi ninaamini
katika mwenendo mwema. Kama umeokolewa utatenda kwa
haki. Tumepitia jambo hilo tayari. Lakini hebu niwaambie
sasa, wokovu SI Yesu pamoja NA. Ni Yesu PEKE YAKE.
WOKOVU NI WA BWANA. Tangu mwanzo hata mwisho yote
ni MUNGU. Hebu maisha Yake na yawe ndani yangu. Hebu na
iwe ni damu Yake inayoniosha. Hebu iwe ni Roho Wake
anayenijaza. Hebu na liwe ni Neno Lake ndani ya moyo wangu
na mdomo wangu. Na yawe ni mapigo yake yanayoniponya. Na
iwe ni Yesu na Yesu Peke Yake. Si kwa matendo ya haki
ambayo nimefanya. La bwana. Kristo ndiye uzima wangu.
Amina.

Najisikia ningeweza kuendelea na kuendelea tu juu ya
kweli hizi, lakini nitawapa wazo moja zaidi. Ni kuhusu ule
wimbo mzuri sana ulioandikwa na A. B. Simpson.

“Wakati mmoja ilikuwa ni baraka,
Sasa ni Bwana.
Wakati mmoja ilikuwa ni kuhisi,
Sasa ni Neno Lake.
Wakati mmoja Karama Yake niliitaka,
Sasa Mpaji Mwenyewe.
Wakati mmoja nilitafuta kuponywa,
Sasa Yeye Mwenyewe Pekee.

Yote katika yote milele,
Nitamwimba Yesu.
Kila kitu katika Yesu,
Na Yesu kila kitu.”

Hakuna kitu cho chote katika maisha haya, hata kiridhishe
namna gani, kiwe kizuri na chema vipi, ila utapata jumla ya
ukamilifu wote katika Kristo. Kila kitu hufifia kabisa mbele
Zake.

“Yeye Aliye na ufunguo wa Daudi.” Fungu hili la maneno
ya kupendeza linafuata na kutoka kwenye fungu
lililotangulia, “Yeye aliye wa kweli.”_Kristo, Utimilifu
Mkamilifu, ukilinganisha na Utimilifu wa Sehemu. Hili hapa.
Musa alikuwa nabii fulani wa Mungu, lakini Yesu (kwa
mfano wa Musa) alikuwa YULE Nabii wa Mungu. Daudi
(mtu aliyempendeza Mungu) alikuwa mfalme wa Israeli,
lakini Yesu ni yule Daudi Mkuu Zaidi, Mfalme wa Wafalme
na Bwana wa Mabwana, Mungu Aliye Mungu hasa. Sasa
Daudi alizaliwa katika kabila la Yuda ambalo kwake
hakukutoka makuhani wo wote, hata hivyo alikula mikate ya
wonyesho iliyotengwa kwa ajili ya makuhani. Yeye alikuwa
shujaa mkuu akishinda adui, akiwaimarisha watu; kama
mfalme yeye aliketi kwenye kiti cha enzi. Yeye alikuwa nabii.
Alikuwa mfano mzuri sana wa Kristo. Sasa inasema katika
Isaya 22:22, “Na ufunguo wa nyumba ya Daudi nitauweka
begani Mwake; Yeye atafungua wala hapana atakayefunga;
Naye atafunga, wala hapana atakayefungua.” Roho anatumia
maneno haya ya Agano la Kale kumhusu Bwana Yesu Kristo
na huduma Yake katika kanisa. Kile ufunguo wa Daudi
ulichoomaanisha wakati ule ni kivuli tu, ambalo limetimizwa
sasa katika Yesu akisimama katikati ya vinara vya taa.
Inahusiana na Bwana wetu BAADA ya kufufuka Kwake wala
siyo safari Yake ya duniani. Lakini ufunguo huu unaonyesha
nini? Jibu liko kwenye MAHALI ufunguo ulipo. HAUKO
katika mkono Wake. Haukuvaliwa shingoni Mwake.
Haujawekwa mikononi mwa watu wengine, ama hiyo aya
haingekuwa inasema ya kwamba YEYE PEKEE NDIYE
ANAYEUTUMIA UFUNGUO HUO_KWA MAANA YEYE
PEKE YAKE NDIYE ANAYEFUNGUA NA KUFUNGA,
WALA HAKUNA MTU aliye na haki hiyo ila Yesu
Mwenyewe. Je! jambo hilo sio kweli? Lakini ufunguo huo uko

wapi? UKO BEGANI MWAKE. Lakini BEGA lina uhusiano
gani nao? Soma Isaya 9:6, “Na uweza wa kifalme utakuwa
begani Mwake.” Lakini hili lina maana gani? Hili hapa jibu.
Fungu la maneno, “uweza wa kifalme begani Mwake”
linatokana na sherehe ya arusi ya Mashariki. Baada ya bibi-
arusi kukabidhiwa kwa bwana arusi yeye huondoa shela yake
na kuiweka juu ya mabega ya bwana arusi, ikionyesha ya
kwamba si kwamba tu yeye yuko chini ya mamlaka yake_ya
kwamba amehamisha haki zake akazipeleka kwake_ya
kwamba yeye ndiye kichwa_lakini pia ya kwamba yeye ndiye
anayewajibika kumwangalia na kumtunza na ya kwamba
YEYE NA YEYE PEKE YAKE_HAKUNA MWINGINE_
HAKUNA MWANAMUME MWINGINE_HAKUNA
MAMLAKA NYINGINE_ILIYO NA HAKI YO YOTE NA
JUKUMU. Na huyo, mpendwa, ndiye UFUNGUO wa Daudi.
Mungu akiwa Mwenyezi, Yeye alijua tangu zamani kwa
uamuzi wa Kiungu ni nani hasa angalikuwa katika bibi-arusi
Wake. Yeye ndiye aliyemchagua. Bibi-arusi hakumchagua
Yeye. Yeye ndiye aliyemwita. Bibi-arusi hakuja kwa hiari
yake. Yeye alimfia. Alimsafisha kwa damu Yake Mwenyewe.
Alimnunua. Yeye ni mali Yake na ni Wake peke yake. Yeye
bibi-arusi amejitoa Kwake kabisa naye Bwana Arusi
anakubali jukumu hilo. Yeye ndiye kiongozi wake, kwa
maana Kristo ndiye kichwa cha kanisa Lake. Kama vile Sara
alivyomwita Ibrahimu, Bwana, vivyo hivyo bibi-arusi
anafurahi ya kwamba Yeye ni Bwana wake. Yeye hunena
naye anatii kwa maana hiyo ndiyo furaha yake.

Lakini je! Watu wamekubali kweli hii? Je! Wao
wameuheshimu Utu Wake Ambaye ndiye pekee aliye na
mamlaka makamilifu ya kifalme juu ya kanisa Lake?
Ninasema, “LA”. Kwa sababu katika kila wakati kanisa
limekuwa likitawaliwa na serikali ya makasisi_ukasisi_
uhalifa wa kimitume_ukifungia mlango wa rehema na neema
kwa ye yote utakaye, na badala ya kukubali upendo na jukumu
la kanisa serikali hiyo ya makasisi imeliteka nyara kanisa kwa
tamaa ya fedha na kuliangamiza. Makasisi waliishi katika
anasa wakati maskini kanisa lililishwa makapi ya dhuluma.
Na hakuna hata wakati mmoja uliotenda vinginevyo. Kila
mmoja ulijifunga kwenye madhehebu na kuuweka utawala juu
ya wanadamu na kuliweka kanisa chini ya utawala huo. Watu
walipothubutu kuinuka, na walisetwa kikatili au kutupwa nje.
Kila madhehebu yana roho yule yule. Kila madhehebu huapa
ya kwamba ndiyo yaliyo na ufunguo wa kulitawala kanisa.
Kila madhehebu yanadai kwamba yanafungua mlango. Lakini
hilo si kweli. Ni Yesu na Yesu, peke yake. Yeye huwaweka
washirika katika ule Mwili. Anawapa huduma zao. Anaweka
karama ili wazitumie. Anamshughulikia na kumwongoza.
Bibi-arusi huyo ni mali Yake peke yake na Bwana Arusi hana
mwingine ila Yeye.

Jinsi wakati huu wa kanisa tuishio ndani yake ulivyo
mbali sana na jambo halisi. Na siku moja mara watu hawa
ambao hata sasa wanaonekana kama kwamba wanawakilisha
kanisa watainuka katika pilikapilika za ekumeni wamweke
mpinga-Kristo aliye hai apate kuongoza madhehebu yao
ambayo yanamwondosha Bwana na tutamwona Yeye (Kristo)
nje ya kanisa akisema, “Tazama, nasimama mlangoni, nabisha:
mtu akiisikia sauti Yangu, na kuufungua mlango, nitaingia
kwake, nami nitakula pamoja naye, na yeye pamoja Nami.”
Ufunuo 3:20.

Lakini hebu niseme jambo hili. Bwana wetu hajashindwa.
Watu wanadai kumfungulia Mungu mlango na kuufunga
mlango huo, lakini wao ni waongo. Wote aliompa Baba
watamjia, na kila amwendeaye Yeye hatatupwa nje kamwe;
Yeye hatampoteza hata MMOJA wao. Yohana 6:37-39. Na hapo
yule mshirika wa mwisho wa mwili wa Kristo atakapoingia,
ndipo Bwana wetu atakapotokea.

Ufunguo wa Daudi. Je! Daudi hakuwa mfalme wa Israeli_
Israeli yote? Na je! Yesu siye Mwana wa Daudi kulingana na
ukweli kwamba Yeye ataketi juu ya kiti cha enzi cha Daudi
katika ule utawala wa miaka elfu na kutawala na kuwa na
mamlaka juu ya urithi Wake? Hakika. Kwa hiyo ufunguo wa
Daudi unaonyesha ya kwamba Yesu Ndiye atakayeuleta ule
utawala wa miaka elfu. Yeye aliye na ufunguo wa mauti na
kuzimu atawainua walio Wake kusudi wapate kushiriki katika
utawala Wake wa haki juu ya dunia.

Ni jambo zuri jinsi gani ya kwamba Bwana wetu ana
majibu yote. Kweli katika Yeye ahadi zote za Mungu
zinatimizwa. Kweli kwa kuwa NDANI Yake sisi ni warithi wa
yale ambayo Yeye ametununulia.

Naam, Huyo hapo anasimama, Bwana wa Utukufu. Wakati
mmoja kama Baba, Yeye alizungukwa na malaika, malaika
wakuu, makerubi, na maserafi, na jeshi lote la mbinguni,
likilia, “Mtakatifu, Mtakatifu, Mtakatifu ni Bwana Mungu wa
Majeshi.” Utakatifu Wake ulikuwa hivi kwamba hakuna mtu
angaliweza kumkaribia Yeye. Lakini sasa tunamwona katika
kanisa, akishiriki utakatifu Wake Mwenyewe pamoja nasi,
hata katika Yeye tumekuwa haki yenyewe ya Mungu. Naam,
na Huyo hapo amesimama, “Yesu, Mkamilifu kwa Kila
Kitu,”_Ua la Bondeni, Nyota ya Asubuhi Inayong’aa, Aliye
Mzuri Kuliko Wote kati ya Elfu Kumi, Alpha na Omega, Shina
na Mzao wa Daudi, Baba, Mwana na Roho Mtakatifu_Yote na
katika Yote. Isaya 9:6, “Kwa maana kwa ajili yetu Mtoto
amezaliwa, tumepewa Mtoto Mwanamume; na uweza wa
kifalme utakuwa begani Mwake; Naye ataitwa Jina Lake,
Mshauri wa Ajabu, Mungu Mwenye nguvu, Baba wa Milele,
Mfalme wa Amani.” Katika Yeye kuna utimilifu mkamilifu.
Ingawa wakati mmoja hatukumheshimu, sasa tunampenda

kwa furaha isiyoneneka na iliyojaa utukufu. Amesimama
katikati ya kanisa, nasi tutaimba sifa Zake, kwa maana Yeye
Mshindi Mkuu ndiye kichwa cha kanisa ambalo ni bibi-arusi
Wake. Yeye alimnunua bibi-arusi huyo. Yeye ni mali Yake.
Yeye ni Wake na Wake pekee Naye anamtunza. Yeye ni mfalme
wetu nasi ni ufalme Wake, mali Yake ya milele.

Sasa utakumbuka ya kwamba hapo mwanzoni mwa aya ya
7, nilisema ya kwamba aya ya 9 ingetusaidia kulifahamu jambo
hilo. Natumaini uliona nililomaanisha. Yesu anajiweka
Mwenyewe kama Yeye Aliye mtakatifu, wa kweli, (ama aliye
halisi pekee) Yule aliye na ufunguo wa Daudi, Yeye
aliyefungua na kufunga. Na hilo ni kweli kabisa. Hayo
mafungu ya maneno yanamwelezea kikamilifu. Lakini
Wayahudi katika siku Yake walimkataa na yote Yeye
aliyokuwa. Walimkataa Mwokozi wao na yote aliyomaanisha
kwao. Na Mkristo wa jina sasa amefanya vile vile. Wamefanya
yale Wayahudi waliyotenda hasa. Wayahudi walimsulibisha
Yeye halafu wakamgeukia mwamini wa kweli. Mkristo wa
kawaida amemsulibisha Yeye upya na kuligeukia kanisa la
kweli apate kuliangamiza. Lakini Mungu ni wa kweli, na Yeye
aliye juu ya yote bado atarudi, na atakaporudi ataonyesha
Mwenye Nguvu peke yake ni nani. Na wakati anapojithibitisha
Mwenyewe kwa ulimwengu, na ulimwengu wote unasujudu
miguuni Pake, wakati huo ulimwengu wote utasujudu miguuni
pa watakatifu, ikithibitisha ya kwamba walikuwa sahihi
katika msimamo wao pamoja Naye. Mungu na abarikiwe
milele!

WAKATI WA MLANGO ULIOFUNGULIWA

Ufunuo 3:8, “Nayajua matendo yako; tazama, nimekupa
mlango uliofunguliwa mbele yako, ambao hapana awezaye
kuufunga, kwa kuwa unazo nguvu kidogo, nawe umelitunza
Neno Langu, wala hukulikana Jina Langu.”

Fungu la maneno la kwanza la aya hii, “Nayajua matendo
yako,” linafafanuliwa katika sehemu iliyosalia ya aya hii, kwa
maana matendo yao yalikuwa na uhusiano na ‘mlango
uliofunguliwa,’ ‘nguvu kidogo,’ ‘Neno na Jina.’

Kusudi tufahamu utajiri wa maana inayohusika katika
“tazama nimeweka mlango uliofunguliwa mbele yako, na
hapana awezaye kuufunga,” hatuna budi sasa kukumbuka yale
yaliyosemwa kuhusu kila wakati kupitiliza na kuingia katika
wakati mwingine. Kuna kuingiliana, kuyeyuka ama kufifia na
kuishia ndani yake, badala ya kukatika mara moja na kuwa na
mwanzo ulio waziwazi. Wakati huu kwa dhahiri unapita na
kuingia katika wakati unaofuata. Na si kwamba tu wakati huu
unapita na kuingia katika wakati wa mwisho lakini wakati wa
mwisho katika mambo mengi ni kuendelea tu kwa wakati wa

sita. Wakati wa saba (wakati mfupi sana) unakusanya ndani
yake wenyewe kwa ajili ya kazi moja ya haraka, maovu yote ya
kila wakati, na hata hivyo unakusanya kweli yote ya
Pentekoste. Mara Wakati wa Filadelfia unapokuwa karibu
kwisha muda wake, Wakati wa Laodikia unaingia upesi,
ukileta magugu pamoja na ngano kwenye mavuno,
“Yakusanyeni kwanza magugu mkayachome; bali ngano
ikusanyeni ghalani Mwangu.” Mat. 13:30. Kumbukeni,
tafadhalini, ya kwamba Wakati wa Sardi ulianzisha yale
matengenezo ambayo hayana budi kuendelea mpaka ile mbegu
iliyopandwa kule Pentekoste ipitie kwenye mzunguko kamili
wa kupanda, kutia maji, kulishwa, nk., mpaka irudi moja kwa
moja kwenye punje ya asili. Wakati jambo hili likiendelea, yale
magugu yaliyopandwa hayana budi kupitia katika mzunguko
wao na yavunwe pia. Hilo ndilo tunaloona likitukia hasa.
Kama unaweza tu kufikiria juu ya majira, unaweza kupata
picha nzuri sana ya jambo hili. Ule mmea unaouona ukikua
katika nguvu nyingi katika majira ya kiangazi mara tu
unaonekana ukianza kupooza. Huwezi kujua hasa ni wakati
gani majira ya kiangazi yaligeuka yakawa ya masika_yalififia
tu yakaishia ndani yake. Hivyo ndivyo nyakati zilivyo, na hasa
sana hizi mbili za mwisho.

Wakati huu ndio Yesu anaouambia, ‘Naja UPESI’ aya ya
11. Jambo hilo linaufanya wakati wa mwisho kuwa mfupi
sana. Laodikia ni wakati wa ile kazi ya haraka. Unafupishwa.

Sasa tutaeleza kwa dhahiri kirefu juu ya MLANGO
ULIOFUNGULIWA ambao hapana anayeweza kuufunga.
Kwanza kabisa nataka kuelezea kwa kirefu juu ya mlango
uliofunguliwa kama uonyeshao juhudi kubwa mno za
kimishenari za wakati ule. Paulo aliita jitihada mpya ya
kimishenari kwa ajili ya Bwana mlango uliofunguliwa. II
Wakorintho 2:12, “Basi nilipofika Troa kwa ajili ya Injili ya
Kristo, nikafunguliwa mlango katika Bwana.” Kwa hiyo
tunaweza kuona kwa kulinganisha Maandiko ya kwamba
mlango huu uliofunguliwa ulionyesha kuenezwa kukuu mno
kwa Injili ambako ulimwengu ulipata kuona.

Ninawatakeni mwone jambo fulani hapa. Mungu hutenda
kazi katika tatu-tatu, sivyo? Katika wakati wa tatu ama
Wakati wa Pergamo ilikuwa ndipo ambapo kanisa liliolewa na
serikali. Matendo ya Wanikolai yalikwisha kuwa fundisho la
Wanikolai. Wakati huo ulikuwa ndio ule MLANGO
ULIOFUNGULIWA kwa ajili ya ule mzabibu wa uongo. Mara
ulipoungwa mkono na nguvu za serikali ndipo ukawa hasa
shirika la kilimwengu hata ingawa ulichukua jina, Mkristo.
Hivyo basi ulisambaa upesi mno kama moto mkali sana.
Lakini sasa, nyakati tatu baadaye, baada ya jitihada za muda
mrefu na vita vigumu vya imani, huu hapa unakuja MLANGO
ULIOFUNGULIWA kwa ajili ya ile kweli. Neno la Bwana sasa

lina siku yake. Hapana shaka ule wakati wa tano ulikuwa
umeandaa jukwaa kwa ajili ya ufufuo huu mkuu sana, kwa
maana wakati huo ulitupa sisi uvumbuzi wa nchi ngeni,
ukoloni, uchapishaji wa vitabu, nk.

Lingekuwa ni jambo zuri sana iwapo huu‘mlango
uliofunguliwa’ ungelifuata kielelezo cha Mungu cha
Pentekoste ambacho kiliandikwa katika Waebrania 2:1-4,
“Kwa hiyo imetupasa kuyaangalia zaidi hayo yaliyosikiwa
tusije tukayakosa. Kwa maana, ikiwa lile Neno lililonenwa na
malaika lilikuwa imara, na kila kosa na uasi ulipata ujira wa
haki, sisi je! Tutapataje kupona, tusipojali wokovu mkuu
namna hii; ambao kwanza ulinenwa na Bwana, kisha
ukathibitika kwetu na wale waliomsikia; Mungu Naye
akishuhudia pamoja nao kwa ishara na maajabu na nguvu za
namna nyingi, na kwa magawanyo ya Roho Mtakatifu, kama
alivyopenda Mwenyewe.” Sasa unajua ya kwamba hiki ndicho
kielelezo kwa maana Yesu, Mwenyewe, alisema hivyo. Marko
16:15-20, “Akawaambia, Enendeni ulimwenguni mwote,
mkaihubiri Injili kwa kila kiumbe. Aaminiye na kubatizwa
ataokoka; asiyeamini, atahukumiwa. Na ishara hizi
zitafuatana na hao waaminio; kwa Jina Langu watatoa pepo;
watasema kwa lugha mpya; watashika nyoka; hata wakinywa
kitu cha kufisha, hakitawadhuru kabisa; wataweka mikono
yao juu ya wagonjwa, nao watapata afya. Basi Bwana Yesu,
baada ya kusema nao, akachukuliwa juu mbinguni, akaketi
mkono wa kuume wa Mungu. Nao wale wakatoka, wakahubiri
kotekote, Bwana akitenda kazi pamoja nao, na kulithibitisha
lile Neno kwa ishara zilizofuatana nalo. Amina.”

Yeye hakuwaambia kamwe waende ulimwenguni mwote
wakaanzishe vyuo vya Biblia; wala hakuwaambia
wakasambaze vitabu. Sasa mambo hayo ni mazuri, lakini yale
Yesu aliyowaambia kufanya ilikuwa ni KUIHUBIRI INJILI_
kushikilia NENO_ndipo ishara zitafuata. Utangulizi wa
kwanza kabisa tulio nao wa jinsi Ufalme wa Mungu ulipaswa
uhubiriwe ulikuwa ni wakati Yeye alipowatuma wale
thenashara. Katika Mathayo 10:1-8, Yeye aliwatuma na
kuwaagiza hivi, “Akawaita wanafunzi Wake kumi na wawili,
akawapa amri juu ya pepo wachafu, wawatoe, na kupoza
magonjwa yote na udhaifu wa kila aina. Na majina ya hao
mitume kumi na wawili ni haya; Wa kwanza Simoni, aliyeitwa
Petro, na Andrea nduguye; Yakobo wa Zebedayo, na Yohana
nduguye; Filipo, na Bartholomayo; Tomaso, na Mathayo mtoza
ushuru; Yakobo wa Alfayo, na Lebasi ambaye jina la baba
yake ni Thadayo; Simoni Mkananayo, na Yuda Iskariote, naye
ndiye mwenye kumsaliti. Hao Thenashara Yesu aliwatuma,
akawaagiza, akisema, Katika njia ya Mataifa msiende, wala
katika mji wo wote wa Wasamaria msiingie. Afadhali shikeni
njia kuwaendea kondoo waliopotea wa nyumba ya Israeli. Na

katika kuenenda kwenu, hubirini, mkisema, Ufalme wa
mbinguni umekaribia. Pozeni wagonjwa, fufueni wafu,
takaseni wenye ukoma, toeni pepo; mmepata bure, toeni bure.”
Huduma hii aliyowapa Yeye ilikuwa hasa ni kushiriki huduma
Yake Mwenyewe pamoja nao, kwa maana inasema katika
Mathayo 9:35-38, “Naye Yesu alikuwa akizunguka katika miji
yote na vijiji, akifundisha katika masinagogi yao, na kuihubiri
Habari Njema ya ufalme, na kuponya magonjwa yote na
udhaifu wa kila aina miongoni mwa watu. Na alipowaona
makutano, aliwahurumia, kwa sababu walikuwa wamechoka
na kutawanyika kama kondoo wasio na mchungaji. Ndipo
alipowaambia wanafunzi Wake, Mavuno kweli ni mengi, lakini
watenda kazi ni wachache. Basi mwombeni Bwana wa
mavuno, apeleke watenda kazi katika mavuno Yake.”

Sasa watu wengi wana wazo kwamba ni mitume tu ndio
waliopewa huduma hiyo na Bwana wetu Yesu, na kwa hiyo
wakati walipokufa, huduma hiyo ilikuwa imekwisha. Sivyo.
Hapa katika Luka 10:1-9, tunaona ya kwamba katika siku za
safari Yake ya duniani Yeye alikuwa tayari ameanza kuwapa
walio Wake huduma za nguvu, “Basi baada ya hayo Bwana
aliweka na wengine, sabini, akawatuma wawili wawili
wamtangulie kwenda kila mji na kila mahali alipokusudia
kwenda Mwenyewe. Akawaambia, Mavuno kweli ni mengi,
lakini watenda kazi ni wachache; basi mwombeni Bwana wa
mavuno apeleke watenda kazi katika mavuno Yake. Enendeni,
angalieni, nawatuma kama wana-kondoo kati ya mbwa-
mwitu. Msichukue mfuko, wala mkoba, wala viatu; wala
msimwamkie mtu njiani. Na nyumba yo yote mtakayoingia,
semeni kwanza, Amani iwemo nyumbani humu; na akiwamo
mwana wa amani, amani yenu itamkalia; la, hayumo, amani
yenu itarudi kwenu. Basi, kaeni katika nyumba iyo hiyo,
mkila na kunywa vya kwao; maana, mtenda kazi amestahili
kupewa ujira wake. Msihame-hame kutoka nyumba hii
kwenda nyumba hii. Na mji wo wote mtakaouingia,
wakiwakaribisha, vileni vyakula viwekwavyo mbele yenu;
wapozeni wagonjwa waliomo, waambieni, Ufalme wa Mungu
umewakaribia.”

Ni nani angethubutu kukanusha huduma kuu sana ya
Filipo? Ni nani angethubutu kukanusha huduma kuu za
Ireneo, Martin, Columba, Patrick na idadi kubwa
isiyohesabika ya wengine waliokuwa na upako wa Mungu juu
yao?

Naam. Njia ya Biblia ndiyo njia halisi ya mlango
uliofunguliwa. Nami ninataka kuongezea ushuhuda wangu
kwenye jambo hilo. Sababu ya mimi kufanya jambo hilo ni
kwa kuwa ninaweza tu kunena kwa uhakika kuhusu yale
Mungu aliyotenda katika maisha yangu mwenyewe. Kwa hiyo
kama mtaniwia radhi kwa muhtasari mfupi hapa wa kibinafsi

nitawaambia jinsi ninavyojua kwa hakika ya kwamba Yesu ni
yeye yule jana na leo na hata milele na kwamba nguvu za
Mungu zinapatikana kwa wale watakaoamini na kupokea.

Wakati wa safari yangu ya kimishenari huko Afrika ya
Kusini, Mungu alibariki sana hivi kwamba wakati nilipokuja
Durban mahali pekee ambapo pangeanza kuwatosha watu
palikuwa ni ule uwanja mkubwa sana wa mashindano ya mbio
ambao ndio wa pili katika ukubwa duniani. Umati wa watu
ulikuwa umezidi 100,000. Ili kudumisha sheria na utaratibu
iliwabidi waweke seng’enge kuyatenganisha makabila
mbalimbali. Waliweka mamia ya polisi kuyanyamazisha
makutano ya watu. Hizo nafsi zenye njaa zilikuwa zimetoka
maili nyingi. Malkia mmoja kutoka Rhodesia alikuwa amekuja
na gari la moshi lililokuwa na mabehewa 27 yaliyojaa
wananchi Waafrika. Walijitahidi kuvuka mashamba na
kupanda milima huku wamewabeba migongoni mwao kwa
maili kadha wa kadha wapendwa wao waliohitaji msaada.
Nchi nzima ilikuwa imewashwa moto na kazi kuu zilizokuwa
zimedhihirishwa na Roho Mtakatifu.

Alasiri moja wakati nilipoanza kuhudumu, mmoja wa
maelfu ya Waislamu alikuja jukwaani. Mwanamke huyo
aliposimama mbele yangu, mmishenari mmoja kwa Waislamu
akaanza kumsihi Bwana kwa utulivu, “Ee, kwa ajili ya nafsi
hiyo ya thamani. Ee, kwa ajili ya nafsi hiyo ya thamani.”
Alikuwa amekaa kule kwa miaka na miaka, na kulingana na
ushuhuda wake mwenyewe, alikuwa amepata kuona
Mwislamu MMOJA tu akija kumpokea Yesu Kristo kama
Mwokozi. Wao kwa asili yao walikuwa Wamedi na Waajemi
ambao sheria zao hazibadiliki. Ni wagumu sana kuwapata.
Inaonekana kana kwamba “ukisha kuwa Mwislamu daima
utakuwa Mwislamu” ndio sheria miongoni mwao. Vema,
wakati alipokuwa amesimama pale mbele zangu, nilianza
kuzungumza naye na kwa hao maelfu wote kupitia kwa
wakalimani. Nikasema, “Je! sio kweli kwamba wamishenari
wamewaambia juu ya YESU aliyekuja kuwaokoa?” Laiti
mngaliwaona hao watu wakiangaliana niliposema jambo hilo.
Basi walipojibu ya kwamba hiyo ni kweli nikaendelea na
kusema, “Lakini je! wamishenari waliwasomea kutoka katika
Kitabu hiki (nikainua Biblia yangu juu wapate kuona) ya
kwamba Yesu yuyu huyu alikuwa mponyaji mwenye nguvu, na
ya kwamba Yeye angeishi ndani ya watu Wake katika nyakati
zote mpaka atakapokuja tena kuwapokea Kwake Mwenyewe?
Je! waliwaambia ya kwamba kwa sababu ya Roho yeye yule
ndani yao ambaye alikuwa ndani ya Yesu ya kwamba wao
wangeweza kufanya kazi kuu kama vile Yesu alivyofanya? Je!
waliwaambia ya kwamba mnaweza kuponywa, kama vile tu
mnavyoweza kuokolewa? Ni wangapi wenu wangetaka
kumwona Yesu yuyu huyu akishuka kati yetu na kutenda

mambo yale yale aliyotenda wakati alipokuwa hapa duniani
zamani sana?” Wote walitaka jambo hilo. Hilo ndilo jambo
moja ambalo hakika walilikubalia.

Ndipo nikaendelea, “Kama Yesu kwa Roho Wake atafanya
alilofanya alipokuwa duniani, mtaamini Neno Lake, basi?” Na
hapa alikuwepo huyo mwanamke Mwislamu mbele yangu.
Roho akaanza kutenda kazi kupitia kwangu.

Nikamwambia, “Sasa, unajua ya kwamba mimi sikujui.
Hata siwezi kuzungumza lugha yako.” Yeye akakubali jambo
hilo. Nikasema, “Kuhusu kukuponya, unajua ya kwamba mimi
siwezi. Lakini ulisikia ule ujumbe alasiri ya leo na
ukanielewa.” Mkalimani wake wa Kihindi akamjibia ya
kwamba alifahamu, kwa maana yeye alikuwa amesoma Agano
Jipya.

Sasa Waislamu ni ukoo wa Ibrahimu. Wanaamini katika
Mungu Mmoja. Lakini wanamkataa Yesu kuwa Mwana wa
Mungu na badala yake wanamchukua Mohamedi kama nabii
Wake. Wanasema kwamba Yesu kamwe hakufa na kufufuka
tena. Wao wanafundishwa jambo hilo na masheikh wao nao
wanaliamini.

Nikasema, “Lakini Yesu alikufa na akafufuka tena.
Alimtuma Roho Wake kurudi juu ya kanisa. Roho huyo
aliyekuwa ndani Yake ndiye Roho yule yule aliye ndani ya
kanisa sasa na anaweza kutenda na atatenda yale Yesu
aliyotenda. Yeye alisema katika Yohana 5:19, “Mwana hawezi
kutenda neno Mwenyewe ila lile ambalo amwona Baba
analitenda; kwa maana yote ayatendayo Yeye, ndiyo
ayatendayo Mwana vile vile.” Sasa basi, kama Yesu atakuja na
kunifunulia mimi shida yako ni nini, ama sababu yako ya kuja
hapa_kama anaweza kuniambia mambo yako yaliyopita, bila
shaka unaweza kuamini kwa ajili yale ya usoni?”

Akasema kupitia kwa mkalimani wake, “Naam,
ninaweza.”

Nikasema, “Vema, na afanye hivyo.”
Waislamu hao walikuwa wakiangalia kwa makini. Wote

walikuwa wameinama mbele kuona kitakachotukia.
Ndipo Roho Mtakatifu akanena, “Mume wako ni mtu

mfupi, mnene, mwenye masharubu meusi. Una watoto wawili.
Ulikuwa kwa daktari kama siku tatu zilizopita naye
akakufanyia uchunguzi. Una kifuko chenye maji mazito
tumboni.”

Akainamisha kichwa chake na kusema, “Hiyo ni kweli.”
Nikamwuliza, “Kwa nini ukaja kwangu mimi, Mkristo?

Kwa nini hukumwendea nabii wako wa Kiislamu?”
Akasema, “Nafikiri unaweza kunisaidia.”

Nikasema, “Siwezi kukusaidia, lakini kama ukimpokea
Yesu Kristo kama Mwokozi wako, Yeye Aliye hapa sasa hivi,
na anajua habari zako zote, Yeye atakusaidia.”

Akasema, “Namkubali Yesu kama Mwokozi wangu.” Hilo
lilitosha. Aliponywa na Waislamu wapatao elfu kumi
wakamjia Kristo siku hiyo kwa sababu Injili ilihubiriwa kwa
Neno na uwezo pia. Mungu hakumwambia mwanadamu
ataabike miaka thelathini na asivune kitu. Yeye alitupa
mlango uliofunguliwa wa Neno na nguvu na hizo ndizo
tunazopaswa kutumia. Hizo ndizo zilizompa Paulo huduma
yake kuu na iliyofanikiwa sana. I Wakorintho 2:4, “Na neno
langu na kuhubiri kwangu hakukuwa kwa maneno ya hekima
yenye kushawishi akili za watu, bali kwa dalili za Roho na za
nguvu.”

Nisikilizeni sasa. Wakati tulipokuwa kwenye ziara hii hii
ambapo nilikuwa nikipanda ndege kule New Salisbury,
Rhodesia, ndipo ambapo niliona kundi la watu wanne wenye
pasipoti za Marekani. Niliwaendea nikasema, “Alo jamani,
naona mna pasipoti za Marekani. Je! Mnasafiri kwenda mahali
fulani?”

Huyo kijana mwanamume akanijibu, “La, sisi sote ni
wamishenari hapa.”

“Ni vizuri vipi,” nikajibu. “Hivi mko peke yenu ama
mnafanyia kazi shirika fulani?”

“Sisi ni Wamethodisti. Tumetoka Wilmore, Kentucky,”
akasema.

“Vema, hapo karibu ni nyuma ya uwanja wangu wa
nyuma,” nikajibu.

“Wewe siye yule Ndugu Branham ambaye anatokea
sehemu hizo?”

Nikasema, “Naam, hiyo ni kweli.” Hilo lilimtibu.
Hangesema jambo jingine_na vile yeye na hao wasichana
watatu walivyoangaliana tu. Basi nikasema, “Hebu kidogo
mwanangu, ningetaka kuzungumza nanyi nyote kuhusu
kanuni fulani, kwa kuwa sisi sote ni Wakristo na tuko hapa
kwa ajili ya kusudi kubwa sana. Sasa mnasema nyote wanne
mmekuwa hapa miaka miwili. Mnaweza kusema katika Jina la
Yesu ya kwamba mnaweza kunyoshea kidole mtu mmoja
ambaye mnajua mmemleta kwa Bwana?” Hawangeweza
kufanya jambo hilo.

“Sitaki kuwaudhi, enyi wasichana,” nikasema, “lakini
nyote mnapaswa kuwepo nyumbani mkiwasaidia mama zenu
kuosha vyombo. Hamna shughuli yo yote huku nje kwenye
shughuli za umishenari isipokuwa mmejazwa na Roho
Mtakatifu na mnahubiri Injili ya kweli katika dhihirisho la

nguvu za Roho Mtakatifu. Kama hamwoni matokeo ambayo
Yesu alisema mngeyaona, ni kwa sababu hamhubiri Injili ya
kweli.”

Hebu nipige hatua moja mbele na niwaonyeshe tu jinsi
mambo yanavyoweza kuwa kwenye kazi ya kimishenari.
Sisemi ndivyo ilivyo kote, lakini nasikitika sana sana mengi
ndivyo yalivyo. Ilikuwa ni wakati nilipokuwa kwenye safari
hii hii na nikitembelea karibu na Durban pamoja na meya
ambapo nilimwona mwananchi aliyekuwa na kipande kidogo
kimefungiwa shingoni mwake naye alikuwa amebeba kinyago.
Nikamwuliza rafiki yangu kipande hicho kilikuwa ni cha nini
naye akasema ya kwamba wakati mwananchi anapokubali
Ukristo wao wanampa kipande. Hilo kwa hakika
lilinishangaza, kwa maana hapa pana mtu anayejiita Mkristo,
na huku anabeba sanamu hiyo, kwa hiyo nikauliza jambo hilo
linawezekanaje.

Akasema, “Ninaweza kuzungumza lugha yake. Hebu
twende tukazungumze naye.”

Kwa hiyo tukamwendea na yule meya akawa kama
mkalimani wangu. Nikamwuliza yule mwananchi kama
alikuwa ni Mkristo. Akaitikia kwamba hakika alikuwa ni
Mkristo. Ndipo nikamwuliza kwa nini anabeba kinyago kama
yeye alikuwa ni Mkristo. Akajibu ya kwamba hicho kilikuwa
ni kinyago baba yake alichokuwa amebeba kisha akamwachia.
Nilipomwambia hakuna Mkristo anayepaswa kubeba sanamu
alijibu ya kwamba kinyago hiki kilimfaa sana Baba Yake.
Nilikuwa na shauku ya kujua ni kwa jinsi gani, naye akasema
ya kwamba siku moja baba yake alikuwa ananyemelewa na
simba, kwa hiyo akawasha moto na kuongea na kinyago kile
jinsi ile alivyokuwa amefundishwa na mchawi. Yule simba
akaondoka. Nikamjulisha ya kwamba moto ndio uliomfukuza
huyo simba kwa maana moto huwaogopesha wanyama wote
wa mwituni. Sitasahau kamwe jibu lake. Akasema, “Vema, ni
hivi, kama Amoya (Roho) akishindwa, basi kinyago hiki
hakitashindwa.”

(Taarifa ya habari zote juu ya kampeni hiyo ya Afrika
inaweza kupatikana katika kitabu kiitwacho, “Nabii Azuru
Afrika.”)

Hizo ndizo karibu nguvu zote walizo nazo Wakristo wengi
sana kwa sababu Neno halikuletwa kwao kwa ule mlango
uliofunguliwa wa hapo asili wa Pentekoste.

Sasa tukirudi kwenye mlango uliofunguliwa wa
kimishenari wa Wakati wa Filadelfia. Haukuwa na mlango
uliofunguliwa wa nguvu kama ulivyopaswa kuwa nao. Angalia
kwenye aya ile ile Yeye anataja mlango huu uliofunguliwa.
Yeye anasema, “Una nguvu kidogo.” Hiyo ni kweli. NGUVU za
Roho hazikuwepo katika wakati huo. Neno lilihubiriwa vizuri.

Liliweza vizuri sana kuwafanya watu wawe na hekima kufikia
wokovu. Lakini zile nguvu kuu za Mungu ambazo zilionyesha
kazi Zake kuu, zilizoungua mkono wake kwa niaba ya walio
Wake hazikuwako isipokuwa miongoni mwa makundi
yaliyotawanyika. Hata hivyo, Mungu asifiwe, zilikuwa zinakua
na ziliongezeka kuzidi zile walizokuwa nazo katika yale
matengenezo.

Ni katika wakati huu ambapo yule mtu ambaye mara
nyingi tunamwita baba wa misheni alipoingia kazini. William
Carey, fundi viatu wa kijijini, aliyekuwa mchungaji wa Kanisa
la Kibatisti la Particular huko Moulton, Uingereza,
aliwaamsha watu kwa nguvu kuu kwa kuhubiri juu ya, “kama
ile amri waliyopewa Mitume ya kufundisha mataifa yote
haikuwa ya lazima kwa wahudumu wote hata ukamilifu wa
dahari, kwa kuwa ahadi inayoambatana nayo ilikuwa ya
kudumu vile vile.” Yeye alipigwa vita na Wakalvini ambao
walikuwa wamepita mpaka wa fundisho la kuteuliwa
wakiamini ya kwamba wote watakaookolewa
WATAOKOLEWA na kazi ya umishenari ingekuwa kinyume
cha kazi ya Roho. Lakini Andrew Fuller alimsaidia Bw. Carey
kwa kuhubiri kwake na kuchangisha pesa. Jitihada yao
ilikuwa hivi kwamba shirika liliundwa la kueneza Injili kwa
mataifa yote, katika mwaka wa 1792. Shirika hili lilimtuma
Carey ambaye alibarikiwa na Mungu sana katika kuwavuta
watu huko India. Katika mwaka wa 1795 Ukristo uliopamba
moto uliunda Shirika la Kimishenari la London ambalo
tunalijua vizuri sana lilichanga mamilioni ya pauni, na
kuwatuma maelfu ya wamishenari kwa miaka kadha
kutekeleza mapenzi ya Bwana. Roho wa Mungu alikuwa
akitenda kazi na “Kondooo Wengine” huenda hata kingekuwa
ndicho kilio cha moyoni cha hao waamini wa kweli.

“Nimekupa mlango uliofunguliwa mbele yako.” Ninataka
kuyaangalia maneno haya tena. Wakati huu, ingawa
sitayaondoa kwenye umishenari, nitawaletea wazo ambalo
linaingia ndani kabisa katika wakati wa mwisho. Kama vile
tayari nilivyokwisha sema, wakati huu unatokomea na kuingia
katika wakati wa mwisho. Ni katika wakati huu ambapo Yesu
alisema, “Naja upesi” (aya ya 11), na kuhusu wakati wa
mwisho Yeye alikuwa anaenda “kuimaliza kazi na kuikata
katika haki; kwa maana Bwana atafanya kazi ya kumaliza
upesi juu ya nchi.” Warumi 9:28. Angalia jinsi aya hii ya
Ufunuo 3:8 inavyoenda_“mlango uliofunguliwa_nguvu
kidogo, Neno, Jina.” Mlango huo uliofunguliwa una uhusiano
na yote matatu. Sasa mlango unawakilisha nini? Katika
Yohana 10:7, inasema, “Basi Yesu aliwaambia tena, Amin,
amin, nawaambieni, MIMI NDIMI MLANGO WA KONDOO.”
Hiyo ni kweli: ‘MIMI NIKO’ NI mlango wa kondoo. Sasa haya
si maneno ya kushangaza tu. Hii ndivyo ilivyo hasa. Angalia

katika Yohana 10 wakati Yesu anapotoa mfano huu, Yeye
Mwenyewe anajiita ni yule mchungaji. Kisha anajiita
Mwenyewe ni ule mlango. Na hivyo ndivyo mchungaji alivyo
kwa kondoo. Yeye kwa kweli ni mlango wao.

Nilipokuwa kule Mashariki niliona ya kwamba wakati wa
usiku mchungaji angewakusanya kondoo wake wote pamoja.
Atawaingiza katika zizi. Kisha atawahesabu. Alipohakikisha
ya kwamba wote wameingia, atalala chini kwenye mlango
uliofunguliwa wa hilo zizi na awe kweli ni mlango wa kuingilia
zizini. Hakuna mtu angeweza kuingia wala kutoka ila kwa
yeye. Alikuwa ndiye mlango. Kesho yake nilipokuwa kwenye
gari la aina ya jip pamoja na rafiki yangu, niliona ya kwamba
mchungaji mmoja alianza kuongoza kundi lake kuelekea mjini.
Mara moja magari yote yakasimama ili kwamba wale kondoo
wapite. Sasa miji kule Mashariki si kama ilivyo hapa. Sisi
tunaweka bidhaa zetu zote ndani; lakini kule, ni kama soko
kubwa la wakulima ikiwa mazao yote yamewekwa kando ya
barabara kusudi watu wanaopita wayaone na kuyanunua.
Nikawaza, “Loo! jamani, hapa ndipo ghasia zitakapoanza.
Hebu ngoja hao kondoo wafikie kukiona chakula chote kile
hapo nje.” Lakini wakati mchungaji alipoongoza, hao kondoo
walifuata moja kwa moja katika kila hatua. Wangekiangalia
chakula hicho chote kizuri, lakini hakuna kondoo hata mmoja
aliyegusa kitu. Loo! laiti tu ningalijua lugha yao,
ningalisimamisha hayo magari mimi mwenyewe na
kuwahubiria mahubiri juu ya yale niliyoyaona punde.

Wakati wewe ni kondoo wa yule Mchungaji Mkuu,
unafuata moja kwa moja katika kila moja ya hatua Zake,
kama tu vile hao kondoo walivyofanya. Hutashawishiwa
kugeukia kando kwa ajili ya ua fulani kubwa la kanisa fulani,
ama kusikiliza sauti ya D.D. fulani ama Ph.D. ama L.L.D.,
lakini utakaa pamoja na yule Mchungaji. Biblia inasema ya
kwamba kondoo wanaijua sauti Yake nao wanamfuata YEYE,
lakini sauti ya mgeni itawafanya tu kutoroka na kumkimbilia
Mchungaji wao wa kweli. Mungu asifiwe.

Lakini hayo siyo tu niliyoona na kujifunza kule. Siku moja
nilianza kufikiria juu ya kuwaona watu kondeni wakichunga
wanyama wa aina mbalimbali. Jamaa mmoja alikuwa
akiwalisha nguruwe, mwingine mbuzi, na mwingine ngamia,
na mwingine nyumbu, nk. Kwa hiyo nikamwuliza rafiki fulani
aliyeishi kule, waliwaita nini watu hao. “Loo!” akajibu, “wao
ni wachungaji.”

Singeweza kuamini jambo hilo. Nikasema, “Humaanishi ya
kwamba hao WOTE ni wachungaji. Wachungaji huchunga
kondoo tu, sivyo?”

“La,” akasema, “mchungaji ni mwenye kuchunga au
kulisha, kwa hiyo mtu ye yote anayewalisha wanyama ni
mchungaji.”

Vema, hilo lilinishangaza. Lakini niliona tofauti kati ya
hao wachungaji na wale waliowachunga kondoo. Usiku
ulipoingia hao wengine wote isipokuwa wachungaji wa
kondoo waliwaacha wanyama wao makondeni wakaenda zao
nyumbani. Yule mchungaji aliondoka pamoja na kondoo zake,
na kuwaingiza zizini kisha alilala chini na akawa mlango wa
kondoo. Loo! Mungu asifiwe, Mchungaji wetu hatuachi
kamwe wala kutupungukia. Wakati usiku unapoingia
ninataka kuwa katika zizi Lake. Ninataka kuwa katika ulinzi
Wake.

Sasa basi, tunaweza kuona ya kwamba YESU NDIYE
MLANGO. Yeye ndiye mlango wa kondoo. Na angalia ya
kwamba inasema sasa kuhusu MLANGO KUFUNGULIWA.
Hiyo ni nini ila ni kufunuliwa Kwake? Na huo ufunuo
unafunguka upate kutuletea Nguvu, kuliangazia Neno na
kulitukuza Jina Lake. Ilikuwa ni katika katikati ya zile
nyakati mbili zilizopita ambapo Ufunuo wa Uungu wa Yesu
Kristo ulipochanua vizuri mbele zetu. Naam, tulijua Yeye
alikuwa Mungu. Angewezaje tena kuwa Mwokozi wetu? Lakini
kujua ya kwamba YEYE ALIKUWA MUNGU TU, AMA
MUNGU PEKEE, ya kwamba alikuwa Alfa na yule Omega, ya
kwamba “Yesu huyu alikuwa BWANA NA KRISTO PIA_
IKIMFANYA BWANA YESU KRISTO, BABA, MWANA NA
ROHO MTAKATIFU, YOTE MTU MMOJA_hilo lilikuwa
limepotea tangu nyakati za kwanza za kanisa, lakini sasa
tunaliona tena. Ufunuo wa YEYE ALIKUWA NI NANI
ulikwisha kurudi. Kweli Uungu si Mungu wa watu watatu
walio na nafsi moja, kwa maana inahitaji utu kumfanya nafsi.
Kama kuna utu mmoja, kuna mtu mmoja tu. Lakini hao
wanaoamini katika nafsi tatu wana Uungu wa miungu watatu
nao wana hatia ya kuvunja amri ya kwanza.

Lakini ufunuo wa Uungu umerudi. Sasa kanisa la kweli
linaweza kujijenga katika nguvu tena. Baada ya wakati huu
wote hatimaye linajua Bwana wake ni Nani. Mara nyingine
tena TUNABATIZA KATIKA JINA LA BWANA YESU kama
tu walivyofanya wakati wa Pentekoste.

Hebu niwaambieni juu ya ndoto niliyopewa na Mungu juu
ya ubatizo wa utatu. Hili halikuwa ni ono, bali ni ndoto.
Mnajua, nina hakika, ya kwamba moja ya baraka za nyakati za
kanisa ilikuwa ni kupokea ndoto kwa Roho Mtakatifu, kama
vile vile tu mtu anavyoweza kupokea maono. Ilikuwa Ijumaa
usiku kuamkia Jumamosi kama saa 9 usiku. Nilikuwa ndiyo tu
nimeamka ili kumpa Joseph maji ya kunywa. Nilipojilaza
kitandani nililala mara moja na kuota ndoto hii. Niliona mtu
fulani niliyedhani alikuwa ni baba yangu. Alikuwa ni mtu
mkubwa mno na mnene. Pia niliona mwanamke aliyedhaniwa
kuwa ni mama yangu, lakini hakufanana naye, kama vile
mwanamume huyo asivyokuwa anafanana na baba yangu. Mtu

huyu alikuwa ni mbaya sana kwa mkewe. Alikuwa na rungu
kubwa yenye pembe tatu. Unajua unapochukua gogo na
kulilaza chini na kulipasua upande mmoja mwishoni kwa
shoka, linatoa ukuni wenye sehemu tatu kama kabari.
Lilikuwa namna hiyo. Yeye angechukua rungu hii na kumpiga
nayo, na kumbwaga chini. Akiwa amelala hapo analia,
angetembea huku na huko kifua mbele na usoni mwake
mlikuweko na kiburi na majivuno hivi kwamba alionekana
anaona fahari na kuridhika kwa kumpiga maskini mwanamke
yule mdogo. Kila wakati alipojaribu kuinuka yeye angempiga
kumbo. Sikupendezewa na alilokuwa anafanya, lakini
nilipokuwa ninawazia juu ya kumkomesha, niliwaza, “Siwezi
kumdhibiti mtu yule_yeye ni mkubwa kupita kiasi. Halafu
anadhaniwa kuwa ni baba yangu.” Lakini ndani moyoni
nilijua yeye hakuwa baba yangu, na nilijua ya kwamba hapana
mtu aliye na haki ya kumtendea mwanamke namna hiyo.
Nikaondoka nikaenda nikamshika kwa nguvu kwenye ukosi na
kumgeuza nikasema, “Huna haki ya kumpiga.” Na niliposema
jambo hilo misuli yangu ilikua nami nikaonekana kama lijitu
likubwa. Mtu huyo akaiona na ndipo akaniogopa. Nikasema,
“Mpige tena nawe utapambana nami.” Akasita kumpiga tena,
na ndipo hiyo ndoto ikaniacha.

Nikaamka mara baada ya ndoto hiyo. Nikawaza, ni jambo
la ajabu jinsi gani. Sikujua ni kwa nini niliota juu ya
mwanamke huyo, ndipo mara Huyo hapo Yeye akaja, na
uwepo wa Mungu ukajulikana kwangu na tafsiri ya hiyo ndoto
ikatoka Kwake. (Sasa ninyi watu mnajua ya kwamba si
kwamba tu nimewafasiria ndoto zenu sawa sawa kabisa; lakini
nimewaambia mara nyingi, nyingi sana, yale mliyoota hivi
kwamba haikuwabidi ninyi kuniambia.) Huyo mwanamke
analiwakilisha kanisa la ulimwengu siku hizi. Nilizaliwa
katika mchafuko huu_mchafuko alimo huyo mwanamke.
Alionekana kwa namna fulani kuwa kama mama (yeye ni
mama wa makahaba). Mumewe ni madhehebu yanayomtawala.
Lile gogo lenye pembe tatu ni ubatizo wa uongo wa nafsi tatu
katika utatu wa miungu. Kila wakati alipoanza kuinuka (hiyo
inamaanisha kusanyiko lilipoanza kukubali ukweli) yeye
angemtwanga chini tena moja kwa moja kwa fundisho hilo la
uongo. Alikuwa mkubwa sana hata nilimwogopa mara ya
kwanza, lakini nilipomkabili nilikuta kwamba nilikuwa na
misuli mikubwa na yenye nguvu. Ilikuwa ni MISULI YA
IMANI. Matokeo ya ndoto hiyo ilikuwa kwamba, “kwa kuwa
Mungu yu pamoja nami, na anaweza kunipa nguvu kama hizo,
basi hebu nimpiganie dhidi ya nguvu za kimadhehebu za
ulimwengu na kumkomesha aache kumpiga.”

Sasa sijaribu kujenga fundisho fulani juu ya ndoto. Wala
sijaribu kuthibitisha fundisho lo lote ninaloshikilia kwa ndoto.
Umoja wa Uungu uko kote kote kutoka Mwanzo 1:1 mpaka

Ufunuo 22:21. Lakini watu wamepofushwa na fundisho la
sharti lisilo la kimaandiko la utatu, na fundisho hilo la sharti
limekubalika sana duniani kote hivi kwamba kujaribu kuona
“Mungu Mmoja wa Nafsi Moja” haiwezekani kabisa. Kama
watu hawawezi daima kuona KWELI ya Uungu, bali
wanaipinga; hawataweza sikuzote kuona kweli nyingine kwa
sababu UFUNUO NI YESU KRISTO KATIKA KANISA LAKE
NA KAZI ZAKE KATIKATI YA KANISA KWA ZILE
NYAKATI SABA. Umeliona jambo hilo? Sasa nina hakika
mnafahamu.

“Unazo nguvu kidogo, nawe umelitunza Neno Langu, wala
hukulikana Jina Langu.” Sasa tayari tumeishasema ni jinsi
gani nguvu zile zilivyokuwa zikirudi. Zilikuwa zinarudi.
Nguvu za baraza kuu la kuhukumu wazushi wa dini zilikuwa
zimefifia. Watu walikuwa wameondoka kwenye nchi za
uenyeji wao na kudai uhuru wa kuabudu. Nira ya serikali ya
ukasisi ilikuwa inavunjwa. Serikali zilikuwa zilikuwa zikiona
ni jambo la busara kutounga mkono kundi moja dhidi ya
jingine. Kwa kweli, watu wenye nia nzuri lakini walioongozwa
vibaya walikuwa tayari kupigana vita kusudi watetee haki zao
za kidini. Labda onyesho kubwa sana la nguvu za kidini katika
wakati huu lilikuwa ni ukweli, ya kwamba ingawa Ufaransa
iliangushwa katika mapinduzi, ule ufufuo mkuu wa Kiwesley
ulizuia mapinduzi yasiingie Uingereza na ukaiokoa ipate kuwa
chombo katika mkono wa Mungu kwa miaka mingi yenye
fahari.

Kuhubiriwa kwa Neno hakukuongezeka hata kidogo.
Wakati shetani alipokuwa akiinua makundi yake ya
maharamia wenye mawazo huru, waanzilishi wa ukomunisti
walipoinuka, wanatheolojia wa kimapinduzi walipokuwa
wakieneza bidhaa zao chafu, Mungu aliinua mashujaa hodari
wa imani, na vitabu muhimu sana vya Kikristo na mafundisho
na mahubiri vilitokea katika kipindi hiki. Kamwe hakujatokea
na hakutatokea wahubiri na waalimu kama wake. Akina
Spurgeon, Parka, Meklaren, akina Edward, Bunyan, Meula,
Brainard, Barne, Bishop, wote walitokea kwenye kipindi hiki.
Walihubiri, wakafundisha na kuandika Neno. Walilitukuza
Jina Lake.

HUKUMU YA WAYAHUDI WA UONGO

Ufunuo 3:9. “Tazama, nakupa walio wa sinagogi la
Shetani, wasemao kwamba ni Wayahudi, nao sio, bali wasema
uongo; tazama, nitawafanya waje kusujudu mbele ya miguu
yako, na kujua ya kuwa nimekupenda.”

Sasa tunaweza kuona mara moja ya kwamba tatizo hili la
Wayahudi wa uongo ama waamini wa uongo lilikuweko tayari
katika wakati wa pili. Hawa ambao walijiita Wayahudi kwa

uongo walitokea mara baada ya kumwagika kwa wingi kwa
kwanza kwa ule wakati wa kwanza, na sasa wanatokea tena
katika wakati wa pili baada ya yale matengenezo. Hii si bahati
mbaya kabisa. Kwa kweli, si bahati mbaya. Ni kanuni ya
Shetani. Kanuni hiyo ni kuunda madhehebu na kudai kuwa
ndio waanzilishi na hivyo basi kustahili haki na heshima
maalum. Hebu niwaonyesheni. Huko nyuma katika Wakati wa
Smirna watu hawa walidanganya na kusema wao kweli
walikuwa ni Wayahudi (ama waamini) wakati hawakuwa
hivyo kabisa. Walikuwa ni sinagogi la Shetani. Wao walikuwa
kundi la Shetani lililounda madhehebu, kwa kuwa ilikuwa ni
katika wakati huo tulipoona mwanzo wa watu katika huduma
wakichukua uongozi usio wa haki juu ya ndugu zao
wanaohudumu. (Maaskofu wakawekwa kwenye majimbo, juu
ya wazee). Jambo lililofuata tuliloliona lilikuwa kwamba
katika wakati wa tatu kulikuweko na mahali halisi palipoitwa
“kiti cha Shetani.” Wakati huo ulitupa muungano wa kanisa
na serikali. Huku nguvu za serikali zikiwa nyuma yake kanisa
lilikuwa kimwili haliwezekani kabisa. Lakini Mungu aliivunja
ngome hiyo bila kujali nguvu za serikali na matengenezo
yakaleta nuru kuu. Lakini nini kilitendeka? Waluteri waliunda
madhehebu na kujiunga na serikali na ndipo tena tunaona
sinagogi la Shetani likidhihirishwa katika wakati huu wa sita.
Sasa bila shaka kundi hili la sinagogi halingesema ni la
Shetani. Hapana bwana. Wao wanasema ni wa Mungu. Lakini
wanasema uongo. Kwa kuwa Yeye aliye Myahudi wa kweli
(hivyo ndivyo walivyodai kuwa) ni yule aliye Myahudi kwa
ndani_katika Roho. Kwa hiyo kama wao ni Wayahudi wa
uongo inamaanisha wao ni kama vile Yuda 19 inavyosema,
“WASIO na Roho.” Watoto wa Mungu wanazaliwa na Roho.
Hawa hawana Roho na kwa hiyo wao SI wana wa Mungu
haidhuru wakatae kwa nguvu namna gani na waende umbali
gani kujaribu kuthibitisha ya kwamba wao ni watoto wa
Mungu. Wao WAMEKUFA. Wao ni watoto wa madhehebu, na
matunda ya kweli hayapo. Wamejengwa juu ya kanuni zao
wenyewe, mafundisho ya sharti na mafundisho ya dini wala
kweli haimo ndani mwao kwa maana wao wameweka
mashauri yao yawe juu ya Neno la Mungu.

Hebu niwaonyeshe jambo ambalo nimekuwa nikijaribu
kufundisha wakati wote kuhusu ile mizabibu miwili
inayotokana na roho mbili tofauti. Chukua mfano wa Yesu na
Yuda zamu hii. Yesu alikuwa Mwana wa Mungu. Yuda
alikuwa Mwana wa upotevu. Mungu aliingia ndani ya Yesu.
Shetani akaingia ndani ya Yuda. Yesu alikuwa na huduma
kamilifu ya Roho Mtakatifu kwa kuwa “Jinsi Mungu
alivyomtia Yesu wa Nazareti mafuta kwa Roho Mtakatifu na
nguvu; Naye akazunguka huko na huko, akitenda kazi njema
na kuponya wote walioonewa na Ibilisi; kwa maana Mungu
alikuwa pamoja Naye.” Matendo 10:38. Inasema “Kwa sababu

yeye (Yuda) alikuwa amehesabiwa pamoja na sisi, akapata
SEHEMU ya huduma hii,” Matendo 1:17. Mathayo 10:1,
“Akawaita wanafunzi Wake kumi na wawili, akawapa amri
juu ya pepo wachafu, wawatoe, na kupoza magonjwa yote na
udhaifu wa kila aina.”

Roho yule aliyekuwa ndani ya Yuda alienda moja kwa
moja kupitia katika huduma ya Yesu. Ndipo wote wawili
wakaja msalabani. Yesu alisulibishwa msalabani, akiutoa Uhai
Wake kwa moyo kwa ajili ya wenye dhambi na kuiweka Roho
Yake kwa Mungu. Roho Yake ilienda kwa Mungu kisha
ikamwagwa ndani ya kanisa wakati wa Pentekoste. Lakini
Yuda alijinyonga na roho yake ikamrudia Shetani, lakini
baada ya Pentekoste roho yuyo huyo aliyekuwa ndani ya Yuda
alirudi mzabibu wa uongo ambao unakua moja kwa moja
pamoja na mzabibu wa kweli. Lakini angalia, roho ya Yuda
haikufika Pentekoste. Haikuendelea hata impokee Roho
Mtakatifu. Haikuweza. Lakini roho ile ya Yuda ilifuatilia nini?
Ilifuatilia mfuko wa dhahabu. Jinsi ilivyopenda pesa. Ingali
inapenda pesa. Kama inakwenda huku na huko kwa Jina la
Yesu ikitenda mambo makuu na kuendesha mikutano
mikubwa, bado ingali inatengeneza pesa zaidi na kujenga
majumba zaidi, na elimu na kila kitu ikiwa na wazo la mali.
Angalia tu huyo roho aliye juu yao na usipumbazwe. Yuda
alienda huku na huko kama mmoja wa wale kumi na wawili
naye akafanya miujiza, pia. Lakini Yeye HAKUWA na Roho
wa Mungu kama wake binafsi. Yeye kweli alikuwa na huduma
fulani. Hakufikia Pentekoste kamwe kwa maana hakuwa mzao
wa kweli. Hakuwa mwana halisi wa Mungu. Hapana bwana.
Na hivyo ndivyo ilivyo hivi sasa katika sinagogi la Shetani.
Usipumbazwe. Hutadanganywa kama wewe ni kunddi la walio
wateule. Yesu alisema hutadanganywa.

Naam, hawa jamaa wanasema wao ni Wakristo bali si
Wakristo.

“Nitawafanya waje kusujudu mbele ya miguu yako, na
kujua ya kuwa nimekupenda.” I Wakorintho 6:2, “Au hamjui
ya kwamba Watakatifu watauhukumu ulimwengu?”
Hakutakuwapo na wale mitume kumi na wawili tu kwenye viti
kumi na viwili wakiyahukumu yale makabila kumi na mawili
ya Israeli bali na watakatifu, pia, watauhukumu ulimwengu.
Hapo ndipo hawa wanaodai kwamba ni wa Mungu na kudai ya
kwamba Mungu anawapenda watakapopata kujua hakika
kabisa mtoto wa Mungu ni nani na ni nani anayependwa na
Mwana. Naam, siku hiyo inakuja wakati itakapodhihirishwa.
Hawa ambao sasa wanautawala ulimwengu kwa kiasi fulani,
na ambao katika wakati ule wa mwisho watatengeneza
sanamu ya mnyama ambapo kwa kweli watautawala
ulimwengu, siku moja wataaibishwa wakati Yesu atakapokuja
pamoja na watakatifu Wake kuuhukumu ulimwengu katika

haki. Hilo ndilo tuliloona hasa katika Mat. 25 wakati “Wote”
wale wasiokuwemo katika ufufuo wa kwanza
watakaposimama mbele ya Hakimu na bibi-arusi Wake.

SIFA NA AHADI

Ufunuo 3:10, “Kwa kuwa umelishika Neno la subira Yangu,
mimi nami nitakulinda, utoke katika saa ya kujaribiwa iliyo
tayari kuujilia ulimwengu wote, kuwajaribu wao wakaao juu
ya nchi.”

Yeye anamaanisha nini kwa kusema “neno la subira
Yake?” Waebrania 6:13-15. “Kwa maana Mungu, alipompa
Ibrahimu ahadi, kwa sababu alikuwa hana mkubwa kuliko
Yeye Mwenyewe wa kumwapa, aliapa kwa nafsi Yake,
akisema, Hakika Yangu kubariki nitakubariki, na kuongeza
nitakuongeza. Na hivyo kwa kuvumilia akaipata ile ahadi.”
Unaona Roho ananena juu ya Neno la Mungu ambalo
tumepewa sisi. Kule kungojea kule kutimizwa kwa Neno hilo
kulihitaji subira kama tu ilivyokuwa kwa Ibrahimu.
Alivumilia kama kwamba alimwona Yeye asiyeonekana. Yeye
alikuwa na saburi na halafu hatimaye Neno lilitimizwa. Hivi
ndivyo Mungu anavyowafundisha watu Wake subira. Mbona,
kama Yeye angalilitimiza Neno Lake katika madhihirisho ya
maumbile papo hapo ulipoomba, hungeweza kujua subira ni
nini hata kidogo, lakini ungekuwa hata zaidi na zaidi mtu
asiye na subira na maisha. Hebu niwaonyeshe kweli hii
ikielezewa hata kikamilifu zaidi. Waebrania 11:17, “Kwa imani
Ibrahimu, alipojaribiwa, akamtoa Isaka awe dhabihu; na yeye
aliyezipokea hizo ahadi (Neno la Mungu) alikuwa akimtoa
mwanawe, mzaliwa wa pekee.” Hivyo ndivyo ilivyo: Ibrahimu
alijaribiwa BAADA ya kupokea Neno la Ahadi. Watu walio
wengi hufikiri ya kwamba mara tu baada ya sisi kuomba
katika Jina la Yesu kuhusu ahadi nzuri za Mungu ya kwamba
hakungeweza kuwepo na majaribu. Lakini hapa inasema ya
kwamba Ibrahimu alijaribiwa baada ya kuipokea ile ahadi.
Hilo ni sahihi kabisa kulingana na Mwandishi wa Zaburi
akimzungumza Yusufu, 105:19, “Hata wakati wa kuwadia neno
lake, Neno la Bwana lilimjaribu.” Mungu hutupa ahadi kubwa
mno na za thamani. Yeye ameahidi kuzitimiza. Atazitimiza.
Lakini tangu wakati tunapoomba mpaka wakati tunapopata
jibu hatuna budi kujifunza subira nafsini mwetu kwa maana
ni katika subira tu ndipo ambapo tunapokea uzima. Mungu na
atusaidie kujifunza somo hili kama vile tunavyojua watu wa
wakati huu wa sita walivyojifunza subira. Tunasoma historia
ya maisha ya Wakristo hawa mashuhuri; ni tofauti gani
tunayoona kati ya maisha yao na yetu kwa maana walikuwa
na subira sana na walikuwa watulivu, na leo tumeshindwa
katika kukosa subira kabisa na kuwa na haraka.

Anaendelea kuwaambia, “Kwa kuwa umelichukua Neno
Langu na kuliishi na kwa njia hiyo mkawa na subira,
nitakulinda na saa ya kujaribiwa itakayoujilia ulimwengu,
kuwajaribu wakaao juu ya nchi.” Sasa hapa tena tunaona kule
kuingiliana kwa zile nyakati mbili; kwa maana ahadi hii ina
uhusiano na mwisho wa wakati wa Mataifa ambao unaishia
katika ile Dhiki iliyo Kuu.

“Nitakulinda, utoke katika saa ya kujaribiwa iliyo tayari
kuujilia ulimwengu wote, kuwajaribu wakaao juu ya nchi.”
Aya hii si tangazo la kwamba kanisa la kweli litaingia na
kupitia katika ile dhiki. Kama ingalimaanisha hilo ingesema
hivyo. Lakini ilisema, “Nitakulinda utoke katika saa ya
kujaribiwa.” Jaribu hili ni kama lile kabisa lililokuwa Edeni.
Litakuwa ni maneno ya kuvutia sana ambayo yatatolewa
kinyume kabisa na Neno la Mungu lililoamriwa, na hata hivyo
kwa msimamo wa akili za kibinadamu litaonekana kuwa ni
jambo sahihi kabisa, litoalo mwanga sana na kutoa uzima hata
linaweza kuupumbaza ulimwengu. Walio wateule ndio tu
hawatapumbazwa. Hilo jaribu litakuja namna hii. Zile
pilikapilika za ekumeni ambazo zimeanza katika kitu
kinachoonekana kama kanuni nzuri sana na yenye baraka
(kuyatimiza maombi ya Kristo ya kwamba sote tupate kuwa
kitu kimoja) zinapata nguvu sana kisiasa hata zitaishurutisha
serikali kuwafanya wote waungane nao aidha moja kwa moja
ama kwa kufuata kanuni zilizofanywa sheria hivi kwamba
hakuna watu watakaotambuliwa kama makanisa halisi
isipokuwa chini ya uongozi wa moja kwa moja ama usio wa
moja kwa moja wa halmashauri hii. Makundi madogo madogo
yatapoteza mikataba, haki, nk., mpaka watakapopoteza mali
yote na haki za kiroho kwa watu. Kwa mfano, sasa hivi
isipokuwa shirika la wahudumu la mtaa fulani likubali katika
miji mingi, kama si karibuni yote, mtu hawezi kukodisha jengo
kwa ajili ya ibada za dini. Kuwa makasisi jeshini, kwenye
mahospitali, nk., sasa hivi karibu ni jambo la lazima
kutambuliwa kama mtu ambaye anakubalika na makundi ya
utatu ya ekumeni. Wakati mbano huu unapoongezeka, na
utaongezeka, itakuwa ni vigumu zaidi kuupinga, kwa maana
kuupinga ni kupoteza haki. Na wengi sana watashawishika
kukubaliana nao, kwa sababu wataona ni afadhali
kumtumikia Mungu hadharani katika utaratibu uliowekwa na
shirika hili kuliko kutomtumikia Mungu hadharani kabisa.
Lakini wao wanakosea. Kuamini uongo wa ibilisi ni
kumtumikia Shetani, hata ingawa ungetaka kumwita yeye ni
Yehova. Lakini wateule hawatadanganywa.

Zaidi ya hayo, wateule si kwamba tu watahifadhiwa,
lakini wakati pilikapilika hizi zinapofanyika “SANAMU
ILIYOFANYIWA YULE MNYAMA,” watakatifu watakuwa
wamenyakuliwa. Na shirika hili dogo linalopendeza,

linalofurahisha sana lililoanza kule Efeso katika ushirika
litakuwa dubwana la Shetani linalonajisi na kuudanganya
ulimwengu wote. Kwa maana utaratibu wa kanisa wa Katoliki
ya Kirumi na wa Kiprotestanti katika kuungana utamiliki
mpango mzima wa mali yote ya ulimwengu na kuishurutisha
dunia nzima kuingia katika mtego wake wa kidini, la sivyo
utawaua, kwa kuwanyima haki ya kununua na kuuza ambayo
kwayo wangejipatia riziki. Jambo hili litatimizwa kwa
kirahisi, kwa maana binti wa kahaba karibu wote wamerudi
kwake. Wakati huo huo, Rumi imemiliki karibu akiba yote ya
dhahabu. Wayahudi wana zile hati za dhamana na noti zote.
Katika wakati unaofaa, yule kahaba ataangamiza utaratibu
wa sasa wa pesa kwa kuagiza hati zote za malipo zilipiwe, na
kudai dhahabu. Bila dhahabu, huo utaratibu unaanguka.
Wayahudi wataingia mtegoni na kufanya mapatano, ndipo
kanisa hilo la kahaba litauteka uliwengu mzima.

AHADI KWA WALIO WAKE

Ufunuo 3:11-12, “Tazama, Naja upesi. Shika sana ulicho
nacho, asije mtu akaitwaa taji yako. Yeye ashindaye,
nitamfanya kuwa nguzo katika hekalu la Mungu Wangu, wala
hatatoka humo tena kabisa, nami nitaandika juu yake Jina la
Mungu Wangu, na jina la mji wa Mungu Wangu, huo
Yerusalemu mpya, ushukao kutoka mbinguni kwa Mungu
Wangu, na Jina Langu Mwenyewe, lile jipya.

Hatuna haja ya kufafanua wazo hilo ya kwamba Yeye
anakuja upesi. Tunajua ya kwamba Yeye anakuja kwa sababu
tuko mwishoni mwa siku za mwisho, sivyo? Lakini Yeye
anaendelea kusema, “Shika sana ulicho nacho, asije mtu
akaitwaa taji yako.”

Katikati ya wakati wa shida kuu ndipo ambapo Yesu
anakuja. Na katika kuja Kwake kuna ufufuo. Wengi watatoka
katika mavumbi na kupaa pamoja na wale walio hai wakingojea
tu kurudi Kwake. Na hawa watapewa taji. Kwa nini? Kwa
maana wao ni Wana wa Mungu. Wao ni wafalme pamoja Naye.
Wanatawala pamoja Naye. Taji inamaanisha hilo kumiliki na
kutawala pamoja na Mfalme Mkuu, Mwenyewe. Hiyo ndiyo
ahadi kwa wale wote wanaoteseka pamoja Naye hapa duniani_
hao wote waliovumilia kwa subira wakijua ya kwamba Mungu,
yule Hakimu Mwenye Haki atawajazi. Wao waliotoa yote kwa
ajili Yake na kuweka yote Kwake wataketi katika kiti Chake
cha enzi na kushiriki ufalme Wake wenye utukufu.

Loo! tuna neno kwa ajili yetu sote wakati huu. Ni kushika
sana_vumilia. Usife moyo. Vaa silaha zote za Mungu_tumia
kila silaha aliyotupa_tumia kila karama tuliyopewa kutumia
na tuangalie mbele kwa furaha, kwa sababu tutatiwa taji Naye
Ambaye ni Mfalme wa Wafalme na Bwana wa Mabwana.

Sasa Yeye hatoi taji tu lakini anasema ya kwamba hawa
walio katika bibi-arusi watafanywa nguzo katika hekalu la
Mungu. Lakini hekalu la Mungu ni nini? Yesu alinena juu ya
mwili Wake kuwa ndio lile hekalu. Ndivyo ulivyokuwa.
Ulikuwa ni hekalu la Mungu. Lakini sasa kwa kuwa sisi ni
mwili Wake, kanisa la kweli ni hekalu la Mungu kwa Roho
Mtakatifu aliye ndani yetu. Sasa atamfanya mshindi kuwa
nguzo katika hekalu hilo. Lakini nguzo ni nini? Nguzo kwa
kweli ni sehemu ya msingi kwa kuwa inashikilia sehemu ya
juu. Mungu asifiwe, hilo linamweka mshindi moja kwa moja
pamoja na mitume na manabii, kwa maana inasema katika
Waefeso 2:19-22, “Basi tangu sasa ninyi si wageni wala
wapitaji, bali ninyi ni wenyeji pamoja na watakatifu, watu wa
nyumbani Mwake Mungu. Mmejengwa juu ya msingi wa
mitume na manabii, Naye Kristo Yesu Mwenyewe ni jiwe kuu
la pembeni. Katika Yeye jengo lote linaungamanishwa vema na
kukua hata liwe hekalu takatifu katika Bwana. Katika Yeye
ninyi nanyi mnajengwa pamoja kuwa maskani ya Mungu
katika Roho.” Naam, aya ya 22 inasema ya kwamba
tumejengwa pamoja nao. Kila kitu kilipitia MLANGONI
(Yesu) na ni sehemu ya mwili huo ama hekalu. Sasa wakati
Mungu anapomweka mtu katika hekalu kama nguzo na
kumfanya sehemu ya kundi hilo la msingi Yeye anafanya nini?
Yeye anampa ufunuo wa Neno na wa Yeye Mwenyewe, kwa
maana huo ndio mitume na manabii waliokuwa nao. Mat.
16:17. Huyo hapo katika hilo Neno. Huyo hapo anasimama.
Hakuna mtu anayeweza kumtoa nje.

Wazia Neno hilo, “ashindaye”. Yohana anauliza swali,
“Mwenye kushinda ni nani?” na jibu linarudi moja kwa moja,
“Yeye aaminiye ya kwamba Yesu ndiye Kristo.” Yeye hasemi
ya kwamba mshindi ni yule aaminiye katika Yesu ‘Fulani’ na
katika Kristo ‘Fulani,’ lakini aaminiye ya kwamba Yesu
NDIYE KRISTO_mtu MMOJA_si wawili. Huyo ni yule
ambaye amebatizwa katika Jina la Bwana Yesu Kristo.

Mungu ananena juu ya bibi-arusi hapa. Je! unataka kuona
picha yake nyingine? Iko katika Ufunuo 7:4-17, “Nikasikia
hesabu yao waliotiwa muhuri katika kila kabila ya Waisraeli,
watu mia na arobaini na nne elfu. Wa kabila ya Yuda kumi na
mbili elfu waliotiwa muhuri. Wa kabila ya Reubeni kumi na
mbili elfu waliotiwa muhuri. Wa kabila ya Gadi kumi na mbili
elfu waliotiwa muhuri. Wa kabila ya Asheri kumi na mbili elfu
waliotiwa muhuri. Wa kabila ya Naftali kumi na mbili elfu
waliotiwa muhuri. Wa kabila ya Manase kumi na mbili elfu
waliotiwa muhuri. Wa kabila ya Simeoni kumi na mbili elfu
waliotiwa muhuri. Wa kabila ya Lawi kumi na mbili elfu
waliotiwa muhuri. Wa kabila ya Isakari kumi na mbili elfu
waliotiwa muhuri. Wa kabila ya Zabuloni kumi na mbili elfu
waliotiwa muhuri. Wa kabila ya Yusufu kumi na mbili elfu

waliotiwa muhuri. Wa kabila ya Benyamini kumi na mbili elfu
waliotiwa muhuri. Baada ya hayo nikaona, na tazama,
mkutano mkubwa sana ambao hapana mtu awezaye
kuuhesabu, watu wa kila taifa, na kabila, na jamaa, na lugha,
wamesimama mbele ya kile kiti cha enzi, na mbele za Mwana-
Kondoo, wamevikwa mavazi meupe, wana matawi ya mitende
mikononi mwao; wakilia kwa sauti kuu wakisema, Wokovu
una Mungu wetu aketiye katika kiti cha enzi, na Mwana-
Kondoo. Na malaika wote walikuwa wakisimama pande zote
za kile kiti cha enzi, na za hao wazee, na za wale wenye uhai
wanne, nao wakaanguka kifulifuli mbele ya kile kiti cha enzi,
wakamsujudu Mungu, wakisema, Amina; Baraka na utukufu
na hekima na shukrani na heshima na uweza na nguvu zina
Mungu wetu hata milele na milele. Amina. Akajibu mmoja wa
wale wazee akiniambia, Je! Watu hawa waliovikwa mavazi
meupe ni akina nani? Nao wametoka wapi? Nikamwambia,
Bwana wangu, wajua wewe. Akaniambia, Hao ndio wanatoka
katika dhiki ile iliyo kuu, nao wamefua mavazi yao, na
kuyafanya meupe katika damu ya Mwana-Kondoo. Kwa hiyo
wako mbele ya kiti cha enzi cha Mungu, nao wanamtumikia
mchana na usiku katika hekalu Lake, na Yeye aketiye katika
kiti cha enzi atatanda hema Yake juu yao. Hawataona njaa
tena, wala hawataona kiu tena, wala jua halitawapiga, wala
hari iliyo yote. Kwa maana huyo Mwana-Kondoo, aliye
katikati ya kiti cha enzi, atawachunga, Naye atawaongoza
kwenye chemchemi za maji yenye uhai, na Mungu atayafuta
machozi yote katika macho yao.” Yesu amekuja. Amewatia
muhuri wale 144,000. Yeye aliwachukua 12,000 kutoka katika
kila kabila. Lakini kuna kundi jingine ambalo si la hawa
144,000 ambao wanaonekana katika aya ya 9-18. Hao ni akina
nani? Hawa ni bibi-arusi waliotolewa miongoni mwa Mataifa.
Wao wako mbele ya kiti Chake cha enzi usiku na mchana.
Wanamtumikia hekaluni. Wao wako chini ya ulinzi maalum
wa Bwana. Wao ni bibi-arusi Wake.

Bibi-arusi anaenda po pote Bwana-arusi alipo. Yeye
hataachwa Naye kamwe. Hataondoka ubavuni Mwake. Yeye
atashiriki kiti cha enzi pamoja Naye. Atatiwa taji kwa utukufu
na sifa Zake.

“Nami nitaandika juu yake Jina la Mungu Wangu, na Jina
la mji wa Mungu Wangu. Na Jina la Mungu ni nani? Vema,
Yeye alikuwa Mungu pamoja nasi, ama Imanueli, lakini hilo
halikuwa jina alilopewa. “Utamwita Jina Lake Yesu.” Yesu
alisema, “Nilikuja katika Jina la Baba Yangu, wala
hamkunipokea.” Kwa hiyo Jina la Mungu ni YESU, kwa
maana hilo ndilo Jina alilokuja nalo. Yeye ni BWANA YESU
KRISTO. Na mwanamke anachukua jina gani anapoolewa na
mwanamume? Yeye huchukua jina la mume. Jina Lake ndilo
analopewa bibi-arusi wakati anapomchukua Kwake.

Ufu. 21:1-4. “Kisha nikaona mbingu mpya na nchi mpya;
kwa maana mbingu za kwanza na nchi ya kwanza zimekwisha
kupita, wala hapana bahari tena. Nami Yohana nikauona mji
ule mtakatifu, Yerusalemu mpya, ukishuka kutoka mbinguni
kwa Mungu, umewekwa tayari, kama bibi-arusi aliyekwisha
kupambwa kwa mumewe. Nikasikia sauti kubwa kutoka
mbinguni ikisema, Tazama, maskani ya Mungu ni pamoja na
wanadamu, Naye atafanya maskani Yake pamoja nao, nao
watakuwa watu Wake. Naye Mungu Mwenyewe atakuwa
pamoja nao, na atakuwa Mungu wao. Naye atafuta kila chozi
katika macho yao, wala mauti haitakuwapo tena; wala
maombolezo, wala kilio, wala maumivu hayatakuwapo tena;
kwa kuwa mambo ya kwanza yamekwisha kupita.” Jinsi
inavyopendeza. Ahadi zote nzuri za Mungu zimetimizwa. Yote
yatakuwa yamekwisha. Badiliko litakuwa limekamilika.
Mwana-Kondoo na bibi-arusi Wake wamekaa milele katika
ukamilifu wote wa Mungu. Ati utoe sifa ya jambo hilo? Ni nani
anayeweza kufanya jambo hilo? Hakuna. Ati uwazie juu yake?
Uote juu yake? Usome yale Neno lisemayo juu yake? Ndiyo
tunaweza kufanya hayo yote, hata hivyo tunaweza kujua tu
sehemu yake iliyo ndogo sana mpaka itakapokuwa ni jambo
halisi katika ule ufufuo wa kwanza.

“Nami nitaandika juu yake Jina Langu Mwenyewe, lile
JIPYA.” Jina Langu jipya. Wakati YOTE yatakapokuwa
mapya, ndipo basi atajitwalia Mwenyewe Jina JIpya na Jina
hilo litakuwa ndilo Jina la bibi-arusi pia. Kwamba Jina hilo ni
lipi, hakuna anayethubutu kukisia. Itabidi iwe ni ufunuo wa
Roho uliotolewa kwa dhahiri sana hata hakuna mtu
angethubutu kukana jambo hilo. Lakini hapana shaka
atauacha ufunuo huo mpaka siku ambayo Yeye anataka
kulitangaza Jina hilo. Inatosha kujua ya kwamba litakuwa ni
la ajabu sana kuliko tungaliweza kuwazia.

ONYO LA MWISHO KWA WAKATI HUU

Ufunuo 3:13, “Yeye aliye na sikio, na alisikie Neno hili
ambalo Roho ayaambia makanisa.” Kila wakati unaisha kwa
onyo lili hili. Ni ombi la daima kwamba makanisa waisikie
sauti ya Bwana. Katika wakati huu hilo ombi ni la nguvu zaidi
kuliko nyakati zilizotangulia, kwa maana katika wakati huu
kuja kwa Bwana kweli kunakaribia. Swali linaweza kuzuka
labda, “Kama kuna wakati mwingine baada ya huu, mbona
dharura ya namna hii?” Jibu liko hapa. Wakati wa mwisho
utakuwa mfupi_kazi ya haraka ya kumalizia. Na si kwamba
jambo hili ndivyo lilivyo tu, lakini mtu hana budi kukumbuka
daima ya kwamba katika macho ya Mungu wakati unapita
haraka sana; naam, miaka elfu ni kama tu siku moja. Na kama
Yeye anakuja katika masaa machache kama vile

anavyouangalia wakati, Yeye hakika hana budi kutuonya kwa
dharura yote na sauti Yake haina budi kusikika wakati wote
katika mioyo yetu tuwe tayari kwa ajili ya kuja huko.

Loo! kuna sauti nyingi sana ulimwenguni_shida nyingi
sana na mahitaji yanapaza sauti yapate kushughulikiwa; lakini
kamwe hakutakuweko na sauti iliyo muhimu sana na
inayostahili kushughulikiwa kama sauti ya Roho. Kwa hiyo,
“Yeye aliye na sikio la kusikia, na alisikie Neno hili ambalo
Roho ayaambia makanisa.”

SURA YA TISA

WAKATI WA KANISA LA LAODIKIA

Ufunuo 3:14:22

Na kwa malaika wa kanisa lililoko Laodikia andika; Haya
ndiyo anenayo Yeye aliye Amina, Shahidi aliye mwaminifu na
wa kweli, Mwanzo wa Kuumba kwa Mungu.

Nayajua matendo yako, ya kuwa hu baridi wala hu moto;
ingekuwa heri kama ungekuwa baridi au moto.

Basi, kwa sababu una uvuguvugu, wala hu baridi wala
moto, nitakutapika utoke katika kinywa Changu.

Kwa kuwa wasema, Mimi ni tajiri, nimejitajirisha, wala
sina haja ya kitu; nawe hujui ya kuwa wewe u mnyonge, na
mwenye mashaka, na maskini, na kipofu, na uchi.

Nakupa shauri ununue Kwangu dhahabu iliyosafishwa
kwa moto, upate kuwa tajiri, na mavazi meupe upate kuvaa,
aibu ya uchi wako isionekane; na dawa ya macho ya kujipaka
macho yako, upate kuona.

Wote niwapendao Mimi nawakemea, na kuwarudi; basi
uwe na bidii, ukatubu.

Tazama, nasimama mlangoni, nabisha; mtu akiisikia sauti
Yangu, na kuufungua mlango, nitaingia kwake, nami nitakula
pamoja naye, na yeye pamoja Nami.

Yeye ashindaye, nitampa kuketi pamoja nami katika kiti
Changu cha enzi, kama Mimi nilivyoshinda nikaketi pamoja na
Baba Yangu katika kiti Chake cha enzi.

Yeye aliye na sikio, na alisikie Neno hili ambalo Roho
ayaambia makanisa.

MJI WA LAODIKIA

Jina hilo, Laodikia, ambalo maana yake ni, “haki za watu”
lilitumiwa sana na lilipewa miji kadha kwa kuwaheshimu
mabibi wa kifalme walioitwa hivyo. Mji huu ulikuwa mmoja
wa miji iliyokuwa muhimu sana kisiasa na iliyostawi
kibiashara sana katika Asia Ndogo. Mji huo ulipewa mali
nyingi sana na wenyeji mashuhuri. Ulikuwa ni kituo cha shule
kuu ya uuguzi. Watu wake walikuwa mashuhuri katika sanaa
na sayansi. Mara nyingi uliitwa ‘mji mkuu wa nchi’ kwa kuwa
ulikuwa makao makuu ya nchi kwa miji mingine ishirini na
mitano. Mungu wa kipagani aliyeabudiwa hapo alikuwa ni
Zeu. Kwa kweli mji huu wakati mmoja uliitwa Diopolisi (Mji
wa Zeu) kwa heshima ya mungu wao. Katika karne ya nne

mkutano muhimu wa baraza la kanisa ulifanyika hapo.
Matetemeko ya mara kwa mara ya ardhi hatimaye
yalisababisha uhamwe kabisa.

Ni barabara jinsi gani sifa za wakati huu wa mwisho
zilivyolingana kuuwakilisha wakati tunaoishi sasa. Kwa
mfano, wao waliabudu mungu mmoja, Zeu, ambaye alikuwa
ndiye mkuu na baba wa miungu. Hii ilitabiria kanuni ya kidini
ya karne ya ishirini ya ‘Mungu mmoja, baba-yetu-sote’ ambayo
inaendeleza udugu wa binadamu, na hata sasa
inawaunganisha Waprotestanti, Wakatoliki, Wayahudi,
Wahindu, nk. kwa nia kwamba utaratibu wa ibada ya pamoja
utaongezea upendo wetu na uelewano, na kutunzana.
Wakatoliki na Waprotestanti hata sasa hivi wanajitahidi, na
kwa kweli sasa hivi wanafaulu katika muungano huu wakiwa
na nia dhahiri ya kwamba wengine wote watafuata. Nia hii hii
ilionekana katika Umoja wa Mataifa wakati viongozi wa dunia
walipokataa kutambua wazo lo lote moja la ibada ya kiroho
lakini wakapendekeza kuwekea kando mawazo hayo yote
mbalimbali wakiwa na matumaini ya kwamba dini zote
zisawazishwe ziwe moja, kwa maana zote zina shauku ya
madhumuni yale yale, zote zina makusudi yale yale, na zote
kimsingi ni sahihi.

Angalia hilo jina, Laodikia, ‘haki za watu’, ama ‘usawa wa
watu.” Je! kuliwahi kuwa na wakati kama wakati wa kanisa la
karne ya ishirini ambao umeona mataifa YOTE yakiinuka na
kudai usawa, wa watu na wa kiuchumi? Hizi ni siku za
wakomunisti ambapo watu wote wanatakiwa kuwa sawa,
ingawa inakuwa hivyo katika nadharia tu. Huu ni wakati wa
vyama vya kisiasa vinavyojiita Wanademokrasia wa Kikristo,
na Wajamaa wa Kikristo, Jumuiya ya Muungano wa Kikristo,
nk. Kulingana na wanatheolojia wetu wenye mawazo huru
Yesu alikuwa mwanaujamaa na kanisa la mwanzoni chini ya
uongozi wa Roho liliendeleza ujamaa, na ati kwa hiyo
inatupasa kufanya jambo hilo leo.

Watu wa zamani zile walipouita Laodikia kuwa mji mkuu
wa nchi ilikuwa ni kutazamia serikali moja ya ulimwengu
ambayo sasa tunaianzisha. Tunapowazia mji huo kuwa ndipo
mahali pa baraza kuu la kanisa tunaona zile jitihada za
shughuli za ekumeni zinazofanyika siku hizi zikitangulia
kuonyeshwa katika kivuli, ambapo hivi karibuni tutaona wote
wale ‘wanaojiita’ Wakristo wakiunganika pamoja. Kweli,
kanisa na serikali, dini na siasa vinaungana. Magugu
yanafungwa. Ngano hivi karibuni itakuwa tayari kwa
kuwekwa ghalani.

Ulikuwa mji uliokumbwa na matetemeko ya ardhi ya mara
kwa mara, matetemeko ambayo hatimaye yaliuangamiza.
Wakati huu utaishia na Mungu kuutikisa ulimwengu mzima
ambao umeenda kufanya mapenzi na yule kahaba wa kale. Si

kwamba tu taratibu za ulimwengu zitavunjika, bali dunia
yenyewe itatikiswa kisha ifanywe upya kwa ajili ya ule
utawala wa Kristo wa miaka elfu.

Huo mji ulikuwa tajiri, ulijaa mali nyingi. Ulijaa
utamaduni. Sayansi ilijaa. Jinsi ilivyo kama siku hizi.
Makanisa ni matajiri. Ibada ni malidadi na zenye utaratibu,
lakini ni baridi na zimekufa. Utamaduni na elimu vimechukua
mahali pa Neno lililotolewa na Roho, na sayansi imepachukua
mahali pa imani, hivi kwamba mwanadamu amechukuliwa
mateka na mambo ya dunia.

Katika kila sifa Laodikia ya kale inaonekana imezaliwa
katika Wakati wa Laodikia ya karne ya ishirini. Katika
rehema za Mungu, naomba wale walio na sikio la kusikia
watoke kwake wasije wakashiriki dhambi zake na hukumu
inayofuata.

WAKATI WA LAODIKIA

Wakati wa Laodikia ulianzia kwenye mwanzo wa Karne ya
Ishirini, labda 1906. Utadumu muda gani? Mimi kama
mtumishi wa Mungu ambaye amepata maono mengi sana,
ambayo hakuna HATA MOJA limepata kukosa kutukia, hebu
nibashiri (sikusema ninatabiri, lakini nabashiri) ya kwamba
wakati huu utaishia kwenye mwaka wa 1977 hivi. Kama
mtaruhusu maelezo mafupi hapa ya kibinafsi, ninawekea
msingi ubashiri huu juu ya maono saba muhimu ya mfululizo
ambayo yalinijia Jumapili moja asubuhi mwezi wa Juni, 1933.
Bwana Yesu alinena nami na kusema ya kwamba kuja kwa
Bwana kulikuwa kunakaribia, lakini ni kwamba kabla Yeye
hajaja, matukio saba muhimu yangetukia. Niliyaandika yote
asubuhi hiyo na kuutangaza ufunuo wa Bwana. Ono la kwanza
lilikuwa kwamba Musolini angevamia Ethiopia na hilo taifa
“litaanguka miguuni pake.” Hilo ono hakika lilisababisha
makelele miongoni mwa watu, na baadhi yao walikasirika
sana niliposema jambo hilo nao hawangeliamini. Lakini
lilitukia namna hiyo hiyo. Yeye aliingia tu humo akiwa na
silaha zake za kisasa na kuitwaa. Wananchi hawakuweza
kufanya kitu cho chote. Lakini lile ono pia lilisema ya kwamba
Musolini angefikia mwisho mbaya sana hapo watu wake
mwenyewe watakapomgeuka wamshambulie. Hilo lilikuja
kutimia sawa kabisa na ilivyosemwa.

Ono lililofuatia lilitabiri ya kwamba Mwaaustria jina lake
Adolf Hitler atainuka kama mtawala wa mabavu huko
Ujerumani, na ya kwamba angeuingiza ulimwengu katika vita.
Lilionyesha boma la Siegfried na jinsi ambavyo majeshi yetu
yangekuwa na wakati mgumu sana kuliteka. Kisha
likaonyesha ya kwamba Hitler atafikia mwisho usiojulikana.

Ono la tatu lilihusu mazingira ya siasa za ulimwengu kwa
kuwa lilinionyesha ya kwamba kutakuweko na ITIKADI tatu
kuu, Ufashisti, Unazi, Ukomunisti, lakini ni kwamba zile mbili
za kwanza zingemezwa katika ile ya tatu. Hiyo sauti ikaonya,
ANGALIA URUSI, ANGALIA URUSI. Mtazme sana Mfalme
wa Kaskazini.”

Ono la nne lilionyesha maendeleo makubwa katika sayansi
ambayo yangekuja baada ya vita vya pili vya ulimwengu.
Yalifikia kilele katika ono la motokaa ya plastiki mfano wa
futuza kwa juu nayo ilikuwa ikikimbia kwenye barabara kuu
nzuri ikiongozwa na rimoti hivi kwamba watu walionekana
wameketi katika motokaa hii bila usukani nao walikuwa
wanacheza namna fulani ya mchezo wa kujifurahisha.

Ono la tano lilihusu shida ya uadilifu wa wakati wetu,
ikihusu zaidi sana wanawake. Mungu alinionyesha ya kwamba
wanawake walianza kutoka kwenye nafasi yao
waliporuhusiwa kupiga kura. Ndipo wakakata nywele zao,
jambo ambalo lilionyesha ya kwamba hawakuwa tena chini ya
mamlaka ya mwanamume lakini walisisitiza wapewe haki
sawa, ama mara nyingi sana, zaidi ya haki sawa. Akaingilia
kuvaa nguo za kiume na kuendea hali ya kwenda uchi, mpaka
picha ya mwisho niliyoona ilikuwa ni ya mwanamke
aliyekuwa uchi akiwa tu na kijiaproni kidogo kama cha jani la
mtini. Kwa ono hili niliona upotovu mbaya sana na hali mbaya
ya uadilifu wa ulimwengu mzima.

Ndipo katika ono la sita aliinuka huko Marekani
mwanamke mrembo sana, lakini katili. Yeye alishikilia watu
kwa nguvu zake zote. Niliamini ya kwamba hii ilikuwa ni
kuinuka kwa Kanisa Katoliki la Kirumi, ingawa nilijua huenda
ikawa ni ono la mwanamke fulani akiinuka katika mamlaka
kuu huko Marekani kwa kura ya kupendwa na wanawake.

Ono la mwisho na la saba lilikuwa ambapo nilisikia
mlipuko wa kutisha sana. Nilipogeuka kuangalia sikuona kitu
ila mabaki ya nyumba, mashimo kama ya volkeno, na moshi
kila mahali juu ya nchi ya Marekani.

Kwa msingi wa maono haya saba, pamoja na mabadiliko
ya haraka ambayo yameenea ulimwenguni katika miaka
hamsini iliyopita, NINABASHIRI (mimi si tabiri) ya kwamba
maono haya yote yatakuwa yametimia ifikapo mwaka wa 1977.
Na ingawa wengi wanaweza kuona ya kwamba tamshi hili si
la kuaminiwa kwa sababu ya ukweli kwamba Yesu alisema ya
kwamba ‘hakuna mtu aijuaye siku hiyo wala saa,’ ningali
ninashikilia ubashiri huu baada ya miaka thelathini kwa
sababu, Yesu HAKUSEMA hakuna mtu angeweza kujua
mwaka, mwezi ama juma ambapo kuja Kwake
kutakamilishwa. Kwa hiyo ninarudia, ninaamini kwa kweli na
kushikilia kama mwanafunzi binafsi wa Neno, pamoja na

uongozi wa Kiungu ya kwamba mwaka wa 1977 unapaswa
kumaliza taratibu za ulimwengu na kufungulia mlango ule
utawala wa miaka elfu.

Sasa hebu niseme jambo hili. Kuna mtu ye yote anayeweza
kuthibitisha lo lote la maono hayo kuwa yamekosea? Je! yote
hayakutimizwa? Naam, kila moja limetimizwa, ama liko katika
hatua za kutimizwa sasa hivi. Musolini aliivamia Ethiopia
akashinda, kisha akaanguka na kuipoteza yote. Hitler alianza
vita ambavyo hakuweza kuvimaliza na akafa namna
isivyojulikana. Ukomunisti ulimeza ITIKADI hizo nyingine
mbili. Ile motokaa ya plastiki mfano wa futuza imeundwa
tayari na inangojea kuanzishwa kwa utaratibu mzuri zaidi wa
barabara. Wanawake karibu wote wako uchi, na hata hivi sasa
wanavaa vazi la kuogelea ambalo halifuniki kifua. Na hivi
majuzi tu niliona kwenye gazeti nguo ile ile hasa niliyoona
katika ono langu (kama unaweza kuiita nguo). Ilikuwa nguo ya
namna ya plastiki inayoona ikiwa na visehemu vitatu vyeusi
ambavyo vilifunika sehemu ndogo ya matiti, halafu
kulikuwako na mahali peusi kama aproni ndogo sehemu ya
chini. Kanisa Katoliki linaendelea kupamba moto. Tumekuwa
na rais mmoja Mkatoliki na bila shaka tutakuwa na mwingine.
Ni nini kilichosalia? Hakuna ila ni Ebr. 12:26. “Ambaye sauti
Yake iliitetemesha nchi wakati ule; lakini sasa ameahidi
akisema, Mara moja tena nitatetemesha si nchi tu, bali na
mbingu pia.” Mara nyingine tena Mungu ataitetemesha nchi na
pamoja nayo atatetemesha na kulegeza kila kitu kinachoweza
kutetemeshwa. Ndipo ataifanya upya. Mwezi wa Marchi hivi
karibuni tu, mwaka wa 1964, lile tetemeko la ardhi la Ijumaa
Kuu la Alaska liliutikisa ulimwengu mzima ingawa
halikuuondoa mahali pake. Lakini Mungu alikuwa akionya
kwa tetemeko la ardhi la dunia nzima yale atakayofanya hivi
karibuni kwa kiwango kikubwa zaidi. Yeye ataulipua na
kuutetemesha ulimwengu huu uliolaaniwa kwa dhambi, ndugu
yangu, dada yangu, na kuna mahali pamoja tu panapoweza
kustahimili msukosuko huo, na hapo ni katika zizi la Bwana
Yesu. Na ningewasihi wakati rehema ya Mungu ingali
inapatikana kwa ajili yako, kwamba uyatoe maisha yako yote,
kabisa kikamilifu kwa Yesu Kristo, Ambaye kama Mchungaji
wa kweli atakuokoa na kukulinda na kukuweka katika
utukufu bila mawaa kwa furaha kuu.

MJUMBE

Natilia shaka sana kama wakati wo wote ule kweli ulimjua
mjumbe ambaye Mungu alimtuma kwa wakati huo, isipokuwa
katika wakati wa kwanza ambapo Paulo alikuwa ndiye
mjumbe. Na hata katika wakati huo wengi hawakumtambua
kwa kile alichokuwa.

Sasa wakati tunaoishi unaenda kuwa mfupi sana. Matukio
yatapita haraka sana. Kwa hiyo mjumbe wa Wakati huu wa
Laodikia hana budi kuwa yupo hapa hivi sasa, ingawa labda
bado hatumjui. Lakini hapana budi patakuwa na wakati
ambapo atapata kujulikana. Sasa naweza kuwathibitishia
jambo hilo kwa sababu tuna Andiko linaloeleza huduma yake.

Kwanza kabisa, mjumbe huyo atakuwa ni nabii. Yeye
atakuwa na utume wa nabii. Atakuwa na huduma ya kinabii.
Itakuwa na msingi imara kabisa juu ya Neno kwa sababu
wakati atakapotoa unabii ama kuona ono, daima litakuwa
“linaloelekea kwenye Neno” na DAIMA litatimia. Yeye
atathibitishwa kama nabii kwa sababu ya usahihi wake.
Thibitisho la kwamba Yeye ni nabii linapatikana katika Ufu.
10:7 “Isipokuwa katika siku za sauti ya mjumbe wa saba
atakapokuwa tayari kupiga baragumu; hapo ndipo siri ya
Mungu itakapotimizwa, kama alivyowahubiri watumishi Wake
hao manabii.” Sasa mtu huyu, ambaye katika aya hii anaitwa
‘malaika’ katika toleo la King James SI kiumbe cha mbinguni.
Yule malaika wa sita anayepiga baragumu, ambaye ni kiumbe
cha mbinguni, yuko katika Ufu. 9:13, na wa saba wa mpango
huo huo yuko katika Ufu. 11:15. Huyu hapa katika Ufu. 10:7 ni
mjumbe wa wakati wa saba na ni mwanadamu, naye anapaswa
kuleta ujumbe kutoka kwa Mungu, na ujumbe wake na
huduma yake itamaliza siri ya Mungu kama alivyowahubiri
watumishi Wake, manabii. Mungu atamchukua mjumbe huyu
wa mwisho kama nabii KWA SABABU YEYE NI NABII.
Hivyo ndivyo Paulo alivyokuwa katika wakati wa kwanza, na
wakati wa mwisho unaye mmoja, pia. Amosi 3:6-7, “Je!
tarumbeta itapigwa mjini, watu wasiogope? Mji utapatikana
na hali mbaya, asiyoileta Bwana? Hakika Bwana Mungu
hatafanya neno lo lote, bila kuwafunulia watumishi Wake
manabii siri Yake.”

Ni katika wakati wa mwisho ambapo ndipo zile ngurumo
saba za Yesu zilipotoa sauti zao. Ufu. 10:3-4, “Naye akalia kwa
sauti kuu, kama simba angurumavyo. Na alipolia, zile
ngurumo saba zikatoa sauti zao. Hata ngurumo saba zilipotoa
sauti zao, nalikuwa tayari kuandika. Nami nalisikia sauti
kutoka mbinguni ikisema, Yatie muhuri maneno hayo
yaliyonenwa na hizo ngurumo saba, usiyaandike.” Kile
kilichokuwa kwenye ngurumo hizo hakuna ajuaye. Lakini
tunahitaji kujua. Na itatakiwa nabii kupata ufunuo kwa
maana Mungu hana njia nyingine ya kutoa mafunuo Yake ya
Kimaandiko ila kwa njia ya nabii. Neno daima lilimjia nabii
na daima litamjia. Kwamba hii ni sheria ya Mungu ni dhahiri
kwa hata kuchunguza kwa purukushani Maandiko. Mungu
asiyebadilika akiwa na njia zisizobadilika alimtuma nabii
Wake katika kila wakati ambapo watu walikuwa wameondoka
kutoka kwenye utaratibu wa Mungu. Wanaatheolojia pamoja

na watu wakiwa wameondoka kwenye Neno, Mungu daima
alimtuma mtumishi Wake kwa watu hawa (lakini mbali na
wanatheolojia) ili asahihishe mafundisho ya uongo na
kuwaongoza watu wamrudie Mungu.

Kwa hiyo tunaona mjumbe wa wakati wa saba akija, naye
ni nabii.

Si kwamba tu tunamwona mjumbe huyu akija hapa katika
Ufu. 10:7, lakini tunaona ya kwamba Neno linazungumza juu
ya Eliya akija kabla ya Yesu kurudi. Katika Mathayo 17:10,
“Wanafunzi Wake wakamwuliza, wakisema, Basi kwa nini
waandishi hunena ya kwamba imempasa Eliya kuja kwanza?”
Yesu akajibu, “Kweli Eliya yuaja kwanza, naye atatengeneza
yote.” Kabla ya kule kuja kwa Bwana wetu, Eliya hana budi
kurudi kwa ajili ya kazi ya kurudisha yaliyopotezwa katika
kanisa. Hili ndilo Mal. 4:5 inalosema, “Angalieni,
nitawapelekea Eliya nabii, kabla haijaja siku ile ya Bwana,
iliyo kuu na kuogofya. Naye ataigeuza mioyo ya baba
iwaelekee watoto wao, na mioyo ya watoto iwaelekee baba
zao, ili nisije nikaipiga dunia kwa laana.” Hakuna tashwishi
katakata ya kwamba Eliya hana budi kurudi kabla ya kuja
kwa Yesu. Yeye ana kazi maalum ya kutimiza. Kazi hiyo ni
sehemu ile ya Mal. 4-6 inayosema “ataigeuza mioyo ya watoto
iwaelekee baba zao.” Sababu ya kwamba sisi tunajua hii ndiyo
kazi yake maalum ya kufanya katika wakati huo ni kwa
sababu tayari ametimiza sehemu ile inayosema “ataigeuza
mioyo ya baba iwaelekee watoto wao,” wakati huduma ya
Eliya ilipokuwa hapa katika Yohana Mbatizaji. Luka 1:17,
“Naye atatangulia mbele Zake katika Roho ya Eliya, na nguvu
zake, ili kuigeuza mioyo ya baba iwaelekee watoto, na
kuwatilia waasi akili za wenye haki, na kumwekea Bwana
tayari watu waliotengenezwa.” Katika huduma ya Yohana
“mioyo ya baba iligeuzwa ikawaelekea watoto wao.” Tunajua
jambo hilo kwa sababu Yesu alisema hivyo. Lakini haisemi ya
kwamba mioyo ya watoto iligeuzwa ikawaelekea baba zao.
Hilo litakuja kutukia usoni. Mioyo ya watoto wa siku za
mwisho itageuzwa iwaelekee mababa wa Kipentekoste.
Yohana aliwatayarisha mababa kwa ajili ya Yesu
kuwakaribisha watoto waingie zizini. Sasa nabii huyu ambaye
atashukiwa na Roho ya Eliya atawatayarisha watoto wapate
kumkaribisha Yesu.

Yesu alimwita Yohana Mbatizaji, Eliya. Mat. 17:12, “Ila
nawaambia, ya kwamba Eliya amekwisha kuja, wasimtambue,
lakini wakamtenda yote waliyotaka.” Sababu ya kumwita
Yohana Eliya, ilikuwa ni kwa sababu Roho yule yule
aliyekuwa kwa Eliya alikuwa amekuja juu ya Yohana, kama
vile Roho huyo alivyokuwa amemrudia Elisha baada ya
utawala wa Mfalme Ahabu. Sasa mara nyingine tena Roho
huyo atarudi juu ya mtu mwingine kabla tu ya Yesu kuja. Yeye

atakuwa nabii. Atathibitishwa kuwa hivyo na Mungu. Kwa
kuwa Yesu, Mwenyewe, katika mwili hatakuwa hapa
kumthibitisha, (kama alivyomfanyia Yohana) jambo hilo
litafanywa na Roho Mtakatifu hivi kwamba huduma ya nabii
huyu itafuatwa na madhihirisho makuu na ya ajabu. Kama
nabii, kila ufunuo utadhihirishwa, kwa maana kila ufunuo
utatimia. Matendo ya ajabu ya nguvu yatatendwa kwa amri
zake katika imani. Ndipo utaletwa ujumbe ambao Mungu
amempa yeye katika Neno kuwarudisha watu kwenye kweli na
nguvu za kweli za Mungu. Wengine watasikiliza, lakini walio
wengi watafanya kama ilivyo kawaida na kumkataa yeye.

Kwa kuwa huyu nabii mjumbe wa Ufu. 10:7 atakuwa ni
yule yule wa Mal. 4:5-6 yeye atakuwa bila shaka kama Eliya na
Yohana. Wote wawili walikuwa watu waliotengwa kutoka
kwenye shule za dini zilizokubalika za siku zao. Wote wawili
walikuwa watu wa nyikani. Wote wawili walitenda kazi tu
wakati walipokuwa na “Bwana asema hivi,” moja kwa moja
kutoka kwa Mungu kwa ufunuo. Wote wawili walikemea
taratibu za dini na viongozi wa siku zao. Lakini si hivyo tu,
wao waliwakemea wote waliokuwa wamepotoka ama
wanawapotosha wengine. Na tazama, wote wawili walitabiri
sana dhidi ya wanawake wazinzi na njia zao. Eliya alimkemea
Yezebeli, na Yohana akamkemea Herodia, mke wa Filipo.

Ingawa hatapendwa sana na watu, yeye atathibitishwa na
Mungu. Kama vile Yesu alivyomthibitisha Yohana, na Roho
Mtakatifu akamthibitisha Yesu, tunaweza kabisa kutarajia
mtu huyu kwanza atathibitishwa na Roho akitenda kazi katika
maisha yake katika matendo ya nguvu ambayo hayawezi
kukanushwa na yasiyoonekana mahali pengine po pote; naye
Yesu Mwenyewe, katika kurudi, atamthibitisha, kama vile
alivyomthibitisha Yohana. Yohana alishuhudia ya kwamba
Yesu anakuja,_vivyo hivyo na mtu huyu pia, kama Yohana,
atashuhudia ya kwamba Yesu anakuja. Na kule kurudi
kwenyewe kwa Kristo kutathibitisha ya kwamba mtu huyu
kweli alikuwa mtangulizi wa kuja Kwake kwa mara ya
pili. Huu ndio uthibitisho wa mwisho ya kwamba huyu kweli
ndiye nabii wa Mal. 4, kwa maana mwisho wa wakati wa
Mataita utakuwa ni Yesu, Mwenyewe, akitokea. Ndipo wale
ambao wamemkataa watakuwa wamechelewa wale ambao
wamemkataa.

Kusudi tuelezee zaidi maelezo yetu ya nabii huyu wa siku
za mwisho, hebu na tuone waziwazi kwamba yule nabii wa
Mat. 11:12, alikuwa ni Yohana Mbatizaji, ambaye ndiye
aliyetabiriwa katika Mal. 3:1, “Angalieni, namtuma mjumbe
Wangu, Naye ataitengeneza njia mbele Yangu; Naye Bwana
mnayemtafuta atalijilia hekalu Lake ghafula, naam, yule
Mjumbe wa Agano mnayemfurahia, angalieni, anakuja, asema
Bwana wa Majeshi.” Mat. 11:1-12, “Ikawa Yesu alipokwisha

kuwaagiza wanafunzi Wake kumi na wawili, alitoka huko
kwenda kufundisha na kuhubiri katika miji yao. Naye Yohana
aliposikia huko gerezani matendo Yake Kristo, alituma
wanafunzi wake wawili, kumwuliza, Wewe Ndiwe Yule ajaye,
au tumtazamie mwingine? Yesu akajibu akawaambia, Nendeni
mkamweleze Yohana tena mnayoyasikia na kuyaona; vipofu
wanapata kuona, viwete wanakwenda, wenye ukoma
wanatakaswa, viziwi wanasikia, wafu wanafufuliwa, na
maskini wanahubiriwa Habari Njema. Naye heri awaye yote
asiyechukizwa Nami. Na hao walipokwenda zao, Yesu alianza
kuwaambia makutano habari za Yohana, Mlitoka kwenda
nyikani kutazama nini? Unyasi ukitikiswa na upepo? Lakini
mlitoka kwenda kuona nini? Mtu aliyevikwa mavazi mororo?
Tazama, watu wavaao mavazi mororo wamo katika nyumba za
wafalme. Lakini mlitoka kwenda kuona nini? Ni kuona nabii?
naam, nawaambia, na aliye mkuu zaidi ya nabii. Kwa maana
huyu ndiye aliyeandikiwa haya, Tazama, Mimi namtuma
mjumbe Wangu mbele ya uso wako, atakayeitengeneza njia
Yako mbele Yako. Amin, nawaambieni, hajaondokea mtu
katika wazao wa wanawake aliye mkuu kuliko Yohana
Mbatizaji; walakini aliye mdogo katika ufalme wa mbinguni ni
mkuu kuliko yeye.” Hili tayari limetimia. Hili limetimia.
Limekwisha. Lakini angalia sasa katika Mal. 4:1-6, “Kwa
maana, angalieni, siku ile inakuja, inawaka kama tanuru; na
watu wote wenye kiburi, nao wote watendao uovu, watakuwa
makapi; na siku ile inayokuja itawateketeza, asema Bwana wa
majeshi; hata haitawaachia shina wala tawi. Lakini kwenu
ninyi mnaolicha Jina Langu, Jua la Haki litawazukia, lenye
kuponya katika mbawa Zake; nanyi mtatoka nje, na kucheza-
cheza kama ndama wa mazizini. Nanyi mtawakanyaga waovu;
maana watakuwa majivu chini ya nyayo za miguu yenu; katika
siku ile niifanyayo, asema Bwana wa majeshi. Ikumbukeni
torati ya Musa, mtumishi Wangu, niliyomwamuru huko
Horebu kwa ajili ya Israeli wote, naam, amri na hukumu.
Angalieni, nitawapelekea Eliya nabii, kabla haijaja siku ile ya
Bwana, iliyo kuu na kuogofya. Naye ataigeuza mioyo ya baba
iwaelekee watoto wao, na mioyo ya watoto iwaelekee baba
zao, ili nisije nikaipiga dunia kwa laana.” Unaona, mara baada
ya kuja kwa Eliya HUYU, dunia itatakaswa kwa moto na
watendao uovu watateketezwa wawe majivu. Bila shaka, hili
HALIKUTENDEKA wakati wa Yohana (yule Eliya wa siku
hizo.) Roho wa Mungu aliyetabiri kuja kwa yule mjumbe
katika Mal. 3:1 (Yohana) alikuwa tu akirudia lile tamshi Lake
la hapo awali la kinabii la Isa. 40:3 lililotamkwa karne
zisizopungua tatu hapo kabla. “Sikiliza, ni sauti ya mtu aliaye
nyikani, Itengenezeni njia ya Bwana; nyosheni jangwani njia
kuu kwa Mungu wetu.” Sasa Yohana, kwa Roho Mtakatifu, ni
sauti iliyonenwa na Isaya na Malaki katika Mat. 3:3, “Kwa
sababu huyo ndiye aliyenenwa na nabii Isaya, akisema, Sauti

ya mtu aliaye nyikani, Itengenezeni njia ya Bwana, yanyosheni
mapito Yake.” Kwa hiyo tunaweza kuona vizuri kutoka
kwenye Maandiko haya ya kwamba yule nabii katika Mal. 3,
ambaye alikuwa ni Yohana, HAKUWA yule nabii wa Mal. 4,
ingawa kweli, Yohana na nabii huyu wa siku za mwisho pia
wana Roho yule yule aliyekuwa juu ya Eliya.

Sasa mjumbe huyu wa Mal. 4 na Ufu. 10:7 atafanya mambo
mawili. Moja: Kulingana na Mal. 4 ataigeuza mioyo ya watoto
iwaelekee baba zao. Pili: Atafunua siri za ngurumo saba katika
Ufu. 10 ambazo ni mafunuo yale yaliyo ndani ya zile muhuri
saba. Hizi ‘kweli za kisiri’ zilizofunuliwa Kiungu ndizo
zitakazoigeuza kweli mioyo ya watoto iwaelekee baba zao wa
Kipentekoste. Ndio hivyo kabisa. Hivyo ndivyo ilivyo hasa.

Lakini wazia jambo hili pia. Huyu nabii-mjumbe atakuwa
katika hali yake na tabia zake kama walivyokuwa Eliya na
Yohana. Watu wa siku za huyu nabii-mjumbe watakuwa kama
walivyokuwa katika siku za Ahabu, na katika za Yohana. Na
kwa kuwa ni “WATOTO PEKE YAO” ambao mioyo yao
itageuzwa, watoto tu ndio watakaosikiliza. Katika siku za
Ahabu kulipatikana mzao wa kweli wa Waisraeli 7,000 tu.
Katika siku za Yohana kulikuwa pia na wachache sana. Umati
mkubwa katika nyakati hizo zote mbili ulikuwa katika
uasherati wa ibada za sanamu.

Nataka kulinganisha mara moja tena kati ya nabii-mjumbe
wa Laodikia na Yohana, nabii-mjumbe ambaye alikutangulia
kuja kwa kwanza kwa Kristo. Watu katika siku za Yohana
walikosea wakimdhania kuwa ndiye Masihi. Yn. 1:19-20, “Na
huu ndio ushuhuda wake Yohana, Wayahudi walipotuma
kwake makuhani na Walawi kutoka Yerusalemu ili
wamwulize, Wewe u nani? Naye alikiri, wala hakukana; alikiri
kwamba, Mimi siye Kristo.” Sasa huyu nabii-mjumbe wa siku
za mwisho atakuwa na nguvu sana mbele za Bwana hivi
kwamba kutakuweko na wale watakaomdhania kwamba yeye
ni Bwana Yesu. (Kutakuwako na roho fulani katika siku za
mwisho ambayo itawashawishi baadhi ya watu na kuwafanya
waamini jambo hili. Mat. 24:23-26, “Kwa maana watatokea
Makristo wa uongo, na manabii wa uongo, nao watatoa ishara
kubwa na maajabu; wapate kuwapoteza, kama yamkini, hata
walio wateule. Tazama, nimekwisha kuwaonya mbele. Basi
wakiwaambia, Tazama, Yuko jangwani, msitoke; tazama,
Yumo nyumbani, msisadiki.”) Lakini msiamini jambo hilo.
Yeye si Yesu Kristo. Yeye si Mwana wa Mungu. YEYE NI
MMOJA WA NDUGU, NABII, MJUMBE, MTUMISHI WA
MUNGU. Hahitaji kupewa heshima kubwa zaidi kuliko ile
Yohana aliyopokea wakati alipokuwa sauti iliyolia, “Mimi
Siye, LAKINI ANAKUJA BAADA YANGU.”

Kabla hatujafunga sehemu hii juu ya mjumbe wa Wakati
wa Laodikia, hatuna budi kuyachunguza mawazo haya mawili

kwa makini sana. Kwanza, wakati huu utakuwa na Nabii-
Mjumbe MMOJA. Ufu. 10:7, inasema, “Atakapokuwa yeye
(umoja) tayari kupiga baragumu.” Hapajatokea wakati
ambapo Mungu aliwapa watu Wake manabii wawili wakuu
kwa wakati mmoja. Yeye alimtoa Henoko (peke yake); alimtoa
Nuhu (peke yake); alimtoa Musa (yeye pekee ndiye aliyekuwa
na Neno ingawa wengine walitabiri); Yonana Mbatizaji alikuja
PEKE YAKE. Sasa katika siku hii ya mwisho kutakuwako na
NABII (si nabii mke_ingawa katika wakati huu kuna
wanawake wengi kuliko wanaume wanaodai kutoa ufunuo wa
Mungu), na Neno lisiloweza kukosea linasema ya kwamba yeye
(nabii huyo) atawafunulia watu wa wakati wa mwisho siri, na
kuigeuza mioyo ya watoto iwaelekee baba zao. Kuna wale
wanaosema ya kwamba watu wa Mungu watakusanyika chini
ya ufunuo wa pamoja. Nalisai tamshi hilo. Ni wazo tu,
lisilohakikishwa mbele ya Ufu. 10:7. Sasa sikatai ya kwamba
watu watatabiri katika wakati huu wa mwisho na huduma zao
zinaweza kuwa kweli na zitakuwa hivyo. Sikatai ya kwamba
kutakuwako na manabii hata kama vile katika siku za Paulo
ambapo kulikuwa na “nabii mmoja jina lake Agabo aliyetabiri
juu ya njaa kubwa.” Ninakubali hivyo ndivyo ilivyo. LAKINI
NINAKATAA JUU YA USHUHUDA USIOKOSEA WA NENO
YA KWAMBA KUNA NABII-MJUMBE ZAIDI YA MMOJA
AMBAYE ATAFUNUA SIRI ZILIZO KATIKA NENO, NA
AMBAYE ANA HUDUMA YA KUIGEUZA MIOYO YA
WATOTO IWAELEKEE BABA ZAO. “Bwana asema hivi” kwa
Neno Lake lisilokosea inasimama, na litasimama na
kuthibitishwa. Kuna nabii-mjumbe mmoja kwa wakati huu.
Juu ya msingi wa tabia za wanadamu peke yake, mtu ye yote
anajua ya kwamba palipo na watu wengi kuna hata na maoni
yasiyopatana juu ya mambo madogo-madogo ya fundisho
muhimu ambalo wote wanashikilia pamoja. Ni nani basi
atakayekuwa na mamlaka ya kutokosea ambayo itarudishwa
katika wakati huu wa mwisho, kwa kuwa wakati huu wa
mwisho utarudi kwenye kumdhihirisha Bibi-arusi wa Neno
Halisi? Hiyo inamaanisha tutakuwa na Neno tena kama
lilivyotolewa kikamilifu, na kueleweka kikamilifu katika siku
za Paulo. Nitakwambia ni nani atakayekuwa nalo. Itakuwa ni
nabii aliyethibitishwa kinaganaga, ama hata aliyethibitishwa
kinaganaga zaidi kuliko nabii ye yote katika nyakati zote
tangu Henoko hata siku hii, kwa sababu mtu huyu itambidi
kuwa na huduma ya jiwe la kifuniko, na Mungu
atamtambulisha. Haitambidi kujitetea, Mungu atamtetea kwa
sauti ya ishara. Amina.

Wazo la pili linalopaswa kutiwa mioyoni mwetu ni ya
kwamba zile nyakati saba za kanisa zilianzia na roho wa
mpinga-Kristo pamoja na Roho Mtakatifu Ambaye ni wa
kubarikiwa milele. I Yn. 4:1, “Wapenzi, msiiamini kila roho, bali
zijaribuni hizo roho, kwamba zimetokana na Mungu; kwa

sababu manabii wa uongo wengi wametokea duniani.”
Umeliona jambo hilo? Roho wa mpinga-Kristo anatambulishwa
na manabii wa uongo. Nyakati hizi zilikuja pamoja na manabii
wa uongo na zitaisha na manabii wa uongo. Sasa bila shaka
kutakuwako na NABII HALISI WA UONGO katika maana ya
kujitokeza kabisa kwa mtu huyo aliyetajwa katika Ufunuo.
Lakini kwa sasa kabla ya kufunuliwa kwake kutatokea manabii
wengi wa uongo. Mat. 24:23-26, “Wakati huo mtu akiwaambia,
Tazama, Kristo yupo hapa, au yuko kule, msisadiki. Kwa maana
watatokea Makristo wa uongo, na manabii wa uongo, nao
watatoa ishara kubwa na maajabu; wapate kuwapoteza, kama
yamkini, hata walio wateule. Tazama, nimekwisha kuwaonya
mbele. Basi wakiwaambia, Yuko jangwani, msitoke; tazama,
Yumo nyumbani, msisadiki.” Manabii hawa wa uongo
wametiwa alama kwa ajili yetu katika Maandiko mengine
mbalimbali kama haya yafuatayo. 2 Petro 2:1-2, “Lakini
kuliondokea manabii wa uongo pia katika wale watu, kama vile
kwenu kutakavyokuwako waalimu wa uongo, watakaoingiza
kwa werevu uzushi wa kupoteza, wakimkana hata Bwana
aliyewanunua, wakijiletea uharibifu usiokawia. Na wengi
watafuata ufisadi wao; na kwa hao njia ya kweli itatukanwa.” 2
Tim. 4:3-4, “Maana utakuja wakati watakapoyakataa
mafundisho yenye uzima; ila kwa kuzifuata nia zao wenyewe
watajipatia waalimu makundi makundi, kwa kuwa wana
masikio ya utafiti; nao watajiepusha wasisikie yaliyo kweli, na
kuzigeukia hadithi za uongo.” I Tim. 4:1, “Basi Roho anena
waziwazi ya kwamba nyakati za mwisho wengine watajitenga
na imani, wakisikiliza roho zidanganyazo, na mafundisho ya
mashetani.” Sasa katika kila hali utaona ya kwamba nabii wa
uongo ni yule aliye nje ya Neno. Kama tu vile tulivyowaonyesha
ya kwamba ‘mpinga-Kristo’ maana yake ni ‘mpinga-Neno’
hivyo basi hawa manabii wa uongo wanakuja wakilipotosha
Neno, wakilipa maana fulani inayokubaliana na nia zao za
kishetani. Je! umewahi kuona jinsi watu wanavyowapotosha
wengine wanavyowafunga watu na kuwakaza kwao kwa hofu?
Wao wanasema ya kwamba kama watu hawafanyi wanalosema
wao, ama wakiondoka, basi maangamizi yatafuata. Wao ni
manabii wa uongo, kwa kuwa nabii wa kweli daima
atamwongoza mtu kwenye Neno na kuwafunga watu kwa Yesu
Kristo naye hatawaambia watu wamwogope yeye ama yale
anayosema, lakini waogope yale Neno lisemayo. Angalia jinsi
watu hawa kama vile Yuda wanavyokimbilia fedha.
Wanakufanya uuze mali yote uliyo nayo na uitoe kwao na
kwenye miradi yao. Wanatumia wakati mwingi zaidi katika
matoleo kuliko katika Neno. Wale wanaojaribu kutumia
karama watatumia karama ambayo ina makosa kidogo ndani
yake kisha waombe watu fedha, na wawekee kando Neno na
kuita jambo hilo ni la Mungu. Nao watu watawaendea, na
kuwavumilia, na kuwaunga mkono, na kuwaamini, bila kujua



WAKATI WA KANISA LA LAODIKIA 327

ni njia ya mauti. Naam, nchi imejaa waigaji wa kimwili. Katika
siku hiyo ya mwisho wao watajaribu kumwiga huyo nabii-
mjumbe. Wale wana saba wa Skewa walijaribu kumwiga Paulo.
Yule mchawi Simoni alijaribu kumwiga Petro. Uigaji wao
utakuwa ni wa kimwili. Hawataweza kufanya kile nabii wa
kweli anachofanya. Wakati atakaposema ufufuo umekwisha
watazunguka-zunguka wakidai ufunuo mkuu ya kwamba kile
watu walicho nacho ni kweli kabisa na ati Mungu atatenda
mambo makubwa zaidi na ya ajabu zaidi miongoni mwa watu.
Nao watu watadanganywa na hayo. Manabii wawa hawa wa
uongo watadai ya kwamba mjumbe wa siku za mwisho si
mwanatheolojia, kwa hiyo hapaswi kusikilizwa. Hawataweza
kufanya kile huyo mjumbe anachoweza kufanya;
hawatathibitishwa na Mungu kama nabii huyo wa siku za
mwisho atakavyothibitishwa, lakini kwa maneno yao makubwa
makubwa na kwa uzito wa umaarufu wao ulioenea ulimwengu
mzima wao watawaonya watu wasimsikilize mtu huyo
(mjumbe) nao watasema yeye anafundisha makosa. Wao
wanafanya kabisa kama baba zao, wale Mafarisayo, waliokuwa
wa ibilisi, kwa kuwa walidai ya kwamba pia Yohana na Yesu
wote wawili walifundisha makosa.

Sasa kwa nini hawa manabii wa uongo wanampinga nabii
wa kweli na kudharau mafundisho yake? Kwa sababu
wanafanya vile vile walivyofanya baba zao katika siku za
wakati wa Ahabu walimpinga Mikaya. Kulikuwa na jumla ya
watu mia nne na wote walikubaliana; na wote wakisema jambo
lile lile, waliwadanganya watu. Lakini nabii MMOJA_mmoja
tu_alikuwa sahihi na hao wengine wote walikuwa makosani
kwa sababu Mungu alikuwa ametoa ufunuo KWA MMOJA TU.

Jihadharini na manabii wa uongo, kwa maana wao ni
mbwa mwitu wakali.

Kama ungali una mashaka yo yote juu ya jambo hili
mwombe Mungu kwa Roho Wake akujaze na kukuongoza,
KWA MAANA WALIO WATEULE HAWAWEZI
KUPUMBAZWA. Ulilipata jambo hilo? Hakuna mtu
anayeweza kukupumbaza. Paulo hangeweza kumpumbaza
mteule ye yote, kama angalikuwa amekosea. Na katika Wakati
ule wa Kwanza wa Efeso wateule wakati huo hawangeweza
kupumbazwa kwa maana waliwajaribu mitume wa uongo na
manabii wa uongo na kuwaona kuwa ni waongo na
wakawaondosha. Haleluya. Kondoo WAKE wanaisikia sauti
Yake na kumfuata YEYE. Amina. Ninaamini jambo hilo.

SALAMU

Ufu. 3:14, “Haya ndiyo anenayo Yeye aliye Amina, Shahidi
aliye mwaminifu na wa Kweli, Mwanzo wa Kuumba kwa
Mungu.”

Jamani, je! hayo siyo maelezo mazuri sana kuliko yote ya
sifa za Bwana na Mwokozi wetu anayependeza sana, Yesu
Kristo? Maneno haya karibu yananifanya nipige makelele.
Yanaleta roho ya mambo halisi sana moyoni mwangu.
Kuyasoma tu bila hata ya kungojea ufunuo wa kindani wa
Roho juu yake kunanifurahisha sana.

Yesu anatupa sifa hii Yake kuhusiana na wakati wa
mwisho. Siku za neema zinakwisha. Yeye ameangalia tokea
karne ya kwanza moja kwa moja mpaka ya ishirini, na
kutuambia mambo yote yanayohusu nyakati hizi. Kabla ya
Yeye kutufunulia tabia za wakati wa mwisho, anatupa
mtazamo mmoja wa mwisho wa Uungu Wake mkuu wa neema.
Huu ni ufunuo wa jiwe la kifuniko wa nafsi Yake.

Haya ndiyo anenayo Yeye aliye “AMINA”. Yesu ni Amina
wa Mungu. Yesu ni “Na Iwe Hivyo” ya Mungu. Amina
inawakilisha mwisho. Inawakilisha kibali. Inawakilisha ahadi
ya ushindi. Inawakilisha ahadi isiyobadilika. Inawakilisha
muhuri ya Mungu.

Ninataka mwangalie jambo hili kwa makini sasa uone
jambo fulani tamu sana na la kupendeza. Nilisema huu ni
ufunuo wa wakati wa mwisho wa nafsi Yake Mwenyewe.
Wakati siku ya neema itakapokwisha, ndipo ule utawala wa
miaka elfu unapokuja baada ya muda mfupi, sivyo? Vema,
someni pamoja nami Isa. 65:16-19. “Hata itakuwa yeye
atakayejibariki duniani, atajibariki kwa Mungu wa kweli; naye
atakayeapa duniani, ataapa kwa Mungu wa kweli; kwa kuwa
taabu za kwanza zimesahauliwa, na kwa kuwa zimefichwa
machoni Pangu. Maana, tazama, Mimi naumba mbingu mpya
na nchi mpya, na mambo ya kwanza hayatakumbukwa, wala
hayataingia moyoni. Lakini furahini, mkashangilie daima, kwa
ajili ya hivi niviumbavyo; maana, tazama, naumba Yerusalemu
uwe shangwe, na watu wake wawe furaha. Nami nitaufurahia
Yerusalemu, nitawonea shangwe watu wangu; sauti ya kulia
haitasikiwa ndani yake tena, wala sauti ya kuomboleza.” Hili
linahusu Yerusalemu Mpya. Huu ni ule utawala wa miaka elfu.
Lakini tunapoingia katika ule utawala wa miaka elfu, sikia
analosema juu ya kuwa namna fulani ya Mungu, aya ya 16,
“Hata itakuwa yeye atakayejibariki duniani atajibariki kwa
Mungu wa kweli.” Naam, hiyo ni kweli, lakini tafsiri halisi si
“Mungu wa kweli.” Ni “Mungu wa AMINA.” Kwa hiyo
tunasoma, “Atajibariki kwa Mungu wa AMINA; naye
atakayeapa duniani, ataapa kwa Mungu wa AMINA. Kwa
maana taabu za kwanza zimesahauliwa, na kwa kuwa
zimefichwa machoni Pangu. Maana, tazama, Mimi naumba
mbingu mpya na nchi mpya, na mambo ya kwanza
hayatakumbukwa, wala hayataingia moyoni. Lakini furahini,
mkashangilie daima, kwa ajili ya hivi niviumbavyo; maana,
tazama, naumba Yerusalemu uwe shangwe, na watu wake

wawe furaha. Nami nitaufurahia Yerusalemu, nitawonea
shangwe watu Wangu; na sauti ya kulia haitasikiwa ndani yake
tena, wala sauti ya kuomboleza.” Haleluya. Huyu hapa Yehova
wa Agano la Kale, “Mungu wa Amina.” Huyu hapa Yesu wa
Agano Jipya, “Mungu wa Amina.” Sikilizeni, Enyi Israeli,
Bwana Mungu wako ni Mungu MMOJA. Hilo hapo tena, Yehova
wa Agano la Kale ndiye Yesu wa Agano Jipya. “Sikilizeni, Enyi,
Israeli Bwana Mungu wako ni Mungu MMOJA.” Agano Jipya
halimfunui Mungu MWINGINE, ni ufunuo zaidi wa MUNGU
MMOJA NA YEYE YULE. Kristo hakuja kujijulisha
Mwenyewe. Hakuja kumfunua Mwana. Alikuja kumfunua na
kumfanya Baba ajulikane. Yeye hakunena kamwe juu ya
Miungu miwili; alinena juu ya Mungu MMOJA. Na sasa katika
wakati huu wa mwisho, tumerudi kwenye ufunuo wa jiwe la
kifuniko, ufunuo mkubwa wa Uungu kuliko mafunuo yote
katika Biblia nzima, yaani, YESU NI MUNGU, YEYE NA
BABA NI MMOJA: KUNA MUNGU MMOJA, NA JINA LAKE
NI BWANA YESU KRISTO.

Yeye ni Mungu wa Amina. Kamwe habadiliki. Afanyalo
halibadiliki. Analisema, na linasimama imara. Analifanya, na
limekwisha milele. Hakuna anayeweza kuondoa kutoka
kwenye yale Yeye asemayo wala kuongeza kwake. Na iwe
hivyo. Amina. Na iwe hivyo. Je! Huna furaha ya kwamba
unamtumikia Mungu wa namna hiyo? Unaweza kujua
sawasawa kabisa mahali ulipo kumhusu Yeye wakati wo wote
na wakati wote. Yeye ni Mungu wa AMINA wala hatabadilika.

“Haya ndiyo anenayo Yeye aliye AMINA.” Ninapenda hilo.
Linamaanisha ya kwamba lo lote alilosema ni mwisho.
Inamaanisha ya kwamba lo lote alilouambia ule wakati wa
kwanza na ule wa pili na nyakati zote kuhusu kanisa Lake
Mwenyewe lililo la kweli na alilosema kuhusu ule mzabibu wa
uongo ni kweli kabisa na halitabadilika. Inamaanisha ya
kwamba kile alichoanza nacho katika Mwanzo, atakimaliza
katika Ufunuo. Hana budi kufanya hivyo kwa maana Yeye ni
Amina, NA IWE HIVYO. Sasa tunaweza kuona tena ni kwa
nini ibilisi anavichukia Vitabu vya Mwanzo na Ufunuo. Yeye
anaichukia ile kweli. Anajua kweli itashinda. Anajua mwisho
wake utakavyokuwa. Ni jinsi gani analipinga jambo hilo.
Lakini tuko upande unaoshinda. Sisi (ninamaanisha waamini
wa Neno Lake, peke yao) tuko upande wa Amina.

“Haya ndiyo asemayo Shahidi aliye Mwaminifu na wa
Kweli.” Sasa nataka kukuonyesha kile ninachopata katika
wazo la “mwaminifu.” Unajua mara nyingi tunanena juu ya
Mungu mkuu asiyebadilika, Ambaye Neno Lake halibadiliki.
Nasi tunaponena juu Yake kwa njia hiyo mara nyingi tunapata
mtazamo Wake ambao unamfanya aonekane hahusiki sana. Ni
kama kwamba Mungu alifanya ulimwengu mzima na sheria
zote zinazouhusu kisha akarudi nyuma akawa Mungu mkuu

asiyehusika. Ni kama kwamba Mungu alifanya njia ya wokovu
kwa ajili ya wanadamu waliopotea, njia hiyo ikiwa ni msalaba,
na halafu wakati kifo cha Kristo kilipofanya upatanisho kwa
ajili ya dhambi zetu, na kufufuka Kwake kukatupa mlango
uliofunguliwa wa kuingia Kwake, Mungu alikunja mikono
Yake tu akarudi nyuma na kusimama. Ni kama kwamba
tuliweka juhudi katika kuamini Muumba Aliye mkuu, Ambaye
baada ya kuumba, hakuvutiwa tena binafsi na viumbe Vyake.
Sasa nasema hivyo ndivyo watu wengi mno wanavyoelekea
kuwazia. Lakini hayo ni mawazo mabaya, kwa kuwa Mungu
ANATAWALA KATIKA MAMBO YA WANADAMU SASA
HIVI. YEYE NI MUUMBA NA MPAJI. Kol. 1:16-17. “Kwa
kuwa katika Yeye vitu vyote viliumbwa, vilivyo mbinguni na
vilivyo juu ya nchi, vinavyoonekana na visivyoonekana; ikiwa
ni viti vya enzi, au usultani, au enzi, au mamlaka; vitu vyote
viliumbwa na Yeye, na kwa ajili Yake. Naye amekuwako kabla
ya vitu vyote, na vitu vyote hushikana katika Yeye.” Yeye ni
Mungu Mwenye enzi. Kwa shauri Lake Mwenyewe Yeye
alikusudia mpango wa wokovu wa wateule Wake Mwenyewe
ambao aliwajua tangu zamani. Mwana alikufa msalabani
apate kutengeneza njia ya Wokovu na Roho Mtakatifu
anafanya mapenzi ya Baba kwa uangalifu. Yeye anatenda
mambo yote wakati huu kulingana na kusudi la mapenzi Yake
Mwenyewe. Yeye yuko kabisa katikati ya yote hayo. Yeye yuko
katikati ya kanisa Lake. Huyu Muumba mkuu, Mungu-
Mwokozi anatenda kazi kwa uaminifu miongoni mwa watu
Wake sasa hivi kama Mchungaji mkuu wa kondoo. Yeye
anaishi kwa ajili ya walio Wake. Anawapenda na
anawashughulikia. Jicho lake daima liko juu yao. Wakati Neno
linaposema ya kwamba “maisha yenu yamefichwa pamoja na
Kristo katika Mungu inamaanisha vile linavyosema hasa. Loo!
ninafurahi sana ya kwamba Mungu Wangu anadumu
mwaminifu. Yeye ni mwaminifu Kwake Mwenyewe, hatasema
uongo. Yeye ni mwaminifu kwa Neno, ataliunga mkono. Yeye
ni wa kweli kwetu sisi, hatampoteza hata mmoja wetu, bali
atatufufua katika siku ya mwisho. Ninafurahi ya kwamba
ninapumzika katika uaminifu Wake. Fil. 1:6. “Nami
niliaminilo ndilo hili, ya kwamba Yeye Aliyeanza kazi njema
mioyoni mwenu ataimaliza hata Siku ya Kristo Yesu.”

“Yeye ndiye Shahidi wa Kweli.” Sasa neno hili, wa kweli,
ni neno lile lile tuliloliona kule nyuma katika Ufu. 3:7.
Unakumbuka ya kwamba halimaanishi ‘kweli’ iliyo kinyume
cha ‘uongo.’ Lina maana yenye uzito, na yenye kilindi zaidi
kwa mbali mno. Linaonyesha ujuzi mkamilifu wa jambo
ukilinganisha na ujuzi wa sehemu. Sasa huko nyuma katika
Wakati wa Filadelfia, kuja kwa Bwana kulikuwa kunakaribia.
Ni upendo mkuu jinsi gani uliodhihirishwa ma wakati huo
kwa ajili Yake. Linanikumbusha juu ya maneno yale mazuri ya
I Pet. 1:8, “Naye mwampenda, ijapokuwa hamkumwona;

Ambaye ijapokuwa hammwoni sasa, mnamwamini; na
kufurahi sana, kwa furaha isiyoneneka, na yenye kujaa
utukufu.” Tunafurahi pamoja nao pia. Hatujamwona, lakini
tumemhisi. Tunamjua sasa kiasi ambacho hisi zetu zenye
kikomo zinaweza kuturuhusu. Lakini siku moja itakuwa uso
kwa uso. Hiyo ni kwa ajili ya wakati huu. Yeye anakuja
mwishoni mwa wakati huu. Ujuzi wa sehemu utafanywa
UJUZI MKAMILIFU, UJUZI ULIOKAMILISHWA. Haleluya!
Tumekuwa tukiona kwa kioo kwa jinsi ya fumbo, lakini hivi
karibuni itakuwa ni uso kwa uso. Tumekuwa tukienda toka
utukufu hadi utukufu, lakini hivi karibuni itakuwa moja kwa
moja katika utukufu; na TUTANG’AA katika UTUKUFU
WAKE. TUTAKUWA KAMA YEYE, TUTAFANANA VYA
KIAJABU SANA NAYE, YESU ALIYE MUNGU MWOKOZI
WETU! Hilo si ni la ajabu? Sisi tumekamilika katika Yeye.
Hiyo ni kweli. Yeye hangeweza kutudanganya kuhusu jambo
hilo. Lakini siku moja tutabadilishwa katika atomi. Tutavaa
kutokuharibika. Tutamezwa kabisa katika uzima. Ndipo
TUTAPATA UJUZI MKAMILIFU.

“Yeye ni Shahidi Aliye Mwaminifu na wa Kweli.” Sasa
tunafikiria juu ya neno hilo, ‘shahidi’. Vema, ni kutoka kwenye
neno hilo tunakopata neno ‘mfia imani’. Biblia inanena juu ya
Stefano na Antipa na wengineo kama mashahidi. Wao
walikuwa wafia imani; walikuwa pia mashahidi. Yesu alikuwa
shahidi mwaminifu. Roho Mtakatifu ni shahidi wa jambo hilo.
Roho anashuhudia jambo hilo. Ulimwengu ulimchukia Yesu.
Ulimwua. Lakini Mungu alimpenda Naye alienda kwa Baba.
Thibitisho ya kwamba Yeye alienda kwa Baba ni kwamba
Roho Mtakatifu alikuja. Kama Yesu hangekuwa amepokewa
na Baba, Roho hangekuja. Soma hilo katika Yohana 16:7-11.
“Lakini Mimi nawaambia iliyo kweli; yawafaa ninyi Mimi
niondoke; kwa maana Mimi nisipoondoka, huyo Msaidizi
hatakuja kwenu; bali Mimi nikienda Zangu, nitampeleka
kwenu. Naye akiisha kuja, Huyo atauhakikisha ulimwengu
kwa habari ya dhambi, na haki, na hukumu. Kwa habari ya
dhambi, kwa sababu hawaniamini Mimi; kwa habari ya haki,
kwa sababu Mimi naenda Zangu kwa Baba, wala hamnioni
tena; kwa habari ya hukumu, kwa sababu yule mkuu wa
ulimwengu huu amekwisha kuhukumiwa.” Uwepo wa Roho
Mtakatifu katika ulimwengu huu badala ya Yesu kuwa hapa,
unathibitisha ya kwamba Yesu alikuwa mwenye haki na
alienda kwa Baba. Lakini inasema pia katika Yohana 14:18.
“Sitawaacha ninyi YATIMA; naja kwenu.” Yeye alimtuma
Mfariji. Yeye ALIKUWA NDIYE HUYO MFARIJI. Alirudi
katika ROHO juu ya kanisa la kweli. Yeye Ndiye SHAHIDI
aliye mwaminifu na wa kweli katikati ya kanisa. Lakini siku
moja Yeye atarudi katika mwili tena. Wakati huo atathibitisha
basi ni nani mwenye nguvu pekee aliye na hekima,_ni Yeye,
Yesu Kristo Bwana wa Utukufu.

Shahidi aliye Mwaminifu na wa Kweli, Muumba na Mpaji,
Ujuzi Mkamilifu, Amina wa Mungu.

Loo! jinsi ninavyompenda, jinsi ninavyomwabudu, Yesu
Mwana wa Mungu.

Nataka kumalizia mawazo yangu juu ya sehemu hii ya
salamu kwa maneno haya ya 2 Kor. 1:18-22. “Lakini kama
Mungu alivyo mwaminifu, neno letu kwenu si ndiyo na siyo.
Maana Mwana wa Mungu, Kristo Yesu, aliyehubiriwa katikati
yenu na sisi, yaani, mimi na Silwano na Timotheo, hakuwa
ndiyo na siyo; bali katika Yeye ni ndiyo. Maana ahadi zote za
Mungu zilizopo katika Yeye ni ndiyo; tena kwa hiyo katika
Yeye ni Amina; Mungu apate kutukuzwa kwa sisi. Basi Yeye
atufanyaye imara pamoja nanyi katika Kristo, na kututia
mafuta, ni Mungu, Naye ndiye aliyetutia muhuri akatupa
arabuni ya Roho mioyoni mwetu.”

“Mwanzo Wa Kuumba Kwa Mungu.” Huyo ndiye Ambaye
Bwana Yesu anayesema ya kwamba ni Yeye Mwenyewe.
Lakini maneno hayo hayamaanishi jinsi hasa kama
yanavyosikika kwetu. Kuyachukua tu jinsi yanavyosikika
yamewafanya baadhi ya watu fulani (kusema kweli ni umati
wa watu) kupata wazo kwamba Yesu alikuwa kiumbe cha
kwanza kuumbwa na Mungu, likimfanya Yeye kuwa mdogo
kuliko Mungu. Ndipo kiumbe hiki cha kwanza kikaumba
ulimwengu wote mwingine na cho chote kilichomo ndani yake.
Lakini hiyo si kweli. Unajua jambo hilo haliambatani na
sehemu iliyosalia ya Biblia. Maneno hayo ni, “Yeye Ndiye
MWANZO ama MWANZILISHI wa kuumba kwa Mungu.”
Sasa tunajua kwa hakika ya kwamba Yesu ni Mungu, Mungu
halisi. Yeye ndiye Muumbaji. Yohana 1:3 “Vyote vilifanyika
kwa Huyo; wala pasipo Yeye hakikufanyika cho chote
kilichofanyika.” Yeye Ndiye Ambaye ilinenwa, Mwa. 1:1
“Hapo mwanzo Mungu aliziumba mbingu na nchi.” Pia
inasema katika Kut. 20:11, “Maana, kwa siku sita Bwana
alifanya mbingu, na nchi, na bahari, na vyote vilivyomo,
akastarehe siku ya saba.” Unaona, hapana shaka ya kwamba
Yeye ndiye Muumba. Alikuwa Muumba wa UUMBAJI WA
MAUMBILE YALIYOMALIZIKA.

Hakika tunaweza kuona kile ambacho maneno haya
yanamaanisha sasa. Kuwa na tafsiri nyingine yo yote
ingemaanisha ya kwamba Mungu alimuumba Mungu. Mungu
angewezaje kuumbwa wakati Yeye, Mwenyewe, ndiye
Muumba?

Lakini sasa Yeye anasimama katikati ya Kanisa. Wakati
anaposimama pale akijifunua Yeye yu Nani katika wakati huu
wa mwisho, Yeye anajiita “Mwanzo wa kuumba kwa Mungu.”
Huu ni UUMBAJI MWINGINE. Hili linahusiana na kanisa. Hii
ni sifa nyingine maalum Yake Mwenyewe. Yeye ndiye

MUUMBA wa kanisa hilo. Bwana arusi wa mbinguni
alimuumba bibi-arusi wake. Akiwa Roho wa Mungu, alishuka
na kuumba katika bikira Mariamu chembechembe ambazo
kwazo mwili Wake ulizaliwa. Ninataka kurudia jambo hilo.
Yeye aliumba chembechembe zenyewe katika tumbo la uzazi la
Mariamu kwa ajili ya mwili huo. Haikutosha kwa Roho
Mtakatifu kutia uhai kwa urahisi tu katika yai la mwanadamu
lililotolewa na Mariamu. Hiyo ingekuwa ni mwanadamu
mwenye dhambi akiuzaa mwili. Hilo halingeweza kumzaaa
“Adamu wa Mwisho.” Kumhusu Yesu ilisemwa “Tazama mwili
Wewe (Baba) umeniwekea tayari.” Mungu (si Mariamu) ndiye
aliyetoa mwili huo. Mariamu alikuwa chombo cha kibinadamu
cha kuangulia naye alimbeba Mtoto Mtakatifu na akamzaa.
Alikuwa Mungu-mwanadamu. Alikuwa ni Mwana wa Mungu.
Alikuwa ni wa ule uumbaji MPYA. Mwanadamu na Mungu
walikutana na kuungana; Yeye alikuwa ni wa kwanza wa
jamii hii mpya. Yeye Ndiye kiongozi wa jamii hii mpya. Kol.
1:18, “Naye ndiye kichwa cha mwili, yaani, cha kanisa; Naye ni
mwanzo, ni mzaliwa wa kwanza katika wafu, ili kwamba awe
mtangulizi katika yote.” 2 Kor. 5:17 “Hata imekuwa, mtu
akiwa ndani ya Kristo amekuwa kiumbe kipya; ya kale
yamepita; tazama! yote yamekuwa mapya.” Hapo unaweza
kuona ya kwamba ingawa mwanadamu alikuwa ni wa
UTARATIBU ule WA KALE ama uumbaji, sasa katika
KUUNGANA NA KRISTO, amekuwa KIUMBE KIPYA cha
Mungu. Efe. 2:10, “Maana tu kazi Yake, TULIUMBWA KWA
KUUNGANA NA KRISTO YESU tutende matendo mema.”
Efe. 4:24, “Mkavae UTU MPYA ulioumbwa kwa namna ya
Mungu katika haki na utakatifu wa kweli.” Huu Uumbaji
Mpya si ule uumbaji wa kale uliotengenezwa tena, la sivyo
haungeitwa uumbaji mpya. Hivi ndivyo hasa inavyosema
ulivyo, UUMBAJI MPYA.” Ni uumbaji mwingine, mbali na ule
wa zamani. Hashughuliki tena na mambo ya mwili. Hivyo
ndivyo alivyoshughulika na Israeli. Alimchagua Ibrahimu, na
uzao wa Ibrahimu kwa kupitia ukoo mcha Mungu wa Isaka.
Lakini sasa kutoka katika kila jamaa, kabila na taifa Yeye
amekusudia kiumbe kipya. Yeye ndiye wa kwanza wa uumbaji
huo. Yeye alikuwa ni Mungu aliyeumbwa kwa mfano wa
mwanadamu. Sasa kwa Roho Wake Yeye anajiumbia Wana
wengi Mwenyewe. Mungu muumba, akijiumbia Mwenyewe
sehemu ya uumbaji Wake. Huu ndio ufunuo wa kweli wa
Mungu. Hili lilikuwa ndilo kusudi Lake. Kusudi hili lilifanywa
halisi kwa uchaguzi. Hiyo ndiyo sababu Yeye aliweza
kuangalia moja kwa moja hata kwenye wakati wa mwisho
wakati yote yatakuwa yamekwisha na kujiona Mwenyewe
angali akiwa katikati ya kanisa, kama mwanzilishi wa huu
Uumbaji Mpya wa Mungu. Nguvu za Ukuu Wake zilitimiza
jambo hilo. Kwa amri Yake Mwenyewe Yeye aliwachagua
washiriki wa Uumbaji huu Mpya. Aliwachagua tangu zamani

wapate kufanywa wana kulingana na uradhi wa mapenzi
Yake. Kwa kujua Kwake yote na kwa kuwa Kwake na nguvu
zote alilitimiza. Vinginevyo angewezaje kujua kwamba
angesimama katikati ya kanisa akipokea utukufu kutoka kwa
ndugu Zake kama Yeye hakuhakikisha? Alijua mambo yote, na
alitenda mambo yote kulingana na yale aliyojua ili kwamba
kusudi Lake na uradhi wa mapenzi Yake vitimizwe. Efe. 2:11
“Ndani Yake sisi nasi tulifanywa warithi, huku tukichaguliwa
tangu awali sawasawa na kusudi Lake Yeye ambaye hufanya
mambo yote kwa shauri la mapenzi Yake.” Haleluya! Je!
hufurahi ya kwamba wewe ni Wake!

UJUMBE KWA WAKATI WA LAODIKIA

Ufu. 3:15-19 “Nayajua matendo yako, ya kuwa hu baridi
wala hu moto; ingekuwa heri kama ungekuwa baridi au moto.
Basi, kwa sababu una uvuguvugu, wala hu baridi wala moto,
nitakutapika utoke katika kinywa Changu. Kwa kuwa
wasema, Mimi ni tajiri, nimejitajirisha, wala sina haja ya kitu;
nawe hujui ya kuwa wewe u mnyonge, na mwenye mashaka,
na maskini, na kipofu, na uchi. Nakupa shauri, ununue
Kwangu dhahabu iliyosafishwa kwa moto, upate kuwa tajiri;
na mavazi meupe upate kuvaa, na kwamba aibu ya uchi wako
isionekane; na dawa ya macho ya kujipaka macho yako, upate
kuona. Wote niwapendao Mimi nawakemea, na kuwarudi; basi
uwe na bidii, ukatubu.”

Tulipokuwa tunasoma hili pamoja nina hakika ya kwamba
umeona ya kwamba Roho hajasema jambo moja zuri kuhusu
wakati huu. Yeye anatoa mashtaka mawili na kutoa hukumu
Yake juu ya mashtaka hayo.

(1) Ufu. 3:15,16 “Nayajua matendo yako, ya kuwa hu baridi
wala hu moto; ingekuwa heri kama ungekuwa baridi au moto.
Basi, kwa sababu una uvuguvugu, wala hu baridi wala moto,
nitakutapika utoke katika kinywa Changu.”

Tutachunguza jambo hili kwa makini. Inasema ya kwamba
kundi hili la wakati huu wa kanisa la Laodikia ni vuguvugu.
Uvuguvugu huu unastahili hukumu kutoka kwa Mungu.
Hukumu ni kwamba wao watatapikwa watoke katika kinywa
Chake. Hapa ndipo hatutaki kukosea kama watu wengi
wanavyofanya. Wao wanasema pasipo busara kabisa ya
kwamba Mungu anaweza kukutapika utoke katika kinywa
Chake na hilo linathibitisha ya kwamba hakuna kitu kama
ukweli wo wote kwenye fundisho la uvumilivu wa Watakatifu.
Ninataka kusahihisha mawazo yako sasa hivi. Aya hii
haitolewi kwa mtu binafsi. Inatolewa kwa kanisa. Yeye
analizungumzia kanisa. Isitoshe, kama utaliweka tu Neno
niani utakumbuka ya kwamba hakuna mahali linaposema ya
kwamba sisi tuko katika KINYWA cha Mungu. Tumechorwa

kwenye vitanga vya mikono Yake. Tumebebwa moyoni Mwake.
Huko nyuma kabisa katika nyakati zisizojulikana kabla ya
wakati tulikuwa katika nia Yake. Tuko katika zizi Lake, na
katika malisho Yake, lakini kamwe si katika kinywa Chake.
Lakini ni kitu gani kilicho katika kinywa cha Bwana? Neno
limo katika kinywa Chake. Mat. 4:4 “Lakini akajibu akasema,
Imeandikwa, Mtu hataishi kwa mkate tu, ila kwa kila Neno
litokalo katika kinywa cha Mungu.” Neno linapaswa kuwa
katika vinywa vyetu, pia. Sasa tunajua ya kwamba kanisa ni
mwili Wake. Liko hapa likipachukua mahali Pake. Ni kitu
gani kitakachokuwa katika kinywa cha kanisa? NENO. I Petro
4:11 “Mtu akisema, na aseme kama mausia (Neno) ya Mungu.”
2 Petro 1:21 “Maana unabii haukuletwa po pote kwa mapenzi
ya mwanadamu; bali watu watakatifu wa Mungu walinena
yaliyotoka kwa Mungu, wakiongozwa na Roho Mtakatifu.”
Basi watu hawa wa siku za mwisho wana shida gani?
WAMEONDOKA KWENYE NENO. HAWANA MOTO TENA
KUHUSU HILO. WAO NI VUGUVUGU KUHUSU HILO.
Nitathibitisha jambo hilo sasa hivi.

Wabatisti wana kanuni zao za imani na mafundisho ya
sharti yaliyo na msingi wake katika Neno nawe huwezi
kuwatikisa. Wao wanasema siku za miujiza za mitume
zimekwisha na hakuna Ubatizo wa Roho Mtakatifu, baada ya
kuamini. Wamethodisti wanasema (kwa kutumia Neno)
hakuna ubatizo wa maji (kunyunyizia si ubatizo) na ya
kwamba utakaso ndio Ubatizo wa Roho Mtakatifu. Kanisa la
Kristo linashikilia sana ubatizo wa kuzaliwa mara ya pili na
mara nyingi sana wanatumbukizwa wakiwa wenye dhambi
wakavu na kutoka wakiwa wenye dhambi waliolowa maji.
Hata hivyo wao wanadai ya kwamba mafundisho yao yana
msingi wake katika Neno. Nenda moja kwa moja kwenye
mstari na uwafikie Wapentekoste. Je! wana Neno? Wape
jaribio la Neno uone. Wao wataliuza Neno kwa jambo la
kusisimua karibu kila wakati tu. Kama unaweza kutoa
madhihirisho kama mafuta na damu na lugha na ishara
nyinginezo, kama ziko kwenye Neno ama haziko, ama kama
hayo yamefasiriwa vizuri kutoka kwenye Neno, walio wengi
watalikimbilia. Lakini ni nini kimelipata Neno? Neno
limewekwa kando, kwa hiyo Mungu anasema, “Mimi niko
kinyume nanyi nyote. Nitawatapika mtoke katika kinywa
Changu. Huu ni mwisho. Kwa kuwa saba kati ya nyakati saba,
sijaona kitu ila watu wakiliheshimu neno lao wenyewe kuliko
Langu. Kwa hiyo mwishoni mwa wakati huu ninawatapika
mtoke katika kinywa Changu. Yote yamekwisha.
Nitazungumza basi. Naam, niko hapa katikati ya Kanisa.
Amina wa Mungu, aliye mwaminifu na wa kweli atajifunua
Mwenyewe na itakuwa KWA NJIA YA NABII WANGU.” Loo!
ndiyo, hivyo ndivyo ilivyo. Ufu. 10:7 “Na katika siku za sauti
ya mjumbe wa saba, atakapoanza kupiga baragumu, siri ya

Mungu itatimizwa kama alivyowahubiri watumishi Wake
manabii.” Hilo hapo. Yeye anamtuma nabii aliyethibitishwa.
Anatuma nabii baada ya karibu miaka elfu mbili. Yeye
anamtuma mtu fulani aliye mbali sana na madhehebu, elimu,
na ulimwengu wa dini hivi kwamba kama vile Yohana
Mbatizaji na Eliya wa kale, yeye atasikia tu kutoka kwa
Mungu na atakuwa na “Bwana asema hivi” na kunena kwa
niaba ya Mungu. Yeye atakuwa kinywa cha Mungu NAYE,
KAMA INAVYOTANGAZWA KATIKA MAL. 4:6,
ATAIGEUZA MIOYO WA WATOTO IWAELEKEE BABA
ZAO. Atawarudisha wateule wa siku za mwisho nao
watamsikiliza nabii aliyethibitishwa akitoa kweli halisi kama
vile ilivyokuwa kwa Paulo. Atairudisha kweli kama
walivyokuwa nayo. Na hao wateule walio pamoja naye katika
siku hiyo watakuwa ndio wanaomdhihirisha Bwana kwa kweli
na watakuwa ndio Mwili Wake na kuwa sauti Yake na kutenda
kazi Zake. Haleluya! Unaliona hilo?

Wazo la haraka la historia ya kanisa litathibitisha jinsi
wazo hili lilivyo sahihi. Katika Zama za Giza watu walikuwa
karibu wamepotelewa na Neno. Lakini Mungu alimtuma
Luther akiwa na NENO. Waluteri walikuwa ni kinywa cha
Mungu kwa wakati huo. Lakini wao wakaunda madhehebu, na
tena hilo Neno safi lilipotezwa kwa maana madhehebu
huegemea kwenye mafundisho ya sharti na kanuni za imani,
wala hawaegemei kwenye Neno lililo halisi. Wao hawakuweza
tena kuwa kinywa cha Mungu. Ndipo Mungu akamtuma
Wesley, naye alikuwa ndiye sauti iliyokuwa na Neno katika
siku yake. Watu waliouchukua ufunuo wake kutoka kwa
Mungu wakawa nyaraka zilizo hai zilizosomwa na kujulikana
na watu wote kwa ajili ya kizazi chao. Wakati Wamethodisti
waliposhindwa, Mungu aliwainua wengine na kwa hiyo jambo
hilo limeendelea kwa miaka mingi mpaka katika wakati huu
wa mwisho kuna watu wengine nchini, ambao chini ya
mjumbe wao watakuwa ndio sauti ya mwisho kwa wakati wa
mwisho.

Naam bwana. Kanisa si “kinywa” cha Mungu tena. Ni
kinywa chake lenyewe. Kwa hiyo Mungu analiacha.
Ataliangamiza kupitia kwa nabii na bibi-arusi, kwa kuwa
sauti ya Mungu itakuwa ndani ya bibi-arusi. Naam iko, kwa
maana inasema katika sura ya mwisho ya Ufu. aya ya 17 “Roho
na bibi-arusi wasema, njoo.” Mara nyingine tena ulimwengu
utasikia moja kwa moja kutoka kwa Mungu kama ilivyokuwa
wakati wa Pentekoste; lakini bila shaka huyo Bibi-arusi Neno
atakataliwa kama ilivyokuwa katika wakati wa kwanza.

Sasa Yeye ameupigia kelele wakati huu wa mwisho,
“Mnalo Neno. Mna Biblia nyingi kuliko mlivyowahi kuwa,
lakini hamfanyi lo lote juu ya Neno ila kuligawanya na
kulipasua vipande-vipande, mkichukua mnalotaka na kuacha

yale msiyotaka. Hamtaki KULIISHI, ila kulibishania. Afadhali
mngalikuwa baridi ama moto. Kama mngalikuwa baridi na
mkalikataa, ningaliweza kuvumilia jambo hilo. Kama
mngalikuwa moto kweli kweli kujua ni kweli na kuliishi,
ningewasifu kwa ajili ya jambo hilo. Lakini wakati
mnapolichukua tu Neno Langu wala hamliheshimu, Mimi
Nami sina budi kukataa kuwaheshimu. Nitawatapika kwa
maana mnanichefua moyo.”

Sasa mtu ye yote anajua ya kwamba maji yenye uvuguvugu
ndiyo yanayokuchefua moyo. Kama unataka dawa ya
kutapisha, maji yenye uvuguvugu ndiyo yanayofaa sana
kunywa. Kanisa vuguvugu limemchosha Mungu Naye
ametangaza atalitapika. Inatukumbusha jinsi alivyojisikia
kabla tu ya ile gharika, sivyo?

Ee Mungu! laiti kanisa lingalikuwa baridi ama moto. Ni
afadhali sana, lingekuwa na juhudi (moto). Lakini si moto.
Hukumu imetolewa. Kanisa si sauti ya Mungu tena kwa
ulimwengu. Litashikilia kwamba ndivyo lilivyo, lakini Mungu
anasema sivyo.

Loo! Mungu yungali ana sauti kwa ajili ya watu wa
ulimwengu, kama vile tu aliyompa bibi-arusi sauti. Sauti hiyo
imo ndani ya bibi-arusi kama tulivyosema na tutazungumza
zaidi juu ya jambo hilo baadaye.

(2) Ufu. 3:17-18 “Kwa kuwa wasema, Mimi ni tajiri,
nimejitajirisha, wala sina haja ya kitu; nawe hujui ya kuwa
wewe u mnyonge, na mwenye mashaka, na maskini, na kipofu,
na uchi. Nakupa shauri, ununue Kwangu dhahabu
iliyojaribiwa kwa moto, upate kuwa tajiri; na mavazi meupe
upate kuvaa, aibu ya uchi wako isionekane; na dawa ya macho
ya kujipaka macho yako, upate kuona.”

Sasa angalia fungu la kwanza la maneno ya aya hii, “kwa
kuwa wasema.” Unaona, wao walikuwa wananena. Walikuwa
wakinena kama kinywa cha Mungu. Hili linathibitisha yale
hasa niliyosema aya za 16-17 zilichomaanisha. Lakini ingawa
wao wanasema hivyo, hilo halilifanyi kuwa ni sawa. Kanisa
Katoliki linasema ya kwamba linanena kwa niaba ya Mungu,
likisema ndilo sauti ya hakika ya Bwana. Jinsi watu wo wote
wanavyoweza kuwa waovu kiroho jinsi hiyo ni zaidi ya
nijuavyo mimi, lakini wao wanazaa kulingana na mbegu iliyo
ndani yao, nasi tunajua mahali mbegu hiyo ilikotoka, sivyo?

Kanisa la Laodikia linasema, “Mimi ni tajiri na
nimejitajirisha, wala sina haja ya kitu.” Hivyo ndivyo
lilivyojipima. Lilijiangalia na hilo ndilo lililoona. Likasema,
“Mimi ni tajiri,” ambalo linamaanisha ni tajiri katika mambo
ya ulimwengu huu. Linajigamba mbele ya Yakobo 2:5-7,
“Ndugu zangu wapenzi, sikilizeni, Je! Mungu hakuwachagua
maskini wa dunia hii wawe matajiri wa imani na warithi wa

ufalme aliowaahidia wampendao? Bali ninyi mmemvunjia
heshima maskini. Je! matajiri hawawaonei ninyi na kuwavuta
mbele ya viti vya hukumu? Hawalitukani Jina lile zuri
mliloitwa?” Sasa mimi SIDOKEZI ya kwamba tajiri hawezi
kuwa wa Kiroho, bali sote tunajua ya kwamba Neno linasema
ni wachache sana walio wa kiroho. Maskini ndio walio wengi
katika mwili wa kanisa la kweli. Sasa basi, kama kanisa
likijaa mali, tunajua jambo moja tu; “Ichabod” limeandikwa
kwenye malango yake makubwa! Huwezi kukanusha jambo
hilo, kwa kuwa hilo ni Neno.

Nena kuhusu mali kanisani_mbona kamwe hakujakuweko
na onyesho kama hilo la mali. Madhabahu nzuri zimeongezeka
kuliko isivyopata kuwa hapo awali. Makundi mbalimbali
yanashindana wao kwa wao kuona ni nani anaweza kujenga
yaliyo makubwa na mazuri kuliko yote. Nao wanajenga vituo
vya elimu vinavyogharimu mamilioni yasiyokisika, na majengo
hayo yanatumiwa tu kwa saa moja ama mawili kwa juma. Sasa
jambo hilo halingekuwa baya sana, lakini wanatarajia wakati
huu mdogo unaotumiwa na watoto kwenye kituo hicho cha
elimu kupachukua mahali pa masaa ya kufundishwa
yanayopaswa kutolewa nyumbani.

Pesa zimemwagwa kanisani hata madhehebu mbalimbali
yana rasilmali na dhamana, viwanda, mashimo ya mafuta, na
makampuni ya bima. Wamemwaga pesa katika ustawi wa
jamii na kwenye hazina za kustaafu. Sasa hili linasikika
kwamba ni zuri, lakini limekuwa mtego kwa wahudumu, kwa
maana kama wakiamua kuliacha kundi lao kwa ajili ya nuru
zaidi ama kumpenda Mungu, wanapoteza ujira wao wa
kustaafu. Walio wengi hawawezi kustahimili jambo hili nao
wanakaa na kundi lao linalowabana.

Sasa usisahau ya kwamba wakati huu ni wa mwisho.
Tunajua ya kwamba wakati huu ni wa mwisho kwa sababu
Israeli wamerudi Palestina. Kama tunaamini ya kwamba Yeye
anakuja kweli, basi hapana budi pawe na jambo fulani kombo
kwa wale wanaojenga sana. Inamfanya mtu kufikiria ya
kwamba watu hawa wanakusudia kukaa hapa milele, ama ya
kwamba kuja kwa Yesu ni mamia ya miaka ijayo.

Je! unajua ya kwamba dini leo inajulikana kama biashara
kubwa? Ni kweli kabisa ya kwamba wanaweka mameneja wa
biashara katika makanisa washughulikie mambo ya fedha. Je!
hili ndilo Mungu analotaka? Je! Neno Lake halikutufundisha
katika Kitabu cha Matendo kwamba watu saba waliojaa Roho
Mtakatifu na imani walimtumikia Bwana katika shughuli za
kifedha? Hakika unaweza kuona ni kwa nini Mungu alisema,
“WEWE unasema u tajiri; Mimi sikusema hivyo kamwe.”

Kuna vipindi vya redio, vipindi vya televisheni, na jitihada
nyingi sana za kanisa zinazogharimu mamilioni na mamilioni

ya dola. Utajiri unamiminika na kumiminika kanisani, wafuasi
wanaongezeka pamoja na pesa, hata hivyo kazi haifanywi
kama ilivyokuwa ikifanyika wakati hapakuwepo na pesa,
lakini watu walitegemea uwezo pekee waliopewa na Roho
Mtakatifu.

Kuna wahubiri wa kuajiriwa, wasaidizi wa kuajiriwa,
wahudumu wa muziki na elimu wa kuajiriwa, kwaya za
kuajiriwa, wasimamizi wa kuajiriwa, vipindi, na mambo ya
kujifurahisha_yote yakigharimu fedha nyingi mno, lakini
pamoja na hayo yote, nguvu zinapungua. Naam, kanisa ni
tajiri, lakini nguvu hazipo. Mungu hutembea kwa Roho Wake,
si kwa kiasi cha fedha ama majaliwa ya kiakili kanisani.

Sasa nataka kuwonyesha jinsi tamaa hii ya pesa
ilivyokuwa ya kuchukiza. Makanisa yote yamejitahidi sana
kupata wafuasi, hasa sana wale walio matajiri. Kila mahali
kuna kilio cha kuifanya dini kuwa ya kuvutia sana na ya
kupendeza kusudi matajiri na watu wastaarabu na wote walio
na sifa za kilimwengu waje na kuwajibika kanisani. Je!
hawawezi kufahamu ya kwamba kama utajiri ndio kipimo cha
kuwa wa kiroho, basi ulimwengu tayari una Mungu, una
Mungu mzima, na kanisa halina kitu?

“Unasema nimejitajirisha.” Hii kihalisi inamaanisha ‘Nina
utajiri wa Kiroho.’ Hii inasikika kama ule utawala wa miaka
elfu pamoja na barabara za dhahabu na uwepo wa Mungu.
Lakini nashangaa kama hivi ndivyo ilivyo. Je! kanisa kweli ni
tajiri kwa mambo ya Kiroho ya Mungu? Hebu na tuchunguze
majivuno haya ya Laodikia ya Karne ya Ishirini katika nuru ya
Neno.

Kama kanisa kweli lingekuwa tajiri Kiroho, ushawishi
wake ungeenea kwenye maisha ya jamii. Lakini ni maisha ya
namna gani hasa hawa wanaoitwa ni watu wa kiroho na wenye
ushawishi wanayoishi? Huko nje kwenye vitongoji vya miji,
huko nje kwenye mitaa ya watu wa tabaka bora, kumejaa
kubadilishana wake, umalaya, na makundi ya watoto
wahalifu, wakisababisha uhalifu mkubwa sana wa mali.
Ufisadi umefikia kiwango cha juu sana cha nyakati zote katika
matendo ya kujuana kimwili ovyo ovyo, madawa ya kulevya,
kucheza kamari, kuiba, na kila namna ya uovu. Na kanisa
linaendelea kudai jinsi kizazi hiki kilivyo kizuri, jinsi
makanisa yalivyojaa na jinsi hata wananchi wanavyoitikia
wito wa wamishenari katika nchi za ng’ambo. Kanisa
limewapeleka watu kwa madaktari, hasa sana madaktari wa
akili. Jinsi linavyoweza kujigamba kuhusu kuwa tajiri Kiroho
ni zaidi ya nijuavyo mimi. Si kweli. Wao wamefilisika wala
hawajui.

Angalia vizuri kila upande hapo wewe ulipo. Wachunguze
watu wanapopita karibu na wewe. Katika umati unaouona,
je! unaweza kuwachagua hao wanaoonekana kuwa ni

Wakristo? Angalia jinsi wanavyovalia, angalia jinsi
wanavyoenenda, sikia wanayosema, angalia wanakoenda.
Kweli kunapaswa kuwako na ushuhuda halisi wa kuzaliwa
upya kati ya hao wote tunaowaona wakipita. Lakini ni
wachache. Hata hivyo leo makanisa ya kikanuni yanatwambia
wana mamilioni waliookolewa na hata kujazwa na Roho. Ati
kujazwa na Roho? Unaweza kusema wanawake wanaokwenda
huko na huko na nywele zilizosokotwa na zilizokatwa,
wamevaa kaptura ndefu na suruali zinazopwaya, blauzi
kifua-wazi na kaptura, wamejipodoa kabisa kama Yezebeli
wamejazwa na Roho? Kama hawa wamevaa mavazi ya
kujisetiri kama iwapasavyo wanawake Wakristo, ningechukia
kufikiria jinsi ingekuwa kama ingenibidi kushuhudia onyesho
la ukosefu wa adabu.

Sasa ninajua ya kwamba wanawake hao sio wanaounda
hiyo mitindo. Hollywood ndiyo inayofanya jambo hilo. Lakini
sikilizeni enyi mabibi, wangali wanauza vitambaa na
macharahani. Si lazima ununue za madukani halafu utumie
jambo hilo kama udhuru. Hili ni jambo zito sana ninaloingilia.
Hujasoma katika Maandiko ya kwamba wakati mwanamume
anapomtazama mwanamke na kumtamani moyoni mwake,
tayari amezini naye moyoni mwake? Vipi kama ulivalia hivi
kwamba ulisababisha jambo hilo? Hilo linakufanya wewe
kuwa mwenzi wake katika dhambi, hata ingawa ungekuwa
huna habari na jambo hilo katakata, ukiwa wewe ni bikira
kweli asiye na tamaa kama hizo. Hata hivyo Mungu
anakushikilia kuwa unawajibika na utahukumiwa.

Sasa ninajua ya kwamba ninyi akina mama hamtaki
mahubiri ya namna hii, lakini ewe dada, umekosea kabisa
katika yale ufanyayo. Biblia inakukataza kukata nywele zako.
Mungu alikupa hizo ziwe badala ya mavazi. Alikuamuru
uziache ziwe ndefu. Ndiyo utukufu wako. Ulipokata nywele
zako ulionyesha ya kwamba umeacha uongozi wa mume wako.
Kama vile Hawa ulitoka ukaziendea njia zako mwenyewe.
Mlipata haki ya kupiga kura. Mmeingilia kazi za wanaume.
Mkaacha kuwa wanawake. Mnapaswa kutubu na kumrudia
Mungu. Na kama mambo haya yote hayakuwa mabaya vya
kutosha, wengi wenu mlichukua wazo kwamba mngeweza
kuzivamia mimbara na huduma za kanisa ambazo Mungu
ameziweka kwa ajili ya wanaume na wanaume peke yao. Loo!
nimetonesha kidonda basi sivyo? Vema, nionyesheni mahali
pamoja katika Biblia ambapo Mungu aliwahi kumchagua
mwanamke ye yote kuhubiri ama kutwaa mamlaka juu ya
mwanamume, nami nitaomba msamaha kwa yale niliyosema.
Hamwezi kupata kwamba nimekosea. Ninasema kweli, kwa
maana ninashikilia Neno na niko kwenye Neno. Kama
mngalikuwa tajiri Kiroho mngejua ya kwamba hiyo ni kweli.
Hakuna kweli ila Neno. Paulo alisema, “Simpi mwanamke

ruhusa ya kufundisha, wala kumtawala mwanamume.”
Huwezi kamwe kuchukua nafasi katika zile huduma tano za
Efe. 4 bila kuwatawala wanaume. Dada, afadhali ulisikilize
hilo Neno. Haikuwa ni Roho wa Mungu akijidhihirisha katika
maisha yaliyojazwa Roho aliyekwambia uhubiri kwa sababu
Roho na Neno ni MMOJA. Roho na Neno wanasema jambo lile
lile. Mtu fulani alifanya kosa. Mtu fulani alidanganyika.
Amkeni kabla hamjachelewa. Shetani alimdanganya Hawa,
mama yenu; anawadanganya binti zake sasa. Mungu na
awasaidie.

“Sina haja ya kitu.” Sasa wakati mtu ye yote anaposema,
“Sina haja ya kitu,” angeweza kuwa anasema kabisa, “Nina
kila kitu”, ama angeweza kuwa anasema, “Sitaki mengine
zaidi kwa maana nimeshiba sasa.” Unaweza kutamka jambo
hili kwa njia yo yote utakayo, na jumla ya yote ni kwamba
kanisa limejikinai. Limeridhika na yale liliyo nayo. Aidha
linawazia kwamba lina yote ama lina ya kutosha. Na hilo ndilo
tunalopata leo hasa. Ni madhehebu gani yasiyodai ya kwamba
YENYEWE yana ufunuo na nguvu na kweli? Wasikilizeni
Wabatisti, nao wana yote. Wasikilizeni Wamethodisti, nao
wana yote. Wasikilizeni wa Kanisa la Kristo na kila mtu
amekosea isipokuwa wao. Sikiliza wanayosema Wapentekoste
nao wana utimilifu wa utimilifu. Sasa wao wanajua ninasema
kweli juu yao, kwa maana hakuna kimoja cha vitabu vyao vya
mafundisho kinachosema tofauti yo yote. Waliviandika vyote
vizuri sana na kuandika majina yao humo na kumaliza kila
kitu. Mungu hana mengine tena kabisa. Na kuna wale ambao
kweli hawataki mengine tena. Hawaamini katika kuponya
wala wasingekutaka, ingawa kupo katika Neno. Kuna wale
ambao hawangemkubali Roho Mtakatifu kama Mungu
angalifungua mbingu na kuwaonyesha ishara.

Sasa wote wanasema, na kujaribu kuthibitisha ya kwamba
wana yote, ama wana ya kutosha. Hata hivyo hiyo ni kweli?
Linganisha kanisa hili la karne ya ishirini na kanisa la karne
ya kwanza. Endelea. Fanya hivyo. Zile nguvu ziko wapi? Ule
upendo uko wapi? Liko wapi lile kanisa lililosafishwa ambalo
lilipinga dhambi na likaenenda kwa imani kuelekea kwa Yesu?
Uko wapi ule umoja? Huwezi kuupata. Kama kanisa hili lina
yote linalohitaji, mbona walikuwa wanalia wampate Mungu
zaidi katika Kitabu cha Matendo kama kwamba wao
hawakuwa na yote hayo, na walakini walikuwa na mambo
mengi ya Mungu kuliko walivyo nayo leo?

TIBA YA MUNGU

Sasa yale Mungu aliyoona yalikuwa tofauti kabisa na yale
waliyosema waliona. Wao walisema ya kwamba walikuwa
wamejitajirisha na ni matajiri Kiroho. Walikuwa wameisha

fika. Hawakuwa na haja na kitu. Lakini Mungu aliona
vinginevyo. Alisema, “Hamjui jambo hili, lakini ninyi ni
wanyonge, wenye mashaka, maskini, vipofu, na uchi.” Sasa
wakati watu wako hivyo, hasa sana uchi na HAWAJUI,
hapana budi kuwe na jambo fulani baya sana. Hakika hapana
budi jambo fulani linatendeka. Je! sio kwamba Mungu
ameyapofusha macho yao kama alivyowafanyia Wayahudi? Je!
Injili inawarudia Wayahudi? Je! historia inajirudia yenyewe?
Nasema inajirudia.

Mungu anasema kanisa hili la Wakati wa Laodikia ni
“nyonge”. Neno hilo linatoka kwenye maneno mawili ya
Kiyunani ambayo yanamaanisha ‘kuvumilia’ na ‘kujaribiwa.’.
Na halina uhusiano wo wote na majaribu yanayompata
Mkristo wa kweli kwa maana Mungu anamwelezea Mkristo
aliye katika majaribu kama “aliyebarikiwa” na mwelekeo
wake ni wa furaha ambapo maelezo haya yametajwa kama
“mnyonge na mwenye mashaka”. Ni ajabu jinsi gani. Katika
wakati huu wa wingi, katika wakati huu wa maendeleo, katika
wakati huu wa vitu tele, kunawezaje kuweko na majaribu?
Vema sasa, ni ajabu; lakini katika wakati huu wa wingi na
ufaao, wakati kila mtu ana mengi sana na kuna mengi sana ya
kupatikana, vipi tukiwa na vyombo vyote vilivyovumbuliwa
kufanya kazi zetu na vitu vingi sana vya kutufurahisha,
MARA, tunaona ugonjwa wa akili ukienea sana hata unalitia
hofu taifa. Ambapo kila mtu anapaswa kuwa na furaha, bila
ya kuwa na kitu kwa kweli cha kumfanya mtu kutokuwa na
furaha, mamilioni wanakunywa dawa za kutuliza ubongo
usiku, madawa ya kuwachangamsha asubuhi, wakikimbilia
kwa madaktari, wakiingia mahospitalini, na kujaribu
kunyamazisha hofu zisizojulikana kwa pombe. Naam, wakati
huu unajivunia maghala yake makubwa mno ya bidhaa za
ulimwengu, lakini watu wamepungukiwa na furaha kuliko
walivyowahi kuwa. Wakati huu unajivunia mafanikio yake ya
kiroho, lakini watu hawajiamini kuliko walivyowahi
kujiamini. Wakati huu unajivunia maadili bora zaidi na
umepotoka zaidi kuliko wakati wo wote tangu ile gharika.
Unazungumzia juu ya maarifa yake na sayansi, lakini
unapigana vita unavyoshindwa katika fani zote, kwa kuwa
akili ya mwanadamu na nafsi na roho haviwezi kufahamu ama
kwenda sambamba na mabadiliko yote ambayo yamekuja juu
ya nchi. Katika kizazi kimoja tumeenda mbali kutoka kwenye
wakati wa mkokoteni wa farasi kuingia kwenye wakati wa
wanaanga, nasi tunajivunia na kujigamba juu ya jambo hilo;
lakini mle ndani kuna shimo tupu lenye giza linalolia kwa
mateso, na BILA SABABU YO YOTE INAYOJULIKANA
mioyo ya wanadamu inavunjika kwa hofu na ulimwengu una
giza sana hivi kwamba wakati huu ungeweza kuitwa wakati
wa wenda wazimu. Unajivuna, lakini hauwezi kudhihirisha
jambo hilo. Unapigia shime amani, wala hakuna amani.

Unasema kwa sauti kuu ya kwamba una wingi wa mambo
yote, lakini unaendelea kuwaka tamaa kama moto usioridhika!
“Hakuna amani”, Mungu wangu awaambia waovu.

“Wao ni wenye mashaka”. Hiyo ina maana kwamba wao ni
watu wa kusikitikiwa. Ati kusikitikiwa? Wao wanapuuza
kusikitikiwa. Wamejaa kiburi. Wanajivunia waliyo nayo.
Lakini waliyo nayo hayatastahimili jaribio la wakati.
Wamejenga juu ya mchanga wa kudidimiza badala ya
mwamba wa ufunuo wa Neno la Mungu. Hivi karibuni
kunakuja tetemeko la nchi. Hivi karibuni kutatokea dhoruba
za hasira ya Mungu katika hukumu. Ndipo yatakuja
maangamizi ya ghafla, na licha ya matayarisho yao yote ya
kimwili watakuwa bado hawajajitayarisha kwa yale
yatakayokuja juu ya nchi. Hao ndio wale ambao mbali na
jitihada zao zote za ulimwengu kweli wanajipinga wenyewe na
hawajui. Kweli wao ni watu wa kusikitikiwa. Wasikitikie watu
maskini walio katika pilikapilika hizi za ekumeni za siku ya
mwisho kwa kuwa wanasema jambo hilo kwamba ni la Mungu,
ambapo ni la Shetani. Wasikitikie hao wasiojua laana ya
madhehebu. Wasikitikie hao walio na makanisa mengi sana
mazuri, nyumba nzuri namna hiyo za makasisi, kwaya nzuri
sana zilizofunzwa, onyesho kubwa sana la utajiri na namna ya
kuabudu iliyo tulivu na yenye uchaji namna hiyo. Wasikitikie,
usiwaonee wivu. Rudini kwenye majengo ya maghala ya kale,
rudini kwenye vyumba visivyo na mwangaza wa kutosha,
rudini kwenye vyumba vidogo vya chini, rudini kwenye
machache ya ulimwengu na mengi ya Mungu. Wahurumie wale
wanaofanya madai yao makubwa, na kuzungumzia vipawa
vyao. Wahurumieni kama vyombo vya kusikitikiwa, kwa
maana siku si nyingi watakuwa vyombo vya hasira.

“Wao ni maskini.” Sasa bila shaka hilo linamaanisha
maskini Kiroho. Ishara ya wakati huu unapomalizika, ni
makanisa makubwa na bora zaidi, yakizidi kujaa watu,
yakizidi kuwa na madhihirisho ya yale yanayodhaniwa kuwa
ni madhihirisho ya Roho Mtakatifu. Lakini madhabahu
zilizojaa, karama za Roho zikitenda kazi, kuhudhuria kuzuri
sana si jibu kutoka kwa Mungu, kwa maana hao wanaokuja
madhabahuni ni kwa shida sana wao hubaki wapate kuendelea
na Mungu, na baada ya zile kampeni kuu kumalizika, wako
wapi hao wote walioshuka wakaja kupitia kwenye nafasi za
kupitia za marefu ya kanisa? Walimsikiliza mwanadamu,
walisikiliza wito, waliingia katika jarife, lakini hawakuwa
samaki, na kama vile kasa walitambaa wakarudi kwenye maji
yao wenyewe.

Halafu kuna mazungumzo haya yote kuhusu glosalalia_
inadhaniwa kuwa ndio ushuhuda wa Ubatizo wa Roho
Mtakatifu, nao watu wanadhani ya kwamba tuko katikati ya
ufufuo mkuu. Ufufuo umekwisha. Marekani ilikuwa na nafasi

yake ya mwisho katika mwaka wa 1957. Sasa lugha ni ishara
ya Mungu ya maangamizi yajayo, kama vile ilivyokuwa wakati
zilipotokea ukutani kwenye karamu ya Belshaza. Hamjui ya
kwamba wengi watatokea katika siku ya mwisho na kusema,
“Bwana, Bwana, je! hatujafanya kazi nyingi za ajabu katika
Jina Lako, hata kutoa pepo? Naye atasema, “Ondokeni
Kwangu, ninyi mtendao maovu. Sikuwajua ninyi kamwe.” Mt.
7:22-23. Yesu alisema hao ni watendao maovu. Hata hivyo,
unampata mtu anayeweza kuja na kuwaombea wagonjwa,
anafanya mafuta na damu kutokea kwenye kusanyiko, unabii
unatoka na kila namna ya mambo ya kimbinguni, nao watu
watamzunguka, na kuapa ya kwamba yeye ni wa Bwana, hata
ingawa yeye anafanya dini kuwa njama za kupata fedha na
kuishi katika dhambi. Jibu pekee walilo nalo ni jibu lisilo la
kibiblia katakata la “vema, yeye anapata matokeo, kwa hiyo
hana budi kuwa ni wa Mungu.” Ni jambo lakutisha jinsi gani.
Jinsi wakati huu ulivyo maskini kweli katika Roho wa Mungu,
na hao maskini wasio na kitu wala hawajui.

“Wewe ni kipofu na uchi.” Sasa hili ni jambo la hatari
sana. Mtu ye yote anawezaje kuwa kipofu na uchi wala asijue?
Hata hivyo inasema ya kwamba wao ni vipofu na uchi wala
hawawezi kujua jambo hilo. Jawabu ni, wao ni vipofu kiroho,
na uchi kiroho. Unakumbuka wakati Elisha na Gehazi
walipozungukwa na jeshi la Waashuri? Unakumbuka ya
kwamba Eliya aliwapiga kwa upofu kwa nguvu za Mungu.
Hata hivyo macho yao yalikuwa yanatazama kabisa nao
waliweza kuona walikokuwa wanaenda. Huo upofu ulikuwa ni
wa ajabu kwa vile wao waliweza kuona mambo fulani, lakini
mambo fulani mengine kama vile Elisha na mtumishi wake na
kambi ya Israeli hawakuweza kuona. Yale jeshi hili
lilichoweza kuona hakingeweza kuwasaidia. Yale wasiyoweza
kuona ndiyo yaliyosababisha kuchukuliwa kwao mateka. Sasa
hili lina maana gani kwetu? Linamaanisha jinsi hasa
lilivyomaanisha kule nyuma katika huduma ya duniani ya
Yesu. Yeye alijaribu kuwafundisha kweli, lakini
wasingesikiliza. Yohana 9:40-41. “Baadhi ya Mafarisayo
waliokuwepo pamoja naye wakasikia hayo, wakamwambia, Je!
sisi nasi tu vipofu? Yesu akawaambia, Kama mngekuwa
vipofu, msingekuwa na dhambi; lakini sasa mwasema,
Twaona; basi dhambi yenu inakaa.” Tabia ya wakati huu ni
kama vile kabisa ilivyokuwa wakati ule. Watu wana kila kitu.
Wanajua yote. Hawafundishwi na mtu. Kama jambo la kweli
katika Neno likitokea na mtu fulani anajaribu kueleza maoni
yake kwa mtu aliye na mawazo tofauti, anayesikiliza hasikilizi
hata kidogo kusudi apate kujua, lakini anasikiliza tu apate
kukanusha yale yanayosemwa. Sasa nataka kuwaulizeni swali
zuri. Hivi Maandiko yanaweza kupingana na Maandiko? Biblia
inapinga Biblia? Kunaweza kuwe na mafundisho mawili ya
kweli katika Neno yanayosema kinyume ama yanayopingana?

LA. HAIWEZEKANI. Hata hivyo ni watu wa Mungu wangapi
wamefungua macho yao kwa ajili ya kweli hiyo? Si hata moja
kwa mia, nijuavyo mimi, wamejua ya kwamba Maandiko
YOTE yametolewa na Mungu na YOTE yanafaa kwa
mafundisho, kwa kuwaonya watu makosa yao, kuwasahihisha,
nk. Kama Maandiko yote yametolewa namna hiyo, basi kila
aya itaambatana na nyingine ikipewa nafasi. Lakini ni
wangapi wanaoamini katika kuchaguliwa tangu zamani kwa
ajili ya kuteuliwa na kukataliwa kwa ajili ya kuangamizwa?
Hao ambao hawaamini, je! watasikiliza? La, hawatasikiliza.
Hata hivyo wote wawili wamo katika Neno, wala hakuna kitu
kitakacholibadilisha. Lakini kujua jambo hilo na kupatanisha
kweli ya mafundisho hayo pamoja na kweli nyingine ambazo
zinaonekana kama zinapinga, hawana muda. Lakini wao
huziba masikio yao, na kusaga meno yao, na wanapata hasara.
Katika mwisho wa wakati huu nabii atakuja, bali wao
watakuwa vipofu kwa yale yote anayofanya na kusema. Wao
wana uhakika sana wako sawa, na katika upofu wao
watapoteza yote.

Sasa Mungu anasema wao ni uchi na pia ni vipofu. Siwezi
kuwazia jambo lo lote la huzuni kama mtu ambaye ni kipofu
na yu uchi naye hajui. Kuna jibu moja tu_amerukwa na akili.
Tayari yeye yumo katika usahaulifu mzito sana. Akili zake
zimepotea, usahaulifu wa kiroho umeingia. Linaweza
kumaanisha nini tena? Linaweza kumaanisha ya kwamba
Roho Mtakatifu ameliacha kanisa hili la siku za mwisho?
Linaweza kumaanisha ya kwamba watu wamemsahau Mungu
mioyoni mwao kiasi kwamba inatukia kama vile
ilivyoandikwa katika Rum. 1:28. “Na kama walivyokataa kuwa
na Mungu katika fahamu zao, Mungu aliwaacha wafuate akili
zao zisizofaa, wayafanye yasiyowapasa.” Hakika inaonekana
kwamba jambo kama hilo limetukia. Hawa hapa watu
wanaosema ya kwamba wao ni wa Mungu na wanamjua
Mungu na wana Roho Wake Mtakatifu, na hata hivyo wao ni
uchi na vipofu wala hawajui. Wao TAYARI
WAMEDANGANYIKA. WANA ROHO MBAYA. WATEULE
HAWAWEZI KUDANGANYWA, LAKINI NI DHAHIRI YA
KWAMBA HAWA WENGINE WAMEDANGANYWA. Hawa
ndio wale ambao wamekuwa vipofu kwa sababu walilikataa
Neno la Mungu. Hawa ndio wao waliovua nguo wakawa uchi
kwa kuacha uangalizi na ulinzi wa Mungu wakatafuta
kutengeneza njia yao wenyewe ya wokovu, mnara wao
wenyewe wa Babeli kwa kuunda madhehebu. Loo! jinsi
wanavyoonekana wamevalia vizuri na malidadi mbele ya
macho yao wenyewe wanapofanya mabaraza yao makubwa, na
halmashauri zao, nk. Lakini sasa Mungu anayaweka yote wazi
nao ni uchi, kwa maana madhehebu haya hayakufanya kitu ila
yamewaongoza tu kwenye kambi ya mpinga-Kristo, kwenye
mashamba ya magugu, moja kwa moja mpaka kwenye

kufungwa matita-matita na kuteketezwa. Hao kweli ni
vyombo vya kusikitikiwa. Naam, wasikitikieni, waonyeni,
wabembelezeni, na hata hivyo wanaenda zao moja kwa moja
kwenye uharibifu, wakipuuza kwa ghadhabu kali jitihada yo
yote na jitihada zote za kuwaokoa kama vinga kutoka motoni
wasiungue. Kweli hao ni wenye mashaka, hata hivyo hawajui.
Wamekufa ganzi na hawana matumaini kabisa, wao
wanajitukuza kwa jambo ambalo ni aibu yao kweli. Waliasio
Neno, hata hivyo siku moja wao watahukumiwa kwalo na
kulipa gharama ya mashtaka yake ya kutisha.

USHAURI WA MWISHO WA NYAKATI

Ufu. 3:18-19. “Nakupa shauri, ununue Kwangu dhahabu
iliyosafishwa kwa moto, upate kuwa tajiri; na mavazi meupe
upate kuvaa, aibu ya uchi wako isionekane; na dawa ya macho
ya kujipaka macho yako, upate kuona. Wote niwapendao Mimi
nawakemea, na kuwarudi; basi uwe na bidii, ukatubu.”

Shauri la Mungu ni fupi. Ni la maneno machache. Yeye
analielekeza kanisa hili la wakati wa mwisho kwenye tumaini
moja. Tumaini hilo ni YEYE MWENYEWE. Anasema, “Njoo
Kwangu ukanunue.” Ni dhahiri kutokana na fungu hili la
maneno “ununue Kwangu” ya kwamba kanisa la Laodikia
halishughuliki hata kidogo na Yesu kwa ajili ya matunda ya
Kiroho ya Ufalme wa Mungu. Shughuli zao haziwezi kuwa ni
za Kiroho. Wao wanaweza kufikiria kwamba ni wa Kiroho,
lakini wanawezaje kuwa ni wa kiroho? Kazi wazitendazo kati
yao kweli kabisa si kama vile ambavyo Paulo angesema,
“Mungu atendaye kazi ndani yenu kwa kulitimiza kusudi Lake
jema.” Fil. 2:13. Hivyo basi vipi kuhusu makanisa haya yote,
shule, hospitali, juhudi za kimishenari, nk.? Mungu hayupo
ndani ya hizo mradi tu wao ni uzao na roho wa kimadhehebu,
na si wa Uzao na wa Roho wa Mungu.

“Ununue Kwangu, dhahabu iliyosafishwa kwa moto,
upate kuwa tajiri.” Sasa watu hawa walikuwa na dhahabu
nyingi sana, lakini ilikuwa ni ya aina isiyofaa. Ilikuwa ni ile
dhahabu iliyoyanunua maisha ya wanadamu na
kuwaangamiza. Ilikuwa ni ile dhahabu iliyopinga na kuipotoa
tabia ya binadamu, kwa maana kuipenda kwake kulikuwa
ndio chanzo cha maovu yote. Ufu. 18:1-14, “Baada ya hayo
naliona malaika mwingine, akishuka kutoka mbinguni,
mwenye mamlaka kuu; na nchi ikaangazwa kwa utukufu
wake. Akalia kwa nguvu kwa sauti kuu, akisema,
Umeanguka, umeanguka Babeli ule mkuu, umekuwa maskani
ya mashetani, na ngome ya kila roho mchafu, na ngome ya
kila ndege mchafu mwenye kuchukiza; kwa kuwa mataifa
yote wamekunywa mvinyo ya ghadhabu ya uasherati wake,
na wafalme wa nchi wamezini naye, na wafanya biashara wa

nchi wamepata mali kwa nguvu za kiburi chake. Kisha
nikasikia sauti nyingine kutoka mbinguni, ikisema, Tokeni
kwake, enyi watu Wangu, msishiriki dhambi zake, wala
msipokee mapigo yake. Kwa maana dhambi zake zimefika
hata mbinguni, na Mungu amekumbuka maovu yake. Mlipeni
kama yeye alivyolipa, mkamlipe mara mbili kwa kadiri ya
matendo yake. Katika kikombe kile alichokichanganyisha,
mchanganyishieni maradufu. Kwa kadiri alivyojitukuza na
kufanya anasa, mpeni maumivu na huzuni kadiri iyo hiyo.
Kwa kuwa husema moyoni mwake, Nimeketi malkia, wala si
mjane, wala sitaona huzuni kamwe. Kwa sababu hiyo mapigo
yake yatakuja katika siku moja, mauti, na huzuni, na njaa,
naye atateketezwa kabisa kwa moto. Kwa maana Bwana
Mungu aliyemhukumu ni mwenye nguvu. Na hao wafalme wa
nchi, waliozini naye na kufanya anasa pamoja naye, watalia
na kumwombolezea; wauonapo moshi wa kuungua kwake;
wakisimama mbali kwa hofu ya maumivu yake, wakisema,
Ole, ole, mji ule ulio mkuu, Babeli, mji ule ulio na nguvu!
kwa kuwa katika saa moja hukumu yako imekuja. Nao
wafanya biashara wa nchi watalia na kumwombolezea, kwa
sababu hapana mtu anunuaye bidhaa yao tena; bidhaa ya
dhahabu, na fedha, na kito chenye thamani, na lulu, na kitani
nzuri, na nguo ya rangi ya zambarau, na hariri, na nguo
nyekundu; na kila mti wa uudi, na kila chombo cha pembe,
na kila chombo cha mti wa thamani nyingi, na cha shaba, na
cha chuma, na cha marimari; na mdalasini, na manukato, na
iliki, na uvumba, na marhamu, na ubani, na mvinyo, na
mafuta ya mzeituni, na unga mzuri, na ngano, na ng’ombe, na
kondoo, na farasi, na magari, na watumwa na nafsi za
wanadamu. Na matunda yaliyotamaniwa na roho yako
yamekuondokea; na vitu vyote vilivyo laini na vitu vya fahari
vimekupotea; nawe hutaviona tena kamwe.” Haya ni kweli
kabisa yale makanisa yaliyounda madhehebu ya siku za
mwisho, kwa maana inasema katika aya ya 4, “Tokeni kwake
ENYI WATU WANGU.” Kunyakuliwa hakujatukia bado.
Bibi-arusi hajaondoka bado wakati hali hizi mbaya sana
katika kanisa hili tajiri, la uongo zinapokuwepo.

Lakini, kuna dhahabu ya Mungu. I Pet. 1:7. “Ili kwamba
kujaribiwa kwa imani yenu, ambayo ina thamani kuu kuliko
dhahabu ipoteayo.” Dhahabu ya Mungu ni tabia iliyo kama ya
Kristo iliyotengenezwa katika tanuru ya moto wa mateso. Hiyo
ndiyo dhahabu ya namna nzuri.

Lakini kanisa lina dhahabu ya aina gani leo? Halina kitu
ila dhahabu ya dunia ambayo itaangamia. Ni tajiri.
Linajikinai. Limefanya utajiri kuwa ndio kipimo halisi cha
kuwa wa kiroho. Ushuhuda wa baraka za Mungu na usahihi
wa mafundisho, nk. unategemea sasa ni matajiri wangapi
wanahusika katika hayo.

“Afadhali uje kabla hujachelewa,” asema Bwana, “na
ununue Kwangu dhahabu iliyosafishwa kwa moto ndipo
utakuwa tajiri kweli.” Tunalipata jambo hilo? Nisikilizeni
mimi, “Tunakuja uchi (kimwili) ulimwenguni, lakini
HATUTAUACHA (kiroho) tukiwa uchi.” Loo la, tutabeba kitu
fulani, kwamba kitu hicho ni nini, ndicho TU tunachoweza
kubeba, si pungufu wala si zaidi. Kwa hiyo afadhali tuwe
waangalifu sana sasa kuona ya kwamba tunachukua kitu
kitakachotufanya sawa mbele za Mungu. Kwa hiyo, basi,
tutabeba nini? Tutabeba TABIA yetu, ndugu, hiyo ndiyo
tutakayochukua? Sasa ni tabia ya namna gani utakayochukua?
Je! itakuwa kama Yake Yeye ambaye tabia yake ilifinyangwa
kwa kuteseka katika tanuru ya moto ya mateso, ama itakuwa
huu wororo wa watu hawa wa Laodikia wasio na tabia njema?
Ni juu yetu kila mmoja wetu, kwa kuwa katika siku hiyo kila
mtu atauchukua mzigo wake mwenyewe.

Sasa, nilisema ya kwamba mji wa Laodikia ulikuwa ni mji
tajiri. Ulitengeneza sarafu za dhahabu zilizoandikwa pande
zote. Sarafu za dhahabu ziliainisha wakati huo_kulikuwako
na biashara iliyostawi kwa ajili ya hizo. Leo, ile sarafu ya
dhahabu yenye pande mbili iko pamoja nasi. Tunajilipia
kutoka na tunajilipia kuingia. Katika kanisa, tunajaribu
kutimiza jambo lile lile. Tunajilipia kutoka dhambini na
kujilipia kuingia mbinguni_ama ndivyo tusemavyo. Lakini
Mungu hasemi jambo hilo.

Kanisa linamiliki utajiri usio wa kawaida, hivi kwamba
katika wakati wo wote ule linaweza kutwaa madaraka yote ya
mpango wa biashara ya dunia, na kwa kweli kiongozi fulani
wa Baraza la Makanisa Ulimwenguni ametabiri hadharani ya
kwamba kanisa katika siku zijazo litapaswa, litaweza, na
litafanya hasa jambo hilo. Lakini mnara wao wa dhahabu wa
Babeli utaanguka. Dhahabu iliyojaribiwa katika moto tu ndiyo
itakayostahimili.

Na hivyo ndivyo ambavyo kanisa limefanya daima katika
zile nyakati. Limeliacha Neno la Mungu na kuchukua kanuni
zake lenyewe za imani na mafundisho ya sharti; limejifanya
madhehebu na kujiunganisha lenyewe na ulimwengu. Hivyo
basi liko uchi, na Mungu anahukumu uasherati wake. Njia
pekee linaloweza kutoka kwenye hali hii mbaya sana ni kwa
kumtii Bwana kurudi kwenye Neno Lake. Ufu. 18:4, “Tokeni
Kwake enyi watu Wangu.” 2 Kor. 6:14-18. “Msifungiwe nira
pamoja na wasioamini, kwa jinsi isivyo sawasawa; kwa maana
pana urafiki gani kati ya haki na uasi? Tena pana ushirika gani
kati ya nuru na giza? Tena pana mapatano gani kati ya Kristo
na Beliari? au yeye aaminiye ana sehemu gani pamoja na yeye
asiyeamini? tena pana mapatano gani kati ya hekalu la Mungu
na sanamu? kwa maana ninyi ni hekalu la Mungu aliye hai;
kama Mungu alivyosema, ya kwamba, Nitakaa ndani yao, na

kati yao nitatembea, Nami nitakuwa Mungu wao, nao
watakuwa watu Wangu. Kwa hiyo, Tokeni kati yao,
mkatengwe nao, asema Bwana, msiguse kitu kilicho kichafu,
Nami nitawakaribisha. Nitakuwa Baba kwenu, nanyi
mtakuwa Kwangu wanangu wa kiume na wa kike, asema
Bwana Mwenyezi.” Kuna malipo ya kulipa kwa ajili ya mavazi
hayo, na hayo ni malipo ya kutengana.

“Na dawa ya macho ya kujipaka macho yako, upate
kuona.” Hasemi ya kwamba inakubidi kununua dawa hii ya
macho. Loo hasha. Roho Mtakatifu hauzwi. “Je! mlimpokea
Roho kwa matendo ya sheria, au kwa kusikia kunakotokana na
imani?” Gal. 3:2. Bila Ubatizo wa Roho Mtakatifu, macho yako
hayawezi kufunguliwa upate ufunuo wa kweli wa Kiroho wa
Neno. Mtu asiye na Roho ni kipofu kwa Mungu na kweli Yake.

Ninapofikiria juu ya dawa hii ya macho kuyafungua
macho ya watu, karibu siwezi kujizuia kukumbuka wakati
nilipokuwa mvulana mdogo huko Kentucky. Mimi pamoja na
ndugu yangu tulilala katika orofa ndogo ya juu kabisa kwenye
godoro la manyasi. Mianya ya nyufa za nyumba hiyo
ingeingiza baridi. Wakati mwingine katika majira ya kipupwe
kungekuwa na baridi sana kwamba tungeamka asubuni macho
yetu yakiwa yamefumbwa kabisa yakagandamana kwa baridi
hata yakavimba na kuuma. Tungemlilia mama, naye angekuja
akiwa na mafuta yenye moto ya mnyama aina ya cheche na
kuyasugua macho yetu mpaka usaha uliokauka ungetoka, na
ndipo tungeweza kuona. Unajua kumekuwako na baridi
mbaya sana inayovuma katika kanisa katika kizazi hiki, nami
nachelea macho yake kwa namna fulani yamegandamana
yakafunga kwa baridi nalo ni kipofu kwa yale Mungu aliyo
nayo kwa ajili yake. Linahitaji mafuta ya moto ya Roho wa
Mungu kuyafungua macho yake. Lisipompokea Roho wa
Mungu litaendelea kubadilisha nguvu kwa utaratibu na Neno
kwa kanuni za imani. Linahesabu idadi kwamba ndiyo
mafanikio, badala ya kutafuta matunda. Madaktari wa
theolojia wamefunga mlango wa imani na kuwakataza wote
kuingia. Wao hawaingii, wala hawamruhusu mtu mwingine ye
yote kuingia. Theolojia yao inatoka kwenye kitabu cha
saikolojia kilichoandikwa na mtu fulani asiyeamini. Kuna
kitabu fulani cha saikolojia, kile sisi sote tunachohitaji; ni
Biblia. Kimeandikwa na Mungu na kina saikolojia ya Mungu.
Huhitaji daktari ye yote kukielezea kwako. Mpokeeni Roho
Mtakatifu na mmwache yeye atoe maelezo. Yeye ndiye
aliyekiandika Kitabu hicho na anaweza kukuambia ni nini
kilicho ndani yake na kinamaanisha nini. I Kor. 2:9-16 “Lakini
kama ilivyoandikwa, Mambo ambayo jicho halikuyaona wala
sikio halikuyasikia, Wala hayakuingia katika moyo wa
mwanadamu, mambo ambayo Mungu aliwaandalia
wampendao. Lakini Mungu ametufunulia sisi kwa Roho.

Maana Roho huchunguza yote, hata mafumbo ya Mungu.
Maana ni nani katika binadamu ayajuaye mambo ya binadamu
ila roho ya binadamu iliyo ndani yake? Vivyo hivyo na mambo
ya Mungu hakuna ayafahamuye ila Roho wa Mungu. Lakini
sisi hatukuipokea roho ya dunia, bali Roho atokaye kwa
Mungu, makusudi tupate kuyajua tuliyokirimiwa na Mungu.
Nayo twayanena, si kwa maneno yanayofundishwa kwa
hekima ya kibinadamu, bali yanayofundishwa na Roho
Mtakatifu, tukiyafasiri mambo ya rohoni kwa maneno ya
rohoni. Basi mwanadamu wa tabia ya asili hayapokei mambo
ya Roho wa Mungu; maana kwake huyo ni upuzi, wala hawezi
kuyafahamu, kwa kuwa yatambulikana kwa jinsi ya rohoni.
Lakini mtu wa Rohoni huyatambua yote, wala yeye mwenyewe
hatambuliwi na mtu. Maana, Ni nani aliyeifahamu nia ya
Bwana, kwamba amwelimishe? Lakini sisi tunayo nia ya
Kristo.”

Sasa kama mambo yote ambayo Roho anayapigia kelele
kwa sauti kuu kuyapinga ni mambo yaliyopo katika wakati
huu, tunahitaji mtu fulani ajitokeze jukwaani kama
alivyofanya Yohana Mbatizaji na kulikemea kanisa kuliko
ilivyowahi kufanya. Na jambo hilo ndilo hasa linalokuja
katika wakati wetu. Yohana Mbatizaji mwingine anakuja naye
atapiga kelele kama vile vile alivyofanya yule mtangulizi wa
kwanza. Tunajua ya kwamba atafanya jambo hilo kwa sababu
ya yale isemayo aya inayofuata.

“Wote niwapendao Mimi nawakemea, na kuwarudi; basi
uwe na bidii, ukatubu.” Ufu. 3:19. Huu ni ujumbe ule ule
Yohana aliokuwa nao alipopiga makelele katika lile jangwa la
kidini la Mafarisayo, Masadukayo, na makafiri, “TUBUNI!”
Hapakuwepo na njia nyingine wakati huo; hakuna nyingine
sasa. Hapakuwepo na njia nyingine ya kumrudia Mungu
wakati huo, wala hapana njia nyingine sasa. Ni TUBUNI.
Badilisheni nia zenu. Geukeni. TUBUNI, kwa maana kwa nini
mfe?

Hebu na tuchunguze fungu la kwanza la maneno, “wote
niwapendao.” Katika Kiyunani mkazo upo kwenye kijina cha
nafsi “MIMI”. Hasemi wengi ambao wangejisikia angesema,
“wote wanipendao MIMI.” La bwana. Hatupaswi kamwe
kujaribu kumfanya Yesu kuwa KITU cha kupendwa na
mwanadamu katika aya hii. La! Ni WOTE walio WAPENDWA
wa Mungu. Upendo WAKE, ndio tunaozungumzia, SI wetu.
Kwa hiyo mara nyingine tena tunajikuta tukifurahia katika
wokovu Wake, kusudi Lake na mpango Wake, nasi
tunaimarika hata na zaidi katika kweli ya fundisho la Ukuu
wa Mungu. Kama tu vile alivyosema katika Rum. 9:13.
“Nimempenda Yakobo.” Je! sasa ina maana ya kwamba kwa
kuwa Yeye aliwapenda hao WENGI TU, Yeye sasa yuko katika
hali ya kinaya, akingojea upendo wa hao ambao

hawajamkaribia? Hivi sivyo lilivyo kabisa, kwa maana Yeye
alitangaza pia katika Rum. 9:13, “Esau nimemchukia.” Na
katika aya ya 11 Roho anasema kwa ujasiri, “Kwa maana
kabla hawajazaliwa wale watoto, wala hawajatenda neno jema
wala baya, ILI LISIMAME KUSUDI LA MUNGU LA
KUCHAGUA, si kwa sababu ya matendo, bali kwa sababu ya
nia Yake aitaye.” Upendo huu ni “Upendo wa Kuchagua.” Ni
upendo Wake kwa ajili ya wateule WAKE. Na upendo Wake
kwao hauhusiki na KUSTAHILI KWA KIBINADAMU kwa
maana inasemwa ya kwamba kusudi la Mungu linasimama
katika kuchagua jambo ambalo ni kinyume kabisa cha kazi
wala cho chote alicho nacho binadamu mwenyewe. Kwa kuwa
“KABLA HAWAJAZALIWA WALE WATOTO” Yeye TAYARI
alikuwa amekwisha kusema, “Nimempenda Yakobo, lakini
Esau nimemchukia.”

Na sasa anawaambia walio Wake, “Wote niwapendao
Mimi, NAWAKEMEA NA KUWARUDI.” Kukemea ni
kukaripia. Kukaripia ni ‘kuweka wazi kwa ajili ya
kusahihisha.’ Kurudi hakumaanishi kuadhibu. Kunamaanisha
kumkanya mtu kwa sababu nia ni kumsahihisha.” Hili ndilo
tunalopata hasa katika Ebr. 12:5-11, “Tena mmeyasahau yale
maonyo, yasemayo nanyi kama kusema na wana, Mwanangu,
usiyadharau marudia ya Bwana, wala usizimie moyo
ukikemewa Naye; Maana yeye ambaye Bwana ampenda,
humrudi, Naye humpiga kila mwana amkubaliye. Ni kwa ajili
ya kurudiwa mwastahimili; Mungu awatendea kama wana;
maana ni mwana yupi asiyerudiwa na babaye? Basi kama
mkiwa hamna kurudiwa, ambako ni fungu la wote, ndipo
mmekuwa wana wa haramu ninyi, wala si wana wa halali. Na
pamoja na hayo tulikuwa na baba zetu wa mwili walioturudi,
nasi tukawastahi; basi si afadhali sana kujitia chini ya Baba
wa roho zetu na kuishi? Maana ni hakika, hao kwa siku chache
waliturudi kama walivyoona vema wenyewe; bali Yeye kwa
faida yetu, ili tuushiriki utakatifu Wake. Kila adhabu wakati
wake haionekani kuwa kitu cha furaha, bali cha huzuni; lakini
baadaye huwaletea wao waliozoezwa nayo matunda ya haki
yenye amani.”

Hapa basi unaonyeshwa upendo wa Mungu. Yeye
alitamani jamaa Yake Mwenyewe katika upendo, jamaa ya
wana_wana kama Yeye. Hapo mbele Yake wamekaa
wanadamu wote kama bonge MOJA la udongo. Kutoka kwenye
lundo lilo hilo sasa atafanya vyombo vya heshima na visivyo
vya heshima. UCHAGUZI utakuwa ni kuchagua Kwake.
Ndipo hao aliowachagua, waliozaliwa kwa Roho Wake
Watafundishwa kufanana na sura Yake katika mwenendo wao.
Yeye HUKARIPIA kwa uvumilivu wote na upole na rehema.
Yeye HURUDI kwa mikono yenye makovu ya misumari.
Wakati mwingine Mfinyanzi huyu hana budi kuchukua

chombo anachokifanyia kazi na kukivunja-vunja kabisa
kabisa kusudi apate kukiunda tena jinsi anavyokitaka hasa.
LAKINI NI UPENDO. HUO NI UPENDO WAKE. HAKUNA
NJIA NYINGINE YA UPENDO WAKE. HAIWEZI KUWAKO.

Loo! enyi kundi dogo, msiogope. Wakati huu unamalizika
upesi. Na unapomalizika magugu hayo yatafungwa pamoja, na
kama vile kamba ya nyuzi tatu haikatiki upesi, yatakuwa
yenye nguvu nyingi sana za namna tatu za kisiasa, kimwili, na
kiroho (Kishetani), nayo yatatafuta kumwangamiza bibi-arusi
wa Kristo. Atateseka, bali atavumilia. Usiogope mambo hayo
yanayokuja juu ya dunia, kwa maana Yeye “Ambaye
aliwapenda watu Wake, aliwapenda upeo.” Yohana 13:1.

“Uwe na bidii ukatubu.” Sasa kanisa hili la uongo lina
bidii; usikosee jambo hilo. Bidii yake imekuwa hasa ni ile ya
Wayahudi, Yohana 2:17, “Wivu wa nyumba yako umenila.”
Lakini ni bidii mbaya. Ni ya nyumba waliyojijengea wenyewe.
Ni ya kanuni zao wenyewe, mafundisho ya sharti, madhehebu,
haki yao wenyewe. Wameliondosha Neno wakatwaa mawazo
yao wenyewe. Walimwondoa Roho Mtakatifu na kuwafanya
wanadamu kuwa viongozi. Wameweka kando Uzima wa Milele
kama Mtu, na kuufanya kwamba ni matendo mema, ama hata
kuigiza kanisa badala ya matendo mema.

Lakini Mungu anataka bidii nyingine. Ni bidii ya kulia
“NIMEKOSA.” Sasa ni nani atakayeenda kusema ya kwamba
amekosa? Ni kitu gani madhehebu haya yote
yanachotegemea?_dai la uanzilishi, pia dai la Mungu,_dai la
kwamba wao ndio walio wa kweli. Sasa WOTE hawawezi
kuwa sahihi. Kusema kweli hakuna HATA MOJA la hayo lililo
la kweli. Hayo ni makaburi yaliyopakwa chokaa, yamejaa
mifupa ya wafu. Hayana uhai. Hayana thibitisho. Mungu
hajajijulisha kamwe katika madhehebu yo yote. Wao
wanasema wako sahihi kwa sababu wao ndio wanaosema
jambo hilo, lakini kusema kitu hakukifanyi kuwa kweli. Wao
wanahitaji “Bwana asema hivi” iliyothibitishwa ya Mungu,
nao hawanayo.

Sasa hebu niseme jambo hili hapa. Siamini ya kwamba
Mungu anaita kanisa la uongo peke yake kuja kutubu. Katika
aya hii Yeye anazungumza na wateule Wake. Wao wana jambo
la kutubia, pia. Wengi wa watoto Wake wangali wako kwenye
hayo makanisa ya uongo. Hao ni wale ambao habari zao
zinasemwa katika Efe. 5:14, “Amka, wewe usinziaye, ufufuke
katika wafu, na Kristo atakuangaza.” Kulala sio kufa. Hawa
wanalala miongoni mwa wafu. Wako kule nje kwenye
madhehebu yaliyokufa. Wanaelea pamoja nayo. Mungu
anawapigia makele, “AMKENI!” Tubieni ujinga wenu.” Hawa
hapa wakitoa ushawishi wao, wakitoa wakati wao na fedha
zao, kwa kweli maisha yao yenyewe kwa haya madhehebu ya

mpinga-Kristo, na wakati wote wakifikiria kila kitu ni kweli.
Wanahitaji kutubu. Hawana budi kutubu. Wanapaswa
kubadilisha nia yao na kuigeukia ile kweli.

Naam, huu ndio wakati ambao unahitaji kutubu sana.
Lakini utatubu? Utalirudisha Neno? Je! utamrudisha tena
Roho Mtakatifu kwenye kiti cha enzi katika maisha ya watu?
Utamheshimu tena Yesu kama Mwokozi PEKEE? Ninasema la,
kwa maana aya inayofuata inaonyesha ukweli wa kushangaza
sana na wa kufadhaisha sana wa kumalizia kwa wakati huu.

KRISTO AKIWA NJE YA KANISA

Ufu. 3:20-22, “Tazama, nasimama mlangoni, nabisha; mtu
akiisikia sauti Yangu, na kuufungua mlango, nitaingia kwake,
Nami nitakula pamoja naye, na yeye pamoja Nami. Yeye
ashindaye, nitampa kuketi pamoja Nami katika kiti Changu
cha enzi, kama Mimi nilivyoshinda nikaketi pamoja na Baba
Yangu katika kiti Chake cha enzi. Yeye aliye na sikio, na
alisikie Neno hili ambalo Roho ayaambia makanisa.”

Sasa kuna utata mkubwa sana juu ya aya hii kwa sababu
wengi sana wanaotenda kazi kibinafsi katika uinjilisti wa
kibinafsi wanautumia kana kwamba Yesu alikuwa kwenye
mlango wa moyo wa kila mwenye dhambi akipiga hodi apate
kuruhusiwa kuingia. Ingesemwa basi ya kwamba kama
mwenye dhambi angefungua mlango, Bwana angeingia. Lakini
aya hii haizungumzi na wenye dhambi binafsi. Ujumbe huu
wote una jumla ya maneno kama vile ilivyo kwa kila ujumbe
katika kila wakati. Katika aya ya 22 inasema, “Yeye aliye na
sikio, na alisikie Neno hili ambalo Roho ayaambia
MAKANISA.” Kwa hiyo huu ni ujumbe kwa kanisa la wakati
wa mwisho. Hii ndiyo hali ya kanisa la Laodikia hapo mwisho
wake unapokaribia. Si ujumbe wa kibinafsi kwa mtu mmoja;
ni Roho akitwambia mahali alipo Yesu. KRISTO
AMELIACHA KANISA. Je! hayo siyo matokeo dhahiri ama
mwisho kama Neno likiwekwa kando badala ya kanuni ya
imani kuweka kando, Roho Mtakatifu akiondolewa na
mapapa, maaskofu, marais, washauri, nk. kuchukua mahali
Pake, na Mwokozi akiwekwa kando na badala Yake nafasi
ichukuliwe na utaratibu wa shughuli za kidini, ama kujiunga
na kanisa, ama namna fulani ya kupatana na utaratibu wa
kanisa? Kuna nini zaidi linaloweza kufanywa dhidi Yake? Huu
ni ukengeufu! Huku ni kuanguka! Huu ni mlango
uliofunguliwa kwa mpinga-Kristo, kwa maana kama Mmoja
alikuja katika Jina la Baba Yake (Yesu) wala hakupokewa,
lakini akakataliwa, basi atakuja mwingine aliye na jina lake
mwenyewe (mwongo, mnafiki) naye huyo wao watampokea,
Yohana 5:43. Yule mtu wa dhambi, yule mwana wa upotevu
atachukua mamlaka.

Kupatwa kamili kwa mwezi hapo Papa alipozuru Jerusalemu.

Mt. 24, inataja ishara mbinguni kuhusu siku hii ya mwisho
kabla tu ya kuja kwa Yesu. Sijui kama uliona ishara kama hiyo
hivi majuzi ikitimizwa ipate kuonyesha kweli ile ile
tuliyokuwa tukinena habari zake. Kweli hiyo ni kwamba Yesu
amekuwa akisukumwa pole pole kando mpaka katika wakati
wa mwisho amesukumwa nje ya kanisa. Kumbuka ya kwamba
katika wakati wa kwanza kanisa lilikuwa karibu ni mviringo
mzima wa kweli. Walakini kulikuweko na kosa dogo lililoitwa
matendo ya wanikolai lililoifanya duara hiyo kutojaa. Ndipo
katika wakati uliofuata giza zaidi lilipenya mpaka ile duara ya
nuru ikapunguza mwangaza wake, ndipo giza likafunika
sehemu kubwa zaidi ya ile duara. Katika wakati wa tatu
ilifunikwa hata na zaidi, na katika wakati wa nne ambao
ulikuwa ndio zile Zama za Giza, nuru ilikuwa karibu yote
imekwisha. Sasa hebu wazieni jambo hili. Kanisa linaangaza
katika nuru iliyotoka kwa Kristo. Yeye ndiye JUA. Kanisa ni
MWEZI. Kwa hiyo mviringo huu wa nuru ni mwezi. Ulikuwa
umepungua kutoka karibu mwezi mzima katika wakati wa
kwanza, kufikia kipande chembamba katika wakati wa nne.
Lakini katika wakati wa tano ulianza kukua. Katika wakati
wa sita ukapiga hatua kubwa sana ya kukua kuendelea mbele.
Katika sehemu ya wakati wa saba ulikuwa ungali unakua,
ndipo mara moja ukakoma, na ukafifia karibu kabisa, hivi
kwamba badala ya nuru ilikuwa ni giza la ukengeufu, na
katika mwisho wa wakati ulikuwa umeacha kuangaza kwa
maana giza lilikuwa limeshinda. Kristo sasa alikuwa nje ya
kanisa. Hii hapa ile ishara mbinguni. Kule kupatwa kwa
mwisho kwa mwezi kulikuwa kupatwa kwa mwezi wote.
Ulififia ukawa giza tupu katika hatua saba. Katika hatua ya
saba, giza tupu liliingia wakati Papa wa Roma (Paulo wa Sita)
alipoenda huko Palestina kufanya ziara takatifu ya
Yerusalemu. Alikuwa ndiye papa wa kwanza aliyepata kwenda
Yerusalemu. Huyo papa anaitwa Paulo wa Sita. Paulo alikuwa
ni mjumbe wa kwanza na mtu huyu anaitwa kwa jina hilo.
Angalia kwamba ni wa sita, ama hesabu ya mwanadamu. Hii
ni zaidi ya kubahatisha. Na hapo alipokwenda Yerusalemu,
mwezi ama kanisa likawa giza tupu. Mambo ndiyo hayo. Huu
ndio ule mwisho. Kizazi hiki hakitapita mpaka yote
yatakapotimizwa. Naam Bwana Yesu, njoo upesi!

Sasa tunaweza kuona ni kwa nini kulikuweko na mizabibu
miwili, mmoja wa kweli na mmoja wa uongo. Sasa tunaweza
kuona ni kwa nini Ibrahimu alikuwa na wana wawili, mmoja
wa kimwili (aliyemtesa Isaka) na mmoja wa ahadi. Sasa
tunaweza kuona ni kwa nini kwamba kutoka kwa wazazi wale
wale wavulana wawili walitokea kama mapacha, mmoja
akipenda na kuyajua mambo ya Mungu, na yule mwingine
akijua mengi ya kweli hiyo hiyo, lakini hakuwa wa Roho yule
yule, na kwa hiyo akamtesa mtoto aliyekuwa ameteuliwa.
Mungu hakukataa vivi hivi tu kwa ajili tu ya kukataa. Yeye

alikataa kwa ajili ya walio wateule. MTEULE HAWEZI
kumtesa mteule. MTEULE HAWEZI kumdhuru mteule.
Waliokataliwa ndio wanaowatesa na kuwaangamiza wateule.
Loo! hao waliokataliwa ni wa kidini. Ni werevu. Wao ni wa
ukoo wa Kaini, ule mzao wa nyoka. Wanajenga Babeli zao,
wanajenga miji yao, wanajenga himaya zao, na wakati huo wote
wakimlilia Mungu. Wao wanachukia uzao wa kweli, nao
watafanya yote wawezayo, (hata katika Jina la Bwana)
kuwaangamiza wateule wa Mungu. Lakini wanahitajika.
“Makapi yana faida gani kwa ngano?” Bila makapi, hakuna
ngano. Lakini wakati wa mwisho, ni nini kinachoyapata
makapi? Yanateketezwa kwa moto usiozimika. Na ngano je? Iko
wapi? Inakusanywa katika ghala Lake. Iko mahali alipo Yeye.

Enyi wateule wa Mungu, jihadharini. Someni kwa makini.
Iweni waangalifu. Utimizeni wokovu wenu kwa kuogopa na
kutetemeka. Mtegemeeni Mungu na mwe hodari katika uweza
Wake. Adui yenu, ibilisi, hata sasa anazunguka-zunguka kama
simba angurumaye akitafuta mtu ammeze. Kesheni mkiomba
na mwe imara. Huu ni wakati wa mwisho. Mizabibu yote
miwili wa kweli na wa uongo inafikia kukomaa, lakini kabla
ngano haijakomaa, magugu hayo yaliyoiva hayana budi
kufungwa yapate kuteketezwa. Unaona, yote yanajiunga na
Baraza la Makanisa Ulimwenguni. Huko ndiko kule kufungwa.
Hivi karibuni utafika wakati wa ngano kuwekwa ghalani. Bali
sasa hivi zile roho mbili zinatenda kazi katika ile mizabibu
miwili. Tokeni kati ya hayo magugu. Anzeni kushinda mpate
kuhesabiwa wanaostahili sifa kwa ajili ya Bwana wenu, na
wanaostahili kumiliki na kutawala pamoja Naye.

KITI CHA ENZI CHA MWENYE KUSHINDA

Ufu. 3:21, “Yeye ashindaye, nitampa kuketi pamoja Nami
katika kiti Changu cha enzi, kama Mimi nilivyoshinda nikaketi
pamoja na Baba Yangu katika kiti Chake cha enzi.”

Sasa tunapaswa kushinda nini? Hilo ndilo swali la
kawaida la kuuliza hapa. Lakini hilo silo wazo halisi la aya hii
kwa maana sana sana si YALE tunayopaswa kushinda bali ni
JINSI tunavyopaswa kushinda. Sasa hili ni wazi, kwa maana
je! ni hoja sana YALE tunayopaswa kushinda iwapo tunajua
JINSI ya kushinda?

Mtazamo wa haraka wa yale Maandiko yanayomhusu
Bwana Yesu akishinda yataelezea ukweli wa hoja hii. Katika
Mt. 4, ambapo Yesu anajaribiwa na ibilisi, Yeye alishinda hayo
majaribu ya binafsi ya Shetani kwa Neno, na kwa Neno peke
yake. Katika kila moja ya yale majaribu matatu makuu
yaliyofanana kabisa na yale majaribu ya Bustani ya Edeni,
tamaa ya mwili, tamaa ya jicho, na kiburi cha uzima, Yesu
alishinda kwa Neno. Hawa alianguka kwa jaribu la kibinafsi la

Shetani kwa kushindwa kutumia Neno. Adamu alianguka kwa
kutolitii Neno waziwazi. Lakini Yesu alishinda kwa Neno. Na
sasa hivi, hebu niseme ya kwamba hii ndiyo njia pekee ya kuwa
mshindi, pia ndiyo njia pekee ambayo unaweza kujua kama
unashinda, kwa maana hilo Neno HALIWEZI kushindwa.

Sasa angalia tena jinsi Yesu alivyoshinda utaratibu wa dini
za ulimwengu. Wakati aliposumbuliwa mara kwa mara na
wanatheolojia wa siku Yake, Yeye daima alitumia Neno.
Alinena yale tu ambayo Baba alimpa kunena. Hapakuwepo na
wakati ambapo ulimwengu haukuwa umetatanishwa kabisa na
hekima Yake kwa maana ilikuwa ni hekima ya Mungu.

Katika maisha Yake ya kibinafsi, akishindana na nafsi
Yake, Yeye alishinda kwa kulitii Neno la Mungu. Katika Ebr.
5:7 inasema, “Yeye, siku hizo za mwili Wake, alipomtolea yule
awezaye kumwokoa na kumtoa katika mauti, maombi na dua
pamoja na kulia sana na machozi, akasikilizwa kwa jinsi
alivyokuwa mcha Mungu; na, ingawa ni Mwana, alijifunza
kutii kwa mateso hayo yaliyompata; Naye alipokwisha
kukamilishwa, akawa sababu ya wokovu wa milele kwa watu
wote wanaomtii.” Yeye alikuwa mtii kwa kitu gani? Neno la
Mungu.

Sasa basi, hakutakuwako na mtu hata mmoja atakayeketi
katika kiti cha enzi cha Bwana Yesu Kristo isipokuwa
amekuwa akiliishi hilo Neno. Maombi yenu, kufunga kwenu,
toba zenu_haidhuru umpe nini Mungu_hakuna hata moja ya
hayo yatakayokupa majaliwa ya kuketi kwenye kiti hicho cha
enzi. Bibi-arusi NENO tu ndiye atakayejaliwa. Kama vile kiti
cha enzi cha mfalme hushirikishwa malkia kwa sababu
ameungana naye, vivyo hivyo ni wale tu walio wa Neno kama
vile Yeye alivyo wa hilo Neno watashiriki kiti hicho cha enzi.

Kumbukeni tumeonyesha wazi wazi katika nyakati zote ya
kwamba kama vile Adamu na Hawa walivyoanguka kwa
sababu waliliacha Neno, vivyo hivyo Wakati wa Efeso
ulianguka kwa kugeuka kidogo kutoka kwenye Neno, mpaka
na kila wakati ukiendelea kugeuka, tumefikia kukataliwa kwa
mwisho kwa Neno na utaratibu wa Kanisa la Ulimwengu.
Wakati huu wa Laodikia unaishia katika kutiwa giza kabisa
kwa Neno, na kwa hiyo kumfanya Bwana kuondoka katikati
yao. Anasimama nje akiita walio Wake wanaomfuata Yeye
kwa kulitii Neno. Baada ya dhihirisho fupi na lenye nguvu la
Roho kundi hili dogo linalowindwa na kuteswa litaondoka
liende kuwa pamoja na Yesu.

MWISHO WA NYAKATI ZA MATAIFA

Wakati huu ndio wa mwisho wa zile nyakati saba za
kanisa. Kile kilichoanza katika Wakati wa Kwanza au Wakati

wa Efeso hakina budi na lazima kifikie kwenye ukamilifu wa
kutoa mazao na kuvunwa katika ule wa mwisho ama Wakati
wa Laodikia. Mizabibu hiyo miwili itazaa matunda yao ya
mwisho. Roho hizo mbili zitamaliza dhihirisho lao katika kila
moja ya vikomo vyao vya mwisho. Kule kupanda, kule
kumwagia maji, kule kukua kote kumekwisha. Majira ya
kiangazi yamekwisha. Mundu sasa umetupwa katika mavuno.

Katika aya ya kumi na tano mpaka ya kumi na nane
ambazo ndiyo tu tuzisome kuna picha ya kweli ya mzabibu wa
uongo ulioiva, roho wa uongo, watu wa kanisa la uongo.
“Nayajua matendo yako, ya kuwa hu baridi wala hu moto;
ingekuwa heri kama ungekuwa baridi au moto. Basi, kwa
sababu una uvuguvugu, wala hu baridi wala moto,
nitakutapika utoke katika kinywa Changu. Kwa kuwa
wasema, Mimi ni tajiri, nimejitajirisha, wala sina haja ya kitu;
nawe hujui ya kuwa wewe u mnyonge, na mwenye mashaka,
na maskini, na kipofu, na uchi. Nakupa shauri, ununue
Kwangu dhahabu iliyosafishwa kwa moto, upate kuwa tajiri;
na mavazi meupe upate kuvaa, aibu ya uchi wako isionekane;
na dawa ya macho ya kujipaka macho yako, upate kuona.”
Hakuna maneno yaliyopata kuonyesha kukataliwa kuchungu
zaidi, wala hakuna watu wa kidini wenye kiburi na
wanaojivuna waliostahili hayo zaidi ya hao. Hata hivyo katika
aya ya ishirini na moja, “Yeye ashindaye, nitampa kuketi
pamoja Nami katika kiti Changu cha enzi, kama Mimi
nilivyoshinda nikaketi pamoja na Baba Yangu katika kiti
Chake cha enzi,” tunaona ule mzabibu wa kweli, Roho wa
kweli, watu wa Kanisa la kweli wameinuliwa mpaka kwenye
kiti cha enzi cha Mungu na sifa za hali ya juu sana zilizopata
kutolewa kwa kundi imara la Kiroho na nyenyekevu.

Maneno ya Yohana Mbatizaji aliyemweleza Kristo kwa
usahihi sana katika uhusiano wa kanisa la kweli na la uongo
sasa yanatimia. Mt. 3:11-12, “Kweli mimi nawabatiza kwa maji
kwa ajili ya toba; bali Yeye ajaye nyuma yangu ana nguvu
kuliko Mimi, wala sistahili hata kuvichukua viatu Vyake; Yeye
atawabatiza kwa Roho Mtakatifu na kwa moto. Ambaye
pepeto Lake li mkononi Mwake, Naye atausafisha uwanda
Wake; na kuikusanya ngano Yake ghalani, bali makapi
atayateketeza kwa moto usiozimika.” Kristo, yule Mvunaji
Mkuu, sasa anavuna matunda ya nchi. Yeye anaikusanya
ngano ghalani kwa kuja kwa ajili ya walio Wake na
kuwapokea milele Kwake. Ndipo anarudi kuwaangamiza
waovu kwa moto usiozimika.

Ile siri ya magugu na ngano ya Mt. 13:24-30, hivi sasa pia
imetimizwa. “Akawatolea mfano mwingine, akisema, Ufalme
wa mbinguni umefanana na mtu aliyepanda mbegu njema
katika konde lake: Lakini watu walipolala, akaja adui yake
akapanda magugu katikati ya ngano, akaenda zake. Baadaye

majani ya ngano yalipomea, na kuzaa, yakaonekana na
magugu. Watumwa wa mwenye nyumba wakaenda
wakamwambia, Bwana, hukupanda mbegu njema katika
konde lako? Limepata wapi basi magugu? Akawaambia, Adui
ndiye aliyetenda hivi. Watumwa wakamwambia, Basi, wataka
twende tukayakusanye? Lakini akasema, La; msije
mkakusanya magugu, na kuzing’oa ngano pamoja nayo.
Viacheni vyote vikue hata wakati wa mavuno; na wakati wa
mavuno nitawaambia wavunao, Yakusanyeni kwanza magugu,
myafunge matita matita mkayachome; bali ngano ikusanyeni
ghalani Mwangu.”

Ngano na magugu, ambavyo tangu wakati ule wa kwanza
hata sasa vimekua pamoja, vinavunwa. Yale ambayo Nikea
ilitaka kutimiza hatimaye yametimwizwa sasa. Likiwa na
nguvu zote za madhehebu kanisa la uongo linaacha kila kweli
dalili yote ya kweli na kwa nguvu za kisiasa linajiimarisha
huku likisaidiw na serikali na linatoka kwenda
kumwangamiza kabisa mwamini wa kweli. Lakini wakati tu
ambapo liko karibu na kutimiza njama zake za woga ngano
inakusanywa ghalani. Ngano na magugu hayatamea pamoja
tena. Magugu hayatapokea baraka za Mungu tena kwa sababu
ya uwepo wa ngano, kwa maana ngano itakuwa imeondoka na
ghadhabu ya Mungu itamwagwa katika muhuri ya sita ambao
utaishia katika maangamizi kabisa ya walio waovu.

Sasa nilisema muda mfupi uliopita ya kwamba ule
mzabibu wa uongo ulikomaa kikamilifu katika wakati huu.
Tunda lake lingepevuka na kukomaa. Hilo ni kweli. Kanisa
hili lililo na roho mchafu, lililojaa uovu, litafunuliwa kama
mbegu ya haradali iliyokua ikawa mti ambamo mlikaa ndege
wa angani. Kiongozi wake atakuwa mpinga-Kristo, ile siri ya
kuasi. Haya yote ni kweli. Na kama hii ni kweli, basi haina
budi kuwa ni kweli ya kwamba kanisa la Bibi-arusi litakomaa,
na kuiva kwake kutakuwa ni kujitambulisha na Bwana wake
kwa njia ya Neno, na Kiongozi Wake Ambaye atakuja kwake
ni ile Siri ya Uungu, Ambayo kweli ni Kristo. Na kama vile
kanisa la uongo likiwa na ujanja wote na nguvu za ibilisi
zilizoundwa kwa nguvu za kisiasa, nguvu za kimwili na
mapepo ya giza litakapokuja kupiga vita mzabibu huu wa
kweli, ule mzabibu wa kweli ukiwa na utimilifu wa Roho na
Neno utafanya matendo yale yale ya nguvu ambayo Yesu
alifanya. Ndipo wakati linapokaribia jiwe lake la Kileleni,
likifanyika kama Yeye kupitia katika Neno, Yesu atakuja
kusudi bibi-arusi na Bwana-arusi waunganike kama mmoja
milele.

Tayari madhihirisho yanayoonekana ya yale nilivyokuwa
nikiwaambia yanaonekana kila upande. Pilikapilika za
ekumeni za magugu ni jambo la kweli. Lakini pia ni kweli ya
kwamba nabii wa wakati wa mwisho hana budi kuwa analeta



360  NYAKATI SABA ZA KANISA

ujumbe kutoka kwa Mungu ambao utakutangulia kuja kwa
Bwana mara ya pili, kwa kuwa kwa ujumbe wake ndipo
mioyo ya watoto itawarudia baba zao wa Pentekoste, na
pamoja na kurudishwa kwa Neno kutakuja kurudishwa kwa
zile nguvu.

Ni nyakati za uamuzi mzito zilizoje hizi tunazoishi. Jinsi
tunavyopaswa kuwa waangalifu kusudi tudumu waaminifu
kwa Neno hili wala tusiondoe kwake wala kuongeza kwake,
kwa maana yeye ambaye angenena ambapo Mungu hajanena
anamfanya Yeye mwongo. Jambo nililo nalo moyoni hasa ni
hili: Kufikia mwisho wa karne hii njaa ya Mungu iliyoanzia
kwenye Wakati wa Filadelfia ilisababisha kulilia Roho wa
Mungu. Na wakati kilio hicho kilipojibiwa na Mungu kwa
kutuma madhihirisho katika lugha, kufasiri na unabii, mara
kundi fulani, na likiwa kinyume kabisa cha Neno, lilianzisha
fundisho ya kwamba lugha zilikuwa ndizo ushuhuda wa
kubatizwa na Roho Mtakatifu. Lugha zilikuwa mbali na
ushuhuda. Zilikuwa dhihirisho, lakini si ushahidi. Uongo wa
fundisho hilo hauwezi kuonekana tu kwa ukosefu wa
Maandiko kuyakinisha jambo hilo, lakini hao waliofuata
fundisho hilo waliunda madhehebu mara moja juu ya msingi
wa fundisho hilo, ikithibitisha ya kwamba wao hawakuwa
katika ile kweli kama walivyowataka watu waamini. Loo!
lilionekana kwamba ni zuri. Lilionekana kama ni kule kurudi
kwa Pentekoste. Lakini ilithibitika kwamba haikuwa hivyo.
Haingeweza kuwa, kwa maana waliunda madhehebu. Hiyo ni
mauti, si uzima. Ilionekana inafanana sana na kile kitu halisi
hata wengi walidanganywa. Sasa kama haikuwa ni kile kitu
halisi, ilikuwa ni nini? Ilikuwa ni ganda, kapi. Katika kifuniko
kama ala ya kijani kibichi ilionekana kana kwamba ilikuwa ni
kile kitu chenyewe. Lakini kama vile mtu anavyoweza kwenda
shambani na kuona kile kinachoonekana kama ngano kabisa
na walakini ni ganda tu, (kwa kuwa chembe ya ngano
haijaumbika bado) kwa hiyo hili lilikuwa tu ni lile ganda laini
ambalo lilionekana kama ile chembe halisi itakayokuja. Ile
chembe halisi ya Pentekoste ilikuwa irudi katika wakati wa
mwisho. Ilikuwa imezikwa hapo Nikea. Ilitoa chipukizi wakati
wa Sardi. Ikazaa kishada wakati wa Filadelfia, na ilikuwa
ikomae wakati wa Laodikia. Lakini haingeweza kurudia ile ya
asili mpaka Neno liliporudishwa. Nabii hakuwa amejitokeza
jukwaani. Lakini sasa kulingana na wakati tunaposimamia
katika Wakati wa Laodikia, ‘Nabii-Mjumbe’ wa Ufu. 10:7 hana
budi kuwa nchini tayari. Mara nyingine tena “Bwana asema
hivi” haina budi kuwa hapa, tayari kudhihirishwa kwa
ushuhuda usiokosea. Hivyo basi ile Mbegu ya Kweli tayari
inakomaa, na HALAFU MAVUNO.

Wakati wa mavuno. Naam, wakati wa mavuno. Ile
mizabibu miwili iliyokua pamoja na kukingamanisha matawi

yake sasa haina budi kutenganishwa. Matunda ya mizabibu
hiyo ambayo ilikuwa ikitofautiana yatakusanywa katika
maghala tofauti. Roho hizo mbili zitakwenda kwenye vikomo
vyao tofauti. Sasa ni wakati wa kuitikia ule mwito wa mwisho
unaokuja tu kwa Bibi-arusi Ngano, ‘Tokeni kwake enyi watu
Wangu msije mkashiriki dhambi zake, na ili kwamba ninyi
(ngano) msipokee mapigo (ile dhiki kuu ya ile muhuri ya sita
na Mt. 24) yake (magugu).

ONYO LA MWISHO LA ROHO

Ufu. 3:22, “Yeye aliye na sikio, na alisikie Neno hili ambalo
Roho ayaambia makanisa.”

Hili ndilo onyo la MWISHO. Hakutakuwako na lingine.
Kile chumba chenye kiti cha enzi kimeandaliwa. Ile misingi
kumi na miwili imewekwa. Barabara za dhahabu
zimetengenezwa. Malango ya lulu kubwa mno
yamesimamishwa na kufungwa bawabu. Hicho chumba
kinasimama kama piramidi kikiwa malidadi sana na kizuri.
Vile viumbe vya mbinguni vilivyokiandaa vinakiangalia kwa
mshangao mkubwa mno, kwa maana kinametameta na
kuangaza kwa utukufu usio wa duniani. Kila sehemu ya uzuri
wake inasimulia hadithi ya neema ya ajabu na upendo
wa Yesu. Ni mji uliotayarishwa kwa ajili ya watu
waliofanywa tayari. Unangojea tu wenyeji wake na mara
watajaa kwenye barabara zake kwa furaha. Naam, ni mwito
wa mwisho. Roho hatanena katika wakati mwingine. Zile
nyakati zimekwisha.

Lakini Mungu ashukuriwe, katika wakati huu, wakati huu
haujakwisha. Yeye anapaza sauti. Na kilio Chake hakiko tu
kwenye masikio ya kiroho ya wanadamu kwa Roho Wake,
lakini mara nyingine tena nabii yuko nchini. Mara nyingine
tena Mungu atafunua kweli kama alivyomfunulia Paulo.
Katika siku za mjumbe wa saba, katika siku za wakati wa
Laodikia, mjumbe wake atafunua siri za Mungu kama
zilivyofunuliwa kwa Paulo. Yeye atanena, na hao
watakaompokea nabii huyo katika jina lake mwenyewe
watapokea matokeo mema ya huduma ya nabii huyo. Na hao
watakaomsikia watabarikiwa na kuwa sehemu ya bibi-arusi
wa siku hizo za mwisho anayetajwa katika Ufu. 22:17, “Roho
na bibi-arusi wanasema njoo.” Chembe ya ngano (Bibi-arusi
Ngano) iliyoanguka ardhini huko Nikea imerudi tena kuwa
Neno Chembe ya asili tena. Mungu na asifiwe milele. Naam,
msikilize nabii aliyethibitishwa waMungu ambaye anatokea
katika wakati huu wa mwisho. Anachosema kutoka kwa
Mungu, bibi-arusi atasema. Roho na nabii na bibi-arusi
watakuwa wanasema jambo lile lile. Na yale watakayosema
yatakuwa tayari yamesemwa katika Neno. Wanalisema sasa,

“Tokeni kwake sasa makatengwe naye.” Kilio kimetolewa.
Kilio kinatolewa. Sauti hiyo italia kwa muda gani? Hatujui,
lakini tunajua jambo moja, haitachukua muda mrefu, kwa
maana huu ni wakati wa mwisho.

Yeye aliye na sikio, na alisikie Neno hili ambalo Roho
anayaambia makanisa. Roho amenena. Jua linalotua liko
karibu kufifia katika umilele kwa ajili ya nyakati za kanisa.
Ndipo yote yatakwisha. Ndipo itakuwa mtu amechelewa kuja.
Lakini kama mahali fulani katika mfululizo wa masomo haya
Mungu amekushughulikia kwa Roho Wake, naomba umgeukie
hata sasa katika toba na umtolee maisha yako ili kwamba kwa
Roho Wake apate kukupa uzima wa milele.

Kwa kuwa masomo yetu yamekuwa maelezo ya aya kwa
aya ya Maandiko yale yanayohusika na zile nyakati saba,
hatujaweka mfululizo wa kielelezo cha kihistoria cha kanisa
kama jinsi ambavyo ingelitupasa kufanya. Kwa hiyo, sasa ni
kusudi letu, basi, sasa kuchukua sura hii, na tukianzia na
Wakati wa Efeso tufuatilie katika nyakati zote kanisa na
historia yake kama ilivyopewa Yohana na Roho wa Mungu.
Hatutakuwa tukiongezea mambo mapya zaidi ya kuunganisha
yale tuliyonayo tayari.

Kutokana na masomo yetu tayari tumejua ya kwamba
sehemu kubwa ya Ufunuo inaeleweka vibaya kabisa kwa
sababu hatukujua hapo kabla ya kwamba lile ‘kanisa’
linalonenwa habari zake na linalozungumziwa katika kitabu
hiki halihusu ‘ekklesia’ pekee ‘walioteuliwa,’ ‘mwili wa
Kristo,’ ‘bibi-arusi,’ bali inkinazungumzia mwili mzima wa
watu wanaoitwa Wakristo, kama ni wa kweli ama ni wa jina
tu. Kama vile Israeli yote SI Israeli, vivyo hivyo Wakristo wote
SI Wakristo. Hivyo tulijifunza ya kwamba kanisa lina
mizabibu miwili, wa kweli na wa uongo. Hiyo mizabibu miwili
inaongozwa na roho za aina mbili; mmoja una Roho Mtakatifu
wakati huo mwingine umejazwa na roho ya mpinga-Kristo.
Yote miwili inadai inamjua Mungu na inajulikana Naye. Yote
miwili inadai kuzungumza kwa niaba ya Mungu. Yote miwili
inaamini kweli fulani za kimsingi sana na kuhitilafiana katika
nyingine. Lakini kwa kuwa yote miwili ina jina la Bwana,
ikiitwa Wa-Kristo, na kwa kujulikana kwa jina kama hilo bila
shaka wanadai uhusiano fulani Kwake (Mungu anaita jambo
hilo ndoa), Mungu sasa anachukulia yote miwili kwamba
inahusiana Naye na kwa hiyo anazungumza na kila mmoja
wao.

Tena tulipata kujua ya kwamba mizabibu hii miwili
ingekua pamoja mpaka mwisho wa nyakati wakati yote
ingefikia kupevuka na yote miwili ivunwe. Huo mzabibu wa
uongo haungeshinda na kuangamiza mzabibu wa kweli, lakini
basi, wala mzabibu wa kweli haungeweza kuufikisha mzabibu
wa uongo kwenye uhusiano unaookoa kwa Yesu Kristo.

Tulijua ukweli wa ajabu sana ya kwamba Roho Mtakatifu
angeweza kushuka na angeshuka juu ya Wakristo walio wa
mzabibu wa uongo wasiozaliwa mara ya pili na kudhihirika
kwa nguvu katika ishara na maajabu mbalimbali, kama tu vile
Yuda alivyokuwa na huduma dhahiri katika Roho Mtakatifu
ingawa yeye, mwenyewe, alitangazwa kuwa ni ibilisi.

Tukiwa na kanuni hizi mioyoni mwetu tunaanza
kulifuatilia kanisa katika zile nyakati saba mbalimbali.

Kuzaliwa kwa kanisa kulikuwa pale wakati wa
Pentekoste. Kama vile Adamu wa kwanza alivyopewa bibi-
arusi moja kwa moja kutoka katika mkono wa Mungu naye
alikuwa hajatiwa unajisi kwa kitambo kidogo, vivyo hivyo na
Kristo, Adamu wa mwisho, alipewa bibi-arusi msafi na
asiyeghoshiwa pale Pentekoste; naye alibaki akiwa
ametengwa na hajatiwa unajisi kwa kitambo kidogo. “Na
katika wote wengine hapana mtu hata mmoja aliyethubutu
kuambatana nao.” (Matendo 5:13) na “Bwana akalizidisha
kanisa kila siku kwa wale waliokuwa wakiokolewa.”
Matendo 2:47. Hatujui jambo hili liliendelea kwa muda gani,
lakini siku moja kama vile Hawa alivyojaribiwa na
kutongozwa na Shetani, vivyo hivyo kanisa lilitiwa unajisi
kwa kuingia kwa roho wa mpinga-Kristo. “Na hii ndiyo roho
ya mpinga Kristo ambayo mmesikia kwamba yaja; na sasa
imekwisha kuwako duniani.” I Yohana 4:3. Naye Yesu
alisema kumhusu bibi-arusi Wake katika wakati huo wa
kwanza, “Lakini nina Neno juu yako, ya kwamba umeuacha
upendo wako wa kwanza. Basi, kumbuka ni wapi
ulikoanguka; ukatubu.” Ufu. 2:4-5. Kanisa katika wakati huo
wa kwanza tayari lilikuwa ‘mwanamke aliyeanguka’. Kama
vile Shetani alivyokuwa amefika kwa Hawa kabla ya Adamu,
vivyo hivyo sasa Shetani alikuwa amelidanganya kanisa,
bibi-arusi wa Kristo, kabla ya ‘karamu ya arusi ya Mwana-
Kondoo’. Na ni kitu gani hasa kilichokuwa katikati yake
kilichosabibisha kule kuanguka? Ni kitu gani ila Ufu. 2:6,
“MATENDO YA WANIKOLAI.” Tayari wakati huo wa
kwanza ulikuwa umeacha kulifuata Neno lisiloghoshiwa la
Mungu. Waliacha maagizo ya Mungu ya kanisa
linalomtegemea Yeye kabisa (linalomtegemea Mungu kabisa
kutimiza Neno Lake tangu mwanzo hata mwisho mbali na
utawala wa kibinadamu) wakauendea Unikolai, ambao ni
kuunda utawala wa kibinadamu kanisani ambayo kama vile
serikali zote zifanyavyo, huwaweka watu chini ya sheria.
Walifanya kabisa vile vile hasa Israeli walivyofanya.
Waliiendea njia ya utawala wa kibinadamu badala ya Neno
na Roho.

Mauti ilikuwa imeingia. Tunajuaje? Je! hatusikii sauti ya
Roho imepazwa katika wakati ule wa kwanza kwa wote
watakaosikia, wakati Yeye anapoita, “Yeye ashindaye nitampa
kula matunda ya Mti wa Uzima, katika bustani ya Mungu.”
Kanisa lilikuwa tayari limekunywa likalewa sana kutoka
kwenye mti wa mauti (ama mzabibu wa uongo wa
kimadhehebu) ambao mwisho wake ni ziwa la moto. Lakini
hakuna makerubi wenye panga za moto kuulinda Mti wa
Uzima sasa. Mungu sasa haondoki katika kanisa kama
alivyoondoka Edeni. Loo! la, Yeye daima atakuwa katikati ya
kanisa Lake mpaka wakati wa mwisho. Na mpaka wakati huo
Yeye anawaita wote waje.

Sasa hebu tafadhali na tuwe waangalifu hapa. Ujumbe huu
kwa malaika wa kanisa lililoko Efeso si ujumbe kwa kanisa
hasa lenyewe la Efeso. Ni ujumbe kwa ajili ya WAKATI huo. Na
wakati huo ulikuwa na mbegu ya kweli ndani yake na mbegu ya
uongo sawa kabisa na ilivyoelezewa kulingana na ule mfano wa
ngano na magugu. Zile nyakati za kanisa ndilo shamba, na
ndani yake mna ngano na magugu. Kanisa la uongo liliunda
madhehebu, wakaunda uongozi wa kanisa kimwili na
kulichukua Neno kimwili, na kumpiga vita Mkristo wa kweli.

Magugu daima hustawi kwa nguvu zaidi kuliko ngano ama
mmea mwingine wo wote unaolimwa. Kanisa la magugu
lilikua upesi sana katika wakati huu wa kwanza. Lakini
kanisa la ngano lilikuwa linastawi pia. Hadi kufikia mwisho
wa wakati wa kwanza matendo ya Wanikolai yalikuwa
yakistawi katika makanisa ya mitaa ya ule mzabibu wa uongo
huku yakizidi kujaribu kueneza ushawishi wao kwenye
sehemu za mbali zaidi na kundi lao. Ushawishi wake
ulionekana kwenye kanisa la kweli kwa maana watu kama
mwadhamu Polikapu walikuwa wakijiita maaskofu wakitumia
cheo hicho ambacho hakikuwako kulingana na Neno. Pia
katika wakati huo, kanisa la kweli lilikuwa limepoteza upendo
wake wa kwanza. Upendo huo ulifananishwa na kama upendo
wa bibi-arusi na bwana arusi wakati ndoa yao na miaka ya
kwanza ya maisha yao ya ndoa. Kulikuweko na kupoa kwa
upendo huo mkamilifu na kumwacha Mungu.

Lakini angalia. Ufu. 2:1 inamwelezea Bwana Yesu akiwa
katikati ya kanisa Lake huku amewashika wale wajumbe
katika mkono Wake wa kuume. Kwa sababu bibi-arusi huyu
ameanguka, kwa sababu kanisa lililounda shirika sasa ni
mchanganyiko wa kweli na uongo, Yeye haliachi. Ni Lake. Na
kulingana na Rum. 14:7-9 hiyo ni kweli kabisa. “Kwa sababu
hakuna mtu miongoni mwetu aishiye kwa nafsi yake, wala
hakuna afaye kwa nafsi yake. Kwa maana kama tukiishi,
twaishi kwa Bwana, na kama tukifa, twafa kwa Bwana. Basi
kama tukiishi au kama tukifa, tu mali ya Bwana. Kwa maana
Kristo alikufa akafufuka, akawa hai tena na kwa sababu hii,
awamiliki waliokufa na walio hai pia.” Pale msalabani Yeye
alinunua ulimwengu MZIMA wa watu. Hao ni Wake. Yeye ni
Bwana wa walio hai na waliokufa. (Kuhusiana na umilikaji, SI
uhusiano.) Naye anatembea katikati ya kundi hilo ambalo lina
uhai na mauti ndani yake.

Kile kilichopandwa katika wakati wa kwanza kitakua
katika wakati wa pili na katika nyakati nyingine zote mpaka
kitakapofikia kupevuka na kuvunwa. Hivyo basi katika
Wakati wa Smirna tunatarajia kupanuka na mwangaza wa
historia ya shirika la kanisa kupitia ufunuo wa Roho.

Katika wakati huu chuki ya mzabibu wa uongo
inaongezeka. Unaona, wao walijitenga (aya ya 9) na kundi la

wale walio wa kweli. Walitoka kwao. Walikuwa waongo.
Walijiita jina lisilo lao. Lakini je! Mungu aliwaangamiza? La.
“Waacheni na wote wawili watafikia kwenye mavuno.”

“Lakini Bwana wao wanapaswa kuangamizwa kwa kuwa
wanawaangamiza watu Wako. Wanawaua.”

“La, waacheni. Lakini kwa bibi-arusi Wangu ninasema,
‘Uwe mwaninifu hata kufa. Mnipende hata na zaidi’.”

Tunapata kujua waziwazi kabisa ya kwamba mzabibu huu
wa uongo ni mzabibu wa Shetani. Kukusanyika kwao ni
kwake (Shetani). Wao wanakusanyika katika Jina la Mungu na
kudanganya kwamba wao ni wa Kristo. Wanahubiri,
wanafundisha, wanabatiza, wanaabudu, wanashiriki katika
matendo ya ibada mbali mbali zilizopewa kanisa na Kristo,
hata hivyo wao si wa Mungu. Lakini kwa kuwa wao wanasema
ni wa Mungu, Mungu atawachukulia kwamba wanahusika na
katika kila wakati Yeye anaongea habari zao na kuzungumza
nao. Wao wanatukumbusha juu ya Balaamu kabisa. Yeye
alikuwa na huduma ya kinabii. Alijua njia nzuri ya
kumkaribia Mungu kama inavyoonyeshwa katika dhabihu ya
wanyama walio safi. Lakini yeye hakuwa NABII wa kweli WA
NENO kwa maana wakati Mungu alipomwambia asiende
kumtukuza Balaki kwa uwepo wake yeye alijitahidi kwenda
hata hivyo kwa maana alikuwa akiongozwa na tamaa yake ya
dhahabu na heshima. Kwa hiyo Mungu akamruhusu aende.
Mapenzi ya Mungu ya kuruhusia yakachukua mahali pa
mapenzi makamilifu ya Mungu kwa sababu ya “tamaa ya
moyo” wa Balaamu. Mungu kweli alisema, “Endelea.” Je!
Mungu alibadilisha nia Yake? La bwana. Mungu alitimiza
mapenzi Yake bila ya kujali kwenda kwa Balaamu. Balaamu
hakutangua mapenzi ya Mungu. Mungu alitenda mapenzi Yake
haidhuru. Balaamu ndiye aliyepata hasara kwa maana
alilipuuza Neno. Na leo tuna jambo lile lile. Wahubiri
wanawake, madhehebu, mafundisho ya uongo, nk., na watu
wakimwabudu Mungu, akijidhihirisha katika Roho nao
wakiendelea tu kama alivyofanya Balaamu, wakidai ya
kwamba Mungu amenena nao hata wakati ambapo agizo
lililopokelewa ni kinyume cha Neno lililofunuliwa. Nami
sitakana ya kwamba Mungu alinena nao. Lakini ilikuwa tu
kama wakati Yeye aliponena na Balaamu ile mara ya pili. Kwa
kuwa Yeye alijua ya kwamba Balaamu alitaka shauku ya moyo
wake zaidi ya Neno Naye akampa hiyo, hata hivyo wakati huo
wote hatimaye akifanya APENDAVYO MWENYEWE; vivyo
hivyo leo Mungu huwaambia watu waendelee katika tamaa za
mioyo yao wenyewe kwa kuwa wao tayari wamelikataa Neno.
LAKINI MAPENZI YA MUNGU YATATENDEKA
HAIDHURU. Amina. Ninatumaini mnaona jambo hili.
Halitaondoa tu utata wa mengi ya yale yanayoonekana katika
nyakati zote lakini zaidi sana litasaidia katika wakati huu wa

mwisho ambao una madhihirisho mengi sana na baraka za nje
wakati ambapo kipindi chote kizima kiko kinyume kabisa na
‘Mapenzi ya Mungu-Yaliyofunuliwa-kwa-Neno.’

Kama wakati wo wote ulipata kupokea ujumbe wenye
nguvu na dhahiri kabisa, wakati huu uliupokea. Ilikuwa, na
ingali ni, ile kweli ya Agano la Kale, “Mwana wa mjakazi
atamuudhi mwana wa mwungwana mpaka mwana wa
mjakazi atakapofukuzwa.” Hilo linatufanya kujua ya kwamba
chuki na matukano ya Shetani dhidi ya Wakristo wa kweli
yatatolewa kupitia kundi la Wakristo ambao ni wa kawaida
na wa uongo, na haya yataongezeka mpaka Mungu
atakapong’oa huo mzabibu wa uongo katika mwisho wa
Wakati wa Laodikia.

Wakati wa tatu ulifunua kwa Roho wa unabii ya kwamba
kanisa la kilimwengu litakubali Unikolai kama fundisho. Kule
kutenganishwa kwa makasisi na wafuasi kulikua kutoka
kwenye kweli ya Biblia ya wazee (wachungaji wa makundi ya
mtaa) kutawala kundi hilo kwa Neno, na kuingia kwenye
‘matendo ya Wanikolai’ ambapo makasisi walijiwekea vyeo
kimoja juu ya kingine, kanuni isiyo ya kimaandiko ambayo
ilijitokeza kwenye ukasisi uliowaweka makasisi kati ya
wanadamu na Mungu, ukiwapa makasisi haki fulani huku
wakati wote ukiwanyima wafuasi haki zao walizopewa na
Mungu. Huu ulikuwa ni unyang’anyi. Hilo lilifanyika fundisho
katika wakati huu. Liliimarishwa kanisani kama Neno halisi
la Mungu, ambalo kwa kweli halikuwa hivyo. Lakini makasisi
waliliita Neno la Mungu na kwa hiyo fundisho hilo lilikuwa la
mpinga-Kristo.

Kwa kuwa utawala wa kibinadamu ni siasa tupu za
kawaida tu, kanisa lilijiingiza kwenye siasa. Kujiingiza huku
kulipewa nafasi na mfalme mtawala wa mabavu
aliyeunganisha siasa za kanisa na siasa za serikali na
akaanzisha kanisa la uongo (dini ya uongo ya Shetani) kwa
kutumia nguvu kama dini ya kweli. Na kwa sheria mbalimbali
za wafalme mbalimbali tunaliona kanisa la uongo likiwa na
nguvu za kiserikali likiuangamiza ule mzabibu wa kweli kwa
bidii zaidi.

Inatia huzuni kusema kwamba ule mzabibu wa kweli
haukuwa kwa kweli una kinga fundisho hili. Kwa kusema
hivyo simaanishi kwamba ule mzabibu wa kweli uliwahi
kuanzisha mawazo ya Wanikolai kama fundisho. La hasha.
Lakini mdudu huyo mdogo wa alidumu aliendelea kuufyonza
mzabibu wa kweli akitumaini ya kwamba utaanguka. Hata
ndani ya kanisa la kweli, watu ambao Mungu alikuwa
amewaita kama waangalizi walikuwa wanachukua cheo hicho
kuwa na maana ya madaraka yaliyozidi kidogo tu wajibu kwa
mtaa fulani. Haikuwa ule ufahamu dhahiri wa Paulo
uliokuwako katika kanisa wakati huu. Kwa maana Paulo

alikuwa amesema, “Wakamtukuza Mungu kwa ajili yangu.”
Haidhuru Paulo alikuwa na mamlaka ya namna gani,
aliwashikilia watu wamwangalie Mungu Ambaye Kwake
hutoka mamlaka yote. Lakini hao makasisi daima walikuwa
wakitazamia Uongozi wa Kiungu PAMOJA NA WA
KIBINADAMU, na kwa hiyo kutoa heshima mahali ambapo
hapakustahili heshima, tunaona ya kwamba kanisa la kweli
lilikuwa limetiwa madoadoa ya ubinadamu. Huku Unikolai
ukiwa umeimarishwa_uhalifa wa kimitume_wahudumu
waliobandikwa na binadamu_wachungaji waliopigiwa kura,
nk., ilikuwa tu ni hatua moja kwa hilo kanisa la uongo
kuendelea na kuingia kwenye Ubalaamu. Hatua ya pili ya
kuzama kwenye ‘fumbo la Shetani’ ilikuwa sasa inaendelea
kikamilifu.

Hatua hii ya pili ilikuwa ni fundisho la Balaamu,
(linaloelezewa katika Ufu. 2:14) ambapo Balaamu alimfundisha
Balaki kuwakwanza wana wa Israeli kwa ‘mkutano wa
muungano’. Huko wageni wangefanya mambo mawili zaidi
kinyume cha Neno la Mungu. Utakumbuka ya kwamba Balaki
alihitaji msaada kuudumisha ufalme wake. Akamwita mtu
aliyekuwa na nguvu sana kiroho katika siku zake, Balaamu.
Balaamu alitoa shauri lililowanasa na kuwaangamiza Israeli.
Kwanza ilikuwa ni, kupendekeza ya kwamba wote wakutane
pamoja na kuzungumza mambo wayamalize, na wale pamoja
na kunyosha mambo. Hata hivyo, kuelewana ni jambo muhimu
sana. Mara ukitekeleza jambo hilo unaweza kuendelea mbele.
Hatua inayofuatia ingekuwa ni kuabudu pamoja, na bila
shaka, msisitizo kidogo kutoka kwa mwenyeji kwa kawaida
huwafanya wageni waende mbali zaidi kuliko walivyotaka.
Sasa jambo hilo halikutukia tu huko nyuma kwenye kanisa la
Mungu la Agano la Kale lakini lilitukia kwenye kanisa la
Agano Jipya, kwa maana kulikuwako na mfalme, ambaye
kama Balaki alihitaji msaada apate kuilinda ufalme wake.
Kwa hiyo Konstantino akaalika Mkristo wa jina, Kanisa la
Kwanza la Kikristo la Rumi, limsaidie kuwafanya Wakristo
wamuunge mkono, kwa maana walikuwa ni kundi kubwa
sana. Matokeo yake yalikuwa ni Baraza la Nikea la 325. Hapo
Wakristo, wa kweli na wa jina pia, walikutanika kwa mwaliko
wa Konstantino. Wakristo wa kweli hata haikuwapasa
kuhudhuria mkutano huo. Licha ya yale yote ambayo
Konstantino angeweza kufanya kuwaunganisha wote, waamini
wa kweli walijua hawakupaswa kuwa mahali hapo nao
wakaondoka. Lakini kwa wale waliobaki, Konstantino
aliwapa mali kutoka katika hazina ya serikali pamoja na
nguvu za kisiasa na za kimwili. Watu wakaingizwa katika
ibada za sanamu na mizimu, kwani sanamu zenye majina ya
watakatifu ziliwekwa katika majengo na watu wakafundishwa
kuwasiliana na mizimu, ama kuwaomba dua watakatifu
ambalo si jambo lingine ila ibada ya mizimu. Badala ya



MUHTASARI WA NYAKATI 369

chakula ambacho mwanadamu anahitaji kweli, yaani Neno la
Mungu, walipewa kanuni za imani, na mafundisho ya sharti na
ibada za dini ambazo pia zililazimishwa na serikali, na zaidi
ya yote walipewa miungu mitatu na jina lenye sehemu tatu za
yule Mungu Mmoja wa Kweli, na ubatizo wa maji katika Jina
Lake Bwana Yesu Kristo ukabadilishwa na ubatizo wa
kipagani wa vyeo vitatu.

Waamini wa kweli hawakupaswa kwenda kule. Walikuwa
tayari wamepoteza kweli nyingi, na sasa wao, pia, watapoteza
ufahamu wa Uungu na kubadilisha majina kwa vyeo katika
ubatizo wa maji.

Sasa angalia fundisho hili la Balaamu kwa uangalifu sana.
Angalia zaidi ya yote, ya kwamba ni njama za makusudi za
makasisi wapotovu kuwafunga watu kwao, kwa kuwaongoza
watu makusudi katika dhambi ya kutokuamini. Fundisho la
Wanikolai lilikuwa ni upotovu wa makasisi walipokuwa
wakitafuta nguvu za kisiasa miongoni mwao wenyewe,
ambapo Ubalaamu ni kuwatiisha watu chini ya utaratibu wao
wa kanuni za imani na ibada kusudi wapate kuwashikilia.
Sasa angalia jambo hili kwa makini. Ni kitu gani
kilichowafunga watu kwenye kanisa lisilo la kweli na hapo
likawaangamiza? Ilikuwa ni kanuni za imani na mafundisho ya
sharti yaliyowekwa katika mafundisho ya kanisa. Ilikuwa ni
fundisho la Kanisa Katoliki la Kirumi. Hawakupewa chakula
cha kweli, Neno. Walipewa chakula kilichotokana na ibada za
sanamu, ule upagani wa Kibabeli uliofungwa katika maneno
na majina ya Kikristo. Na roho iyo hiyo na fundisho lilo hilo
vipo katikati ya Waprotestanti wote na huitwa MADHEHEBU.
Unikolai ni madhehebu, kuufanya uongozi wa kanisa kuwa wa
kibinadamu, na hivyo kumwondoa Roho. Ubalaamu ni
umadhehebu ambao huchukua mafundisho ya vitabu vya
kanisa badala ya Biblia. Na hata katika saa hii, wengi wa watu
wa Mungu wameshikwa katika mtego wa umadhehebu na
Mungu anawapigia kelele, “Tokeni kwake enyi watu Wangu,
msije mkashiriki dhambi zake, na msije mkapokea mapigo
yake.” Unaona wao hawajui. Lakini kama kunyakuliwa
kukitukia dakika hii, kutojua hakungekuwa mahakama ya
kukata rufani kutokana na hukumu ya Mungu kwa ajili ya
kuwa kwenye kundi baya.

Makasisi kujiwekea utaratibu wa cheo kimoja juu ya
kingine mpaka hatimaye wanaongozwa na rais ni dhihirisho la
roho ya mpinga-Kristo, haidhuru linaonekana ni jambo zuri na
ni muhimu jinsi gani. Si cho chote bali ni mawanzo ya
kibinadamu yakichukua nafasi ya Neno. Na mtu ye yote aliye
katika utaratibu wa madhehebu yuko moja kwa moja katikati
ya utaratibu wa mpinga-Kristo. Sasa hebu niseme jambo hili
na nilifanye dhahiri sana. MIMI SIWAPINGI WATU.
NINAPINGA HUO UTARATIBU.

Kukiwa muungano wa serikali na kanisa jukwaa
limekwisha andaliwa kwa zile Zama za Giza. Na kwa kweli
kwa kama miaka 1000 kanisa liliingia katika kiini cha giza,
likijua mafumbo ya Shetani. Wakati watu wo wote wa dini
wanaposhikilia Unikolai na Ubalaamu, na kuungwa mkono na
nguvu za kisiasa, za kifedha na za kimwili kuna upande mmoja
tu wanaoweza kwenda. Upande huo ni wa kuingia moja kwa
moja kwenye fundisho la Yezebeli. Sasa kwa nini tunasema
jambo hili? Kwa sababu kama tulivyoonyesha katika somo la
wakati wa nne ya kwamba Yezebeli alikuwa Msidonia, binti
wa Ethbaali ambaye alikuwa ni kuhani mfalme wa Astarte.
Yeye alikuwa mwuaji. Mwanamke huyu aliolewa na Ahabu
(Mfalme wa Israeli) kwa manufaa ya kisiasa. Ndipo alipotwaa
mamlaka juu ya dini ya watu na akawaua Walawi, na kujenga
mahekalu ambamo aliwafanya watu wamwabudu Astarte
(Vinasi) na Baali (mungu Jua). Aliunda kanuni za mafundisho
na kuwafanya makuhani wake kuyafundisha, ndipo wao nao
wakawafanya watu kuyakubali. Hapo unaweza kuona jinsi
hasa kanisa la uongo lilivyokuwa katika Zama za Giza.
Waliliacha Neno la Mungu kabisa isipokuwa kwa majina na
vyeo vya Uungu na kanuni chache za Kimaandiko.
Walipotosha yale waliyotoa kwenye Biblia kwa kubadilisha
maana yake. Chama chao cha maaskofu, nk., kiliandika vitabu
vingi mno, mapapa wao walijitangaza kwamba hawawezi
kukosea na wakasema walipokea ufunuo kutoka kwa Mungu
na kunena kama Mungu kwa watu. Haya yote walifundishwa
makuhani ambao kwa hofu waliwafanya watu wayaamini.
Kuyakaidi ilikuwa ni kifo ama kuharimishwa ambako
kungekuwa kubaya zaidi ya mauti. Sasa ilikuwa ni kanisa
lenye sauti iliyoyakinishwa ambalo lilitwaa mamlaka na
likiwa limeenda wazimu kwa nguvu walizokuwa nazo
walikunywa damu ya mashahidi mpaka Wakristo wa kweli
walikuwa wameangamizwa karibu wote kabisa na karibu
hakukuweko na Neno lililosalia, na madhihirisho haba sana ya
Roho Mtakatifu. Lakini ule mzabibu wa kweli ulijitahidi
ukapona. Mungu alikuwa mwaminifu kwa kundi hilo dogo na
mbali na yale Rumi ingefanya na miili yao, Rumi haingeweza
kuiua Roho iliyokuwa ndani yao, na nuru ya ile Kweli
ikaendelea kuangaza, ikiungwa mkono na Roho Mtakatifu na
nguvu.

Hapa ni mahali pazuri pa kufanyia uchunguzi unaotoa
mwanga. Angalia. Matendo na mafundisho ya Wanikolai,
fundisho la Balaamu, na fundisho la nabii mke wa uongo,
Yezebeli, havifanyi roho tatu ama kufanya kanuni tatu za
kiroho. Hivi vitatu si cho chote ila ni madhihirisho mbalimbali
ya roho yule yule anapoenda kutoka kilindi kimoja kuingia
kingine. Jumla ya mambo ni kwamba, vyote hivyo ni roho ya
mpinga-Kristo ya kimadhehebu katika hatua zake tatu
mbalimbali. Mara makasisi walipojitenga na kujiwekea

utaratibu waliwakandamiza watu kwa kuwaongoza katika
madhehebu, na kuwafunga humo pia. Madhehebu haya
yalikuwa na msingi wake juu ya kanuni za imani na
mafundisho ya sharti ambayo waliwafundisha watu badala ya
kuwafundisha Neno safi la Mungu. Urembo wa dini na sherehe
za kidini vilizidi kupewa nafasi katika ibada, na punde
utaratibu huu wote mzima ulikuwa wenye nguvu ya kivita na
ya ibilisi ambayo ilifanya juhudi zote kutawala kila mtu kwa
ushawishi wa maneno ama kwa kutumia nguvu kikweli kweli.
Utaratibu huu ulipita nguvu zake kutoka kwa unabii wake
mwenyewe wa uongo wala si Neno la Mungu. Ulikuwa sasa wa
kipinga-Kristo kabisa ingawa ulikuja katika Jina la Kristo.

Baada ya kile kilichoonekana kama wakati usio na mwisho
ambapo Kweli haina budi kufa, watu walianza kupinga
upotovu wa Kanisa Katoliki la Kirumi, kwa maana huwezi
kuwazia hata kidogo kabisa kabisa kwamba Mungu angeweza
kuwemo katika fundisho kama hilo ama mwenendo wa jinsi
hiyo. Upinzani huu aidha ulipuuzwa kisha ukafa kutokana na
kushindwa kuwaamsha watu, ama ulikomeshwa na Rumi.
Lakini basi, Mungu katika neema Yake kuu alimtuma mjumbe
jina Lake Martin Luther akaanzishe matengenezo. Alifanya
kazi katika hali ambapo Kanisa Katoliki la Kirumi lilikuwa
limepewa kamba kubwa sana hivi kwambalilikuwa karibu
kujinyonga. Kwa hiyo wakati Luther alipohubiri kuhesabiwa
haki kwa imani ule mzabibu wa kweli kwa mara ya kwanza
katika karne nyingi ulianza kukua kwa wingi. Kama vile
kanisa la uongo lilivyokuwa limetumia nguvu za serikali
kuliunga mkono, sasa nguvu za serikali zilianza kumiminika
kulipinga. Na hapa ndipo Luther alipofanya kosa lake, na
waamini wa kweli walipofanya kosa lao. Waliruhusu serikali
iwasaidie kifedha. Kwa hiyo wakati huu haukupiga hatua
kubwa sana kwenye Neno. Mungu ashukuriwe kwamba lilifika
umbali liliokwenda, lakini kwa sababu liliegemea zaidi sana
kwenye nguvu za kisiasa, wakati huu uliishia kwenye kuunda
madhehebu, na kundi lili hili ambalo katika kizazi cha Luther
lilikuwa limekatika kutoka kwenye mzabibu wa uongo, sasa
liligeuka na kurudi kuwa binti wa kahaba kwa maana liliingia
moja kwa moja katika Unikolai na Ubalaamu. Wakati huu
ulikuwa na vikundi vingi vilivyofarakana ndani yake, na ili
kuthibitisha jinsi walivyokuwa mbali na mzao wa kweli ni
kusoma tu historia na kuona jinsi walivyotesana, hata kufikia
kuuana wakati mwingine. Lakini kulikuweko na majina
machache miongoni mwao, kama vile ilivyo sikuzote katika
kila wakati.

Tunafurahia wakati huu kwa ajili ya jambo hili moja.
Matengenezo yalikuwa yameanza. Haikuwa ni kufufuka bali ni
matengenezo. Wala haikuwa ni kurudishwa. Lakini ile chembe
ya ngano iliyokuwa imekufa pale Nikea na kuoza katika Zama

za Giza, sasa ilitoa chipukizi la kweli ikionyesha ya kwamba
kwenye siku za baadaye, mwishoni mwa Wakati wa Laodikia,
kabla tu ya Yesu kuja, kanisa litarudi kuwa Bibi-arusi Chembe
ya Ngano tena ambapo magugu nayo yangevunwa na
kuchomwa katika ziwa la moto.

Kwa kuwa wakati ule wa tano ulikuwa umesababisha
kusambazwa sana kwa Neno kwa njia ya uchapishaji, wakati
wa sita ulifanya haraka kutumia nafasi hiyo. Wakati huu
ulikuwa ndio hatua ya pili ya kule kurejezwa na kama
tulivyokwisha kusema ulikuwa ni wakati wa kishada. Elimu
ilijaa tele. Huu ulikuwa ni wakati wa wasomi waliompenda
Mungu na kumtumikia. Wamishenari walijaa tele nalo Neno
likaenea ulimwenguni kote. Ulikuwa ni wakati wa upendano
wa ndugu. Ulikuwa ni wakati wa mlango uliofunguliwa.
Ulikuwa ni wakati wa mwisho uliodumu muda mrefu, na baada
yake Wakati wa Laodikia ungekuja ambao ungekuwa mfupi.

Mzabibu wa kweli ulikua katika wakati huu kuliko wakati
mwingine wo wote wakati mtu anapofikiria kuhusu idadi ya
nyumbani na katika nchi za ng’ambo. Wakati huu uliwaweka
watu watakatifu mstari wa mbele. Mzabibu wa kweli
ulisambaa na mzabibu wa uongo ukarudi nyuma. Kila mahali
mzabibu wa kweli ulikoenda Mungu alitoa nuru na uzima na
furaha. Mzabibu wa uongo ulidhihirishwa kile ulichokuwa:
giza, taabu, umaskini, ujinga na mauti. Na kama vile mzabibu
wa uongo katika siku zake za mamlaka usingeweza kuua
mzabibu wa kweli, wala mzabibu wa kweli sasa haukuweza
kuurudisha mzabibu wa uongo kwa Yesu Kristo. Lakini ule
mzabibu wa uongo ulijiimarisha, ukingojea sehemu ya mwisho
ya wakati wa mwisho wakati ambapo utawarudisha wote
kwake ila lile kundi ambalo ndilo mzabibu uliochaguliwa na
wa kweli wa Mungu.

Lakini jinsi wakati huu unavyotufanya tujisikie
kuhuzunika tunapotambua ya kwamba kila ufufuo mkuu wa
Mungu (na kulikuweko na nyingi) ulipuuza kutupilia mbali
fundisho la Wanikolai kwa maana fufuo zote ziliunda
madhehebu kisha zikafa. Ndipo wakaunda madhehebu wapate
kuwashikilia waliokufa kiroho katika malisho yasiyo na
chakula. Hawakuwa na habari hata kidogo na jambo hilo,
lakini kila kundi liliambukizwa kosa lilo hilo, na wakati moto
wa ufufuo ulipofifia, madhehebu yalichukua mamlaka na watu
wakawa madhehebu. Walikuwa ni Wakristo wa jina tu ingawa
kila kundi lilidai kwa uhakika ule ule kama Kanisa Katoliki la
Kirumi ya kwamba wao walikuwa wako sahihi na hao
wengine wote wako makosani. Jukwaa kweli lilikuwa
limeandaliwa kwa ajili ya hao mabinti kurudi nyumbani
katika wakati wa mwisho, kurudi Rumi, chini ya mama kuku.

Na kwa hiyo tunafikia wakati wa mwisho: Wakati wa
Laodikia. Huo ndio wakati wetu. Tunajua ndio wakati wa

mwisho kwa maana Wayahudi wamerudi Palestina. Haidhuru
walifikaje kule; wako kule. Na huu ni wakati wa mavuno.
Lakini kabla hakujakuweko na mavuno hapana budi kuweko
na kuiva, kukomaa kwa hiyo mizabibu miwili.

Wakati wa Luther ulikuwa majira ya kuchipusha majani.
Wakati wa Wesley ulikuwa majira ya kiangazi ya kukua.
Wakati wa Laodikia ni wakati wa mavuno wa kukusanya
magugu yapate kufungwa na kuchomwa; na kuweka ngano
ghalani kwa ajili ya Bwana.

Wakati wa mavuno. Je! uliambua kwamba katika wakati
wa mavuno, ingawa kuiva kunaharakisha dhahiri sana, vivyo
hivyo kukua kunapungua mpaka hakuna kukua tena? Je hilo
silo kwa kweli tunaloona hivi sasa? Ule mzabibu wa uongo
unapoteza umati wa watu kwa Wakomunisti na imani za aina
nyingi. Idadi yake haiongezeki kama ambavyo ungetaka sisi
tuwazie. Kuwashikilia kwake watu si kama vile ilivyokuwa, na
mara nyingi sana kwenda kanisani ni onyesho tu. Na mzabibu
wa kweli je? Na huo je? Unakua? Iko wapi ile idadi kubwa
sana inayoendelea kuja kwenye ufufuo na kuitikia wito wa
madhabahuni? Je! wengi wao sio wanaoongozwa na mwamsho
tu, ama walio na shauku ya jambo fulani la kimwili mbali na
shauku ya jambo ambalo ni la Kiroho kweli? Je! siku hii siyo
kama siku ambayo Nuhu aliingia safinani, nao mlango
ukafungwa, lakini hata hivyo Mungu akangojea katika
hukumu siku saba? Hakuna mtu aliyerudishwa kwa Mungu
katika siku hizo za kimya.

Na hata hivyo ni wakati wa mavuno. Basi hapana budi
kutokee jukwaani katika wakati huu wale watakaokomaza
ngano na magugu. Magugu tayari yanakomaa haraka sana
chini ya waalimu wapotovu wanaowaondoa watu kwenye
Neno. Lakini ngano pia haina budi kukomaa. Na, Mungu
anamtuma kwake Nabii-Mjumbe akiwa na huduma
iliyothibitishwa kusudi akubaliwe na wateule. Watamsikia
kama vile kanisa la kwanza lilivyomsikia Paulo, naye bibi-
arusi atakomaa katika Neno mpaka hapo atakapokuwa Bibi-
arusi Neno kazi kubwa zitatendeka ndani yake ambazo daima
zinaambatana na Neno lisiloghoshiwa na imani.

Makundi ya makanisa ya uongo yataungana katika baraza
la makanisa ulimwenguni. Baraza hili la makanisa ndilo
SANAMU ILIYOTENGENEZEWA MNYAMA. Ufu. 13:11-18,
“Kisha nikaona mnyama mwingine, akipanda juu kutoka
katika nchi; naye alikuwa na pembe mbili mfano wa Mwana-
Kondoo, akanena kama joka. Naye atumia uwezo wote wa
mnyama yule wa kwanza mbele yake. Naye aifanya dunia na
wote wakaao ndani yake wamsujudie mnyama wa kwanza,
ambaye jeraha lake la mauti lilipona. Naye afanya ishara
kubwa, hata kufanya moto kushuka kutoka mbinguni uje juu

ya nchi mbele ya wanadamu. Naye awakosesha wale wakaao
juu ya nchi, kwa ishara zile alizopewa kuzifanya mbele ya
huyo mnyama, akiwaambia wakaao juu ya nchi kumfanyia
sanamu yule mnyama, aliyekuwa na jeraha la upanga naye
akaishi. Akapewa kutia pumzi katika ile sanamu ya mnyama,
hata ile sanamu ya mnyama inene, na kuwafanya hao wote
wasioisujudu sanamu ya mnyama wauawe. Naye awafanya
wote, wadogo kwa wakubwa, na matajiri kwa maskini, na
walio huru kwa watumwa, watiwe chapa katika mkono wao
wa kuume, au katika vipaji vya nyuso zao; tena kwamba mtu
awaye yote asiweze kununua wala kuuza, isipokuwa ana chapa
ile, au, jina la mnyama yule, au hesabu ya jina lake. Hapa
ndipo penye hekima. Yeye aliye na akili, na aihesabu hesabu
ya mnyama huyo; maana ni hesabu ya kibinadamu; na hesabu
yake ni mia sita, sitini na sita.” Sasa kumbuka, Dola ya
Kipagani ya Rumi ndiyo iliyoanguka kwa upanga. Lakini
iliponywa pigo lake la mauti wakati ilipoungana na kanisa la
kawaida la Kikristo la Rumi na kuchanganya upagani na
Ukristo, na hapo ikawa Dola Takatifu ya Kirumi ambayo
ilikuwa idumu mpaka Yesu atakapokuja na aiangamize.
Lakini Rumi haiko peke yake. Binti zake wako moja kwa moja
pamoja naye naye atachukua mamlaka yenye amri zote kwa
njia ya Baraza la Makanisa Ulimwenguni. Hili linaweza
kuonekana kama jambo la uongo kwa wengine lakini kwa
kweli liko dhahiri sana kwa wote kuona kwa sababu sasa hivi
makanisa yanamiliki siasa na katika wakati unaofaa
yatadhihirisha barabara jinsi utawala huo ulivyo na nguvu.
Shughuli hizi za ekumeni zitaishia na Rumi kama kiongozi
wake hata ingawa watu hawakuliona jinsi hiyo. Hii ndivyo
ilivyo kwa sababu katika Ufu. 17:3-6 inasema kwamba yule
kahaba, Babeli ya siri ameketi juu ya mnyama. Yeye
anaongoza ile himaya ya mwisho, ama ya nne. Kanisa hili la
Kirumi linafanya jambo hilo. Huku kanisa la muungano la
ulimwengu likiwa chini yake Rumi itakuwa ikitawala, na
sanamu hii (muungano wa kanisa) itaitii Rumi kwa maana
Rumi inamiliki dhahabu ya ulimwengu. Hivyo basi watu wote
hawana budi kuwa washiriki wa kanisa la muungano la
ulimwengu ama watiishwe na hali ya nchi kwa maana
hawawezi kununua ama kuuza bila alama ya mnyama
mkononi ama kichwani. Alama hii kichwani inamaanisha ya
kwamba itawabidi kuamini mafundisho ya hilo shirika la
kanisa la ulimwengu ambayo ni utatu, nk., na ile alama
mkononi ambayo maana yake ni kufanya mapenzi ya kanisa la
ulimwengu. Likiwa na nguvu hizi kuu taratibu za kanisa
zitamtesa bibi-arusi wa kweli. Sanamu hii itajaribu kumzuia
bibi-arusi kuhubiri na kufundisha, nk. Wahudumu wake
watakatazwa kutoa faraja na kweli kwa watu wanaoihitaji.
Lakini kabla ya mpinga-Kristo (mtu halisi) kutwaa mamlaka
kamili juu ya utaratibu huu wa makanisa ulimwenguni kanisa

la kweli litaondolewa hapa ulimwenguni likaishi pamoja na
Bwana. Mungu atamnyakua bibi-arusi Wake kwenda kwenye
ile Karamu kuu ya Arusi ya Mwana-Kondoo.

Sasa kwa vile sura hii ya mwisho ilitolewa kusudi tuweze
kufuatilia yale makanisa mawili na zile roho mbili tangu
Pentekoste hadi mwisho wao, tutachukua wakati huu wa
mwisho kuonyesha jambo hili katika Wakati wa Laodikia.

Wakati huu ulianza tu mara baada ya mwanzo wa karne
ya ishirini. Kwa kuwa ulikuwa uwe ni wakati ambapo kanisa
la kweli lingerudi kuwa bibi-arusi kama alivyokuwa wakati
wa Pentekoste, tunajua ya kwamba hapana budi kuwe na
kurudishwa kwa zile nguvu kuu. Waamini walihisi jambo hili
katika roho zao na wakaanza kumlilia Mungu wapate
kumwagiwa kupya kama ilivyokuwa katika karne ya kwanza.
Kitu kilichoonekana kama jibu kilikuja wakati wengi
walipoanza kunena kwa lugha na kudhihirisha karama za
Roho. Wakati huo iliaminika ya kwamba huku kulikuwa ndio
kweli kule KURUDISHWA kulikongojewa kwa muda mrefu.
La, haikuwa jambo hilo, kwa maana mvua ya vuli inaweza tu
kuja baada ya mvua ya masika ambayo ni mvua ya
kuchipusha ama ya KUFUNDISHA. Mvua ya vuli, basi, ni
mvua ya KUVUNIA. Hili lingewezaje kuwa ndilo jambo halisi
ambapo Mvua ya Kufundisha haikuwa imekuja? Nabii-
Mjumbe aliyekuwa atumwe KUWAFUNDISHA watu na
kuigeuza mioyo ya watoto wao iwaelekee baba zao wa
Pentekoste hakuwa amekuja bado. Hivyo basi kile
kilichodhaniwa kuwa ni kurejezwa na kuhuishwa kwa
mwisho hadi kufikia kunyakuliwa hakikuwa kimekuja. Ndani
yake kulikuweko na mchanganyiko wa wasio haki wakishiriki
baraka za Kiroho na kumdhihirisha Roho Mtakatifu kama
vile tulivyodumu kuwaonyesha. Ndani yake pia kulikuweko
na nguvu za ibilisi kwa kuwa watu walikuwa chini ya
uongozi wa mapepo, lakini hakuna mtu aliyeonekana anajua
jambo hilo. Ndipo, ili kuthibitisha ya kwamba halikuwa ni
lile jambo lenyewe HALISI, watu hawa (hata kabla ya kizazi
cha pili kutokea) waliunda madhehebu, na wakaandika
mafundisho yao yasiyo ya kimaandiko na kujijengea maboma
yao wenyewe kama kila kundi lingine lo lote lililowatangulia
lilivyofanya.

Kumbukeni, wakati Yesu alipokuwapo duniani vivyo hivyo
na Yuda pia alikuwepo. Kila mmoja wao alitokana na roho
tofauti, na walipokufa kila mmoja alienda mahali pake. Roho
ya Kristo ilirudi baadaye juu ya kanisa la kweli, nayo roho ya
Yuda ikarudi juu ya kanisa la uongo. Liko papo hapo katika
Ufu. 6:1-8, “Nikaona, na tazama, farasi mweupe, na yeye
aliyempanda ana uta, akapewa taji, naye akatoka, ali
akishinda tena apate kushinda. Na alipoifungua muhuri ya
pili, nikamsikia yule mwenye uhai wa pili akisema, Njoo uone!

Akatoka farasi mwingine, mwekundu sana, na yeye
aliyempanda alipewa mamlaka kuiondoa amani katika nchi, ili
watu wauane, naye akapewa upanga mkubwa. Na
alipoifungua muhuri ya tatu, nikamsikia yule wa tatu mwenye
uhai akisema, Njoo uone! Nikaona, na tazama, farasi mweusi,
na yeye aliyempanda ana mizani mkononi mwake. Nikasikia
kama sauti katikati ya hao wenye uhai wanne, ikisema, Kibaba
cha ngano kwa nusu rupia, na vibaba vitatu vya shayiri kwa
nusu rupia, wala usiyadhuru mafuta wala divai. Na
alipoifungua muhuri ya nne, nikasikia sauti ya yule mwenye
uhai wa nne akisema, Njoo uone! Nikaona, na tazama, farasi
wa rangi ya kijivujivu, na yeye aliyempanda jina lake ni Mauti,
na Kuzimu akafuatana naye. Nao wakapewa mamlaka juu ya
robo ya nchi, waue kwa upanga na kwa njaa na kwa tauni na
kwa hayawani wa nchi.” Angalia jinsi hiyo roho ya Yuda
ilivyorudi kama mpanda farasi kwenye farasi mweupe.
Alikuwa mweupe. Anafanana sana na kile kitu halisi, kama tu
vile Yuda alivyofanana sana na Yesu. Alipewa taji (mpanda
farasi mweupe). Namna gani? Roho huyo alikuwa sasa ndani
ya kiongozi wa utaratibu huo wa Uanikolai na alikuwa papa
aliyetiwa taji yenye sehemu tatu ambaye aliketi kama Mungu
katika hekalu lake, akijiita mwenyewe aliye badala ya Kristo.
Kama aliye badala ya Kristo inamaanisha ‘badala ya Kristo’
ama ‘mahali pa’ ama ‘kwa niaba ya Mungu’ basi papa alikuwa
akijiita Roho Mtakatifu, ama anamwondoa Roho Mtakatifu,
akitenda badala Yake. Hiyo ilikuwa ni roho ya Yuda ndani
yake ikitenda jambo hilo. Angalia jinsi alivyoshinda_naye
akatoka ali akishinda tena apate kushinda. Kristo hakufanya
jambo hilo. Wale tu waliomjia walikuwa tayari
wamechaguliwa tangu zamani na Baba. Na kwa hiyo huyo
roho akaendelea na kuendelea na siku moja itafanyika mwili
kweli ndani ya mtu ambaye ataongoza Baraza la Makanisa
ulimwenguni, kama tu vile tulivyokuwa tukisema. Na kwa
dhahabu yake (kumbuka Yuda ndiye aliyekuwa na ule mfuko)
atautawala ulimwengu wote, na utaratibu huo wa mpinga-
Kristo utamiliki kila kitu na kujaribu kumtawala kila mtu.
Lakini Yesu atarudi na kuwaangamiza wote kwa nuru ya kuja
Kwake. Na mwisho wao utakuwa ziwa la moto.

Lakini vipi kuhusu ile mbegu ya kweli? Itatukia jinsi kama
tu tulivyosema. Watu wa Mungu wanafanywa tayari kwa Neno
la Kweli toka kwa mjumbe wa wakati huu. Ndani ya bibi-arusi
utakuweko utimilifu wa Pentekoste kwa maana Roho
atawarudisha watu moja kwa moja mahali walipokuwa hapo
mwanzo. Hiyo ni “Bwana asema hivi.”

Ni “Bwana asema hivi” kwa kuwa hivyo ndivyo Yoeli
2:23-26 inavyosema, “Furahini, basi, enyi wana wa Sayuni,
mkamfurahie Bwana, Mungu wenu; kwa kuwa Yeye amewapa
ninyi mvua ya masika, kwa kipimo cha haki, Naye

atawanyeshea mvua, mvua ya masika, na mvua ya vuli,
katika mwezi wa kwanza. Na sakafu za kupepetea zitajaa
ngano, na mashinikizo yatafurika kwa divai na mafuta. Nami
nitawarudishia hiyo miaka iliyoliwa na nzige, na parare, na
madumadu, na tunutu, jeshi Langu kubwa nililolituma kati
yenu. Nanyi mtakula chakula tele na kushiba, na kulihimidi
Jina la Bwana, Mungu wenu, aliyewatendea mambo ya ajabu;
na watu Wangu hawatatahayari kamwe.” Sasa inasema
Mungu “atarudisha”. Wakati wa Luther haukulirejesha
kanisa; ulianzisha matengenezo. Wakati wa Wesley
haukurudisha. Wakati wa Wapentekoste haukurudisha.
Lakini Mungu hana budi kurudisha kwa maana Yeye hawezi
kulikana Neno Lake. Huku si kufufuka kwa Kanisa; ni
“Kurudishwa”. Mungu atalirudisha kanisa moja kwa moja
hadi Pentekoste ya mwanzoni. Sasa angalia katika aya ya 25
inatwambia kwa nini tunahitaji kurudishwa. Nzige, parare,
madumadu na tunutu wamekula yote ila mizizi na kipande
kidogo cha shina. Sasa tunaambiwa ya kwamba wadudu
hawa wote ni mdudu mmoja na ni yule yule katika hatua
mbalimbali. Hiyo ni kweli. Hao ni roho ya mpinga-Kristo
ikidhihirishwa katika mashirika, madhehebu na fundisho la
uongo katika nyakati zote. Na maskini mzizi huo mdogo na
ubua vitarudishwa. Mungu hatapanda Kanisa jipya, lakini
atarudisha Kile Chake alichopanda mwanzoni kirudie ile
mbegu asili. Yeye anafanya jambo hilo kama lilivyoelezwa
katika aya ya 23, kwa mafundisho, ama mvua ya “masika.”
Inayofuatia itakuwa mvua ya mavuno ama imani ya
kunyakuliwa.

Hivyo basi katika wakati uu huu tuko katika kutimizwa
kabisa kwa Mt. 24:24 “wapate kuwapoteza, kama yamkini,
hata walio wateule.” Na ni nani ambaye atajaribu kuwapoteza
walio wateule? Ni ajabu, ni roho wa mpinga-Kristo katika
“waliopakwa mafuta wa uongo” wa siku hii ya mwisho. Hawa
waongo tayari wamekwisha kuja katika “Jina la Yesu”
wakidai kwamba wametiwa mafuta na Mungu kwa ajili ya
siku ya mwisho. Wao ni Masihi wa uongo (waliotiwa mafuta.)
Wao wanadai ya kwamba wao ni manabii. Lakini je! wao ndio
walio na hilo Neno? Hata kidogo. Wao wameliongeza ama
walilipunguza. Hakuna mtu anayekana ya kwamba Roho wa
Mungu akijidhihirisha katika karama yuko juu yao. Lakini
kama vile Balaamu wote wana mipango yao, wanaomba pesa,
wanatumia karama, lakini wanalikana Neno ama wanaliepa
kwa ajili ya hofu kwamba huenda upinzani ungeweza kukatiza
nafasi zao za kunufaika zaidi. Hata hivyo wao wanahubiri
wokovu na ukombozi kupitia nguvu za Mungu, kama tu Yuda,
alivyokuwa na huduma aliyopewa na Kristo. Lakini kwa
sababu wao ni wa uzao mbaya, basi wanaongozwa na pepo
mchafu. Ati ni wa kidini? Loo jamani! Wanawashinda walio
wateule katika bidii na juhudi, lakini ni ya Laodikia, si ya

Kristo, kwa maana wanatafuta kupata makundi makubwa,
maazimio makubwa na ishara za kustaajabisha miongoni
mwao. Wao wanahubiri kuja kwa Kristo kwa mara ya pili,
lakini wanakana kuja kwa nabii-mjumbe, ingawa katika
nguvu na ishara na ufunuo wa kweli anawashinda wote.
Naam, roho hii ya uongo ambayo katika siku za mwisho
inafanana sana na ya kweli, inaweza kutambuliwa tu kwa jinsi
anavyoenda mbali na Neno, na kila wakati inaposhikwa kuwa
iko kinyume cha Neno, inarukia hoja moja ambayo tayari
tumekwisha onyesha kwamba ni ya uongo: “Tunapata
matokeo, sivyo? Hatuna budi kuwa ni wa Mungu.”

Sasa kabla hatujafunga, ninataka kuleta wazo hili. Muda
huo wote tumekuwa tukizungumzia juu ya Chembe ya Ngano
ikizikwa, kisha inatoa machipukizi mawili, kisha kishada,
halafu suke la kweli. Jambo hili linaweza kuwafanya wengine
washangae iwapo tulisema ya kwamba Waluteri hawakuwa
na Roho Mtakatifu kwa sababu tu wao walifundisha kimsingi
tu kuhesabiwa haki. Inaweza kuwafanya wengine waduwae
kuhusu Wamethodisti, nk. La Bwana, hatusemi hivyo.
Hatuzungumzii juu ya watu binafsi ama watu, bali ni kuhusu
ule WAKATI. Luther alikuwa na Roho wa Mungu, lakini
wakati wake haukuwa ni wakati wa kurudishwa kukamilfu
kwa kumwagwa kwingine kama ilivyokuwa hapo mwanzo.
Ilikuwa ni vivyo vivyo kwa Wesley, Booth, Knox, Whitefield,
Brainard, Jonathan Edwards, Meuller, nk. Hakika
wao walikuwa wamejaa Roho Mtakatifu. Naam, hakika
walikuwa wamejaa Roho Mtakatifu. Lakini wakati ambao
kila mmoja aliishi haukuwa wakati wa kurejeshwa, wala
hapakuwepo na wakati mwingine wo wote ila wakati huu wa
mwisho, wakati wa giza kabisa katika ukengeufu. Huu ni
wakati wa ukengeufu, na huu ni wakati wa kurejeshwa, ni
wakati wa duara iliyokamilika. Pamoja na wakati huu, yote
imekwisha.

Kwa hiyo tunamalizia zile Nyakati Saba za Kanisa,
tukisema yale tu Roho aliyonena kwa kila wakati, “Yeye aliye
na sikio na alisikie Neno hili ambalo Roho anayaambia
makanisa.”

Ninaamini kwa kweli kabisa ya kwamba Roho wa Mungu
amekuwa akinena nasi, si kutufundisha tu kweli za zile
nyakati, lakini amekuwa akiishughulikia mioyo kwamba ipate
kumgeukia Yeye. Hiyo ndiyo sababu ya kuhubiri kote na
kufundisha, kwa maana ni katika kuhubiri na kufundisha
Neno ambapo kondoo huisikia sauti ya Mungu na kumfuata
Yeye.

Kamwe siwaletei watu ujumbe kusudi wanifuate, ama
wajiunge na kanisa langu, ama waanzishe shirika fulani na
madhehebu fulani. Sijafanya hivyo kamwe wala sitafanya

hivyo sasa. Sivutiwi na mambo hayo, bali ninavutiwa na
mambo ya Mungu pamoja na watu, na kama naweza kutimiza
jambo moja tu nitaridhika. Jambo hilo moja ni kuona uhusiano
wa kweli wa kiroho baina ya Mungu na watu umeimarishwa,
ambapo watu wanakuwa viumbe vipya katika Kristo,
wamejazwa na Roho Wake na wanaishi kulingana na Neno
Lake. Ningewaalika, ningewasihi na kuwaonya watu wote
waisikie sauti Yake wakati huu, na kuyatoa maisha yenu
kabisa Kwake, yaani kama vile ninavyoamini moyoni mwangu
kwamba nimempa Yeye yote niliyo nayo. Mungu na awabariki,
kuja Kwake na kuifurahishe mioyo yenu.

